
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Бас дэслэгч нарын гантиг ч —

	Сарампай хөшөө л билээ. 

	Б. Слуцкий. 

	Глебт сонин мэдээ иржээ. Түүнийг театрын зурагчин гэдгээ нотолсон бичиг баримтаа авчир гэж Мария Константиновна тушаажээ:

	— Москвагаас нэхсэн, танд театр хайж байгаа юм байна. 

	— Чиний Ульяна ажиллаж байгаа хэрэг гэж Глеб Сашад хэлэв. 

	Саша ярвайв. Ульянаг сануулмагц дотор нь ширхийгээд явчхаж. Юуны чинь “чиний” Ульяна!.. 

	— Ямар нүх надад санал болгохыг нь харъя л даа. Харин энэ зуур бол Ленаг төвхнүүлэх хэрэгтэй байна. 

	Семён Григорьевич, бүлгүүд дуусаж байна, сар-сар хагасын ажил л үлдсэн гээд шинэ хамсал хөгжимчний тухай сонсох ч дургүй байж. Харин Саша, Глеб хоёрыг явна гэж айлгамагц буулт хийжээ. За яах вэ, тэр танилыг чинь тоглохыг сонсъё, тэгээд шийдье гэж. 

	Гэтэл Лена үзэгдэхээ больчихож. 

	— Хоёулаа түүн дээр очъё, аль байшинд орсныг нь би харсан гэж Глеб санал болгов. 

	— Тэр чинь чи бид хоёрыг очуулах дургүй байгаа. Харзная. 

	Лена хоёр долоо хоногийн дараа Хөдөлмөрийн ордонд ирэв. 

	— Амралтын өдөр ч ажиллаад. 

	Бүлэгтэйгээ хичээллэж байсан Саша түүнийг хараад гар даллан мэндлэв. 

	Глеб баярлан малилзаж, Ленаг дахин хажуудаа суулгаад, яаж хөгжимдөхийг дахин харуулж, тэр ч битгий хэл, өөрийнхөө оронд нэг хэсэг албадан хөгжимдүүлэв. Дажгүй болоод байх шиг. 

	Саша завсарлагаагаар тэдэн дээр ирж, Ленаг мөрөөр нь тэврэв. 

	— Бид бүх юмыг ярьж тохирсон. Глеб чамайг бага зэрэг дасгалжуулна, дараа нь чи удирдлагад өөрийнхөө урлагийг үзүүлнэ. Гол нь хаана зогсознох, хаана давтахаа ойлгох явдал, энэ бүхэн яваандаа гарт чинь орно. 

	Лена санаанд оромгүй татгалзав:

	— Баярлалаа, залуус минь. Энэ чинь надад даанч таарахгүй нь. 

	— Яагаад тэр билээ?! хэмээн Саша бүр гайхаж хоцров. — Чамайг арай дээр ажилд шилжүүлээ юү?

	— Ажил хэвээрээ байгаа. Гэхдээ надад болоод байгаа юм. Найдвартай. Ажилчин хэзээ ч хэрэгтэй. Ялангуяа дэр мод зөөх ажилчин. Танай энд бол найдвартай биш. Өнөөдөр та нар энд байна, маргааш байхгүй болчихно. Би юутай үлдэх вэ?

	— Аялан тоглогчдын товчоонд оруулъя. Янз бүрийн дуучид ирдэг юм, тэдний концертод хамсал хөгжим хэрэгтэй. 

	Тэр бээр толгой сэгсрэв. 

	— Үйлдвэрт намайг хэн ч анзаарахгүй, харин энд бол ил байх нь. Концертод хамсан хөгжимдөх үү? Тэгэхээр миний нэр зарлал дээр гарна гэсэн үг. “Төгөлдөр хуурч Е. Будягина”, тэгж бичдэг биз дээ?

	— Одоо бол манайд ажиллах тухай ярьж байна, дараа нь байдал мэдэгдэнэ. 

	— Сашенька, надад ганцхан юм л мэдэгдэж байна: энд миний байх хугацаа тун бага үлдсэн. Чи ойлгож байна уу? 

	— Лена, би бас таныг ойлголоо гэж Глеб хөндлөнгөөс оролцов. — Гэхдээ байдал өөрчлөгдөж байна шүү дээ. “Ежовын бээлий” нэгэнт байхгүй боллоо, Ежовыг өөрийг нь шоронд хийсэн гэцгээж байна. Бас зарим нэг хүнийг суллаж байна, цагаатгаж байна. 

	— Магадгүй, магадгүй хэмээн Лена доогтой өгүүлэв. — Хэрэв намайг бас чөлөөлөх юм бол, надад нэг ажлаас нөгөө рүү харайлгаж явахын хэрэг юу байх вэ? Хүлээе, миний эцэг эхийг ч бас Москва руу буцаах ч юм бил үү?

	Түүний доог ойлгомжтой. Ямар цагаатгал вэ?! Хэдхэн генерал сулласан юм шиг, шоронд хийх нь цөөрсөн юм шиг сураг төдий юм дуулдсан, гэтэл хүн амынхаа хагасыг шоронд хийчихсэн юм чинь үлдсэн хагасыг хийгээд эхлэх юм бол хэн үлдэх вэ, нөхөр Сталин хэнийгээ удирдах вэ? Лена хэрсүү ярьж байна. Үйлдвэрт байхад анзаарагдахгүй гэдэг бол өнгөц зүйл, түүнийг мэдэх ёстой хүмүүс нь мэдэж байгаа. Гэхдээ анзаарагдахгүй байгаа юм шиг байдал эрхбиш байгаа, тэр нь түүнийг тайвшруулж байна. 

	— Чи юу гэж үзэж байна, түүгээрээ шийд, би бол үнэнийг хэлэхэд, чамайг баярлана гэж бодож байсан юм. Үгүй гэж байгаа бол яая гэхэв, ямар ч байсан манай руу ирж бай. Битгий удаан алга болчхоод байгаарай гэж Саша хэллээ. 

	Глеб Лена руу гунигтай харав. 

	Сэтгэл алдчихсан юм уу, хаашаа юм?!

	Лена тэр хоёр дээр амралтынхаа өдрүүдээр ирдэг болов. Глебтэй зэрэгцэн суугаад, заримдаа түүний оронд зүгээр л өөрийн урам болгож хөгжим дарна. 

	Түүнийг ирэхээр Глеб сэргэж, бүр эвийлж ахайлаад явчихна. Саша түүний тийм байхыг хэзээ ч үзээгүй, цаанаа л нэг төлөв, хөгжүүн хөхиүн оргиод, Лена руу хараа шидлэн, баяртай малилзана. 

	Дараа нь тэд Ленаг дөхүүлж өгнө, заримдаа хоёулаа, ихэнхдээ Глеб ганцаараа дөхүүлнэ, тэр хооронд нь Стасик түүнийг орлоно, Сашаг орлох хүн даанч байхгүй. 

	Нэг удаа, яг Ленагийн амралтын өдөр нэг бүлгийнхний ажлын газар яаралтай цуглаан хийх болсон учраас хичээлээ хойшлуулжээ. 

	— Ресторанд орж жаахан сууцгаах уу? гэж Глеб санал гаргав. 

	Лена дал мөрөө хавчин, 

	— Би бол кино үзвэл үзчихмээр байна. Ирэх замдаа та нарт “Правда” худалдаж авсан, Эйзенштейн “Ленин 1918 онд” гэдэг Роммын сүүлчийн киног магтсан байна гэв. 

	— Гоё санал, кино үзэцгээе гэж Глеб түүний амыг дагуулав. 

	Зургаан цагийн билет авцгааж, Саша арайхийн киног дуусгав. Сталиныг магтах ч яах вэ, дүүрсэн хэрэг, одоо бүгдээрээ тэгцгээж байгаа юм чинь. Гэтэл Лениний аминд халдахад Бухарин дөхөм үзүүлж байгаа хэсэг бүр ой гутмаар, үүнээс бузар юм гэж юу байх вэ. Саша Бухариныг нэг удаа Хамовникт, пионерын чуулган дээр харсан, Бухарин тэнд үг хэлж, түүнийг хүндэт пионер болгож байсан билээ. Ямар ч хамгаалалтынхан энэ тэр байхгүй, хүүхдүүдтэй хөгжилдөн гудамжаар явж байгаад, хүлээж байсан машиндаа суусан. Ленин түүнийг “намын хайрт хүү” гэдэг байсан. Гэтэл түүнийг урвагч, тагнуул, алуурчин гээд буудан алсан. Тэгсэн чинь найруулагч Ромм хэмлүүлсэн Бухариныг дэвсчих гэж яарч байдаг байна. 

	Тэр гурав киноноос гарч, автобусанд сууцгаав. 

	Автобусаар явж байхдаа, Саша нөгөө “Правда”-г нь авч үзэв. 

	“Энэ кино сэтгэл зүрхэнд хүрч байна, большевизмын агууг илтгэж байдаг хүмүүнлэг үзлийн амин сүнсийг энэ кино барьж авч чадсан байна... Баатруудынх нь янз бүрийн араншин, янз бүрийн үйлдэлд хувьсгалын хүнлэг чанар, түүнийг гардан хийгчдийн агуу их хүмүүнлэг үзлийн сэдэв нэвт шингэсэн байна...” 

	Эйзенштейн бас тийшээ нийлчхэж! Саша хүүхэд байхдаа түүний “Хуягт Потёмкин”-ийг үзсэн. “Хуягт Потёмкин”-ийг хамгийн сайн кино, Эйзенштейнийг агуу их кино найруулагч гэж дэлхий хүлээн зөвшөөрч байсан. Одоо энэ “агуу их” маань харгис дарангуйлагч, алуурчинд үнэнчээр зүтгэж байна. Энэ бол Глеб тэр хоёрын суу билигтэн, хорон санаат хоёрын тухай мэтгэлцээний нэгэн бодит зураг. 

	Глеб сониныг уншаад Саша руу харж,

	— За тэр дээ, бас нэг барлаг гэв. 

	Глеб ч бас нөгөө яриагаа санасан байх нь. 

	 

	Ленаг ирж байгаад Саша баяртай байлаа. Бага, залуу насны гунигтай, баяртай, сэтгэл гөхөлзүүлсэн янз бүрийн дурсамж хөвөрнө. Тэр бээр Ленаг хараад байн байн: Иван Григорьевичийн цус гэдэг энэ дээ! гэж бодно. Өөрийг нь өнөө маргаашгүй баривчилна гэж мэдэж байгаа хэр нь тэр тухай ганц үг ч дурсахгүй. 

	Ленагийнхийг бодвол өөрийнх нь байдал хавьгүй хөнгөн байсан, чухамхүү гэнэтхэн баривчилсан учраас тэр. Тэр бээр: “Энэ бол миний эрх чөлөөтэй сүүлчийн алхам” гэж бодох юм бол яаж сургууль руугаа явах, яаж анд нөхөдтэйгөө уулзах, яаж идэж уух энэ тэрээ ёстой төсөөлөхгүй байв. Тэгэхээр Ленагийн байдал бол чухамдаа эрүүдлэг! Хүүгийнх нь тухайд ч эрүүдлэг! Хүүтэйгээ хэзээ нэгэн цагт уулзах найдваргүйгээр салах ёс хийсэн байж ч магадгүй. Ганц тайтгарах юм нь энд тэгтлээ ганцаардаагүй, Глеб тэр хоёр хань болж байгаа, Москвад ч гэсэн Варя хань болж байж. 

	Варяг дахин гэрлэсэн тухай мэдээг Саша хатамжин байж давав. Ямар ч байсан өөрт нь тэгж санагдаж. 

	— Нөгөө Варя чинь юу болсон бэ, тэр чинь ийшээ Уфад ирэх юм уу, үгүй юм уу? гэж Глеб асуув. 

	— Варя хүнтэй суусан байна. Тэр хүнээ олон жилийн турш мэддэг юм байж, гэхдээ уг асуудал ганцхан өдөрт шийдэгдсэн гэнэ. Тэгсэн нь ч дээр болсон байж магадгүй. 

	Түүнтэй амжиж ярьсан бол чухамдаа юу өөрчлөгдөх сөн билээ? Яах вэ уулзацгаасан байх юм биз. Өөрөө түүнд юу гэж ч хэллээ гэсэн, Варя өөрт нь юу гэж ч хариуллаа гэсэн, тэртэй тэргүй мань хүн түүний амьдралаас алга болох ёстой. Харин одоо бол өөрийнх нь амьдралаас тэр алга болсон болж таарлаа. Варя зөв хийсэн байна: мань хүн сайн бол тэнүүчлэн амьдарна, муу бол хорих газар хүлээж байгаа. Тийм учраас тэртэй тэргүй өөрийг нь хүлээж тэсэхгүй. Шинэ нөхөр нь өөр шиг нь хүн амьтанд тус болдог, тэр нь тэр хоёрыг ойртуулсан байж магадгүй. Уучлал гуйж амжаагүй маань л харамсалтай. Одоо утасдах юм уу? Тэнэг хэрэг болно, утасддаггүй, захиа бичдэггүй байснаа, хүнтэй суусныг дуулаад гэнэт гарч ирж, баяр хүргэж, өнгөрсөн явдлын тухайд уучлалт гуйна гэдэг чинь юу гэсэн үг вэ. Хэзээ нэгэн цагт түүнтэй таарч мэдэх юм, тэгвэл уучлалт гуйж болох. 

	Мэдээж гуниг, гэвч яалтай нь билээ?! Бас өмнө маань юу байна вэ? Уфагийн дараа хаачих вэ? Семён Григорьевичийг дагаад Саратов руу сажлах уу? Глебтэй хамт явбал ч бас яах вэ гэх сэн, үнэнч нөхөр маань юм чинь. Рязань явдаг юм уу? Талийгаач Михаил Юрьевичийн ах надад юугаар туслах вэ? Рязаньд ямар ажил хайх вэ? Бүх юм манан дотор байна. Өөрийгөө голохоос дургүй нь хүрээд байв. Цөллөгт байхдаа франц хэл үзэж байсан, Францын хувьсгалын түүхийн тухай найруулал бичиж байсан, бичсэн юм, сурах бичиг энэ тэр нь энд чемодан дотор нь хөглөрч байгаа, тэдгээрт нэг ч удаа гар хүрээгүй, ганц ч ном уншсангүй. Бүжиглэж байна, балгаж байна. Амьдрал нь ердөө ийм л юм болсон байна. 

	Гитлер Европт хамгийн хүчтэйн нэг болох Польшийн армийг хоёр долоо хоногт бут ниргэж, Финляндаас арав дахин олон хүн амтай улсыг буулгаж авлаа. МАНЬ ХҮН зөвлөлтийн ард түмнээс дөч дахин цөөн ард түмэнтэй гурван сар гаруй байлдаад дийлсэнгүй. Цэргийнхэнд итгээд, финнийн эсэргүүцэх хүчийг дутуу үнэлжээ. За яая гэхэв, улс төрч болгонд бүтэлгүйтэх юм гардаг, ямар ч жанжин заримдаа ялагдал хүлээдэг. 

	Харин ард түмэн бол өөрийнх нь арми ялагдашгүй гэдэгт урьдын адил итгэж байх ёстой, бид зөвхөн бусдын нутаг дээр байлдана гэдгийг мэдэж байх ёстой, сая бид зөвхөн финнийн нутаг дээр байлдсан, бас бид бага цусаар ялж ирсэн, хойшид ч тэгнэ гэдэгт итгэл төгс байх ёстой. Тийм учраас манай гарз хохирлын тухай мэдээлж болохгүй. ЗСБНХУ бол том улс, тэгэхээр тоо томшгүй олон хот суурин, тосгон гацаанд хэд гурван хүн дутвал, бидний үнэн хэрэгтээ хэчнээн хүнээ алдсаныг хэн ч олж мэдэхгүй. Ард түмэн: ЗСБНХУ Финляндтай залгаа хилээ гучин хоёр километрээс зуун тавь хүртэл холдуулсан, тэгснээрээ Ленинград хотын аюулгүй байдлыг хангасан гэдэг ганцхан юмыг л мэдэх ёстой. 

	Ард түмэн бас Европт дайн болж байгааг мэдэж байх ёстой. ТҮҮНИЙ хүчин чармайлтын үр дүнд Зөвлөлт Холбоот Улсын хувьд энх тайван сахигдаж байна. Найдваргүй, хэврэг энх тайван. Хэрэв ЗСБНХУ хэн ч довтолж зүрхлэхгүй, дэлхийн хамгийн хүчирхэг орон болж хувирах юм бол энэ энх тайван найдвартай, бат бэх болно. Үүний тулд улс орны эдийн засгийг цэргийн голдиролд оруулж, онгоц, танк, шинэ зэвсгийн үйлдвэрлэлийг нэмэгдүүлэх хэрэгтэй. Энэ бол их хүч, олон золиос шаардана, гэхдээ ард түмэн энх тайвныг, амар амгалан байдлыг хүсэж байгаа бол энэ бүхнийг гаргах ёстой. Хөдөлмөрийн хатуу чанд сахилга тогтоох хэрэгтэй, зөрчигсдийг маш хатуу цээрлүүлж байх хэрэгтэй. Армид төмөр мэт хатуу дэглэм, нэг хүний удирдлагын тогтолцоо тогтоож, генерал, адмиралын цол бий болгох хэрэгтэй. Ворошиловыг батлан хамгаалах ардын комиссарын үүрэгт ажлаас чөлөөлж, оронд нь Тимошенког томилох. Финляндад бүтэлгүйтсэний буруутнаар цэргийн тагнуулын газрыг зарлах. Улаан Армийн Тагнуулын газрын дарга Проскуровыг буудан алах. 

	Олон улсын нөлөө тусгал? Муу, ашиггүй нөлөө тусгал гарна. Гэхдээ энэ бол түр зуурын хэрэг. Зөвлөлт Холбоот Улс жинхэнэ хүчээ харуулахдаа нэг харуулна. Гитлер Англи, Франц хоёрыг дарсан цагтаа Зөвлөлт Холбоот Улстай байлдана, хоёр фронт дээр зэрэг байлдаж чадахгүй. Тэгвэл Франц, Англи хоёр бол Польш биш, хоёр долоо хоногт тэднийг гэтлэхгүй. Энэ хугацаанд ТЭР БЭЭР дэлхийн хамгийн хүчирхэг цэргийн аж үйлдвэр, хамгийн хүчирхэг армийг байгуулна. 

	Англи, Франц хоёр финчүүдэд тусалж, зэвсэг явуулж байсан, нүүдлийн цэрэг зохион байгуулсан, бүх Европоос сайн дурынхан Финляндад ирж байсан. Ийм нөхцөлд байлдааны үйл ажиллагааг үргэлжлүүлбэл Англи, Францтай хийх дайн болж зайлшгүй хувирах байсан. Үүнийг Гитлер хүсэж байсан, ЗСБНХУ-ыг өөрийнхөө талд дэлхийн хоёрдугаар дайнд татан оруулахыг хүсэж байсан. Гэвч Зөвлөлт Холбоот Улс тийм дайнд хараахан бэлэнгүй байгаа. ТЭР БЭЭР өөрөө бэхжиж, тэднийг сульдсан цагт босно. Чухамхүү ийм учраас ТЭР БЭЭР байлдааны ажиллагааг зогсоож, финчүүдтэй эвийн гэрээ байгуулсан. 

	Тийм шүү, чухам ийм учраас байгуулсан, өөрөөс нь тэнэг биш гэдгээ Гитлерт харуулсан, тэгээд Гитлер ЗСБНХУ-ыг дайнд татан оруулж чадахгүйгээ, өөрөө байлдахаас өөр аргагүйгээ ойлгосон. Тийнхүү байлдаж байна. Германчууд дөрөвдүгээр сард Данийг эзэлсэн, Норвегт цэргээ оруулсан. Тавдугаар сарын эхээр Голланд, Бельги хоёр бууж өгсөн... 

	 

	Тавдугаар сарын 24-нд Берия тун сая Нью-Йоркоос авсан цахилгаанаа илтгэв. “Ажилбар хэрэгжсэн. Үр дүн нь арай хожуу тодорхой болно”. 

	Ийнхүү Троцкийд хүрчхэж. Гэтэл яахаараа “үр дүн нь арай хожуу тодорхой болно” байдаг билээ? Тэр новш алагдсан юм уу, үгүй юм уу? 

	Энэ асуултын хариуг Сталин арга буюу хэд хоног хүлээв. Тэгж тэгж Берия хүрч ирэв. Байж байгаа царайгаар нь, нүдээ хавчдаг шилнийхээ ард нууж байгаа байдлаар нь, хоолой нь чичирч байгаагаар нь Сталин ажилбар баларсныг ойлгов. 

	Сталин Берияг муухай харах зуур, 

	— Илтгэгтүн! гэв. 

	Берия илтгэв. 

	— Ажилбарыг алдарт зураач Сикейросын удирдлагаар явуулсан. Автомат, пулемётоор зэвсэглэсэн хорин хоёр хүнтэй бүлэг шөнийн гурван цагт Троцкийн байшин руу очиж, гаднах хамгаалалтыг хоромхон зуур устгасан. Том хаалган дээр жижүүрлэж байсан манай хүн хаалга онгойлгож өгсөн. Сикейросын хүмүүс дотоод хамгаалалтынхны зэвсгийг хураан гарыг нь мухарлаад, Троцкийн унтлагын өрөөний хаалга, цонх руу шуурган гал нээсэн. Пулемёт шууд онилж байгаад, хоёр зуу гаруй сумаар шүршсэн. Ажилбарыг дуусгамагц, төгсгөлд нь нэг бөмбөг шидчихээд, бүлэг арилаад өгсөн. Гэтэл... 

	Энд Бериягийн дуу гарахаа больчихов. 

	— Юун “гэтэл” гэж Сталин зандран асуулаа. 

	— Троцкий, авгай хоёр орныхоо ард нуугдчихсан чинь ор нь тэдний халхавч болсон байна. Хажуугийн өрөөнд байсан тэдний ач хүү л жаахан шалбарч өртсөн гэнэ. 

	Сталин босож өрөөн дундуураа нэг тийш хэд алхав. Берия ширээний ард хөдөлгөөнгүй суугаад түүнийг ажиглаж байв. 

	Сталин эргэж харалгүй,

	— Унтлагын өрөө нь том юм уу? гэж асуув. 

	— Том биш... 

	— Жижгэвтэр өрөө рүү буудсан хоёр зуун сум энэ өрөөнд байсан хүмүүсийг шүргэсэнгүй гэж та надад батлахыг хүсэж байна уу?

	— Нөхөр Сталин... 

	— Би бол нөхөр Сталин гэдгийг би мэднэ! Би танаас асууж байна: ингэж яаж чадсан юм бэ? Хоёр зуун сум, тэгээд нэг нь ч оносонгүй?

	— Цонх, ор хоёрын хооронд хагас метрийн зайтай. Авгай нь Троцкийг тийш нь түлхчхээд, дээрээс нь хэвтчихэж. Цонхноос ор луу, бас бүх өрөөгөөр нь буудаад байж, гэтэл тэдний нуугдсан зай яалт ч үгүй битүү нуувч шиг болчхож. 

	Сталин буцаж ирж ширээ рүү суугаад, Берияг дахин муухай харав. 

	— Тэгвэл нөгөө бөмбөг?

	— Бөмбөг тэсэрсэнгүй. 

	Сталин ширээ шаав. Царай нь хүн харахын эцэсгүй аймшиг. 

	— Хэн нь хэнийгээ хуурч байна вэ?

	Берия дуугарсангүй. 

	Сталин дахин ширээ шаав. 

	— Хэн нь хэнийгээ хуурч байна вэ гэж би асууж байна. Сикейрос Эйтингоныг, Эйтингон Берияг үү, эсвэл Берия нөхөр Сталиныг хуурах гэж оролдож байна уу?

	Берия дуугарсангүй. 

	— Яагаад дуугай байна? гэж Сталин хашхирав. 

	— Нөхөр Сталин, Троцкийн хүрээлэлд манай хүн нэвтэрсэн. Таны даалгавар биелэх болно гэж Берия өчив. 

	— Хэзээ?

	— Ойрын үед. 

	— За тэгвэл, та нарт гурван сарын хугацаа өгье, наймдугаар сард бүх юм дууссан байх ёстой. Үүнийг Судоплатов, Эйтингон нарт дамжуулаарай. Ташрамд хэлэхэд, тэдэнд Шпигельгласын тавиланг сануулаарай. 

	 

	Зургаадугаар сарын 6-нд Москвад суугаа Английн шинэ элчин сайд Стаффорд Криппс Черчиллийн хувийн илгээлтийг Сталинд дамжуулав. Черчилль, Гитлер Европын бүх улсыг, түүний дотор ЗСБНХУ-ыг буулгаж авахыг эрмэлзэж байна гэж анхааруулаад, хамтран ажиллахыг санал болгожээ. 

	Сталин илгээлтийг уншаад,

	— Би Германы хэд хэдэн удирдах зүтгэлтэнтэй сайн танил, тэдэнд Европын улсуудыг залгих эрмэлзэл байгааг анзаараагүй гэж хариулав. 

	Энэ яриа болон Черчиллийн илгээлтийн бичвэрийг тэр өдөртөө Гитлерт уламжилжээ. Сталин Гитлерийн талаар төвч байр сууриа тийнхүү харуулав. 

	Долоо хоногийн дараа, зургаадугаар сарын 14-нд германчууд Парисыг эзлэв. 

	Энэ мэдээ Сталины гайхшийг баржээ. Европын хамгийн хүчтэй гүрний нэг Франц сарын дотор унажээ. Гитлер ялагдашгүй хэрэг үү? Гитлер үнэхээр ТҮҮНИЙГ хуурна гэж үү?

	Францыг ялсанд зориулж рейхстагт үг хэлэхдээ Гитлер,

	“Энэ мөчид миний сэтгэлийн жудаг надад Их Британийг эрүүл саруул ухаанд уриалан дуудахыг тушааж байна, учир юун хэмээвээс, би бол өмгөөл ивээл царайчилж байгаа ялагдсан дайсан биш, би бол ялагч... Черчиллийн Канад руу зугтахыг хүлээхийн хэрэггүй, Германтай одоо энхийн хэлэлцээ хийж эхлэх хэрэгтэй” гэж мэдэгджээ. 

	Английн хариуг Сталин Гитлерээс дутуугүй сэтгэл догдлон хүлээж байв. Францыг хоромхон зуур ялсны дараа Англитай эв зүйгээ олбол Гитлер Европын эзэн болж, ТҮҮНИЙ хамаг тооцоог нураана. 

	Хэд хоногийн дараа Английн гадаад хэргийн сайд Иден Гитлерийн эвийн тухай саналыг няцаав. Наймдугаар сарын 13-нд германчууд Английн хотуудыг бөмбөгдөж, Английн дээр агаарын тулалдаан эхлэв. Англичууд Гитлерийн энэ үйлдлийг хэзээ ч уучлахгүй нь мэдээж. Сталин амсхийн санаа алджээ. 

	Наймдугаар сарын 21-ний орой Берия яаралтай мэдээтэй ирэв: өнөөдөр Мехико хотын эмнэлэгт Троцкий нас барсан байна. ДЯАК-ын Койоаканд нэвтрүүлсэн агент, өнгөрсөн удаа Бериягийн ТҮҮНД илтгэж асан нөгөө испани Рамон Меркадер аялагчийн мөсний сүхээр Троцкийн толгойг хага цохисон аж. Ажилбарыг Мексикт Эйтингон, Москвад Судоплтов нар тус тус удирджээ. 

	Заяагүй золигийг цааш нь харуулж дээ! Гучин таван жил энэ хүн ТҮҮНИЙ амьдралыг хордуулж, ТҮҮНИЙ эгдүүг хүргэсэн. ТЭР БЭЭР түүнийг 1905 онд Лондоны их хурал дээр уран цэцэн үг хэлсэн мундаг амьтан байхад нь анх удаа харсан, тэгэхэд МАНЬ ХҮНИЙГ ердөө анзаараа ч үгүй. 1913 онд Троцкий Венад бас мундаг үг хэлж, олны анхаарлын төвд байсан, ТҮҮНИЙГ бас л анзаараагүй. Арван долоон онд хувьсгалын удирдагч, жолоодогчийн дүрд тоглосон, иргэний дайны үед өөрийгөө ялалтын гол зохион байгуулагч гэж үзээд, ТҮҮНИЙГ юман чинээ тоохгүй, их зан гарган, шижээргүй царайлж байсан. Тэгвэл сүүлийн арван таван жил ТҮҮНИЙГ угаадсаар булж, хаа сайгүй шившгийг нь хутгасан, тэр ч бүү хэл, ТҮҮНИЙ тухай ном бичсэн, даанч нийтэлж амжаагүй гэлцдэг. Тэр номд юуны тухай бичсэн нь тодорхой: Троцкий бол суу билигтэн, харин Сталин бол хэр тааруу амьтан гэсэн байгаа. Үгүй шүү! Нөхөр Сталин ертөнцийн хувь заяаг шийдэж байгаа, харин ноён Троцкий гавлаа хага цохиулчхаад, хүүр хадгалах газар новширч байгаа. Хохь нь, очих газар нь тэр. 

	Берия түүнд, Сикейросын халдлагаас өмнө, хоёрдугаар сард бичсэн Троцкийн гэрээсийг бас гардуулав. Заяагүй золиг, өр төлөөснөөс мултрахгүй гэж ойлгож байж, тэгээд үхлээ зөгнөж байж. Гэхдээ аливаа бусад хүн шиг мөрөөрөө үхэж чадсангүй. Авсны ирмэг дээр байхдаа ч томроод байсан. За яах вэ, энд юу гэгчийг бичсэнийг нь харъя. 

	Сталин Бериягийн өгсөн хавтсыг нээв. 

	 

	Гэрээс

	Тайлал ойрхон ирсэн бололтой. Эдгээр мөр миний үхсэний дараа нийтлэгдэнэ. 

	Надад энд Сталин болон түүний тагнуулын албаны мулгуу бөгөөд шившигтэй гүжирдлэгийг няцаах ямар ч шаардлага алга: миний хувьсгалч нэр төрд нэг ч толбо байхгүй. Би ажилчин ангийн дайсантай ар хударгын ямар ч яриа хэлэлцээ, тохиролцоонд шууд буюу дамаар хэзээ ч орж яваагүй. Сталины мянга мянган эсэргүүцэгч тийм хуурамч яллагааны золиос болж амь насаа алдсан. Хувьсгалт шинэ үеийнхэн тэдний улс төрийн нэр төрийг сэргээж, Кремлийн алуурчдад зохих зэмийг нь хүртээнэ. 

	Миний амьдралын хамгийн хүнд хэцүү цагт надад үнэнч хэвээр үлдсэн анд нөхдөдөө би халуунаар талархаж байна. Би бүгдийг нэрлэж чадахгүй учраас хэнийг ч тухайлан нэрлэхгүй байна. 

	Гэхдээ би өөрийн найз Наталья Ивановна Седоваг үүнд үл хамааруулах эрхтэй гэж өөрийгөө үзэж байна. Социализмын үйл хэргийн төлөө зэрэгцэн тэмцэх аз завшааны хажуугаар түүний нөхөр байх аз завшааныг хувь заяа минь надад хайрлажээ. Бидний хамт амьдарсан бараг дөчин жилийн турш тэр маань энэрэл хайр, уудам сэтгэл, энхрий ялдмын ширгэшгүй ундарга болж ирсэн юм. Тэр маань ялангуяа манай амьдралын сүүлийн хэсэгт ихээхэн зовлон зүдүүр амссан. Гэхдээ аз жаргалтай өдрүүд түүнд бас тохиож байсан хэмээн би сэтгэлээ зогоож байна. 

	Би ухамсарт амьдралынхаа дөчин гурван жилд нь хувьсгалч байж, түүнээс дөчин хоёр жил нь марксизмын тугийн дор тэмцэж ирлээ. Хэрэв би дахиад шинээр эхлэх ёстой болсон бол, наадах цаадах алдаанаас зайлсхийхийг, мэдээж, хичээх байсан, гэхдээ миний амьдралын ерөнхий чиглэл хувирахгүй, тэр чигээрээ үлдэх байсан. Би пролетарийн хувьсгалчаараа, марксистаараа, диалектикч материалистараа, тийм учраас шашингүйн үзэлтнээрээ үхнэ. Хүн төрөлхтний коммунист ирээдүйд итгэх итгэл маань одоо залуу явсан үеийнхээс дутуугүй цогтой, гэхдээ илүү бат бэх байна. 

	Наташа сая цонх руу очиж, миний өрөөнд агаар илүү чөлөөтэй оруулах гэж арай томсгож нээлээ. Би ханан дор байгаа хурц ногоон зурвас зүлгийг, ханан дээгүүр цухуйх цэлмэг хөх тэнгэрийг, бас хаа сайгүй сацарсан нарны гэрлийг харж байна. Амьдрал ёстой сайхан юм. Хойч үеийнхэн маань амьдралыг бузар явдал, дарлал, хүчирхийллээс цэвэрлэж, амьдралаар бүрэн дүүрэн цэнгэцгээж явах болтугай. 

	1940 оны хоёрдугаар сарын 27. 

	Койоакан Л. Троцкий

	Герман Зөвлөлт рүү довтлох гэж байгаа тухай тагнуулын анхны мэдээ 1940 оны зургаадугаар сараас эхлэн ирэх болжээ. Сталин тэдгээрийг үл тооно. Ямар нэгэн германчуудын тухай яриа бол донгосолт, орос хэл мэддэг хэдэн мянган шүхэрчин бэлтгэж байгаа гэдэг бол солиотой хүний зохиол, германы цэргийн ангиуд Польшийн нутаг дээр шилжин байрлаж байгаа нь эзэлсэн оронд байх цэргийн хэвийн амьдрал, германы цэрэг зөвлөлтийн хил дээр бөөгнөрч байна гэдэг бол төөрөгдүүлэх мэдээлэл, Черчиллийг хуурч, түүний анхаарлыг Англид цөмрөн орох бэлтгэлээс хөндийрүүлж байгаа хэрэг. 

	Илүү ноцтой сэрэмжлүүлэг Германы жанжин штабт байгаа агентаас аравдугаар сард ирэв. Герман ЗСБНХУ-тай ирэх оны хавар дайн хийж эхэлнэ, зорилго нь Украиныг тастаж авах. Энэ мэдээлэлд итгэж болохгүй, ирэх жилийн хавар гэхэд Гитлер Англитай хийж байгаа дайнаа дуусгаж амжихгүй, Ла Маншийн хоолойгоор өвөл гатална гэж байхгүй. 

	Бас зөрүүд дүнхүү Литвинов Герман зайлшгүй довтлох тухай, Молотовын буруу бодлогын тухай бураад салахгүй байна, тэр Молотов гээд байгаа нь, мэдээж, Сталин л гэсэн үг. 

	“Франц бут ниргүүлсэн нь зөвлөлтийн бодлого бүрмөсөн дампуурсны илрэл. Одоо Гитлерт хоёрдугаар фронт байхгүй, Англи бол хоёрдугаар фронт биш. Одоо рейх бүх эх газрын Европын нөөц бололцоонд тулгуурлаж байна. Гитлерийг өөгшүүлэх бол толгойгоо элсэнд нуудаг тэмээн хяруулын бодлого”. 

	Юу ч ойлгодоггүй зөнөг годил! Гитлер Зөвлөлт Холбоот Улс руу довтлохгүй. Мэдээж тийм шалтаг өгөхгүй бол тэр шүү, Гитлерийн болчимгүй занг бодолцож байх ёстой. Гитлер ТҮҮНИЙ төвч байр сууринд итгэж байх ёстой. ТЭР БЭЭР Литвиновыг ТХ-ны жинхэнэ гишүүнээс орлогч гишүүн болгоно, тэгвэл Гитлер ТҮҮНИЙГ еврей нараасаа салж байна гэж харна. Жемчужинаг бол ерөөсөө ТХ-ны бүрэлдэхүүнээс гаргана, Гитлер засгийн газрын удирдагч Молотовын эхнэрийг шохоорхог, түүнийг ч золиос болгож байгааг ч хараг. 

	Аравдугаар сарын 5-нд Улс төрийн товчоогоор улс орны батлан хамгаалах төлөвлөгөөг хэлэлцэв. Тимошенко, Шапошников, Жуков мөн Жанжин штабын нэг удирдагч, төлөвлөгөөг боловсруулсан Васильевский нарыг дуудсан аж. Васильевский илтгэв. 

	Васильевский санваартны гэр бүлээс гаралтай, эцэг нь одоо хүртэл бөглүү гацаанд өөрийн хуралтай. Берия эерэг тодорхойлолт өгсөн. Ховор тохиолдол. Дэлхийн нэгдүгээр дайнд штабс-капитан болтлоо алба хаасан, 1919 оны тавдугаар сараас Улаан Армид алба хааж байгаа, эхлээд “Выстрел” сургууль, дараа нь Жанжин штабын академи төгссөн, гучин долоон оноос Жанжин штабт буй. Юмаа мэддэг, зөөлхөн, эелдэг хүн. Жуков, мэдээж, дайчин байлдагч, муйхар цэрэг, дургүй хүргэнэ, тэгвэл Васильевскийд эгдүүцэх арга байхгүй, нэг удаа ТЭР БЭЭР түүнд: “Нөхөр Васильевский, та ёстой хорхойд хоргүй гэгч бололтой... Арай чанга бай” гэж хэлсэн. Сталин түүнийг дундуур нь оролгүй сонсож байгаад, зөвхөн бэхжүүлсэн районы тухай ярих үед нь,

	— Та чинь юу вэ, ухралт төлөвлөж байгаа юм уу? гэж асуув. 

	— Үгүй ээ, нөхөр Сталин, хэрхэвч үгүй! Бид зөвхөн давшилт төлөвлөж байгаа, гэхдээ энэ бол хил дээр хамгаалах шугам байгуулахыг үгүйсгэхгүй. 

	Сталин зогтусаад түүн рүү эргэв. 

	— Тийм, үгүйсгэхгүй. Шинэ хил дээр! Одоо Зөвлөлт Холбоот Улс шинэ хилтэй! Чухам түүнийг л бэхжүүл. Гэтэл та хуучин хилийг бэхжүүлэхийг бас төлөвлөж байна. Тэгвэл хуучин хил байхгүй, хэзээ ч бий болохгүй. Тэр хилийг март. 

	— Гэхдээ тэр хил сайн зэвсэгтэй, сайн тоноглогдсон, нөхөр Сталин гэж Васильевский зүрхшээн өчив. 

	— Маш сайн байна. Тэр чинь та нарт бэлэн тоног болно. Тэрийгээ аваад шинэ хил рүүгээ авааччих. Газар доорх бүх барилга байгууламжаа хамтралуудад өгчих, үр тарианы агуулах болгоод ашиглаг. Хамгаалалтын хуучин барилга байгууламжаа үлдээнэ гэдэг чинь цэргүүддээ: “Айх хэрэггүй, та нарт ухрах газар байгаа, та нарын ар талд хүчирхэг хамгаалалтын шугам байгаа” гэж хэлсэн үг болно. Энэ бол армид ухрах санаа сэтгэл соёолуулна гэсэн үг, түүнд давшихыг биш, ухрахыг заана гэсэн үг. Та үргэлжлүүл! 

	Васильевский үргэлжлүүлэв. Төлөвлөгөө нь ч буурьтай байж, Васильевский ч ойлгомжтой тайлбарлаж. Түүнийг тайлбарлаж дуусахад өрөөнд нам гүм болов. Цэргийнхэн төлөвлөгөөгөөрөө бүх юмаа нэгэнт хэлчихсэн учраас дуугүй байна, Улс төрийн товчооны гишүүд, энэ талаар нөхөр Сталины юу бодож байгааг мэдэхгүй учраас бас дуугүй байна. 

	Сталин өрөөн дундуураа холхин ярьж эхлэв:

	— Жанжин штабын чиглэл надад сайн ойлгогдохгүй байна... 

	Тэр бээр хэзээнийхээ янзаар, цаадуулыгаа үг болгоныг нь хүчлэн байж чагнахаар намуухан дуугаар, зугуухан, тов тод ярьж байна. 

	— Жанжин штабын зорилтын үндэс юу байна? Тэр нь манай гол хүчийг Баруун фронт дээр төвлөрүүлэхэд оршиж байна. Энэ зорилт юунаас үүдэж байна вэ? Энэ бол германчууд дайн хийсэн нөхцөлд гол цохилтоо, мэдээж, хамгийн богино зам болох Брест — Москвагийн чиглэлээр хийх гэж оролдоно гэсэн таамгаас үүдэж байна. Тийм зорилттой санал нийлж болох уу? Тийм зорилттой санал нийлж болохгүй гэж бодож байна. Германчууд энэ хамгийн богино замаар явахгүй гэж бодож байна. Тагнуулын бүх мэдээнээс үзвэл германчууд Украиныг булааж авахыг хүсэж байна. Тагнуулын энэ мэдээнд үг дуугүй итгэж болох уу? Мэдээж болохгүй. Тэдгээр мэдээнд төөрөгдүүлэх мэдээлэл, шал худлаа зүйл, тэнэг юм зөндөө бий. Хэдий тийм боловч Украин байнга дурдагдаж байгаа нь санаандгүй хэрэг биш. Яагаад санаандгүй биш байх вэ? Гитлерийг Зөвлөлт Холбоот Улстай дайтаад эхлэх юм гэж санавал, энэ бол урт хугацааны дайн болно, ЗСБНХУ бол, Польш юм уу, Франц биш, бас талх тариагүй, түлш шатахуунгүй, түүхий эдгүй бол тийм дайн явахгүй. Тэгэхээр, германчуудын хувьд Украины тариа, Донбассын нүүрс, Криворогийн хүдэр, Никополийн марганец онцгой ач холбогдолтой. Тийм учраас Гитлер гол цохилтоо баруун биш, баруун өмнөд чиглэлээр бэлтгэх болно. Нөгөөтээгүүр, Гитлер Балканд нэгэнт бэхжээд авсан юм чинь, тэндээс цохилт хийхэд түүнд амар байх болно. Ийм үндсийг удирдлага болгон төлөвлөгөөг боловсруулах хэрэгтэй. 

	Тэр бээр чимээгүй бодозносноо, 

	— Та нарт татгалзах зүйл байна уу, нөхөд өө? гэж асуув. 

	Германы Жанжин штабын төлөвлөгөөгөөр тэдний гол хүч Смоленск, Москва хоёр луу чиглэсэн байгааг Тимошенко, Шапошников, Жуков, Васильевский дөрвийн хэн нь маш сайн мэдэж байв. Түүгээр ч барахгүй, Гитлер Европын орнуудыг сөхрүүлж авахдаа, дайныг аль болохоор түргэн дуусгахын тулд юуны өмнө нийслэл рүү нь зүтгэлж байсан. Энэ бол түүний сайтар боловсруулсан, шалгагдсан, зөв нь нотлогдсон тактик. 

	Гэвч тэдгээрийн хэнд ч Сталиныг сөрөх зүрх байсангүй. 

	— За тэгвэл татгалзах зүйлгүй юм байна. Жанжин штабыг дахин бодож, төлөвлөгөөг арав хоногийн дараа илтгэхийг хүсье хэмээн Сталин асуудлыг хаав. 

	Аравдугаар сарын 14-нд төлөвлөгөөг дахин Улс төрийн товчоонд илтгэв. Энэхүү дахин боловсруулсан төлөвлөгөөнд гол цохилтыг баруун өмнөд чиглэлээр ирнэ гэж үзэж, түүгээр зөвлөлтийн цэргийг хамгийн их төвлөрүүлэхээр товложээ. 

	Сэтгэл ханасан Сталин, хурлын дараа цуг үдийн хоол идэхээр бүгдийг нь доод давхарт, гэр лүүгээ урив. 

	Сталин нөхөр Васильевскийн эрүүл мэндийн төлөө хундага өргөж, дарснаасаа бага зэрэг балгаад, гэнэт,

	— Нөхөр Васильевский, та шашны сургууль төгссөнийхөө дараа яагаад лам болоогүй юм? гэж асуув. 

	Сандарч мэгдсэн Васильевский өөрөө, бас гурван дүү нь амьдралын өөр зам сонгосон гэх маягийн юм бувтнав. 

	— За тийм байж, тэгэх хүсэл байсангүй, ойлгомжтой хэмээн Сталин инээмсэглэж, — Харин Микоян бид хоёр бол лам болох гэсэн, даанч бид хоёрыг, яагаад ч юм бэ, аваагүй юм гэснээ Микоян руу эргэж, — Юу билээ, Анастас, чамайг ламаар аваагүй бил үү? гэв. 

	— Аваагүй ээ, нөхөр Сталин хэмээн Микоян нотлов. 

	— За тэр дээ. Яагаад аваагүйг нь бид өнөөг хүртэл ойлгохгүй байгаа юм гээд Сталин гараа алдлав. 

	Жолоодогч нь тоглоом хийн наргиж, урамтай байгаад цөмөөрөө баярлан инээлдэцгээв. 

	Сталин чимээгүй азнаснаа дахиад Васильевский рүү харав. 

	— Нөхөр Васильевский, та нэг юм хэлбэл болох сон болов уу, та өөрөө ч, бас дүү нар чинь ч гэсэн эцэгтээ яагаад тусалдаггүй юм бэ? Миний л мэдэхээр бол нэг дүү чинь эмч, нөгөө нь агроном, бас нэг нь нисгэгч. Та нар бол бэлтэй хүмүүс. Та нар эцэг, эхдээ тусалж болох байсан гэж би бодох юм, тэгсэн бол өвгөн аль хэзээний тэр сүмээ хаях байсан байх. Тэр сүм нь яаж ийж амь зуухад нь л хэрэг болж байгаа шүү дээ. 

	Жолоодогч юу хэлэх гээд байгаа, энэ бүхэн Васильевскийн хувьд яаж эргэхийг мэдэхгүй учир одоо инээх хүн алга. 

	Васильевский сэтгэлээ барьж ядан байж,

	— Ийм юм л даа, нөхөр Сталин, би бүр 1926 онд эцэг эхээсээ аливаа харилцаагаа тасалсан юм гэж тайлбарлав. 

	— Эцэг эхээсээ харилцаагаа тасалсаан? хэмээн Сталин үнэхээр гайхаж байгаа дүр исгэн асуув. — Яагаад тэр билээ, хэрэв нууц биш бол?

	— Тэгээгүй бол би манай намын эгнээнд байхгүй байх байсан, Жанжин штабын системд битгий хэл, Улаан армид ч алба хааж чадахгүй байх байсан. 

	— Манай нам, манай арми үнэхээр тийм журамтай гэж үү? хэмээн аанай л гайхсан янзтай асуув. 

	Нам, арми хоёр чухамхүү тийм журамтайг бүгдээрээ мэдэх боловч үүнийг нөхөр Сталинд хэн нь ч нотлон хэлсэнгүй. Нөхөр Сталин өөрөө үүнийг сайн мэдэж байгаа юм чинь. 

	Гэвч Васильевский өөрийнх нь хэлсэн үг зүй ёсных гэдгийг батлах ёстой, тэгэхгүй бол Сталины нүдэнд худалч хүн болж харагдана гэдгийг ойлгож байв. Тэгээд ингэж хэлэв:

	— Нөхөр Сталин, таныг болгоовол, би танд нэг ийм явдлын тухай ярьж өгье... 

	— Тэг л дээ... 

	— Хоёр долоо хоногийн өмнө, энэ олон жилийн хугацаанд санамсаргүй, анх удаа эцгээсээ захиа авлаа. Би 1926 оноос хойш биеийн байцаал бөглөх болгондоо, миний эцэг санваартан, түүнтэй биеийн болон бичиг захидлын ямар ч харилцаа байхгүй гэж бичдэг юм. Тэгтэл гэнэт захиа ирлээ. Энэ захидлын тухай би тэр дор нь намын байгууллагынхаа даргад илтгэсэн. Тэгээд дарга маань надад, захидалд хариу өгөхгүй байх, цаашид ч эцэг эхтэйгээ хуучин янзаар харилцахгүй байх шаардлага тавьсан. 

	Сталин ширээний ард суугаа Улс төрийн товчооны гишүүдийг гайхан харав. Цаадуул нь өөрсдөөс нь юу шаардаад байгааг сая ойлгож, хариуд нь мөн гайхаж, тэр ч бүү хэл, дургүйцэж байгаагаа царайгаараа илэрхийлэв. 

	— Танай намын дарга тэнэг толгой, Жанжин штабт ажиллах эрх түүнд байхгүй, Жанжин штабт годилууд биш, ухаантай хүмүүс хэрэгтэй. Улаан Арми нийгмийн гарлаар хуваагдмал биш, нэгдмэл, цул байх ёстой. Лениний эцэг тайж хүн байсан, Ленин эцэг эхээсээ татгалзаагүйг та нар мэднэ. Нөхөр Васильевский, би танаас, танай дүү нараас, эцэг эхтэйгээ нэн даруй харилцаа тогтоохыг, тэдэндээ тусламж байнга үзүүлж байхыг хүсэж байна. Бас энэ тухай танай намын байгууллагын даргад уламжлаарай, мэдээж, тэр үед чинь тэр хүн намын дарга хэвээрээ байвал, тэр хүн Жанжин штабт ажиллаж байвал уламжлах хэрэг шүү дээ. 

	Мария Константиновна Москвагаас ирсэн бичгийг Глебт дамжуулав: Урлагийн хороо түүнд Залуу үзэгчдийн театрт зураачаар ажиллах боломжтой хотоо сонгохыг санал болгожээ. Нэр заасан хотуудынх нь дотор Калинин байж. Тэнд уран сайхны шинэ удирдагчтай болсон, хуучин нь байхгүй, Глеб түүнээс болж тэр театраас гарсан. Глеб Калининг сонгов. 

	Гэхдээ мань хүн яарахгүй байв. Ленагаас болж явахаа хойшлуулаад байгаа нь илэрхий. Түүнд сэтгэл алдарчхаж. Охидтой уулзахаа больсон. Саша ч бас больсон, залхаж гүйцэж. Мөн навс уухаа больцгоосон. 

	Глеб нэг удаа Ордонд сүрхий догдолсон байдалтай хүрч ирэв. 

	— Миша Каневскийг баривчилчхаж. Бас өөр ч зарим хүнийг тэгсэн гэцгээж байна. Уфаг цэвэрлэж байх нь. Саша,

	— Хичээлийнхээ дараа Лена дээр очицгооё гэв. 

	— Шөнө очихоор чинь тэд нарыг сандраачихна. Гэгээтэй дээр одоо явах хэрэгтэй. 

	— Бидний оронд энэ бүлэгтэй хичээллэж байхгүй юү, чи хөгжмөө тоглоод, эд нар сургуулилж байг гэж Саша Стасикаас гуйв. 

	Нэг машин бариад, үйлдвэрийн тосгон хүрцгээв. 

	Пүнзэн байшингийн суурины манаасан дээр, нэг нь хөгшин, таяг тулчихсан, нөгөө хоёр нь арай залуу гурван авгай сууж байна. 

	— За эгч нар минь, нэг гуйлга байна хэмээн Глеб малилзав, — Елена Ивановна Будягинаг дуудаад өгөхгүй юү. Өөрсдөө орохоос айж байна. 

	— Юунаасаа айгаа вэ? гэж нүд нь гялалзсан эмгэн асуув. 

	— Энэ чинь эмэгтэйчүүдийн байр, охид барьж аваад тавихгүй. 

	— Тэр ч магадгүй шүү гээд авгай инээв. — Ямар сайхан залуус вэ. Хаанахын багачуул болж байна?

	— Нэг тосгоныхон, нэг пийшин дээр эсгий гутлаа хатаацгааж байсан улс. 

	— Яасан алиа сухай вэ, нэр чинь хэн юм, Ленад юу гэх юм? гэв. 

	— Тосгоныхон чинь иржээ, бэлэг сэлттэй ч яваа юм уу гэсхийгээд хэлчих. 

	Лена Хөдөлмөрийн ордонд очихдоо өмсөж явсан хээгүй даашинзтайгаа гарч ирээд, тэдэн рүү гайхасхийснээ, яагаад ч юм бэ, арагшаа хулмаганан харав. 

	— Хүүхдийн талбай руу очицгоо, тэнд вандан сандал байгаа гэж эмгэн хэлж өгсний дагуу тийшээ очицгоов. 

	— Бидний танил, Ленинградаас хөөгдсөн нэг төгөлдөр хуурчийг баривчилсан байна. Өөр ч бас зарим нэг хүнийг авч явсан гэлцэж байна. Цөлөгдсөн хүмүүсийг эндээс түүж байх нь. Чамайг ч шүргэж мэдэх юм гэж Саша ярив. 

	Лена чимээгүй сонсож байснаа, хараагаа дээшлүүлэв. 

	— Манай үйлдвэр дээр тайван байгаа. 

	— Тэр ч цаг хугацааны л асуудал. 

	— Мэдээж, гэхдээ үйлдвэрийг барьж дуусахаас нааш хэнд ч, ялангуяа жирийн ажилчдад гар хүрэхгүй гэж бодож байна, ажилчид одоо их дутагдаж байгаа. 

	— Хэзээ барьж дуусах юм?

	— Сарын сүүл рүү. 

	— Чи тэгээд баривчлахыг нь хүртэл хүлээх санаатай юм уу?

	— Би яах сан билээ?

	— Яваад өгөхгүй юү. 

	— Хаашаа?

	Глеб сандал дээрээс босов. 

	— Лена, цаг алдахаа больцгооё. Калинин явцгаая. Нэн даруй. Миний гэр, ажил тэнд байгаа, өөрийн хүмүүс ч бий. Хоёулаа бүртгүүлээд, та миний овгийг авчих, хүү чинь бидэнтэй цуг байна, тэр чинь бас миний хүү болно. 

	Лена түүн рүү духайсхийн харав. 

	— Хонгорхон Глеб минь, танд баярлалаа. Би тантай аз жаргалтай байх байснаа би мэдэж байна. Гэвч тэд нар намайг тэртэй тэргүй олно, тэгсэн цагт та бас зовох болно. Би таныг зовоосой гэж хүсэхгүй байна. 

	— Таныг хэн ч, хэзээ ч олохгүй, би таныг хамгаалж чадна гэж Глеб зөрөв. 

	— Миний хэрэг мандаж эхлэхэд манай хөрш надад яваад өг гэж зөвлөсөн боловч би үгэнд нь ороогүй юм. Тэгээд буруудсан, одоо чи тэр алдааг хийж байна гэж Саша ятгав. 

	Цаадах нь толгой сэгсрэв. 

	— Тэгэхэд чи хүссэн зүгтээ яваад өгч болох чөлөөт хүн байсан. Харин би бол Уфагаас явснаараа оргосон болно, бүх холбоотын эрэл зарлаж олоод, зөвхөн “гэр бүлийн гишүүн” гэдгээр төдийгүй нэмэлт зүйл ангиар шүүнэ. Глеб минь, чи бид хоёр үүнээс эрт уулзаагүй нь харамсалтай, би элдвийг бодолгүй таны саналыг шууд хүлээж авах байсан гэснээ, түүн рүү энхрий харцаар хараад, — Глеб, угтаа бол та надад хайрын сэтгэлээ санал болгож байна, тийм биз дээ? гэв. 

	— Тийм, гэхдээ би бас танд дээр нь эрх чөлөөг санал болгож байна. 

	— Надтай бол та өөрөө тэр эрх чөлөөгөө алдана. Аль ч хоромд өөрийг чинь, бас дотнын хүнийг чинь баривчилж мэднэ гэсэн бодолтой амьдрах бол аймшигтай гээд Глебийн мөрөн дээр гараа тавьж, — Глеб, та бол миний дотнын хүн... Танд үнэнээ хэлэхэд, над шиг хүнд энэ пүнзэн байр, үйлдвэрийн харласан барилга энэ тэрээс хорихын байр ялгарах юм байхгүй. Хориход, тэр ч бүү хэл, арай тайван гэж би бодож байна гэв. 

	— Тэгвэл хориход чамд илүү тайван байх хэрэг үү?

	Тэр бээр Сашагийн дуунд эвгүй аяс байхыг мэдээд түүн рүү анхааралтай харав. 

	— Тийм, би тэгж бодож байна. 

	— Тэгвэл хэний өмнөөс тайван байх болж байна? Хүүгийнхээ өмнөөс тайван байх юм болов уу? Чамд түүнээс үнсэлт дамжуулаад л, чамаас түүнд шоколад хүргэж өгөөд л?

	— Саша, чи надтай яасан хатуу ярьж байх юм бэ?

	— Таныг ийм байхад би өөрөөр яаж ярих вэ дээ. Төрсөн эцэг эхийн чинь туршлага таныг үнэхээр юунд ч сургасангүй гэж үү? Толгойгоо тавьж өгч, өөрсдийгөө залгиулсан. Эрэн сурвалжлахаас л айж байна! Ямар шүүх чамайг шүүсэн юм? Ямар ч шүүх шүүгээгүй! Чамд хэдэн жилийн ял өгсөн юм? Хэдэн ч жилийнхийг өгөөгүй. Нэг хот руу явахыг хууль бусаар тушаасан. Тэгээд та нар үг дуугүй захирагдаж, энд хорих ангийг хүлээхийн тулд яваад өгсөн. Чи чинь цэвэр паспорттай шүү дээ. Гурав хоногийн дараа Глебтэй бүртгүүлчихнэ, чамд өөр овогтой шинэ паспорт өгнө. Тэгээд хэн ч чамайг олохгүй. Гэтэл чи айгаад, хулчийгаад байна! Боол болж амьдраад сурчихсан, боол чигээрээ үхнэ дээ. Тэгж байвал таарна! 

	Лена газар шагайн зөндөө удаан дуугүй байснаа Глебээс,

	— Глеб, та байрны чигт харж байна. Тэнд хэдэн эмэгтэй байна? гэж асуув. 

	— Дөрөв. 

	— Та нарыг ирэхэд гурав байсан уу?

	— Тэгсэн. 

	— Дөрөв дэх нь ногоон ноосон цамцтай байна уу?

	— Тийм байна. 

	— Биднийг ажиглагчдын нэг нь. Тийм учраас би байр хүртэл дөхүүлж өгөхийг зөвшөөрөхгүй байсан юм. Хэрэв би одоо та нартай явчхаад, эргэж ирж хонохгүй бол, эсвэл бүр өглөө ажилдаа гарахгүй бол намайг хайгаад бөөн юм болно. Бид одоо шууд яваад өгч чадах уу? Галт тэрэг байна уу?

	— Ленинградын суудал өдөр, арван хоёрт явдаг юм. 

	— За тэр дээ! Би зөвхөн амралтын өдөр л явж чадна. 

	— Тэр чинь хэзээ юм?

	— Нөгөөдөр. 

	— Хүлээх осолтой, заавал галт тэргээр явах албагүй, усан онгоцоор явж болно, дараа нь нэг газар өөр унаанд шилжээд суучихгүй юү гэж Глеб өгүүлэв. 

	— Хонгорхон Глеб минь, тэдний хүмүүс чинь галт тэрэгний буудал, усан зогсоол, тэр ч байтугай автобусны буудал гээд хаа сайгүй байгаа. Манайхнаас ганц нэг хүн явах гэж оролдоод баригдсан. Энд аль болохоор хожуу мэдэх нь чухал, тийм учраас амралтын өдөр оргох хэрэгтэй. “Оргох” гэж ямар үг вэ дээ... гээд Лена мушилзав. 

	— Надад бол таалагддаг үг гэж Глеб тоглоом болгох гэж үзэв. 

	Саша бослоо. 

	— Нөгөөдөр өглөө бид чамайг гэртээ хүлээж байя. Эртхэн ирэхийг хичээгээрэй, өөр ч хувилбар гарч ирж магадгүй. 

	— Би яг есөд очно. Юм хумгүй очно гэдгийг та нар ойлгож байгаа гээд инээмсэглэв. Яг хуучных нь ичингүйрсэн инээмсэглэл мөн дөө. — Глеб, та л намайг шинэ өмсгөлтэй болгох ёстой болно доо. 

	Глеб маргааш нь ажлаас халагдах юмаа цэгцлэв. Семён Григорьевич баахан ярвайсан боловч хүн шинэ ажлынхаа газар луу явах гэж байгаа юм чинь яалт ч үгүй болжээ. Глеб түүнд гурав хоногийн дараа явна гэж хэлээд, өөрөө Ленинградын маргаашийн суудалд тасалбаруудаа авчээ. Тэндхийн танилууд нь бүгдийг жин тан болгож өгсөн аж. 

	Глеб орой гэртээ юм хумаа эмхэлж байхдаа Сашад,

	— Алга гэж мэдэхэд нь тэр аль хэзээний Калининд байж байна, учрыг нь олох гэж байх хооронд нэгэнт Елена Ивановна Дубинина болчихно. Энэ нэр аятайхан сонстож байна уу? гэв. 

	— Сонсголонтой байна. 

	— Бүх холбоотын эрэл зарлах уу? Энэ бол цагдаа, хотод суух зөвшөөрөл, боловсон хүчний хэлтэс энэ тэрд хамаатай. Иргэний гэр бүлийн байдлыг бүртгэх газраар шагайхгүй. Нэмэрт нь түүний хуучин паспортыг дээгүүр нь сараачаад надад өгчихнө, танил охид байгаа, би тэрийг нь шатаачихна. Хүүг нь өөрсөд дээрээ авна, тэгж байтал нэг мэдсэн чинь өөрсдийнхийгөө бүтээчихнэ. 

	— Нэг их ухаан зарах ажил биш. 

	Глеб эцэст нь чемоданаа хааж, дээр нь баян хуураа тавиад ширээ рүү суув. 

	— За, үдэлтийн ганц ганц хундага татацгаах уу?

	— Ленагийн дэргэд чи энэ тухайд арга буюу хумигдана шүү, нөхөр минь. 

	— Бүү санаа зов. Бүгд ухаалаг хязгаарын дотор байх болно. Би чинь одоо хариугүй гуч хүрлээ шүү дээ, ялдам минь. Чиний Пушкин чинь гэрлэх тухайд юу гэсэн билээ?

	— “Хорин насандаа дэгжин эсвэл хийморьтой явагч, харин гучин насандаа хожоотой гэрлэгч”. 

	— Аль вэ, үүний чинь төлөө татчихъя. 

	Хоёулаа татчихав. Глеб лонхыг бөглөж шүүгээ рүү хийв. 

	— Болоо! Чамд үлдээлээ. 

	Дахиад ширээ рүү суув. 

	— Илүү олон юм ярихыг хүсэхгүй байна, ялдам минь. 

	— Чиний үг цөөтэйг би мэднэ гээд Саша инээд алдав. 

	— Чухмаа чухам. Гэхдээ би чамд ийм юм хэлнэ. Түүнийг шуудан дээр хармагц энэ бол миний хувь тавилан гэж шууд ойлгосон. Юмны учир, ялдам минь, түүний хөөрхөн, олон хэл мэддэг энэ тэрд нь байгаа юм биш, шал өөр юманд байгаа... 

	Мань хүн чимээгүй бодозносноо үргэлжлүүлэв:

	— Тэр чинь чамтай нэг үүлдрийнх шүү дээ, эелдэг зантай. Гэхдээ түүний энэ чанар нь надад бол энхрийлэх, сүслэх сэрэл төрүүлж байгаа юм, ийм эрхэмсэг үг хэлж байгааг минь уучлаарай. Чи эр хүн юм бол энэ хорвоод үхлүүт барьцтай бух нохой байх ёстой. Харин тэр бол хүүхэн, бух нохой байж чадахгүй. За тэр чиний Ульяна бол... 

	— Чи түүнийгээ ав л даа. 

	— Хэнийх гэдэг нь чухал биш. Ульяна бол бух нохой. Харин Лена бол хүүхэн, би түүнийг хамгаалж, энэ булай хорвоогоос сэргийлж байхыг хүсэж байна. Би түүнийг дэр мод чирдэг гэж дуулаад, тийшээ очиж тэр муусайн захирал, аравны дарга энэ тэрийг нь хэмх балбамаар санагдсан, би бүр тийм хачин болчихсон. Нэг юмыг өөртөө уучилж чадахгүй байна: хоёр долоо хоногийн өмнө, Москвагаас бичиг ирэнгүүт яагаад түүнийг шууд аваад явчихсангүй вэ. Хулчийсан юм, ялдам минь. Тийм хүүхэн! Яасхийж эвийг нь олох вэ? Яаж хэлэх вэ? Яаж санал тавих вэ? Тэгээд Каневскийн тухай мэдэнгүүт: аминд нь орох хэрэгтэй, ямар ч байсан аврах хэрэгтэй гэж шууд шийдсэн. Хайртай, хайргүй нь огт хамаагүй, гол нь түүнийг эндээс авч явах... Гэтэл одоо сонсоо биз? “Та бол миний дотно хүн”. Ямар вэ дээ?! “Би тантай аз жаргалтай байх байсан”. Ямар вэ, ялдам аа?! Чамд хэн нэгэн ийм үг хэлж байсан уу? Надад бол хэзээ ч үгүй!

	— Лена гайхамшигтай хүүхэн, би түүнийг олон жил мэднэ. Би та хоёрын өмнөөс баяртай байна. Харин одоо унтацгаая. Чи бид хоёр чинь үд болтол хурхираад сурчихсан улс, маргааш эрт босох ёстой... 

	 

	Тэр хоёр есөн цагт яг бэлэн байсан боловч Лена хараахан ирээгүй байв. Глеб өрөөн дотуур хий холхин, ирж явна уу, үгүй юү гэж байн байн цонх руу очно. 

	— Ямар нэг саад гараа биз, ингээд ирнэ гэж Саша түүнийг тайвшруулна. 

	Цаг арав боллоо, дараа нь арван нэг... Галт тэрэг цагийн дараа... 

	— Галт тэрэгний буудал руу шууд очсон юм болов уу? гэж Глеб дэмий таамаг тавив. 

	— Юу гэж тийм тэнэг юм хийх вэ, амралтын өдрийг нь л хойшлуулсан болж таарах нь. 

	Арван хоёр цагт тэр хоёр Ленагийнх руу явцгаалаа. 

	Байрны манаасан дээр түрүүчийн удаа ярилцсан, нөгөө таягт авгай сууж байв. Саша, Глеб хоёрыг хараад,

	— Явцгаа, багачуул минь, явцгаа, Лена байхгүй гэж аяархан хэлэв. 

	— Түүнийг хэзээ аваад явчихаа вэ?

	— Өчигдөр, явцгаа, явцгаа. 

	Тэр хоёр хөдөлсөнгүй. 

	Эмгэн Глебийг хуруугаараа дохин дуудав. 

	— Тэр чинь ямар ястан юм бэ, хүү минь?

	— Орос шүү дээ. 

	— Тэгвэл ямар сүсэгтэй юм бол? Үнэн алдарт уу, эсвэл өөр аль нэг үү?

	— Үнэн алдарт. 

	— Бурхан өршөөх болтугай хэмээн эмгэн шивнэв. 

	Егор Сазановын гудамж дахь ДЯАК-ын байрны үүдний танхимд тэд биеийн байцаалын хуудас бөглөв: Будягина Елена Ивановна, 1911 онд төрсөн, хаяг — Нефтегаз тосгон, асууж байгаа хүн — Дубинин Глеб Васильевич, төрөл садны ямар холбоотой... 

	— Сүйт хар хүү гээд биччих гэж Саша зөвлөв. 

	— Үгүй ээ, бөл ах гээд биччихье, тэр нь дээр. 

	— Будягинтай төрөл болох гэж бүү зүтгэ, ойлгов уу? Сүйт хар хүү гэж бич!

	— Хэн ч өөрийгөө сүйт хархүү гээд хэлчхэж болно, нохой гахайн чинээ ч тоохгүй. Харин хамаатанд нь бол? Магадалгаа өгөхгүй байх гээд үзэг л дээ!

	— Битгий амьтан үргээчих. Журам эвдэхийн хэрэггүй!

	— Мэдэж байна, ялдам минь! Гол нь чи битгий хоншоороо дүрээд бай, хамаг хөгжмийн хөг алдуулахаас цаашгүй. 

	Глеб цонх руу очиж тогшоод, бөглөсөн хуудсаа өгөв. 

	— Хүлээгээд байж бай!

	Хэдийгээр тэнд цөөхөн хүн байсан ч тэр хоёр бишгүй удаан хүлээлээ. Тамхиа ээлжээр гарч татацгаав. Глеб бичгээ өгсөн цонх руу тэсэж ядан хялалзаж, нааш цааш холхино. 

	— Дубинин!

	Глебийг цонх руу очиход, Саша хажууд нь очиж зогсов. 

	— Паспорт оо!

	Саша гараас нь барьж авав — битгий өг!

	— Та миний паспортаар яах гээ вэ?

	— Магадалгааг эзнийг нь нотолсон баримт бичгээр өгдөг юм. 

	Глеб Сашаг цааш нь түлхээд, паспортаа гаргаж өгөв. 

	Цонх хаагдлаа. 

	Тэр хоёр холдосхийн зогсов. 

	— Чи эд нарт яах гэж паспортаа өгч байгаа юм?! Надад одоо алга гээд л хэлчихгүй. Одоо Уфад Будягины хамаатныг оллоо гээд сүйд болно. Оройтоогүй дээрээ эндээс зайлъя! Калининд очоод шинэ паспорт олно биз гээд Саша Глебийг үүд рүү чангаасан боловч цаадах нь дахиад түүнийг түлхчхэв. 

	— Ленаг хаана байгааг мэдэхээс нааш би эндээс явахгүй. 

	Түүний бодлыг өөрчлөх арга алга. Хэзээний болгоомжтой хүн чинь одоо дөргүй юм шиг зүтгэж байна. 

	Цонхны дэргэдэх хаалга нээгдэж, нүдний шилтэй, бүдүүн бахим офицер үзэгдэв. Тэр бээр цаасаа ойртуулж хараад,

	— Дубинин! гэв. 

	— Би Дубинин байна. 

	Офицер түүн рүү анхааралтай харснаа, хаалгаа томсгон онгойлгоод,

	— Ийшээ оръё! гэв. 

	— Яах гэж?

	— Яахыг танд тэнд хэлж өгнө, орцгооё!

	— Яагаад энд биш, тэнд гэж байгаа юм?

	— Та Елена Ивановна Будягинагийн тухай магадалгаа хүсэж байгаа юу?

	— Тийм, би. 

	— Тэгвэл тэр магадалгааг чинь тэнд л танд өгнө шүү дээ. 

	Саша тэдэн рүү очив. 

	— Глеб, ажлаасаа хоцрох нь. 

	Офицер түүн рүү бүлтийн харав. 

	— Та юун хүн бэ?

	— Нөхөр нь. Ажил руугаа явж байсан чинь ийшээ цуг оръё гэхээр нь орж ирээд байна. 

	— Тэгвэл та яв. Нөхөр чинь таныг гүйцээд очно. Иргэн Дубинин, орцгооё. 

	— Глеб! хэмээн Саша түүний ханцуйнаас угзрав. 

	Офицер түүний мөр лүү бүдүүлгээр түлхчхээд, Глебийн араас орж, хаалгаа тасхийтэл хаалаа. 

	Саша үзэн ядах, цөхрөх хослон, хүчин мөхөс байгаадаа гутран бахардав. Хашхичиж эсэргүүцэх үү? Хэдэн дөрвөлжин нүүртэй мангар юм гарч ирээд, гарыг нь мушгиж балбачхаад, шоронгийн өрөө рүү хийчихнэ, тэндээс гарах зам тодорхойгүй. Улс орны эрх мэдлийг эрүүгийн бүлэг булаагаад авчихсан, түүнтэй яаж тэмцэх вэ?! Гарцаагүй үхэл рүү явах уу? Түүний үхэл хэнд ч, ямар ч тус хүргэхгүй, тэр ч бүү хэл, түүний тухай хэн ч олж мэдэхгүй. 

	Саша гадагш гарч, нэг машин зогсоогоод, Семён Григорьевичийн хаягийг хэлэв. Глеб тэр хоёр эртний харилцаатай, нэмэрт нь Семён ДЯАК-ын клубт хичээл зааж байсан, ямар нэг хэлхээ холбоо гарцаагүй үүссэн байж таарна, хэрэгтэй товчийг нь олж дараад, Глебийг аврах ч юм бил үү?

	 

	Семён Григорьевич Сашагийн ярьсныг сонсоод, ямар нэг юм мэдэж өгөхөөр амлав. Юу ч мэдэж чадсангүй гэж өдрийн сүүл рүү мэдэгдээд, Сашагаас хараагаа дайжуулан, жүжигчний сайхан дуугаараа ийн нэмж хэлэв:

	— Сашенька, таны хоёр бүлгийг би өөрөө дуусгая, та ажилласан цагийнхаа тооцоог Ноннагаар өнөөдөр бодуулж болно. 

	За тэр. Өөрөөс нь ангижирч байна. Глебт бас тус болохгүй нь. 

	— За тийм байж, тооцоогоо бодуулж болж байна. Гэхдээ тэгээд гүйцэхгүй шүү, Семён Григорьевич, танайд тэднээс тэдэнд ажилласан гэсэн магадалгаа надад хийж өгөх хэрэгтэй, чөлөөлөгдсөн тухай паспортад тэмдэг дарах хэрэгтэй гэж Саша өгүүлэв. Тэгээд халааснаасаа бичиг баримтаа гаргаж дундаас нь үйлдвэрчний батлахаа олж нээв. — Тэгнэ ээ тэр, сүүлийн гурван сарын татвар төлөөгүй байна. Би ч ийм л хариуцлагагүй өртөн дөө. 

	— Саша... Гэхдээ та ойлгож байна уу?! Та энд саатах хэрэгтэй болно. 

	Саша дал мөрөө хавчив. 

	— Надад яарах юм огт алга. Өөр ажил ч олж магадгүй. 

	Семён Григорьевичийн нүд нь бүлтийгээд ирлээ. 

	— Би таныг арай хэрсүү гэж бодож байсан юм. Таны хамгийн дотнын нөхрийг чинь барьчихлаа. Таны надад санал болгож байсан хүүхэн бас баригдсан. 

	— А-яа-яа, Семён Григорьевич, та өөрийнхөө энд ямар гэгчийн үүр барьсан юм бэ хэмээн Саша инээд алдав. 

	Тэр бээр түүний айсан царайг харж бахаа хангав. Сашаг нүд ирмэхийн зуур алга болгох санаатай гэнэ. Үгүй шүү, тэгж амархан алга болохгүй! Зугтахгүй, зайлахгүй! Хүссэн цагтаа л явна. Шоронд хийх үү? Хийцгээ л дээ. Ямар ч байсан өөрөө ухаан жолоогүй зугтах бодолгүй байна. Хүчин мөхөс нь үнэн, Лена, Глеб хоёрын төлөө мань хүн юу ч хийж чадахгүй байна, гэхдээ тэр хоёрыг зүгээр тэгээд орхичихгүй. 

	— Болгоож үзээрэй... хэмээн Семён Григорьевичийн дуу сөргөлдөх аястай болоод ирлээ. — Тэр хүүхний чинь би барааг нь ч хараагүй, овгийг нь сонсонгуутаа ажилд авахаас шууд татгалзсан. 

	— Наадахыгаа өөрийнхөө гавьяа гэж үзэж байна уу? За яах вэ, энэ сэдвээр ёс суртахууны мэтгэлцээн хийхээ больё. Та намайг явуулахыг хүсэж байгаа чинь тодорхой байна. Мария Констаниновна ийм тушаал буулгаа юу?

	— Тийм, Мария Константиновна ч таны хувьд яваад өгөх нь хамгийн зөв гэж үзэж байгаа. 

	— Таныг яв гэж зөвлөхгүй байна уу?

	— Бид дахиад хоёр бүлгийг төгсгөх ёстой. 

	— Тийм байх... “Хоёр бүлэг”. Та тэднийг төгсгөхгүй дээ, Семён Григорьевич. Та нүглээс зугтаад арилж өгнө. Араасаа нэхэл дагал болгохгүйн тулд, элдэв гомдол санал гаргуулахгүйн тулд дутуу үлдсэн цагийнхаа мөнгийг буцааж өгнө дөө. Бас бүх бичиг баримтаа ёсоор нь бүрдүүлнэ дээ. Би ч бас тийм л юм шаардаж байна. Миний баримт бичиг ч ёсоороо байх ёстой. Мария Константиновнад үүнийг уламжилж өгөөрэй. 

	Мария Константиновна Саша руу эвгүй хараад, паспортад нь тэмдэг дарж, үйлдвэрчний батлах дээр нь татвар төлсний марк нааж, Аялан тоглох товчоонд ажилласан тухай магадалгаа хийж өгөв. Тэгээд, одоо гүйцсэн, энд суугаад байхын хэрэггүй, явж үз гэх маягтай утсаа барьж авав. Үл тоомсорлосон, муухай хандлага. 

	Саша паспорт, үйлдвэрчний батлах энэ тэрээ авч, яаралгүй халааслаад,

	— Баярлалаа. Би Москвад очиж таарах байх. Ульяна Захаровнад юу уламжил гэж тушаах сан бол? гэв. 

	— Ульяна Захаровнад аа? Та чинь түүнтэй танил юм уу? хэмээн хүүхэн шижээргүй харав. 

	Мөн яатуу яа!

	— Мартчихаа юу? хэмээн Саша гайхсан царайлав. — Би ч бас бага зэрэг мартагнасан байна. Би чинь нэг тохилог өрөөнд хэнтэй мөөгөөр даруулан архи ууж, толины доорх орон дээр хэнтэй хэвтэж байлаа? Чи сануулах юм биш биз?

	Ширээнийхээ ард тонгойн суугаа хүүхний буриад царайд шанаа нь тодроод ирэх шиг ч. 

	— Дуугай байна уу? Яагаад цагдаа дуудахгүй байна? Яагаад авраарай, туслаарай гэж хашхичихгүй байна? Манай өрөөнд танхайрч байна гэж!.. Айж байна уу? Мөөг, ор энэ тэрийн тухай намайг ярина гэж айж байна уу? Айх хэрэггүй, би ярихгүй. Чамаар нэрээ баастахыг хүсэхгүй байна!

	Глеб маргааш нь ирсэнгүй, долоо хоногийн дараа ч ирсэнгүй. Юм хумыг нь авах гэж ч хүн ирсэнгүй. Зулбасгууд, хүний шаарнууд! Саша ийм үзэн ядах сэтгэлд хэзээ ч автаж байгаагүй, ингэж өс авахын түүс хэзээ ч болж байгаагүй. Өр төлөөсний цаг иртэл амьд явах юм сан. 

	Тэр бээр гэрийн эзэгтэйтэй тооцоо хийж, Глебийн чемоданыг эмхлэв. Глеб ирэхгүй хоёр сар болчихвол чемоданыг нь эгч авгайд нь явуулах ам өчиг баян хуурч Лёнягаас авав. 

	Шуудан дээрээс ээж рүүгээ утасдав. Хуучин янзаар тайван, хөгжүүн ярив. Уфагаас явж байгаа тухайгаа ганц үг ч цухуйлгасангүй. Ярианыхаа төгсгөлд цухас мэт боловч сайн ойлгогдохоор,

	— Бидэнтэй сургуульд цуг байсан Лена энд байсан гэж хэлэв. 

	— Тийм, тийм, би мэднэ. 

	— Түүний бие муудсан, удаан хугацаагаар... Хамаатан саднаас нь мэдэх хүндээ дуулгаарай. Чи ойлгов уу?

	— Ойлголоо, ойлголоо, би дуулгана. 

	Ээж нь, мэдээж, Варяг хэлж байгаа. Түүнд л дуулгана. 

	Максимыг Москва руу шилжүүлсэнд Нина сэтгэл хангалуун байв. Орлого талаасаа арай дордох ч арай тайван болно. Москвад ч шоронд хийж байгаа, гэхдээ Максим Москвад тэгтлээ анзаарагдахгүй. Харин энд бол бүх юм нэг дор, хашаагаар хүрээлэгдсэн цэргийн хотхон, шахцалдуулан барьсан хоёр давхар, дөрвөн давхар байшингууд, бахь байдаг хэдэн хүний царай, нөгөө л болгоомжилсон харц. Максим Зөвлөлт Холбоот Улсын баатар, гэтэл чухам тэр баатар гэдэг нь, хэдийн хорооны захирагч болчихсон нь атаархал төрүүлнэ. Нина, Максим хоёр ийм занд дургүй, тэд хэзээнээс нааш ухаан, авьяасын давамгайллыг хүлээн зөвшөөрч ирсэн. Одоо бол хоёр санаалах, худал ярих, хов хүргэх энэ тэр л зан суртахууны хэм хэмжээ болжээ. Дарга нарын авгай хүүхнүүд өдөр нь болохоор нөхрийгөө албанаасаа эргэж ирэх эсэхийг мэдэхгүй, эр нөхрөө гэртээ ирсэн хойно, нь болохоор түүнийг шөнө нь барихаар ирэх эсэхийг мэдэхгүй. Нина нийтийн адил баривчилгааны талаар ярихаас айна, гэхдээ шөнө нөхрийг нь бариад явчихсан хөрш хүүхэндээ сэтгэл засах хоёр үг яаж хэлэхгүй байх билээ, шатан дээр таараад буруу харчих болж байна уу?

	Нисэх хүчний командлагч Флеровскийг баривчилсан, Номхон далайн флотын командлагч Викторовыг бүх штабтай нь баривчилсан, Приморскийн цэргийн бүлэглэлийн командлагч Федько, дараа нь оронд нь томилогдсон Левандовский нарыг буудан цаазалсан... 

	Маршал Блюхерийн тухай шивнэлдэнэ. Москвад дуудан авчирч, Улс төрийн товчоон дээр шүүмжилсэн гэх. Гэхдээ Сталин түүнтэй эв найртай харилцаж, шинэ стратегийн төмөр зам барих асуудлаар түүнтэй зөвлөлдөж байсан бол Ворошилов түүнд Сочийн зусланд гэр бүлээрээ очиж амрахыг санал болгож. Тэгсэн чинь түүнийг чухам тэр зуслан дээрээс баривчилж, Москвад авчраад, дөрвөн мөрдөгч эрүүдэн байцааж, өрөөсөн нүдийг нь бүлт цохижээ... “Адраад байвал үлдсэнийг чинь бүлт цохино шүү...” Берия дээр авчирсан чинь мань хүн түүнийг буудчихжээ. Авгайд нь найман жилийн хорих ял зааж, хэдэн хүүхдийг нь хүүхэд хуваарилах газраар тарааж, найман настай хамгийн бага нь ор сураггүй алга болжээ. 

	Энэ бүхэн үнэн эсэхийг Нина мэдэхгүй, ямар ч байсан тэгж ярьцгааж байж. Максимаас асуусан чинь,

	— Энэ мэт яриаг битгий сонсож бай! гэж. 

	— Би сонсохгүй байлаа гээд юу өөрчлөгдөх юм бэ?! гэж Нина дүрсхийгээд, өрөөнөөсөө гарчээ. 

	Дараа нь тунгааж бодоод, тэгж уурласандаа харамсав. Максимын хамаг мэдрэл байдгаараа хөвчирчихсөн байгаа, түүнийг улс төрийн хэлтэс, намын байгууллага, онцгой хэлтэс энэ тэр маш сэрэмжтэй мөшгөн ажиглана, харьяа хүн болгоныхоо өмнөөс, тэдний хэлсэн үг болгоны төлөө хариуцлага хүлээнэ. Тийм учраас саяны асуултад нь тэгж ширүүн хариулж л дээ, түүнд энэ тухай ярихад яаж амар байх вэ. Дуугүй л өнгөрөх ёстой байж, одоо тэвчих хэрэгтэй, энэ хотхонд хэдхэн сар байх үлдлээ, есдүгээр сард дамжааны хичээл эхэлнэ, Максим нэгэнт томилолт авчихсан байгаа. 

	Тэгээд хаалга онгойлгон, юу ч болоогүй юм шиг, Максимыг дуудав. 

	— Нааш ир, Ваняд “Сайхан нойрсоорой” гэж хэл. Чамайг хүлээж байна. 

	Зөвлөлт засаг, нам хоёр бол Нинагийн хувьд одоо хэр нь эрхэм ариун ойлголт хэвээрээ байгаа хэдий ч нөгөө нам, нөгөө зөвлөлт засаг нэгэнт байхгүй болсныг хэчнээн харамсавч хүлээн зөвшөөрөх хэрэгтэй болж. Москвад түүний намынх нь хуучин явдлыг ухаж төнхөөд мэдчихвэл базаахгүй юм болох нь мэдээж, гэвч дүүргийн намын хороонд түүний хэргийг хариуцаж байсан хүмүүсээс одоо хэн нэгэн үлдсэн нь юу л бол. Түүнчлэн ДЯАК-д ч хүмүүс нь бас солигдсон гэцгээх юм. Арбатын байшингийнхнаас хэн ч юу ч мэдэхгүй, ер нь ч тэд нар тэнд суух гээгүй, цэргийн академийн дотуур байранд суух юм чинь. 

	Варя нөхрийнхөө гэрт амьдрах болсон ч Арбат дахь өрөөгөө хэвээр нь үлдээсэн, өөрийгөө төдийгүй Нинаг ч бүртгэлээс хасуулаагүй болохоор түүнд түлхүүрээ шууд өгөв. Нина байн байн тийшээ ирнэ, заримдаа хононо, тэгж байгаад ерөөсөө нүүж иржээ. Дотуур байрны өрөө нь жижигхэн учраас Максимын хичээлд Ваня саад болно. Тэгээд ч Максимын ээж зэргэлдээх орцод нь байдаг болохоор Арбатад байх нь илүү эвтэйхэн, Нина ажил явдлаар гарах буюу Максим дээр очих хэрэг гарвал Ваняг эмээ дээр нь үлдээчихнэ. 

	Тэр байшингийнхан Нинагийн алга болсныг анзаараагүй шигээ ирснийг нь ч бас анзаарсангүй. Максим л сэтгэгдэл төрүүлж. Энд цахилгаан шатны жижүүр авгайн хүү гэж нэг банди гүйж харайж байсныг хэн хүнгүй мэднэ, тэгсэн чинь Зөвлөлтийн баатар болчихсон байдаг. Максим дээр Нина тэр хоёрын сурч байсан сургуулиас төлөөлөгч ирж, сургууль өөрөөр нь бахархдаг, гэрэл зураг нь Лениний буланд байгаа гэж мэдэгдээд, хүүхдүүдтэй уулзалт хийж, өөрийнхөө гавьяаны тухай, Улаан Армийн баатарлаг үйлсийн тухай, японы самуурай нарыг бут ниргэсэн тухай ярьж өгөөч гэж хүссэн ажээ. 

	Нина нэг удаа байрныхаа тэнд Юра Шарокийн ээжтэй тааралджээ. Цаадах нь түүнийг таньсангүй, эсвэл таниагүй дүр эсгэж. Нинатай хамт хүүгийнх нь хүү, өөрийнх нь ач хүү явж байгааг яахин мэдэх билээ. Түүнтэй ярих хүсэл байгаагүй нь л яамай. 

	Нина Сашагийн ээж Софья Александровна руу утасдаж, ороод гарах зөвшөөрөл хүсэв. Гэнэтхэн гадаа тааралдчих вий гэж л их айж байсан, тэгэх юм бол хүн амьтны нүүрэн дээр юу ч ярьж чадахгүй, яриа нь ч яриа биш болж, Софья Александровнагийн нүдэнд тэр бээр Сашагаас урвасан хүн болж хоцорно. Нина Сашагаас урваагүй, түүнд тэрслээгүй, харин ч түүнийг өмгөөлж бичиг хийж, гарын үсэг цуглуулж явсан, түүнээсээ болж буруутсан учраас Москвагаас яваад өгсөн энэ тэрийгээ Софья Александровнад ярих санаатай байж. Хүнийсэх болсны шалтгаан өөр. Софья Александровна Варяг нөгөө хар хүнтэй нь гэртээ суухыг зөвшөөрсөн, гэтэл Нина дүүгээ тэр хүнтэй хамт байхыг харж байх тэнхэл байгаагүй. Уул нь тэр хүнийг адлах сэтгэлээ дарж, тэднийг анзаарахгүй, Софья Александровна дээр орж гардаг хэвээрээ байх нь зүйтэй байсан. Гэвч яая гэхэв, нэгэнт өөрийгөө дийлээгүй сэн хойно. 

	Нина ийм учир зүйтэй, үнэмшилтэй тайлбар бэлтгэжээ. 

	Гэвч Нина Ванягаа хөтлөн гэрэл муутай, танил өрөө рүү орж, Софья Александровна турж өтлөөд, давжаа буурал эмгэн болсныг үзмэгц, бас авдар дээр байгаа Сашагийн том зургийг хармагц өөрийн эрхгүй уйлчхав. Түүний нулимс тэднийг элдвийн тайлбаргүйгээр эвлэрүүлжээ. 

	Тэр юунаас болоод уйлах нь тэр вэ? Өөрсдийн идэр залуу нас, хэрэгжээгүй найдвар, биелээгүй үнэн цагаан, гоё сайхан мөрөөдлөө бодоод, чин үнэнчээр итгэж байсан амьдралаа бодоод, тэр амьдралаас хөсөр хаягдсан Саша, Лена хоёрыгоо бодоод, Хувьсгалын төлөө амьдралаа зориулаад, түүнийхээ нэрээр устгуулсан Иван Григорьевич, Алевтина Федоровна нарын ахмад нөхдөө бодоод уйлсан хэрэг. Тэдгээрийн оронд арьсаа бодсон, алба дэвших хэнээтэй, мулгуу харгисууд гарч иржээ. Ийм хүмүүст захирагдах ёстой, одоо арга буюу толгойгоо гудайлгаж аж төрөх болж байна. 

	Софья Александровна ч Нинаг хараад бас нулимсаа барьж чадсангүй. Өнгөрсний төлөө гомдох юм байсангүй. Мэхлэгдсэн хүүхдүүд, сүйдсэн үеийнхэн, зол заяагүй улс орон. Энэ Нинагийн өвдөг рүү наалдаад байгаа цагаан жаал ч дөрөвхөн настай хэр нь хэдийн мэхлүүлчихсэн байгаа, эцэг нь хэн, хаа байгааг мэдэхгүй, аягүй бол хэзээ ч олж мэдэхгүй байх. Бурханы ачаар л энэ хүүд Нина байна, Макс байна, ДЯАК-ын хүүхэд хуваарилах газар үхэж үрэгдсэнгүй. 

	Софья Александровна Ванягийн толгойг илэв. 

	— Ээж нь Москвад ирэлгүй их удсан, саначихсан, ирээд биднийг хараад баярласандаа уйлж байна. Ванюша, чи намайг ойлгов уу?

	Хүү хариу дуугаралгүй, Нина руу асуух мэт харав. 

	— Худлаа гэвэл ээж нь хэлэг. Миний хэлдэг зөв үү, Нина?

	Нина нүдээ арчин, нулимсаа залгих мэт болоод,

	— Зөв өө, зөв гэв. 

	— За мэдэв үү? Чамд Москвад гоё байна уу? гээд Софья Александровна Ванягийн толгойг дахин илэв. 

	Хүү дахиад Нина руу харснаа, Софья Александровна руу хараа шилжүүлж,

	— Гоё байна гэв. 

	 

	Варя Нина, Максим хоёрыг ирээд хэд хоносны дараа гэртээ урив. 

	Игорь тэр хоёр Горькийн гудамжнаа, цонх нь Зөвлөлтийн талбай руу харсан шинэ байшинд суудаг аж. Цэлгэр том байр, Варя Арбатаас өөрийн дуртай ширээний чийдэн, ном, зураг энэ тэрээс юу ч авчраагүйг Нина анзаарав. Тэндхийн өрөөгөө нүцгэн болгочихыг хүсээгүй байж магадгүй. 

	Варя тэднийг анх ирэхэд нь галт тэрэгний буудал дээр тосохдоо Ваняг өргөөд, биедээ наан тэвэрч үнсэлсэн. Нина сандран,

	— Наадахаа буулга, наад гоё хувцсыг чинь гутлаараа халтартуулчихна гэсэн. 

	— Халтартуулахгүй ээ, энэ чинь ухаантай хүү. 

	Тэгэхээр нь Ваня салгахын аргагүй нь гэхээр түүнийг тас тэвэрчихсэн. 

	— Хараач гэм, намайг таньж байна, санаж байх нь! 

	— Чи тэгж бодож байна уу? Зөндөө их хугацаа өнгөрсөн. Чи зүгээр л наадахдаа таалагдаж л дээ. Хүүхдүүд чинь гоё хүнд дуртай байдгийг би аль хэзээний анзаарсан юм. 

	Варя тэднийг Арбат руу оч, тэнд хоол унд идэж, амарч хоно, өглөө нь Максим явж дотуур байрны өрөөний талаар тодруулна биз гэж ятгажээ. 

	Тэгээд тэдэнтэй орой болтол цуг байж, Ваняг өөрөө усанд оруулж, ор дэр засан хэвтүүлж. Үнсэж үмхлэн, чихэнд нь юм шивнэсхийн энхрийлж байгааг нь Нина хараад, энэ хүүг өөрөө аваагүйдээ харамсаж байна, эсвэл өөрөө хүүхэд байхгүйдээ харуусч байна гэж бодсон. 

	Нина ямар нэгэн тухайлсан санаагүйгээр, гэрлэснийг нь Саша мэдэж байгаа юу гэж Варягаас зүгээр л асууж. Варя чимээгүй байснаа,

	— Мэдэж ч байж магадгүй, үгүй ч байж магадгүй, би энэ тухай мэдэхгүй гэсэн хачин хариулт өгчээ. 

	Тэр яриа тэгээд дуусаж. 

	Гэтэл одоо тэднийд зочилж ирээд, Варягийн хараахан төвхнөж идээшээгүй байгаа энэ уудам цэлгэр байрыг хармагц нөгөө хачин хариулт шууд санаанд орж бүх юм хоорондоо холбогдож байх шиг болжээ. Нина буцах замдаа Максимд,

	— Варя жинхэнэ ёсоор зөвхөн Сашад л хайртай байсан байх гэж надад санагдах юм гэсэн. 

	Игорь Владимирович тэдэнд таалагджээ: хүмүүжилтэй, эелдэг зантай тэр бээр авгайнхаа хамаатнуудтай нөхөрлөх хүсэлдээ хөтлөгдөн их л найрсаг байж. Варя дээд сургуулиа төгсөөд, Игорь Владимировичийн харьяанд байдаг зураг төслийн байгууллагад зохион бүтээгч - инженерээр ажиллаж байгааг “гэр бүлэрхэх” явдлыг дэлгэрүүлж байна хэмээн инээдэм болгоцгоож. 

	— Аль вэ, хоолоо идэцгээе, мах хэт шарагдчих гээд байна гэж Варя өгүүлээд, — Уух юмны тухайд Максим командлаг гэв. 

	Максим “Мукузани”, “Цинандали” хэмээн дарсны нэрийг уншаад, цагаан архитай лонх дээр хараа тогтоон,

	— Би бол үүнийг илүүд үзмээр байна гэв. 

	— Тэгвэл архи ууцгаая, аль вэ, Игорь хийгээрэй гэж Варя командлав. 

	Игорь Владимирович шилтэй архиа барин, ширээ тойрч хундагалав. Варя хундагаа өргөөд,

	— За, Нина, Максим, та нарын төлөө! Эргэж ирсний чинь төлөө, та нарыг Москвад сайхан амьдрахын төлөө, Максимыг генерал болохын төлөө! гэв. 

	Максим цайлган инээмсэглэж,

	— Генерал тэгж амархан болдоггүй юм гэв. 

	— Тэгвэл Будённый, Чапаев, Щорс, Котовский, өөр хэний ч тухай билээ, би кино үзсэн, тэд нар жирийн бага дарга хэр нь арми командалж байсан, нэмэрт нь, “Бид академи мэтийг төгсөөгүй” гэж сайрхацгааж байсан шүү дээ гэж Варя зөрөв. 

	— Варенька хэмээн Игорь Владимирович түүнийг эелдэгхэн тасалж, — Чи хундага өргөсөн, одоо ууцгаая л даа. Нина, таны төлөө, Максим, таны төлөө! гэв. 

	Нина Варягийн дуунд өдөөх аяс байгааг анзаараад, ярианы сэдвийг өөрчлөхөөр шийдэв. Хоолон дээр армийн тухай ярих хэрэг юу байна? Тэгээд шошийг нь магтав. 

	— Чи өөрөө хийгээ юү?

	Варя цонхны зүг толгой дохиж,

	— Үгүй ээ, ресторанд захиалсан юм, “Арагви” гэдэг гүрж ресторан, тэд нар тусгай ногоо хийдэг юм, би юу гэдгийг нь ч мэдэхгүй гэв. 

	Гэтэл Максим өөрөө нөгөө яриаг үргэлжлүүлэв: 

	— Тэгэхэд чинь өөр цаг үе байсан, Варя, өөр техник, өөр дайн, иргэний дайн. Орчин үеийн дайнд хуучин хэмжүүр таарахгүй. Хэрэв бид армид хуучирсан төсөөллөөр хандах юм бол, нүүрлээд байгаа дайнд ялагдал хүлээнэ. 

	Игорь Владимирович сандлаа жаахан хойшлуулж, Варягийн мөрөн дээр гараа тавиад Максим руу сониуч нүдээр харав. Одоон цагт болзошгүй ялагдлын тухай ярихын тулд шаггүй эрэлхэг зоригтой байх ёстой. 

	— Макс, чиний зөв, би зүгээр дүрсгүйтсэн юм гэж Варя гэмшин өгүүлэв. — Тэглээ ч гэсэн чамайг генерал болохыг, Нинад генералын авгай болохыг ерөөе. Генералын авгай эгчтэй байх чинь сайхан шүү дээ. 

	— Ерөөлөөр болог, би хичээнэ ээ гэж Максим түүний амыг дагуулав. 

	— Та дайн болохыг үгүйсгэхгүй байна уу? гэж Игорь Владимирович асуув. 

	— Дэлхийн дайн аль хэдийн эхэлчхээд хоёр дахь жилдээ явж байна гэж Максим товчхон хариулав. 

	 

	Максим Варяд тэгж хэлсэн нь түүний өдлөг мөдлөгтэй хамаагүй, өөрийнх нь сэтгэл түгшиж байгаагаас үүдэлтэй аж. Цэргийн шилдэг дарга нарыг буудан алсны дараа Батлан хамгаалах ардын комиссариатын удирдлагын жолоог Ворошилов тэргүүтэй Нэгдүгээр морин армийнхан гартаа авсан, тэд нар бол охорхон бодолтой, боловсрол байхгүй, иргэний дайны туршлагаар хоног төөрүүлж яваа хүмүүс. Шинэхэн мэндэлсэн маршал Кулик: улаан цэрэгт муусайн хөрөнгөтний зохиосон автомат буу хэрэггүй, жадтай винтов л байхад болоо, сум тэнэдэг, жад сүвлэдэг гэх маягийн юм хэлсэн. Бас их бууг мориор л чирэх хэрэгтэй, манай замыг туулах ямар ч техник байхгүй гэж залсан. Энэ хүн чинь Их бууны ерөнхий газрын дарга шүү дээ! Комиссариатын бусад удирдлага ч түүнээс нэг их ялгараад байх юм байхгүй. Эд нар армийг юунд л хүргэх бол?

	Максим буурьтайн хувьд, аж ахуйч хүний хувьд хорооны сайн дарга байсан. Дэг журамд дуртай, түүнийгээ харгис биш хатуу гараар тогтооно. Арбатын сэхээтний хүүхдүүдийн дунд өсөж, нийслэлийн шилдэг сургуулийн нэгийг төгссөн болохоор алба нэгтнүүдээсээ илүү хөгжил боловсролтой, юм их уншина, Москвагаас ном, сэтгүүл захиална. 

	Тэр бээр нээлттэй, хаалттай элдэв шүүх хуралд үнэмшихгүй, тийм явдлын цаад утга дэндүү илэрхий юм чинь. Бас Испани, Хасан нуур, Халх голын байлдаанаар соригдсон цэргийн дарга нарыг ардын дайсан гэж ердөө итгэхгүй. Гэхдээ тэднийг өмөөрнө гэдэг бол тэдний тавиланг л эдэлнэ гэсэн үг, бас эх орондоо, өөрийнхөө үйл хэрэгт зүтгэхээ болино гэсэн үг. Тэр бээр хэнийг ч хамгаалж өмгөөлөхгүй, бас яаж ийгээд өөрөө шүүмжлэлд эс өртөнө. Нэг хэсэгтээ тэгсхийгээд болоод байлаа. Гэтэл түүнийг хялайж хардаг болох нь тэр. Тэндээс явах хэрэгтэй, ашгүй, академийн дэргэдэх дамжаа гэж байдаг юм байна. Төрөлх хорооноосоо явмааргүй байсан ч өөр арга байсангүй. 

	Максим Москвад ирээд ч амар заяагаа үзсэнгүй. Энд олон найз нартайгаа уулзсан, заримтай нь Алс Дорнодод цуг алба хашиж байсан, заримтай нь цэргийн дунд сургуульд хамт сурч байсан, бүгдээрээ нэг үеийнхэн, хориод оны комсомолын гишүүд, цөмөөрөө бүхэлдээ нэг сэтгэлгээтэй. Цаг үе нь тэднийг болгоомжид сургачихсан, гэхдээ л битүү утгаар, заримдаа инээдтэй онигоо ярих маягаар бишгүй юм ярьцгаана. Бас академид ирж лекц тавьдаг, яриа хийдэг зэвсэгт хүчний зарим дарга нар ч шүүмжлэлтэй янз бүрийн юм ярих нь бий. 

	Академийн профессор, багш нар ч сайн, гэхдээ гагцхүү давшина гэдэг стратеги дээр үндэслэсэн хичээлийнхээ хөтөлбөрт баригдчихна. Арга буюу ухрах, сөрж байлдах, бүслэгдсэн нөхцөлд яаж байлдах тактикийн тухай зүгээр хэлэлцэж ярилцах ч хориотой. 

	Улс орон маань зайлшгүй дайнд яагаад бэлтгэхгүй байна вэ? Тийм асуултыг хэн ч тавьж зүрхлэхгүй, бас хэн ч хариулж зүрхлэхгүй байсан биз. 

	Тэр асуултын хариуны оронд дамжааныхан Ворошиловын “ЗСБНХУ-ын батлан хамгаалалт” гэдэг номыг үг үсэгчлэн судлах ёстой. Энэ номоос:

	“Социалист хувьсгалын анхны маршал, иргэний дайны фронтод байгуулсан ялалтын агуу их маршал, коммунизмын маршал нөхөр Сталин өнөөдөр юу хийх хэрэгтэйг хэнээс ч илүү мэднэ” гэдгийг олж үзэж чадна. 

	“Молотов–Риббентропын” гэрээг байгуулсны дараанаас, Улаан Арми Польшид орсны дараанаас Францад Зөвлөлт Холбоот Улстай холбоотой гэж сэжиглэгдсэн орос цагаач нарыг баривчлах ажил эхэлж, зөвлөлтийн эсрэг хэвлэлийн шуугиан дэгдэж, тэр нь ЗСБНХУ-ыг Финлянд руу довтлоход дээд цэгтээ хүрэв. 

	Эйтингон Америк руу явахынхаа өмнө Шарокт,

	— Одоо энд дайны үеийн хууль, шүүх ёс үйлчилж байгаа. Чимээгүй нуугдчих. Зборовский германчуудаас айж байгаа, Парис руу явах байх гэж хэлжээ. 

	Эйтингон саяныхыг германаар хэлсэн аж, түүний хэлний мэдлэгийг шалгаж байгаа нь тэр. Үгүй ээ ер! Шпигельгласыг буудаад алчихсан, гэтэл түүний даалгавар хэрхэн биелж байгааг шалгадаг байх нь: тэр хоёр цааш нь зөвхөн германаар ярьжээ. 

	— Тэднийг ийшээ ирнэ гэж та бодож байна уу? гэж Шарок асуув. 

	Эйтингон дал мөрөө хавчив:

	— Германчууд Парист францчууд Берлинд очихоос арай түргэн ирчихсэн байж таарна гэж бодож байна. Германчууд ийшээ ирвэл тэд бидэнд цагаантнуудыг барьж өгнө гэж та бодож байна уу?

	Ээ, чөтгөр чамайг, шал дэмий юм ярьж байна, германаар яаж ярьдгийг нь л сонсох гэж байгаа хэрэг. 

	— Энэ тухайд ямар тохиролцоо байгааг би мэдэхгүй гэж Шарок хариулав. 

	— Цагаантнуудыг бидэнд барьж өгөхгүй, харин орос троцкистуудыг бол өгч магадгүй. Зборовский еврей гэдгээрээ германчуудад таарахгүй, троцкист гэдгээрээ оросуудад таарахгүй. Тэр эндээс явна. Танд ганц Третьяков үлдэнэ, цаашид түүнтэй барих хэлхээ холбоогоо маш болгоомжтой болгох хэрэгтэй: байр, утсаа соль, биечлэн уулзахаа боль, мэдээгээ нууц газар ашиглан авч өгч бай. Бусад бүх юмнаас хөндийр. Нэг, хоёр жилийн дараа байдлын учир олдож, манай дайсан тодорхой болно. Миний хэлснийг та ойлгов уу?

	— Ойлголгүй яах вэ. 

	— Таны герман хэл нэг их гойдгүй учраас асууж байна. Та сайн дасгал хийвэл зохино. 

	— Хичээе ээ. Гэхдээ надад танаас асуух нэг юм байна: Герман Зөвлөлт Холбоот Улс руу довтлохыг та үгүйсгэхгүй байна уу?

	— Дэлхийн хоёрдугаар дайн дөнгөж эхлээд байна, хүчний харьцаа одоогоор тодорхойгүй байна. 

	— Таны таамгаар бол? гэж Шарок шалгаав. Өөрийг нь төвөгтэй нөхцөл байдалд үлдээж байгаа учраас ямар нэг баримжаа хэрэгтэй шүү дээ. 

	Эйтингон жаахан бодож байснаа,

	— Тагнуулч хүн толгойдоо янз янзын хувилбартай байх ёстой, тэгэхгүй бол улс төрийн бодлого санаандгүй эргэхэд самгардаж мэднэ гэж хариулав. 

	Ингэж хэлэхийг бодоход Герман, ЗСБНХУ хоёр сөргөлдөхийг үгүйсгэхгүй байна. Нөхөр Сталин гэрээ манай ард түмэнд урт хугацааны энх амгалан байдлыг хангаж өгсөн гэж нотолж байгаа, гэтэл Эйтингон энэ энх амгалан байдал найдвартай гэдэгт итгэхгүй байна. Энэ энх тайвныг Троцкий ч найдваргүй гээд байгаа, гэтэл Эйтингон Троцкийг алахаар явж байгаа. 

	Эйтингон Шарок руу учиртай харав. 

	— Урагшаа харж байх хэрэгтэй, гол нь сүүдэрт орчих, тэгээд хотын зүгээр нэг иргэн шиг амьдарч бай. Таны сонирхох юм бол цалин, байр, оройн хоолон дээр балгах аятайхан дарс, цөөн тооны орос цагаач. Мэдээж, та эх оронч хүний хувьд Францын хувь заяаны төлөө санаа зовж байх биз. 

	Түүнийг далд бай гэж тушааж байгаа нь яамай даа. Одоо бол алга болох шиг сайхан юм, мэдээж, алга. Ийм агенттай болно гэдэг бол англичууд, францчууд, америкчуудын хувьд хөөрхөн олз. Мань хүн нэлээн юм ярьж өгч чадна, Эйтингоны тэргүүлсэн бүх сүлжээг мэдээлж болох сон. Тэгвэл ч мань хүнийг аятайхан далдална даа. Гэхдээ хэр удаан тэгж чадах бол? Оргож ирсэн урвагчидтай нэг их нэрэлхэж цэрвээд байдаггүй: тэднээс урвасан юм чинь манаас ч урвана гээд. Хэрэгтэй юмаа хуу хэлүүлж аваад, дараа нь хөсөр хаячихна. Бас дайн яаж эргэх нь тодорхойгүй байгаа. Гэтэл Гитлер Зөвлөлттэй байлдахгүй бол? Сталинтай нийлж байгаад Англи, Франц руу дайрчихвал? Тэгсэн байхад мань хүн хаачих вэ?

	Үгүй ээ, цаг нь биш байна. Эйтингоны хэлж байгаагаар бол байдал нэг хоёр жилийн дараа тодорно. Бурхан аварвал мань эр тэр хоёр жилийг амар жимэр өнгөрөөчихнө. 

	Шарок Венсений ойд нууц газраа шалгахад, бүх юм ёсоороо байв. Третьяковтой хотын захад уулзах тов мэдэгдээд, метронд орж, сүүлчийн вагонд сууж явсаар, зорчигчдыг бүгдийг нь харахын тулд бас хамгийн сүүлд гарч, өөр шугам руу шилжиж мөн тийм байдлаар вагоноос гарав. Араас мөрдөж байгаа шинж үгүйг мэдэж аваад, кафед орж, Третьяковтой нэг ширээнд зэрэгцэн суув. 

	Третьяков сүүлийн үед түгшүүрлээд байж. Зөвхөн зөвлөлтийн талыг барьдаг цагаачдыг баривчилж байгаа хэдий ч, засаг нь орос л бол бүгдийг нь хардаж, францчууд ч тэднээс нийтэд нь дургүйцэх болжээ. Харахад нэг дажгүй ноёнтон өөрийг нь дэлгүүрт явж байхад нь олон хүний нүүрэн дээр “муухай харь хүн” гэж адалсан гэж Третьяков гомдоллов. Франц хүмүүст одоо цөмд нь оросыг адлах үзэл халдварлачхаж. Манай хааны удмынхан яаж байгааг харвал ингэхээс ч өөр яах вэ дээ?! Кирилл Владимирович охиноо Германы хуучин хунтайжтай суулгасан, “хуучин” нь хуучин”-тайгаа гэрлэж байна, хасах дээр хасахыг нэмбэл нэмэх гарна гэж бодож байна, энэ байдал танд хэрхэн таалагдаж байна?

	Шарок ийм ярианаас учир зүйтэй юм эс олж үзээд ярианыхаа сэдвийг өөрчлөв. Биечлэн уулзахыг больж, нууц газраар мэдээ солилцох тухай түүний саналыг сонсоод өвгөн баярлав. Цөөн уулзвал эрсдэл цөөрнө. Тэр ч тийм... Гэтэл мөнгө? Шарок гурван сарын урьдчилгаа өгч түүнийг тайвшруулаад, цаашид ч ёсчлон өгч байхаа амлав. 

	— Үнийн өсөлтийг бодолцоно биз дээ гэж Третьяков гоншигноход, Шарок,

	— Тэгэлгүй яах вэ гэж хариулав. 

	Дөчин оны хавар Плевицкая шоронд нас барав. Үхэхийнхээ өмнө үнэн алдартны ламд нүглээ наманчилжээ... Шарок үүнээс сэрдхийв. Цагдаагийн газрын хувьд нүгэл наманчлахын нууц гэсэн ойлголт байхгүй, өрөөнд нь сонсох төхөөрөг тавьсан байж таараа. Шарок Плевицкаятай уулзаж байгаагүй. Скоблин түүний жинхэнэ нэрийг ч, хаягийг ч мэдэхгүй, байр, утсаа хоёр ч удаа сольчхоод байгаа. Харин Плевицкая Третьяковын тухай мэдэж байсан уу, үгүй юү? Үгүй гэхийн газаргүй... Скоблин сүүлийнхээ хоёр өдөр тэднийд нуугдаж байсан, Третьяков одоо аюултай, түүнийг мөрдөж мэднэ. Шарок энэ бодлоо суурин даргадаа хэлтэл, цаадах нь, ямар ч тайлбар хийлгүй Третьяковтой харилцаагаа тасал гэж тушаажээ. “Хэрэг нь гарвал олох болно”. 

	Мексикт юу болж байгаа нь л даанч ойлгогдохгүй байна... Үнэхээр дахиад аз дутах юм гэж үү?

	Троцкийг, мэдээж, дуусгах хэрэгтэй, арван долоон онд ийм бантан хутгасан хүн. Тэр үйлдлийг Эйтингон хийнэ, бас муу юм биш, нэг еврей нөгөөгөө алж байна. Гэхдээ даалгавар биелүүлэх юм бол Эйтингон шагнуулна, бас Судоплатов, Берия хоёр ч шагнуулна. Харин Шарокт өөрт нь бол юу ч оногдохгүй! Өчүүхэн амьтан. Түүний энд, энэ Парисаас хүмүүсийг тийш нь яаж эвийг нь олж явуулж, Меркадер, Сильвия хоёрыг яаж танилцуулж байсан энэ тэрийг нэхэж санах ч үгүй. Асуудлын учир шагналд байгаа юм биш, гэхдээ дэвших замд нэг юм баарлаа. Ежов түүнийг цаг нь ирэхээр Шпигельгласын дээр, тэр ч бүү хэл, Слуцкийн дээр ч тавих гэж байсан байж магадгүй, тэгэх л гэж Гадаад хэлтэст шилжүүлсэн биз, мань хүн тэгж тооцоолж байсан. Тэр тооцоо хийсэн ариллаа. Слуцкийд хор өгчихсөн, мань хүн дэвших горьдлогогүй хуучин албан тушаалдаа үлдлээ. Гомдмоор юм. 

	Харин Троцкийг цааш нь харуулж чадахгүй бол Эйтингоны толгой хийснэ, Судоплатовынх ч хийснэ, Бериягийнх ч хийсэж магадгүй. Тэдний хамт одоогийн өөрийнх нь ивээгч Абакумов ч баларч мэднэ, тэгвэл шинэ удирдлага гарч ирнэ, шинэ хүмүүсийн аяыг олох гээд үз. Тийм учраас энэ Эйтингон, Судоплатов энэ тэр нь л байж байг, арай тайван байх байлгүй. Тийм учраас Шарок ажилбар амжилттай болохыг хүсэж, сонин хэвлэлийг нэгд нэгэнгүй уншивч, Мексикийн холбоотой ямар ч мэдээ байдаггүй. 

	Өөр санаа зовох юм Шарокт алга. Францчууд дайны тухай санааг толгойноосоо үлдэн хөөж, шинэ жүжиг, морины уралдаан, үзэсгэлэн мэтийн юм нийтэлж, тэнэгтсээр байна. Гэхдээ гудамжаар цэргийнхэн олноороо хөлхөлдөж, шөнө үдшийн цагаар гэрэл бүдгэрүүлэх журам хэрэгжиж, алдарт дуучин Морис Шевалье эх оронч шинэ дуу дуулдаг болоод байгаа. Заримдаа германы онгоц үзэгдэвч бөмбөг хаяхгүй байгаа. Шарокийн эзэн дээр ирдэг үйлчлүүлэгчид германчууд Мажиногийн шугамыг давах хоншооргүй, сачий нь хүрэхгүй маягийн юм ярьцгаана. 

	Гэтэл германчууд эхлээд Норвеги, Дани руу, дараа нь Бельги, Голланд руу цөмрөн орлоо. Тэгснээ Мажиногийн шугамыг баруун хойгуур нь тойрч Франц руу тэмүүлж эхлэв. Францын армийн эсэргүүцэл дарагдаж, Парис хүрэх зам нээгдсэн нь тавдугаар сарын арван зургааны өглөө тодорхой болов. 

	Бөөн үймээн сандраан эхлэв. Ойр зуурын юмаа ачсан тэргэнцэр, хүүхдийн тэрэг хүртэл түрсэн бөөн бөөн дүрвэгсэд зүүн болон хойноос Парисыг дайран гарцгаах болов. Элдвийн юм ачсан хуучин машин, морь, үхэр, илжиг хөллөсөн тэрэгнүүд. Тэнгэрт хар манан татав. Нэг хэсэг нь хотын захад мазутын агуулах шатаж байна гэхэд, нөгөө хэсэг нь Руан шатаж байна хэмээж, гурав дахь хэсэг нь утаан хөшиг тавьж байна гэцгээнэ. 

	Шарок өрөөндөө иртэл, эзэн нь бага хүүтэйгээ хөлийнхөө өрөөг цэвэрлэж байв. Уг нь тэдний цэвэрлэгч Маригийн хийдэг ажил. 

	Тэгсэн чинь Мари хамаатан садныхантайгаа явна гээд өглөө халагдах тооцоо бодуулсан аж. 

	— Танд бас л тийм гунигтай мэдээ дуулгах нь гэж Шарок инээмэр аядав. 

	Шарокийн оройн хоол голдуу иддэг кафе хаагдчихаж. Хаалга нь цоожтой, цонхыг нь битүүлээд хадчихаж. 

	— Зүгээр, мөд учир нь олдоно гэж эзэн Шарокийг тайвшруулав. 

	Дуу шуу нь цоглог байна. 

	“Учир нь олдоно” гэдгийг германчууд Парист орж ирнэ гэж ойлгох ёстой аж. 

	Шарокт германчуудыг ирэхээс айх юм алга. Тэгэх юм бол өөрийнх нь байдал тодорхой хэмжээгээр хөнгөрнө. Холбоотнууд юм чинь. Бүтэлгүйтвэл түүнийг Москвад өгчихнө, Германы эсрэг биш, оросын цагаантны эсрэг ажиллаж байсан болохоор. Гитлертэй байгуулсан гэрээг Шарок зөв нүүдэл гэж бас сайшааж байгаа. Нацист Герман англи, францын ноёлогч баячуудаас бидэнд ойр. 

	 

	Зургаадугаар сарын 13-нд германчууд Парисыг тойрон бүсэлж Францын бусад хэсгээс салгаж байгаа нь тодорхой болов. Гадаад хэргийн яамны дээр утаа олгойдоод явчихсан нь архиваа шатааж байгаа хэрэг юмсанж. Дээд тушаалын түшмэд, ажилтан нартай урт урт хар машинаар яаран зугтацгаав. Парисыг нээлттэй хот гэж зарлаж, цэрэгтэй байлдахгүй байх тушаал өгчээ. 

	Шарок гэр лүүгээ сажлав. Халуун байгаа гэж жигтэйхэн. Аяга хүйтэн шар айраг залгилах сан, даанч бүх гуанз, кафе хаалттай. 

	Зургаадугаар сарын 14-нд хотын дээгүүр германы онгоцнууд нисэж өнгөрлөө. 

	Парис хотын цэргийн амбан захирагчийн тушаалыг радиогоор нэвтрүүлэв: оршин суугчид дөчин найман цагийн туршид гэр орноосоо гарахгүй байх ёстой, энэ хооронд германчууд Парис хотыг эзэлж дуусна. Хотын төвийн оршин суугчид германы цэрэг баярын жагсаалаар явж байгааг цонхоороо харсан аж. 

	Гэхдээ парисчуудын айдас амархан арилжээ. Германы цэргүүд даруухан байж. Архи уусан нь ч гэсэн гудамжны хүмүүсийг өдөж үймүүлэхгүй, дуу дуулан хөхрөлдөж, янхан хүүхнүүдтэй хуруугаа дохилцон үнэ тохиролцож байв. 

	Парисаас зугтагсдаас олон хүн буцаж ирж, гуанз, дэлгүүр мэт нь онгойлоо. Хотын зөвлөл, Ялалтын хаалга, Нэргүй цэргийн булш энэ тэр дээр мандуулсан хас тэмдэгтэй туг францчуудын үндэсний бахархлыг мэдээж эмзэглүүлэлгүй яах вэ. Гэхдээ л ер нь Герман хүчирхэг гүрэн юм, Гитлер юу хүсэж байгаагаа мэдэж байна, францчууд бол мэдэхгүй, сонин дээрээ чалчаад байсан, Депутатын танхимынхан бол бүр дампуурсан. Эйтингон германчууд Парисыг эзэлнэ гэж аль хэзээнээс хэлээд байсан, Гитлер Зөвлөлт Холбоот Улс руу довтолно гээд байсан нь арай үнэн болох юм биш биз? Тэгвэл ч муу даа! Германтай байлдах бол, ялангуяа Францыг бут цохисон, англичууд арал дээрээ нуугдчихаад байгаа нөхцөлд тун хэцүү байх болно. Юм яаж эргэхийг харж л байхаас. 

	Оросын цагаачдад германчууд гар хүрсэнгүй. Сталин Германд тэдний олон коммунистыг барьж өгсөн юм чинь, үгүйдээн хамгийн идэвхтэй цагаантнуудыг хариуд нь шаардана гэж Шарок бодож байж. Москва тийм хүсэлт тавьсан эсэхийг бүү мэд, лав л нэг ч орос хүн олж авсангүй. Германчууд ирсэн нь орос цагаачдад харин ч ашигтай болж, олон хүнийг жолооч, байрны хаминдаа, гуанзны эрхлэгч мэтийн ажилд авч, герман хэлтэй нь хэлмэрч болцгоож. 

	Шарок өөрөө ч гэсэн дажгүй хэлтэй юм чинь тэднийд ажилд орж болох юм гэж бодсон боловч тэгж болох тухай удирдамж ирсэнгүй. 

	Троцкий алуулсан тухай мэдээ наймдугаар сарын сүүлчээр сонинд гарав. Шарок сонин хэвлэлийг сайтар судалж байгаад энэ үйлдлийн тухай овоо тодорхой төсөөлөлтэй болов. 

	Шарокийн Парист ивээлдээ байлгаж асан, эхлээд Жан Морнар нэртэй байгаад, дараа нь Франк Жексон болж Америк руу явсан, нөгөө Рамон Меркадер уг ажлыг хийж дөнгөсөн аж. Олон хувилбар дотроос Шарокийн бэлтгэсэн хувилбар хамгийн оновчтой нь болж таарчээ. Тэгээд мань хүн энэ тухай хэн ч эргэж дурсахгүй, гавьяа шагнал нь бусдад оногдоно гэж харамсан бодов. 

	Рамон, Сильвия хоёр Америкаас Мексик рүү явжээ. Рамон тэнд худалдаа наймааны ажилтай мэт байдаг, харин Сильвия нь Троцкийн нарийн бичгийн дарга нарын газартай хамтран ажилладаг болжээ. Меркадер Сильвиягийн сүйт залуугийн хувьд Троцкийн гэрээр орж гарах болж, ач хүү Севатай нь сайн болсноор хамгаалалтынхан ч түүнд дасаж, саадгүй оруулдаг болсон байна. Меркадер тэднийд бага сага юмаар тус нэмэр болно, нэг удаа түүний машинаар Атлантын эргээр аялж, дөрвөн зуун километр явцгаасан ажээ. Тэр бээр Троцкийтой шууд ярьж хөөрөхгүй, ойртохыг эрмэлзэхгүй, улс төрөөс хол хүний хувьд түүнээс зай барина. 

	Нэг өгүүллийг нь уншиж өгөөч гэсэн түүний хүсэлтэд Троцкий гайхсан боловч гэр бүлээрээ хайртай Сильвиягийн сүйт залууд татгалзах нь эвгүй гэж үзжээ. Меркадер наймдугаар сарын арван долоонд Троцкийн өрөөнд өгүүллээ аваачиж өгөхөд тэд анх удаа хоёулхнаа уулзсан байна. Хэдхэн минут уулзжээ. Троцкий өгүүлэл дээр нь зарим нэг юм тэмдэглээд, зассан зүйлээ хэд хоногийн дараа авчирч үзүүлэхийг зөвшөөрчээ. 

	Наймдугаар сарын хоринд Меркадер дахин иржээ. Халуун өдөр байсан атал бүрх малгайтай, цуваа барьчихсан ирсэн аж. 

	— Ийм нартай байхад, та чинь юун дулаахан хувцаслаа вэ? гэж Троцкийн авгай Наталья Ивановна гайхан асуужээ. 

	— Энэ нэг их удахгүй, бороо орж мэднэ гэж Меркадер хариулж. 

	Хэрэв түүнийг цуваа өлгө гэж хэлсэн бол бүх юм илрэх байжээ. Меркадер халаасанд нь мөсний сүх, хутга хоёр байсан цуваа өгсөнгүй, тэрийг нь авгай мэдэх юм бол муу юм бодоод, дор нь хамгаалалтынхныг дуудах байсан. Тэгсэн бол тэгээд дуусах нь тэр! Мөсний сүх, хутга хоёрын тухайд хамгаалалтынхныг буруушаах аргагүй: Троцкий гэрээр нь байнга орж гарч байдаг хүмүүсийг нэгжихийг хориглож, үл итгэнэ гэдэг бол хүнийг доромжилж байгаа хэрэг гэж харуулынхандаа ухуулан ойлгуулсан аж. 

	Шарок энэ тухай уншаад хямсалзав. “Улаан Армийн жолоодогч бөгөөд зохион байгуулагч” иймэрхүү л төсөөлөлтэй аж төрж байж дээ. Чухам тэгээд ялагдсан байна. 

	Меркадер бушуухан явахын тулд машинаа хашааны цаана эргүүлээд тавьчихсаныг харуулынхан бас анзаарсангүй. Хоёр дахь машин булангийн цаана зогсож байсныг бас мэдсэнгүй. Тэр машинд Рамоны эх Каридад, Наум Исаакович Эйтингон хоёр сууж байж. 

	Хоёр дахь буюу сүүлчийн уулзалт бас хэдхэн минут үргэлжилжээ. Троцкий ширээ рүүгээ суугаад, өгүүллийг нь уншиж эхлэв. Меркадер цуваа ширээний булан дээр тавьж байгаад, Троцкийг нөгөө гар эх дээр нь нэг юм тэмдэглэхээр тонгойход нь сүхээ сугалаад толгой руу нь тас байлгажээ. Тийм цохилт Троцкийг нам авна, тэгээд Меркадер гэрээс гараад яваад өгч амжина гэж тооцоолсон юм байж. 

	Гэвч тооцоо нь бурууджээ. Троцкий муухай хашхираад босон харайж Меркадер лүү дайрахад цаадах нь түлхтэл Троцкий ойчсон боловч дэнжгэнэн босож, бүдрэн барин өрөөнөөсөө гүйж гарчээ. Харуулынхан тэр даруй Меркадерийг барьж авч, гар бууны бөгсөөр балбаж алдаж. Меркадер: 

	— Тэд нар миний эхийг барьцаалчихсан... Би арга буюу ингэсэн... гэж арчаагүй гонгиножээ. 

	— Наадахыгаа битгий алчхаарай, албадаж яриулах хэрэгтэй гэж Троцкий арайхийн хэлэв. 

	Троцкий эмнэлэг дээр ч ухаантай байж. Тэр ч атугай, мэс засалд орохынхоо өмнө: “Маргааш үсчин ирэх ёстой юм сан, одоо түүнийг хойшлуулахаас өөр аргагүй болох нь” гэж наргиан болгож хэлжээ. 

	Гэвч Меркадерийн цохилт үхлийн цохилт болж таарчээ. Троцкий хорин зургаан цагийн дараа нас барсан байна. 

	Удаан хүлээсэн үйлдлийг эцсийн бүлэгт хэрэгжүүлжээ. Гагцхүү мөрөө яаж болхи булсан нь Шарокийн гайхшийг төрүүлжээ. Алуурчин нь “Троцкийн ойрын хүрээллийнх нь нэг этгээд” гэсэн зөвлөлтийн тайлбар бол дотоодын хэрэгцээнд зориулагдсан хувилбар. Гэтэл Меркадерийн халааснаас түүнийг Москва явж, Сталиныг алахыг Троцкий даалгасан тухай захиа олжээ. Меркадер тийм даалгаврыг биелүүлэхийг хүсээгүй учир, арга буюу Троцкийг өөрийг нь алсан ажээ. Мексикт алах ял заадаг хууль байхгүй, хамгийн том ял нь хорин жил хорих. Ямар ч тайлбар байлаа гэсэн Меркадер ийм ялыг авах байсан, тэгэхээр арай ухаалаг юм бодож олж болох байсан даа. Ер нь бол Эйтингонд тайлбар ямар байх нь хамаагүй байж. Тэр бээр Сталины даалгаврыг биелүүлсэн, тэгснээрээ Шпигельгласын хувь заяаг давтахаас зайлсхийж, амиа авч үлджээ. 

	Эйтингон, Каридад хоёр найман сар Куба, Калифорнийд бүгж байгаад Хятадаар дамжин, дөчин нэгэн оны тавдугаар сард Москвад эргэж ирснийг Шарок тэртээ хойно олж мэджээ. Ажилбарт оролцсон хүмүүсийг төрийн дээд одонгоор өгөөмөр шагнасны гадна Меркадерт ЗСБНХУ-ын Дээд Зөвлөлийн нууц тогтоолоор Зөвлөлт Холбоот Улсын баатар цол олгожээ. 

	Дахиад л Казанийн галт тэрэгний буудал, Каланчевскийн талбай, олон машин, трамвай, шуудайтай, чемодантай зорчигчид, лангуу, мухлаг, миегнээн, чихцэлдээн. Гагцхүү гутал тослогч сири өвгөн л алга, муу шовгор нь ч алга. 

	Гурван жилийн өмнө цөллөгөөс ирэхэд эзэмдэж асан айдас хийгээд доромж сэрэл одоо алга. Бичиг баримт асуувал, би Москвагаар дамжин өнгөрч явна, ойлгов уу? Тасалбар энэ байна. Бичиг үсэгтэй биз дээ? Уншицгаа! гэчихнэ. 

	Ээжтэйгээ уулзаж чадахгүй нь л гомдмоор. Яваад очно гэхээр анзаарчихна, дараа нь ээжийг маань ийш тийш нь дуудаад чаргуулдчихна, тэр өлөгчнүүд юу ч хийсэн чадна. Утасдахаар хий урмыг нь хугалахаас цаашгүй. Эхлээд Калининд, дараа нь Уфад байсан, одоо Рязань руу явж байна, яагаад тэр вэ, яах гэж энэ вэ? гээд бөөн юм болно. Рязаньд очиж байгаад л утасдъя, илүү сайн ажил олсон, чамд ч ойр юм гэж хэлэхээс. 

	Харин сургууль руу бол очно. Сургууль төгссөн тухай гэрчилгээ өгөх ёстой. Шалгалтын дүнгийн дэвтэр энэ байна, бүх хичээлийн шалгалтаа өгсөн, дүн нь тавиастай байна, онц сурч байсан, зөвхөн дипломын төслөө хамгаалаагүй. Диплом хамгаалаагүй хүнд онолын хичээлээ дүүргэсэн тухай гэрчилгээ өгдөг. 

	Өөрт нь тийм гэрчилгээ ямар хэрэгтэйг Саша эс мэднэ. Тэр бээр элдэв байгууллагад ажилд орохгүй, тэгнэ гэх юм бол биеийн байцаал, боловсон хүчний хэлтэс энэ тэр болоод явчихна. Дахиад жолоо мушгина! Тийм ажилд гэрчилгээ хэрэггүй. Хамгийн дээр нь бүжиг зааж хэдэн юм олох. Гэтэл Глеб ч алга, Семён ч алга. Бас Рязань бол Уфа биш, Москва хаяанд байгаа юм чинь үнэгэн шогшоо мэтийг сурчихаа байлгүй. Өөр л ямар нэг ажил хайх хэрэгтэй. Засмал зам тавих хайгуулын ажил, жишээ нь, юугаараа муу байх вэ? Мань хүн авто замын дээд сургуульд сурч байсан, “Засмал зам”, “Гүүр” гэсэн хичээл ордог, геодези, топографи гээд аль алийг нь үзсэн. Өнцөг хэмжигч бариад яваад байж чадна! Тэгэх юм бол гэрчилгээ хэрэг болно. Гол нь тийм ёстой. Ёстой юм бол өгөөдөх!

	Саша өөрийнхөө салбарыг олсонгүй, тусгай сургууль болгоод Ленинградын засмалын байранд шилжүүлсэн аж. 

	Сургуулийн захиргааныхан түүний дүнгийн дэвтрийг ч харсангүй. 

	— Архив руу оч, таны хувийн хэргийг тэд олог. 

	Архив нөгөө газар давхартаа хэвээр аж. Саша ажил явдлаа ярилаа. Гучин онд сургуульд орсон, гучин дөрвөн оны эхээр онолын хичээлээ дуусгасан, дүнгийн дэвтэр энэ байна, бүх хичээлийнхээ шалгалтыг өгсөн, дипломын өмнөх практик хийгээгүй, диплом хамгаалаагүй, гэрчилгээ өгөхийг хүсэж яваа. Сургуулийн захиргаа архиваас магадалгаа авчир гэж шаардлаа. 

	Архивын өвгөн гудайн байж Сашаг сонсов. 

	— Яагаад диплом хамгаалаагүй билээ?

	— Ар гэрийн гачигдлаар Москвагаас явсан юм. 

	— Гэрчилгээ авъя гэхгүй яагаад зургаан жил болсон юм?

	— Хэрэгцээ байсангүй. Тэгээд ч Москвад энэ хооронд нэг ч удаа ирээгүй. 

	— Дүнгийн дэвтрээ өг дөө. 

	Өвгөн дэвтрийнх нь хуудаснуудыг эргүүлж үзсэнээ, хоёр гараараа ширээгээ тулж босоод, цаад биеийн шүүгээ рүү очиж, нарийнхан шургуулгын олон картаас өөрийнхийг нь олоод, буцаж ирж суугаад уншиж үзсэнээ, Сашаг нэг харж дахин уншаад Сашад өгөв. 

	Түүний карт мөн байна. Овог, нэр, төрсөн газар, он бүгд зүйтэй, сургуульд орсон жил бас зүйтэй. Гарсан шалтгаан: “Зөвлөлтийн эсрэг, хувьсгалын эсэргүү үйл ажиллагаа явуулж шийтгэгдсэний учир”. 

	Өвгөн одоо ширээгээ бус, Сашаг харж байв. Харцанд нь яльгүй сониуч зан, эсвэл “чиний ар гэрийн гачигдал” гэдэг чинь энэ үү гэх маягтай дооглох янз байх шиг Сашад санагдав. Тэгээд,

	— Тэгээд юу гэж? гэж хэгжүүрхэсхийн асуув. 

	— Яаж гэнэ ээ... хэмээн архивчин ойлгосонгүй. 

	— Ямар шалтгаанаар хамгаалаагүйг эс харгалзан гэрчилгээг диплом хамгаалаагүй бүх хүнд өгдөг. 

	Өвгөн түүнээс харцаа буруулж нэг хэсэг болов. 

	— Тэрийг чинь би биш захиргаа өгдөг юм. Би бол тийш нь бүртгэлийн картыг л шилжүүлэх ёстой. 

	— Аль вэ, өгчих, би түүнийг чинь авах гэж явна. 

	— Гар дээр өгдөггүй юм, авах хүн захиргаанаас ирнэ. Надад эндээс гурван давхарт гарах хэцүү болчхоод байна. Энд таны хасагдсаны шалтгааныг заасан байна. 

	— Үүнээс болж би гэрчилгээ авах эрхгүй болж байна уу?!

	— Захирал... гээд өвгөн чимээгүй болсноо, — Захирал таны эрхийн тухай биш, өөрийнхөө эрхийн тухай л бодно. Танд тийм бичиг өгөхөөсөө өмнө зөвлөлдөх байх. 

	Битүүдээ юу хэлж байгаа нь тодорхой. Захирал тусгай хэлтэстээ өгнө, цаадуул нь ДЯАК руу, энд нэг тийм нөхөр явж байна, юм шаардаж байна гэх маягаар утасдана. Тэгэхээр өвгөн: Саша, энэ чинь яаж эргэж мэдэхийг ойлгож байна уу? гэсэн тов тодорхой асуулт өөрт нь тавьж байна. Энэ газар давхарт, албаны энэ цэвдэг хананы дотор тэр бээр эрхбиш хүн шиг хүнтэй үнэхээр уулзлаа гэж үү?

	— Та Москвад суудаг уу? гэж архивчин асуув. 

	— Би хар дансны хүн. Том хотуудад намайг бүртгэж авдаггүй юм. 

	— Би таны явдлыг санаж байна, энэ чинь аль Глинскаягийн үед, Криворучкогийн үед болсон, тэгэхэд танай декан Янсон байл уу, эсвэл нөгөө... Лозгачев байл уу? Тэд нар цөмөөрөө ардын дайсан болж таарсан, юу гэгчийг ойлгож байгаа биз дээ, ардын дайсан болж таарсан. Гэтэл та надад эрх байна гэж ярьж байна. 

	Өвгөн дахиад ширээгээ шагайчхав. 

	— Та хэзээ явах ёстой юм?

	— Өнөөдөр. 

	— Танд паспорт байна уу?

	— Байна. 

	— Үзүүл дээ. 

	Паспортынх хуудсыг эргүүлж үзсэнээ буцааж өгөв. Дараа нь Сашагийн карт, дүнгийн дэвтрийг нэг хавтсанд хийгээд, бас ширээгээ тулан босов. 

	— Явцгаая. 

	Тэр хоёр гурван давхар өөд, захиргаа руу өгсөв. Өвгөн шатны бариулаас барин зугуухан явахдаа, шатны тавцан болгон дээр удаан зогсож байв. Саша тохойноос нь түших гэсэн боловч өвгөн хавьтуулсангүй. Тэг тэгсээр хүрлээ. 

	— Энд хүлээж байгаарай. 

	Архивчин “Боловсон хүчний хэлтэс” гэсэн хаягтай өрөө рүү оров. 

	Ганц ч сандал алга. Саша танил гудаагаар нааш цааш алхав. Гудааны төгсгөлд гөлтгөнө суурин дээр улаан тугаар хүрээлсэн Лениний цээж баримал байна. Ханан дээр уриа лоозон, тушаалын самбар, сургуулийн хэвлэмэл сонин, янз бүрийн зарлал... 

	Тэр бээр арван жилийн өмнө анх удаа ийшээ ирж, элсэлтийн комисст бичиг баримтаа өгч байсан. Арван жил! Мань хүн одоо хорин естэй, тэгэхэд арван естэй байж... 

	Архивчин сонин юм түүнд дуулгалаа. Глинская, Янсон, Криворучко нарыг шоронд хийх ёстой байсан нь тодорхой. Гэтэл тэр муу алба дэвших хэнээтэй, аялдан дагагч Лозгачевыг хүртэл 58 дугаар зүйлээр заачхаж. Янсон л Сашад хамгийн хайран байв. Сайхан сэтгэлтэй шударга хүн. Хэн нэгэн шалгалтад уначих юм бол Янсон түүнийг “сэтгэлээ уудлан ярилцахаар” өрөөндөө дуудна:

	— Улс орон таны талаар санаа тавьж, үнэ төлбөргүй сургаж байна, хүн болох боломж олгож байна, гэтэл та үүнийг үнэлэхгүй байна. 

	Сэтгэлийн сэвгүй хүн асан. 

	Архивчин боловсон хүчний хэлтсээс гарч захирал руу оров. Саша цагаа харав. Өвгөн боловсон хүчний хэлтэст нэг цаг болсон байна, захирал дээр хэчнээн болдог бол?

	Архивчин тэнд бүтэн хагас цаг болов. Эд нар мөн ч удаан толгойгоо зовоож байх шив, магадгүй зохих хүмүүстэй “зөвлөлдөж” байж болох. Захирал руу янз бүрийн хүмүүс орж гарч байна, гэхдээ заавал түүний асуудлаар байх албагүй л дээ. Өвгөн үүднийх нь өрөөнд нь хүлээгээд сууж байна. 

	Өвгөн гарч ирж Саша руу харснаа, юу ч хэлэлгүй боловсон хүчний хэлтэс рүү дахиад явлаа. Тэгснээ захирал руу буцаж ирэхийг Саша хараад, ямар нэг юм засаж байна уу, эсвэл тодруулж байна даа гэж бодов. 

	Саша тэвчээртэй хүлээлээ. Бүтвэл сайн л биз, эс бүтвэл тэр л биз! Гэрчилгээгүй аж төрсөөр ирлээ, цаашдаа ч аж төрнө. 

	Тэгж тэгж өвгөн гарч ирээд, 

	— Энэ бол таных гээд Сашад дүнгийн дэвтрийг өгөв. 

	Тэгснээ албан хуудас өгч,

	— Энэ бас таных гэв. 

	Хэвлэх үйлдвэрт хэвлэчихсэн жинхэнэ гэрчилгээ. Овог, нэрээс авхуулаад бүх юм нь ёсоор. Харин хамгийн төгсгөлд “Дипломын ажил хамгаалаагүй” гэсэн үгний дараа “Баригдсаны учир” гэсэн байв. 

	— Таны төлөө миний хийж чадах юм ердөө л энэ. 

	Баривчилсан тухай нэмж бичихийг захирал тушаасан нь мэдээж. Үхсэн хойноо! Бичгээ яг энд нь нугалчихна, яваандаа баларчихна. 

	Саша өвгөн рүү талархан харав. 

	— Танд маш их баярлалаа, салаад явах болох нь, таны нэр хэн юм бэ?

	— Нэрээр яах гээв? Баяртай, сайн сайхныг хүсье. 

	Өвгөн шат руу эргэн уруудав. 

	Саша сургуулийн байраас гарав. Эндээс галт тэрэгний буудал орно, тэндээс Рязань. Түүнийг Рязаньд юу хүлээж байгаа бол? Сургууль дээр аз дайрлаа, Рязаньд ч бас аз дайрах юм бил үү?

	Ийнхүү, Сталин генерал, маршлуудаараа сэтгэл дүүрэн байж болохоор байна: дуулгавартай, гүйцэтгэл сайтай, улс төр лүү зүтгэлэхгүй, хүн болгоны нууж хааж явдаг юмыг нь мань хүн мэдэж байгааг Васильевскийтэй ярилцсанаас нь ойлгоцгоосон. 

	Германы үйлдэл нэг их тодорхой биш байна. Цэргээ Румын, Финляндад байрлууллаа, Япон, Итали хоёртой “Гурвын гэрээ”-нд гарын үсэг зурлаа. Япон Германы цэргийн холбоотон боллоо, энэ бол ЗСБНХУ баруун талдаа дайн хийх болбол дорно зүгт нь хоёр дахь фронт бий болно гэсэн үг. 

	Молотовын асуулгын хариуд Риббентроп Зөвлөлт Холбоот Улсыг “Гурвын гэрээ”-нд нэгдэж, түүнийг “Дөрвийн гэрээ” болгохыг санал болгосон. Гэхдээ энэ нь Зөвлөлт Холбоот Улсыг Англи, АНУ-тай цэргийн сөргөлдөөнд татан оруулна, ЗСБНХУ үүнд бэлэн бус байгаа. Цаг хожихын тулд сунжирсан дипломат яриа хэлэлцээ эхлүүлэхээр шийджээ. 

	Молотов арван нэгдүгээр сарын 12-нд Берлинд ирж, Гитлертэй хоёр удаа уулзав. Гитлер зөндөө удаан ярихдаа, Англи тун удахгүй бут цохиулна, Герман, Зөвлөлт хоёр Япон, Италийн хамт Британийн өвийг хувааж авах болно гэж баахан нотлов. Финлянд, Румынд байгаа Германы цэргийн тухай, Хар тэнгисийн хоёр хоолойн тухай, Балканы байдлын тухай ярих гэж Молотовын оролдоход Гитлер сонсох ч үгүй зувчуулан, нөгөө л бүх дэлхийг хуваах тухайгаа бураад байжээ. 

	Гитлертэй хийсэн яриа ямар ч үр дүн өгсөнгүй. Риббентроп Молотовыг үдэж өгөхдөө: 

	— Британийн эзэнт гүрнийг устгахад Зөвлөлт Холбоот Улс бидэнтэй хамтарч ажиллахад бэлэн байна уу, үгүй юү гэдэг л үндсэн асуудал. Бусад бүх юм туйлын өчүүхэн асуудал гэж хэлжээ. 

	Энэ үгэнд хариу хэлэх хэрэгтэй болов. Тэгээд бас л хариу өгөхүй удааж, тэр хооронд биеэ даан Японтой харилцаагаа зохицуулна гэж шийдсэн аж. Япон Индонези, Малай, Сингапур, Бирма рүү дайрах гэж байгаа, тэгэхээр өөрийгөө ЗСБНХУ-ын зүгээс аюулгүй болгох ёстой нь мэдээж. 

	1941 оны дөрөвдүгээр сарын 13-нд ЗСБНХУ, Япон хоёр төвийг сахих тухай гэрээ байгуулав. Сталин бөөн баяр хөөр. ТЭР БЭЭР Гитлерийн далд санааг тааж мэдсэнээ түүнд дахин харууллаа. Гитлер ТҮҮНИЙ яадгийг үзэх гэж зарим нэг алхам хийж байна. Улс орон, ард түмнээрээ бод хийсэн шатрын өрөг гэлтэй. Түүний хариу нүүдэл болгон Гитлерийн бахархлыг төрүүлж байгаа нь дамжиггүй: өөрт нь дүйсэн өрсөлдөгч, таарсан холбоотон. 

	Гэрээнд гарын үсэг зурсан Японы гадаад хэргийн сайд Мацуокаг Москвагаас явахад Ярославлийн буудлаас хөдлөх галт тэргийг түр саатуулжээ. Мацуокаг үдэж гаргахаар Сталин өөрөө иржээ. Энэ бол зөвлөлт төрийн түүхэнд болсон ганцхан тохиолдол. Үүнээс өмнө Сталин гадаадын төлөөлөгчдийг хэзээ ч тосох юм уу, үдэж байгаагүй. Буудал дээр Сталин Шуленбургийн мөрөн дээр гараа тавиад, Мацуокад хандан: “Бид анд нөхөд чигээрээ байх ёстой, үүний тулд бүхнийг хийх ёстой” гэж ёслол төгөлдөр хэлэв. Бас Германы цэргийн атташе Кребстэй гар барьж, “Бид анд нөхдөөрөө байна” гэж сайхан загнажээ. 

	Ийм ёслолын дараа галт тэрэг хөдөлж, Мацуока тусгай вагондоо орсон хойно, одоо бий болоод байгаа нөхцөл байдлыг тайван эргэцүүлж бодох боломжтой болов. Сталин хэдийгээр тагнуулын айхавтар сүлжээтэй ч энэхүү нөхцөл байдлыг мэдэхгүй, юу ч гадарлахгүй байгаа бололтой. Мацуока гэрээнд гарын үсэг зурахын өмнө Берлинд очихдоо Гитлертэй уулзахад, цаадах нь: “Хэдэн сарын дараа ЗСБНХУ-ыг их гүрнийх нь хувьд дуусгавар болгоно” гэж мэдэгджээ. Мөн тэгэхэд Мацуока ЗСБНХУ-тай гэрээ байгуулж магадгүй тухай Риббентропт мэдээлэхэд, татгалзсан зүйл юу ч хэлээгүй. Тэгэхээр Гитлерт ЗСБНХУ-ын эсрэг холбоотны хэрэг байхгүй, түүнийг өөрөө дөнгөнө гэж найдаж байх нь. Мацуока бас Улаан Армийн штабын дарга генерал Жуковт бараалхсанаа санав. Тийм уулзалт хийх хүсэлт зөвлөлтийн талд санаандгүй зүйл байсан боловч Мацуока тийм уулзалт хийх заавал хэрэгтэй гэж үзсэн билээ. Герман удахгүй довтлох гэж байгаа тухай Сталин, Молотов хоёр үнэхээр мэдээлэлгүй байна гэж үү? Хашир улс төрчид түүний өмнө яаж ч жүжиглэсэн чадна. Жуковыг таамаглахад арай амар байх биз. Жанжин штабын дарга дайны өмнө юу бодож байж болох вэ? Мэдээж дайны тухай. Жуков дээрээс тушаасны дагуу эелдэг байх гэж дүй муутай оролдсон цэрэг гэж харагдсан хэмээн Мацуока Токиод ирээд илтгэжээ. Жуков хилийн чанадад хэзээ ч байгаагүй, харин Герман, Итали, Английн тухай их юм уншсан, гэхдээ улс орныг номоор бус өөрөө очвол таньж мэдэхэд илүү амар гэхчлэн хээгүй юм ярьсан аж. Гэтэл нүүрлээд байгаа дайны тухай Жуков мэдэж байгаа эсэхийг Мацуока бас л ойлгосонгүй. 

	Сталин Японтой гэрээ байгуулсандаа сэтгэл хангалуун байв: Зөвлөлт Холбоот Улсад хоёрдугаар фронт байхгүй, тэгэхэд Германд байна, тэр нь Англи. Тийм учраас Гитлер Английг янзлахаас нааш ЗСБНХУ руу довтлохгүй. Мэдээж, түүнд шалтаг өгөхгүй бол, Гитлертэй итгэмжилсэн, найрсаг харилцаагаа бэхжүүлээд байвал довтлохгүй. Тэгэхийн тулд улсын албан ёсны тэргүүний хувьд өөрөө бодлогоо тодорхойлох ёстой. Сталин тавдугаар сарын эхээр Ардын Комиссариатын Зөвлөлийн дарга болж засгийн газрыг тэргүүлэх болов. Молотов гадаад хэргийн сайдаар үлджээ. 

	Сталин Герман Зөвлөлт Холбоот Улс руу довтлохоор бэлтгэж байгаа тухай нэг ч мэдээлэлд урьдын адил итгэхгүй байв. Бодол удаантай Молотов хүртэл Улс төрийн товчооны хурал дээр:

	— Тагнуулчдад найдаж болохгүй. Тагнуулчид хожим учрыг нь олохын аргагүй аюултай байдал руу түлхэж мэднэ. Өдөөн хатгагчид энд тэндгүй тоо томшгүй олон байна гэж залжээ. 

	Зүйтэй хэлсэн. Манай гадаадад байгаа тагнуулуудын тал хувь нь дайсны талд элсчихсэн, тэгээд тэр эздэд нь хэрэгтэй юмыг л мэдээлж байгаа. 

	Гэтэл зөвхөн тагнуулчид төдийгүй манай цэргийн дарга нар германы цэргийн ангиуд ЗСБНХУ-ын шинэ хил дээр бөөгнөрч байгаа тухай, танк, их буу, элдэв машин, зэр зэвсэг ачсан цуваа хилийн зүг тасралтгүй хөвөрч байгаа тухай, хил зөрчиж байгаа тухай, германы онгоц зөвлөлтийн нутгийн гүн рүү тагнуулын нислэг байнга хийж байгаа тухай мэдээлж байна. Ийм өдөөн хатгалгыг яагаад няцаахыг зөвшөөрөхгүй байна? гэж олон дарга нар гайхаж байна. Жуков хүртэл ТҮҮНД тийм асуулт тавьж зүрхэлсэн. 

	Тэглээ гэж Сталин Жуковыг зад загнасан боловч засгийн газрын тэргүүний хувьд Гитлерт хувийн илгээлт бичиж, германы цэрэг зөвлөлтийн хил дээр бөөгнөрч байгаад ТЭР БЭЭР гайхаж байна, Герман Зөвлөлт Холбоот Улстай байлдах гэж байгаа мэт сэтгэгдэл төрж байна гэж мэдэгджээ. Гитлер хариуд нь мөн хувийн илгээлт нэн даруй ирүүлж, түүндээ: ноён Сталин зөв мэдээлэлтэй байна, Польшид үнэхээр томоохон цэргийн нэгтгэлүүдийг төвлөрүүлсэн байгаа, гэхдээ тэр нь Зөвлөлт Холбоот Улсын эсрэг чиглээгүй, өөрөө, Гитлер, байгуулсан гэрээгээ чандлан сахина, үүнийг улсын тэргүүний нэр төрөөр батлан илэрхийлж байна гэж, түүний онцлон цохсоноор, итгэмжлэн мэдэгджээ. Үүний шалтгаан нь Германы нутаг дэвсгэрийг англичууд хүчтэй бөмбөгдөж байгаа, тийм учраас тэр бээр цэргээ дорно зүгт арга буюу шилжүүлэн байрлуулсан аж. Энэ мэдээлэл Сталинаас цааш гарахгүй гэж Гитлер найдаж байгаа гэнэ. 

	Энэ бол илэн далангүй, нөхөрсөг, үнэмшилтэй хариу, гол нь, тагнуулчдад итгэж болохгүй гэсэн түүний итгэл үнэмшилтэй таарч байна. 

	Гэтэл Берлинээс ирсэн зөвлөлтийн элчин сайд Деканозовыг германы элчин сайд Шуленберг урьж цайлах зуур, элчин сайдын яамны зөвлөх Хильгерийн дэргэд ингэж хэлжээ:

	— Ноён элчин сайд аа, ийм юм дипломатын түүхэнд байгаагүй байх, гэхдээ би танд төрийнхөө нэгдүгээр зэргийн чухал нууцыг уламжлах гэж байна. Гитлер зургаадугаар сарын хорин хоёронд ЗСБНХУ-ын эсрэг дайн хийж эхлэх шийдвэр гаргасныг ноён Молотовт мэдээлнэ үү, түүнийг цааш нь ноён Сталинд мэдээлнэ гэж найдаж байна. Намайг яагаад ингэж байгааг та асууна. Би бол Бисмаркийн үзэл санаагаар хүмүүжсэн хүн, Бисмарк хэзээ ч Оростой дайтахын эсрэг байсан юм гэжээ. 

	Энэ тухай Сталинд илтгэжээ. Улс төрийн товчооны хурал дээр Сталин,

	— Төөрөгдүүлэх мэдээллийг бүр элчин сайдын түвшинд хийдэг болчхож гэж үзэцгээе хэмээсэн ажээ. 

	Төөрөгдүүлэх мэдээлэл үнэхээр элчин сайдын түвшинд явж байна гэж Улс төрийн товчооны гишүүд бүгд санал нийлэв. 

	Ингээд тагнуулын мэдээ, цэргийн дарга нарын мэдээлэл Сталины зөвхөн дургүйг хүргэх болжээ. 

	Японд байсан “Рамзай” гэдэг нууц нэртэй зөвлөлтийн тагнуул Рихард Зорге Риббентропын элчин сайддаа ирүүлсэн цахилгааны фото хуулбарыг Москва руу дамжуулжээ. Тэр цахилгаанд Герман ЗСБНХУ руу хийх довтолгоогоо зургаадугаар сарын хоёрдугаар хагаст хийхээр төлөвлөсөн гэсэн байж. 

	Яг энэ тухай Черчилль өөрийн элчин сайдаар уламжлан Сталиныг сэрэмжлүүлсэн байна. 

	Зургаадугаар сарын 11-нд Москвад суугаа Германы элчин сайдын яамны ажилтан Герхард Кегель, элчин сайдын яамны нууц бичиг баримтыг устгаж, долоо хоногийн дотор нүүх бэлтгэл хангах тушаал Берлинээс ирсэн тухай нууцаар мэдээлсэн байна. 

	Зургаадугаар сарын 12-нд Швейцарт байгаа зөвлөлтийн тагнуул Радо: “Довтолгоо зургаадугаар сарын 22-ны ням гарагийн үүрээр эхэлнэ” гэж урьдчилан сануулжээ. 

	Гэтэл зургаадугаар сарын 14-нд сонин хэвлэл, радиогоор зөвлөлтийн ард түмэнд: “Герман Зөвлөлт Холбоот Улсын нэгэн адил үл довтлолцох тухай зөвлөлт-германы гэрээний болзлыг хэлбэрэлтгүй сахиж байна. Иймийн учир, зөвлөлтийн талын үзэж байгаагаар бол Герман гэрээг зөрчиж, ЗСБНХУ руу довтлох гэж байгаа тухай цуурхалд ямар ч үндэс байхгүй юм” гэсэн албан ёсны мэдээ түгээжээ. 

	Зургаадугаар сарын 15-нд Японоос, Зоргегоос: “Довтолгоо зургаадугаар сарын 22-ны үүрээр өргөн фронтоор эхэлнэ” гэсэн шинэ цахилгаан иржээ. 

	Мөн тэр өдөр Тимошенко, Жуков хоёр Сталин дээр ирж, Гитлер довтлох гэж байгаа тухай сүүлийн үеийн багц мэдээллийг гардуулав. 

	Сталин тэдгээрийг гүйлгэн хараад, ширээн дээр тоомсоргүй хаяж, өөр нэг хавтас руу зааж, 

	— Энэ бүх элий балай юмыг чинь надад аль хэзээний илтгэсэн. Түүгээр ч барахгүй, Японд үйлдвэр завод, янхны газартай болчихсон манай нэг муу эрваа тээрхий өнөөдөр германы довтлох өдрийг хүртэл хэлж байна: зургаадугаар сарын хорин хоёронд дайрах юм гэнэ. Түүнд итгэ гэж тушаацгаах уу, та нар? Явж ажлаа хийцгээ. Бас захиргаандаа байдаг хүмүүст уймарч сандралдахыг хатуу хоригло. Хар л даа, Баруун зүгийн цэргийн тойргийн командлагч Павлов: “Улсын хилийн дагуух хээрийн бэхлэлтэд байраа эзлэхийг зөвшөөрнө үү” гэж гурав дахь удаагаа цахилгаан ирүүлж байна. Генерал Павлов дайн өдүүлэх гээд байна гэж та нарт санагдахгүй байна уу?

	Жуков зүрхлэн хариулав:

	— Нөхөр Сталин, генерал Павловыг хардах үндэс бидэнд байхгүй. Шалгагдсан хүн. Мэдээж, анхаарал болгоомжтой л доо. 

	— Болгоомжлох шалтгаар дайсанд яггүй тус хүргэж болно хэмээн Сталин түүний үгийг таслав. — Хэрэв Павлов ямар нэгэн дур мэдсэн үйлдэл хийх юм бол та нар толгойгоороо хариуцна шүү. “Анхаарал болгоомжтой” гэнэ! Павлов анхаарал болгоомжтой, засгийн газар намын Төв Хороо анхаарал болгоомжгүй юм уу?

	Тимошенко, Жуков хоёр дуугарсангүй. 

	— Тэгэхээр ийм байна, Павловт энэ мэт цахилгаан нааш нь явуулахыг бүр тас хоригло. Тэр ойлгохгүй байгаа юм бол, цэрэг шилжүүлэн байрлуулна гэдэг бол ердөө германчуудыг өдсөн хэрэг болно гэдгийг түүнд тайлбарлаж өг. 

	Зургаадугаар сарын 16-нд Германаас нууц тагнуулын мэдээ ирэв:

	“Зөвлөлтийн эзлэгдсэн нутагт янз бүрийн албан байгууллагыг толгойлохоор томилогдсон 2500 гаруй хүний зөвлөгөөн Дрезденд болов”. Мөн Москва, Петербург, Киев, Минск, Тбилис хотуудын ирээдүйн дарга нарын нэрийг хэлж байсан байна. 

	Сталин Улсын аюулаас хамгаалах ардын комиссар Меркулов, тагнуулын газрын дарга Фитин хоёрыг дуудахыг тушаасан ёсоор тэд хэдхэн минутын дараа Кремльд иржээ. Сталин тэднийг суу гээгүй тул үүд хавьд зогсоцгоов. 

	Сталин өрөөн дундуураа холхих зуур Фитинийг нэр усгүй мэт,

	— Тагнуулын газрын дарга аа, үүнийг ямар эх сурвалж мэдээлж байна вэ, хэр зэрэг найдвартай юм бэ, тэд ийм нууц мэдээ авах ямар боломжтой юм бэ, үүнийг илтгэнэ үү гэв. 

	Фитин тагнуул нэг бүрийн тухай дэлгэрэнгүй танилцуулав. 

	Сталин дуустал сонсоод өрөөн дотуураа удаан явсны эцэст,

	— Тэгэхээр ийм байна, тагнуулын дарга аа. Вильгельм Пикээс өөр итгэж болох герман байхгүй. Мэдэв үү? гэв. 

	Зургаадугаар сарын 21-нд Алфред Лисков гэгч герман цэрэг хил нэвтрэн ирж, германы арми маргааш өглөө дөрвөн цагт довтолж эхэлнэ гэж мэдэгджээ. Их буу галын байраа эзэлсэн, танк, явган цэрэг довтлох шугам дээр ирсэн гэж. 

	Энэ тухай Сталинд илтгэжээ. Тэр бээр Тимошенко, Жуков, Ватутин нарыг нэн даруй ирэхийг тушааж. Тэднийг ирэхэд Улс төрийн товчооны гишүүд ширээний ард хэдийнээ сууцгаасан байв. 

	— Мөргөлдөөн өдөөхийн тулд германы генералууд энэ босуулыг явуулсан юм биш биз? гэж Сталин асуув. 

	— Үгүй, энэ босуул үнэн юм хэлж байна гэж бид үзэж байна гэж Тимошенко итгэлтэй хариулав. 

	— Бид юу хийх ёстой болж байна? гэж Сталин асуув. 

	Жуков хил дээрх бүх цэргийг байлдааны бүрэн бэлэн байдалд оруулах, аливаа довтолгоог шийдвэртэй няцаах тухай удирдамжийн төслийг уншив. 

	Сталин түүнийг тасалж, 

	— Ийм удирдамж өгөх эртэднэ. Бүх юмыг эвийн аргаар зохицуулахыг хичээе. Элдэв түвэг үүсгэхгүйн тулд манай цэрэг ямар ч өдөөн хатгалгад автах ёсгүй гэв. 

	Цэргийнхэн шинэ удирдамж бэлтгэхээр явцгаав. Улс төрийн товчооны гишүүд бараг өглөө болох гэж байхад гэр гэр лүүгээ явцгаав. Сталин зуслан руугаа явжээ. 

	Хаалга цохих чимээгээр Сталин сэрэв. 

	— Нөхөр Сталин, армийн генерал Жуков тантай яаралтай хэргээр ярихыг хүсэж байна. 

	Сталин утсаа авч,

	— Сонсож байна гэв. 

	— Нөхөр Сталин, тун сая германы онгоц Минск, Киев, Вильнюс, Брест, Севастополь болон бусад хотыг бөмбөгдлөө хэмээн Жуков илтгэв. 

	Сталин дуугарсангүй. 

	— Та намайг ойлгов уу, нөхөр Сталин?

	Сталин хариу байдаггүй. 

	— Нөхөр Сталин, та намайг ойлгов уу? гэж Жуков дахин асуув. — Та намайг сонсож байна уу, нөхөр Сталин? Байна уу, байна уу! Нөхөр Сталин, та хариулж болгооно уу, та намайг сонсож байна уу?

	Сталин тэгж тэгж сөөнгөтсөн дуугаар,

	— Тимошенкотой Кремль рүү оч. Улс төрийн товчооны гишүүдийг цуглуул гэж Поскребышевт дамжуулаарай гэв

	Тийнхүү, Герман дөчин нэгэн оны зургаадугаар сарын 22-ны өглөөний дөрвөн цагт дайнд бэлэнгүй байсан, энэ дайнд хорин долоон сая хөвүүд, охидоо алдсан Зөвлөлт Холбоот Улс руу довтлов. 

	Нойр дутуу, цонхигор царайтай Сталин Кремлийнхээ албан өрөө рүү орлоо. Улс төрийн товчооны гишүүд түүнийг хэдийнээ хүлээж байв. Тайван царайлцгааж байгаа нь худлаа. Нөхөр Сталин бидэнтэй байгаа цагт бүх юмны учир олдоно гэж байгаа юм биз дээ, ухаан нь. Худлаа тэгж царайлцгааж байг, эд нар өөр юу чаддаг сан билээ дээ?

	Тийм тодорхой, алсын хараатай, олон жил тээсэн, Гитлер тэр хоёрын хувьд байж болох цорын ганц бодлого нь сүйрэн нурлаа. Хэн үүнийг нураав? Гитлер өөрөө юү? Тийм байх ёсгүй, Берлинд төрийн эргэлт гараа юу? Английн ноёлогч баячуудад худалдагдсан германы генералууд дайн дэгдээж, луйварчин Черчилль цохилтыг өөрөөсөө зайлуулав уу? Тодорхой болгох шаардлагатай. 

	— Германы элчин сайдын яам руу утасдах хэрэгтэй гэж Сталин хэлэв. 

	Молотов утас руу очиж, нэг хүнтэй яриад, утсаа тавилгүй Сталин руу эргэж, 

	— Германы элчин сайд яаралтай мэдээлэл хийхээр өөрийг нь хүлээж авахыг хүссэн байна гэв. 

	Молотов түүн рүү асуусан царайтай харзнав. Шуленбургийг нөхөр Сталин хүлээж авах ёстой гэж үзэж байгаа нь андашгүй байна. Үгүй шүү, Сталин түүнтэй ярилцахгүй, тийм шалтгаанаар учир зүй хэлэлцэх, тэр германаас тийм мэдээ сонсох бодолгүй байна. 

	— Чи уулз гэж Сталин хэлэв. 

	Молотов утсаа тавиад өөрийнхөө өрөө рүү очив. 

	Генерал Ватутин ирж, германчууд их буугаар цочирдуулах буудалт хийсний дараа Баруун болон Баруун хойд фронтын бүх шугамаар давшиж эхэлсэн тухай илтгэв. Гэвч энэ аргад ТЭР БЭЭР хууртахгүй. Энэ үнэхээр дайн юм бол, германчууд манай анхаарлыг өмнө зүгээс хөндийрүүлж байна, тэд тийш нь гол цохилтоо бэлтгэж байгаа. 

	Молотов буцаж ирэв. 

	— За яав? гэж Сталин асуув. 

	— Герман манайд дайн зарласан байна. 

	Сталин босож, өрөөнийхөө тэртээ буланд очоод цонхон тус зогсов. Тэгэхээр, генералууд биш, хуйвалдагсад биш, британийн тагнуулууд биш, Гитлер гэдэг нэг муу гоншигносон шаар түүнийг мэхэлжээ. Европт байгуулсан ялалтдаа ташуурчхаж. Гэвч Зөвлөлт Холбоот Улс бол Европ биш, манай гарагийн зургааны нэг, муусайн германчууд Оросоор зугаалцгааг. ТЭР БЭЭР дайныг хүсээгүй. ТҮҮНИЙГ албадаж байна, ТЭР БЭЭР дайтах болно. 

	Жуков бослоо. 

	— Хил орчмын тойргуудад байгаа бүх хүчээр дайсан руу нэн даруй уулгалан дайрч, урагшлан давшихыг нь зогсоохыг Жанжин штаб санал болгож байна. 

	Сталин дуугарсангүй. 

	Тимошенко Сталиныг Жуковоос илүү мэдэх учир,

	— Зогсоох биш устгах гэж тодруулав. 

	Сталин толгой дохив. 

	— Удирдамжаа өгцгөө. 

	Цэргийнхэн гарцгаав. 

	— Дайны тухай ард түмэнд мэдээлэх хэрэгтэй, хэлэх үгээ бэлтгэ! гээд Сталин Молотов руу харав. 

	Зовлонтой чимээгүй байдал үүсэв. Сталиныг өөрөө үг хэлнэ гэж бүгд итгэл төгс байж. 

	— Нөхөр Сталин хэмээн Вознесенский зүрхлэн ам нээв. — Ийм түүхэн хариуцлагатай мөчид ард түмэн юуны өмнө танаас үг дуулах ёстой. 

	— Хэнээс дуулах нь ямар ялгаа байна?! Совнаркомын даргаас юм уу, түүний орлогчоос? Ард түмэн Молотовыг мэднэ. 

	— Ард түмнийг улс орноо хамгаалах тэмцэлд зөвхөн нөхөр Сталин л босгож чадна гэж Каганович хэлэв. 

	— Яагаад нөхөр Сталин үг хэлэхгүй байгааг ард түмэн ойлгохгүй гэж Микоян нэмэв. 

	— Ард түмэн дайн эхэлж гэдгийг ойлгоно, энэ л гол юм гэж Сталин хариулав. 

	— Тэглээ ч гэсэн нөхөр Сталин үг хэлбэл зүгээр сэн. Мэдээж, ард түмэн нөхөр Молотовыг мэднэ, гэхдээ ард түмэн жолоодогчийнхоо дуу хоолойг, нам, засгийн жолоодогчийнхоо дуу хоолойг сонсох ёстой гэж Калинин хүч нэмэв. 

	Өөрийг нь урдаа барих нь, өөрсдөө ард нь зогсож байх юм гэнэ. Одоо түүнд хэлэх юм юу ч алга байгааг ухаарах чадалгүй шүү, өөрөө бол мэдээлэх биш, дайн болохгүй гэж удаа дараа нотлон хэлсээр атал яагаад дайн эхэлснийг тайлбарлах ёстой, тэр тайлбарыг бодож олох ёстой. Хэд хоногийн дараа, дайсныг ухрааж, Улаан Арми түүнд хүчтэй цохилт өгч, буцааж хөөсний дараа МАНЬ ХҮН үг хэлнэ. 

	Сталин хөмсөг зангидав. 

	— Нөхөр Молотов ард түмний өмнө олон удаа үг хэлж байсан, германы хэрэг явдлын талаар их ярьж байсан. Молотов үг хэлэх нь учир зүйтэй, ард түмэнд ойлгогдоно. Хэлэх үгээ бич, Вячеслав. 

	Эцэст Молотов хэлэх үгийнхээ төслийг уншив. Сталин анхааралтай чагнав. Молотовын хэлэх үг бол, хүн төрөлхтөнд, түүхэнд хандсан ТҮҮНИЙ үг байх болно. 

	Тийм учраас хэд хэдэн газар дараах зүйл нэмэхийг тушаалаа:

	“Ямар ч гомдол санал мэдүүлэлгүйгээр германы цэрэг манай орон руу дайрлаа”. 

	“Зөвлөлт засгийн газар гэрээний болзлыг маш үнэнчээр биелүүлж ирснийг үл харгалзан”. 

	“Германы засгийн газар ЗСБНХУ-д нэг ч гомдол гаргах үндэс байгаагүй”. 

	“Манай цэрэг, манай нисэх хүчин нэг ч цэгээр хилийн зөрчил гаргаагүй”. 

	Энэ хэлэх үг хэдийгээр: “Манай агуу их жолоодогч Сталиныг хүрээлэн эгнээгээ улам нягтруулъя” гэсэн уриа, мөн: “Манай үйл хэрэг зөв. Дайсан бут цохиулна. Бид ялахдаа л нэг ялна” гэсэн үгээр төгсөж байгаа ч, бүхэлдээ энэ үг Сталины хүссэнчлэн, Гитлерийг хорон санаалж, итгэл эвдсэн хэмээн буруутгасан ял болон сонстож байв. 

	Улс төрийн товчооны нэг ч гишүүн Сталины засварыг эсэргүүцэж эс зүрхлэв. 

	Энэ хооронд хил дээрээс түгшүүрт мэдээ ирсээр байлаа. Дайсан баруун болон баруун хойд талаар давшин урагшилсаар байгаа ч, Сталин үүнийг төөрөгдүүлэх арга, Гитлер гол цохилтоо өмнөд чиглэлээр хийнэ гэж итгэсэн хэвээр тул Жуковт,

	— Тернополь руу, Баруун өмнөд фронтын штаб руу нэн даруй нисэж оч гэж тушаав. 

	— Ийм ярвигтай үед Жанжин штабыг хэн удирдах болж байна?

	— Өөрийнхөө оронд Ватутиныг үлдээ гэж Сталин хэлээд, — Та цаг алдах хэрэггүй, бид энд яаж ийгээд болно гэж эгдүүцэв. 

	Жуков Киев рүү нисэж, орой болоход Тернопольд хүрэв. Яг тэгтэл Ватутин утасдаж Сталины удирдамжийг уншиж өгөв: цэргээ дайсныг бут цохиж, түүний нутаг дэвсгэр лүү орох сөрөг довтолгоонд оруул. Энэ удирдамжид Жанжин штабын даргын хувьд Жуковын гарын үсэг хэрэгтэй. 

	— Юун сөрөг довтолгоо бэ? гэж Жуков хашхичив. — Байдлын учрыг олох хэрэгтэй байна, өглөө болтол хүлээж байгаарай. 

	— Тантай санал нэг байна, гэхдээ энэ бол шийдчихсэн асуудал гэж Ватутин хариулав. 

	Юун сөрөг довтолгоо, тэр тухай ярихын ч хэрэг байхгүй. Зөвлөлтийн цэрэг хамгаалалтад бэлэн бус байгаа. Фронт дээр эмх замбараагүй байдал ноёрхож байв. Сталины тушаалаар хуучин хилийн зэвсэглэлийг хураасан, гэхдээ шинэ хил дээр суурилуулж амжаагүй аж. Нөхөр Сталин Гитлер зөвхөн ирэх жил довтолно, тэгэхдээ гол цохилтоо өмнөд чиглэлээр өгөх гэж оролдоно гэж хэлсэн шүү дээ. Гэтэл Гитлер энэ жил довтоллоо, тэгэхдээ гол цохилтоо өөрийн тав-зургаа дахин илүү хүчтэй баруун чиглэлээр өглөө. Энэ бол утгагүй, балай удирдамж, гэвч Жуков Сталиныг сөрж зүрхэлсэнгүй. 

	— За яах вэ, миний гарын үсгийг тавьчих. 

	Ватутин Сталины өрөөнд дахин ирж, германы танкны цуваа Минскээс холгүй байгааг илтгэв. 

	— Та юу гэж будилаад байна? Дайсан тав хоногт хоёр зуун километр явчихаа юу? 

	— Тэглээ, нөхөр Сталин, Баруун фронт сэт цохиулсан. 

	Сталин ширээ шаав. 

	— Жанжин штаб цэргээ ингэж удирддаг байх нь ээ! Та нар дайсан Минскт ойртоод ирсэн хойно фронтын байдлыг мэдэж авч байна! Маргааш орж ирээд, дайсан Москвад ойртоод ирж гэж хэлэх нь ээ дээ! гээд Сталин зургийг түлхэн зайлуулж, — Энэ хүүхэд нохойн наадмаа ав, хоёр цагийн дараа надад фронт дээрх манай болоод германы цэргийн байрлалыг яг харуулсан зураг танилцуул гэж зандрав. 

	Германчууд Минскийг эзэлж авах уу?! Үүнд итгэхийн арга алга! Минск рүү германы хэдхэн танк цөмрөн орсон байж магадгүй, тэгээд л Жанжин штабынхан бажгадчихаа биз?

	Сталин Тернополь руу утасдаж, Жуковтой холбоо барив. 

	— Нөхөр Жуков! Баруун фронт дээр хүнд байдал бий боллоо. Дайсан Минск рүү дөхөж ирлээ. Павлов юу болсон нь ойлгомжгүй байна. Та Москвад ир. 

	Нойргүйдээ нүд нь улайж, царай алдсан Тимошенко, Жуков, Ватутин гурав шөнө Сталины өмнө номхон зогсож байв. 

	Сталин Баруун фронтын зургийг ширээн дээр шидэв. 

	— Хамтдаа бодоод, юу хийж болохыг хэлцгээнэ үү. 

	 

	Маргааш нь, зургаадугаар сарын 28-нд Минск эзлэгдэв. Зургаан өдрийн дотор германчууд зөвлөлтийн хэдэн арван дивизийг бут цохиж, долоон зуун тавин мянган улаан цэргийг олзолж, өчнөөн техник, зэр зэвсгийн агуулахыг булаан авчээ. Дайны анхны өдөр гэхэд л мянга хоёр зуун онгоц устгаснаас найман зуу нь хөөрч ч чадалгүй газар дээр ниргүүлжээ. 

	Энэ бол аргагүй сүйрэл. Гурав хоногийн дараа тэд нар Смоленскт ирэх нь, дахиад гурав хоногийн дараа Москвад... 

	Сталин ганцаараа өрөөндөө сууж байна. Дуугарах утас алга. Цөмөөрөө хаачсан улс вэ? Энд, ширээний ард доёийцгоогоод л, элдвийг хөөрөн, идэж ууцгаагаад л байсан чинь гэнэтхэн ууршицгаачхаж. Турсагаа яаж аврах тухай бодоцгоож байх нь! Ялагдлыг өөр лүү нь тохох гэж хуйвалдацгааж байна, өөрийг нь золигт гаргах нь! Хүний адгууд! Бузар шаарнууд! Тэд өөрсдөө хаа байсан болж байна? Германчууд довтлохгүй гэж Молотов нотлоод байсан, Гитлер, Геринг, Риббентроп энэ тэртэй уулзсанаа гоёчилж яриад байсан... Гадаад хэргийн ардын комиссар гээд байгаа шүү! Бас энэ маршал, генералууд? Өөрсдийнхөө зөв гэдгийг яагаад нотлохгүй, яагаад тэгж зүтгэхгүй байв? Мэхэлцгээж, нүд хуурч, төөрөгдөлд оруулцгаагаад, батлан хамгаалах талаар зохих арга хэмжээ авсангүй. ТЭР БЭЭР болгоомжтой байхыг шаардаж байсан нь үнэн, гэхдээ болгоомжлол гэдэг бол зүгээр суухын нэр биш. Одоо хүрч ирцгээнэ, элдэв гомдол саналаа дэлгэнэ, баривчилна, Москвагийн гудамжаар чаргуулдан чирнэ, улангассан бөөн хүмүүст өгч тасар татуулна. Энэ оготнын хавхнаас бушуухан зайлах минь. 

	Сталин хонхоо дарав. Хүлээзнэлээ. Хэн ч орж ирсэнгүй. Поскребышев хүртэл зугтчихлаа гэж үү? 

	Сталин үүд рүү очиж, чимээ чагнав. Ямар ч анир алга. Поскребышев зугтчихаж! Үүднийхээ өрөө рүү шагайлаа. Хоосон байна. Тэгнэ ээ тэр, оргочхож, бузар золиг! Дараачийн хаалга руу өлмий дээрээ явж очоод, дахиад чагнавал гудаанд авиа ч алга. Хаалганы бариулаас дөнгөж бариад, дарж амжаагүй байтал хаалга гэнэт онгойв. Сталин ухар тусав. Өмнө нь баахан цаас барьсан Поскребышев өөр лүү нь гайхан хараад зогсож байв. 

	— Машин дууд! Зуслан явна! гэж Сталин сөөнгөтөн өгүүлэв. 

	Хэдэн машин шөнийн Москвагаар хурдлан давхилаа. Сталин арын суудлаас жолооч, хамгаалагч хоёрын араас харан, френчнийхээ халаасанд байгаа гар бууг базаж явав. Цонхны хөшгийг захаас нь жаахан ярсан боловч Москвагийн гэрлийг бүдгэрүүлсэн учраас цонхны цаанаас харагдах юм юу ч алга. 

	Хашааны хаалга нээгдэж, машин байр луу очиход, хамгаалагч хаалгыг нь нээж өгөв. Тэр хавьд нэг ч гэрэл алга. Сталин өрөө рүүгээ түргэн очиж, гэрлээ асаав. Өрөөнд нь салхи оруулсан учир амьсгалах агаар байна. 

	Оройн хоолонд юу авахыг мэдэхээр Валечка орж ирэв. 

	— Оройн хоол дараа болъё, Власикийг ороод ир гэж хэл. 

	Тэгээд буйдан сандал руу лагхийн сууж, нүдээ анив. 

	Үнэхээр бүх юм баларлаа гэж үү? Агуу их хүмүүс амжилтын хяр дээр, алдрынхаа оргил дээр амьдралаа дуусгадаг байсан, тийм учраас тэд үхэшгүй мөнх байгаа. Наполеон Европыг сөгдүүлснийхээ дараа ялагдал хүлээсэн, тэгээд хүн төрөлхтний ой тойнд агуу их жанжин болж үлдсэн. Робеспьер, өчүүхэн өмгөөлөгч, заяа муутай алан хядагч, оньст заазуураар толгойгоо авхуулсан. ӨӨРИЙГ нь үнэхээр ийм гутамшигтай төгсгөл хүлээж байна гэж үү?! “Журмын нөхөд” нь дайны ялагдлыг өөр лүү нь чихнэ, гүжирдэн гүтгэнэ, шившиг болгоно, ард түмний уур хилэн гэж зохиомол юм гаргана, бөөн хүмүүсийг турхиран тасар татуулна. 

	Ард нь юм шужигнав. 

	Айгаад эргэж харвал үүдэнд нь Власик зогсож байв. 

	— Чи юу гээд... икээ тэгмэр чинь, оготно шиг гэтээд байгаа юм гэж Сталин шазуур зуун шивнэв. 

	— Та дуудсан уу, нөхөр Сталин? хэмээн Власик самгардан бувтнав. 

	— Хэнийг ч битгий хүлээж ав, утсаар хэнтэй ч бүү яриул! гэж Сталин тушаав. 

	— Мэдлээ, гүйцэтгэе!

	— Яв!

	Сталин нүдээ дахин анихад, нэг зүүрмэглэж, нэг сэрж байх шиг санагдана. Яагаад, яаж байгаад ийм юм болов? Тэр бээр олон зууны настай, сүйршгүй улсыг байгуулсан, оршин тогтноход нь, бас ирээдүйд нь саад болж мэдэх бүх юмыг устгасан, үндсээр нь товрог болтол нь хуйхалсан, тэр ч бүү хэл, өөрөөр сэтгэх чадварыг хүртэл хүйс тэмтэрсэн. Хүүхэд ахуйгаас нь өөрийнх нь сургаж заншааснаас өөр ямар ч үзэл санааг мэдэхгүй, мэдэхийг ч хүсэхгүй шинэ үеийнхэн өсөж бойжлоо. Энэ үеийнхний хувьд бол зөвлөлт улс хамгийн сайн, хамгийн шударга, өвтэгш улс, үлдсэн бусад нь бүгдээрээ шударга бус, дайсагнасан улсууд, энэ үеийнхэн зөвлөлтийнхөөс өөр ямар ч аж төрөх ёсыг мэдэхийг хүсэхгүй байгаа. Таван сая герман цэрэг хоёр зуун сая тийм хүмүүсийг үнэхээр сөгдүүлж чадна гэж үү?! Жолоодогчоосоо айх, түүнийг ухаангүй хайрлах, түүнд үг дуугүй захирагдах ёсонд үндэслэсэн, урам зоригт суурилсан хүчирхэг эзэнт гүрэн үнэхээр нурж сүйрнэ гэж үү? Ямар ч байдаг бай, Гитлер цөцгийн тос руу орж байгаа хутга шиг улс орон руу шааж орж ирээд, зургаа хоногийн дотор Минск хүрч, цааш урагшлан давшиж байна, цэргүүд нь бууж өгч олзлогдон, дарга нар нь юу ч хийхгүй байна. 

	ТЭР БЭЭР байрынх нь гудаанд пир пархийсэн хөлийн чимээ гарахыг сонсов... Ирцгээв үү?! Хуйвалдагчид ирцгээж байна! Түүнийг баривчилна, эсвэл Нэгдүгээр Павел шиг багалзуурдаад цааш нь харуулчихна. 

	Сталин сандлаасаа босон харайв. 

	Хаалга нээгдлээ. Үүдэнд зогсож байгаа Власик гараа өргөн ёсолж,

	— Илтгэхийг зөвшөөрнө үү? гэв. 

	Сталин түүн рүү хулмалзан харав. Түүний ард хэн байна?! Власикийн ард хэн ч байсангүй. 

	— Чи юу гээд... икээ тэгмэр чинь, заан шиг дэвсчээд байгаа юм?!

	— Илтгэхийг зөвшөөрнө үү, нөхөр Сталин. Армийн генерал нөхөр Жуков утасдаж байна. 

	— Хэнтэй ч битгий яриул гэж хэлсэн биз дээ!

	— Мэдлээ, нөхөр Сталин!

	Власик цэрэг ёсоор топхийн эргээд, гарлаа. 

	Жуков утасдаж... Түүнд, энэ Жуковт юу хэрэгтэй юм бол? Германчууд Смоленскийг эзлээд, одоо Москвагийн хаяанд ирчхээд байна гэж мэдээлэх гээ юү?! Жанжин штабын молхи дарга! МАНЬ ХҮН, түүний хамгаалалтынхан эцсээ хүртэл үзэлцэнэ, сүүлчийнхээ сумыг өөртөө зориулна. Бөөгнөрсөн амьтдаар тасар татуулснаас дээр. Берияд баригдаж, түүний Лубянкийн газар давхарт орж таарвал бүр долоон дор юм болно. “Журмын нөхөд” нь гагцхүү турсагаа аврахын тулд Гитлертэй тохиролцож, Украин, Белорус, Балт орчмын улсууд, Кавказыг Бакугийн газрын тостой өгч чадна, тэгээд ТҮҮНИЙГ ялагдсаны буруутан болгоно, Лубянкийн газар давхарт аваачаад, Зөвлөлт Холбоот Улсаас урван тэрсэлсэн гэж мэдүүлэг авах гэж тэндхийн яс үйрүүлдэг яргачид эрүүдэн тарчлаана. Берия нүд ирмэхийн зуур урвачихна, муу хөгшин өдөөн хатгагч!.. 

	Эрүүднэ, тарчлаана гэж бодохоос золтой л огьчихсонгүй. Түүнийг чухамдаа жар гарчихсан өвгөн хүн гэдгийг ёстой тоохгүй. Өвгөн намайг зодсон гэж хэн нь гомдоллоод байлаа даа... Олон хүн гомдол мэдүүлж бичиж байсан, харин энэ үг л санаанд үлдэж... “Өвгөн намайг зодсон...” Ноднин буудан авсан ардын жүжигчин, найруулагч Мейерхольд тэгж бичсэн. 

	Сталин босож шүүгээ рүү очоод, шургуулгаас нь архивд өгдөггүй, заримдаа эргэж уншдаг байсан захидал бүхий хавтсаа гаргаж ирэв. Алах ял заагдсан хүмүүсийн бум буман захианаас энд арав хорьхон нь байгаа. 

	Бухарины буудуулахаасаа хэдхэн цагийн өмнө бичсэн “өршөөл гуйх нь” энд бий: “Миний сэтгэлд эсэргүүцлийн ганц ч үг байхгүй. Би гэмт хэргийнхээ төлөө арав дахин алуулах ёстой. Би өвдөг сөгдөн зогсож байна. Шинэ Бухаринд амьдарч явахыг зөвшөөрнө үү. Пролетарич уудам сэтгэлийн тийм өршөөл зөвтөнө”. Ингэж л бичиж байж шүү дээ. 

	Ежов: “Хувь заяа маань тодорхой байна, мэдээж, миний амь насыг гэтэлгэхгүй... Ганц зүйл гуйя: намайг зовоож тарчлаалгүй, тайван буудаж хорооно уу... Би Сталин гэдэг нэрийг хэлсээр үхнэ, үүнийг түүнд уламжлаарай...”

	Буудан алуулсан Улс төрийн товчооны бусад гишүүдийн захиа ч энд байв. ТЭР БЭЭР тэдгээр захиаг түүхэнд зориулан хадгалж байгаа. Цаазлуулагсад буруутай байсныг мэдэж авцгааг, үүнийг тэд нар үхэхийнхээ өмнө бичсэн, тэгвэл үхэхийн өмнө худлаа хэлдэггүй. 

	Мейерхольд захиагаа түүнд бус, Молотовын хаягаар бичсэн. Берия тийм захиаг Молотовт дамжуулснаа өөрт нь илтгэсэн, тэгээд мань хүн Молотовоос,

	— Мейерхольд чамд захиа бичсэн үү? гэж асуусан. 

	— Бичсэн. 

	— Юу гэж бичиж байх юм?

	Молотов хариуны оронд энэ захиаг түүнд өгсөн. Тэгээд энэ хавтсанд орчихсон хэрэг. Албаны цаастай энд авчраад тэр чигээрээ үлдсэн бил үү? Эсвэл “Өвгөн намайг зодсон” гэдэг нь толгойд хоцроо юу?.. 

	Сталин Мейерхольдын захиаг хавтаснаас гаргаж ирж уншив:

	“Жаран настай, бие муутай өвгөн намайг энд зодсон, нүүрээр минь шал руу дарж хэвтүүлж байгаад, резин сураар ул тавхай, ууц нуруу, хөл гуягүй ороолгож байсан... Тэгсэн газраар нь бөөн хөх няц болчихно, тэгтэл тэр хөх няцаар чинь нөгөө сураараа дахин ороолгоход арьс хөрсгүй бие рүү буцламгай ус асгаж байгаа мэт тэсэхүйеэ бэрх өвдөнө... Тэр сураар нүүр нүдгүй ороолгоно... Би өвдсөндөө бархирна, уйлна... Би шалан дээр түрүүлгээ хараад хэвтэж байхдаа, эзэндээ гүвшүүлж байгаа нохой шиг атиралдан мурчганаж, гийнах чадвартай байгаагаа мэдсэн удаатай...”

	Сталин дахиад золтой огьчихсонгүй. Өөрийгөө заяа нь ингүүлэхгүй, хол хэвтэнэ. Өөрийг нь энд германчууд алаг. Ингэхэд, германчууд түүнийг яагаад алах билээ? Тэдэнд түүнийг алах ямар хэрэг байна? Буулгаж авсан орныхоо удирдагчдаас тэд хэнд гар хүрсэн билээ? Хэнд ч хүрээгүй. 

	Гол нь амь насаа хамгаалж, эсэн мэнд үлдэх хэрэгтэй. Тэгүүлэхгүй дээ, муусайн урвагчид, тэрслэгчид! Өөрсдийнхөө бузар амь насыг л аварцгаана. 

	Тэр бээр хонхоо дарав. Гудаанд хөлийн чимээ гарлаа. Муу годил, одоо л нэг хүн шиг явж байна. Власик орж ирээд үүдэнд хөшчихөв. 

	— Германчууд манай руу шүхэрчид буулгаж байна хэмээн Сталин муухай царайлан өгүүлэв. 

	Власик нүдээ бүлтийлгэн чагнав. 

	— Шүхэрчид гэж Сталин давтан хэлээд, — Манай дүрэмт хувцастай, өөрсдийгөө ДЯАК-ын ажилтан гэцгээж байгаа, оросоор сайн ярина гэв. 

	Тэр бээр чимээгүй болзнож, Власик руу харахад, цаадах нь бүлтийсэн чигээрээ зогсох аж. 

	— Нам, засгийг толгойгүй болгохын тулд нааш нь хорлон сүйтгэх бүлэг илгээж мэднэ. Хамгаалалтыг чангатгах хэрэгтэй. 

	— Мэдлээ, нөхөр Сталин, одоо цэрэг дуудъя. 

	— Тэгж болохгүй! Хааш нь ч битгий утасд, хэнийг ч бүү дууд. Сонор сэрэмжээ л дээшлүүлэх хэрэгтэй. Нааш нь хэнийг ч нэвтрүүлэхгүйн тулд. Ойлгов уу?

	— Ойлголоо, нөхөр Сталин, ёсоор болгоё. 

	— Яв. 

	Тэр бээр дахин сандалдаа сууж, дахин зүүрмэглэтэл, дахиад шужигнах чимээ сэрээчхэв. Гэхдээ тэр нь танил чимээ, Валечка оройн хоол авчирч байгаа нь тэр. Мань хүн юмхан зажилмар болсон ч хоол идэх дур алга. 

	Тэр бээр сандал дээрээ дахин зүүрмэглэв, уул нь хэвтвэл зүгээр сэн, гэвч хувцсаа тайлахаас айгаад байж. Зөвхөн гутлаа тайлав. 

	Тийнхүү зүүрмэглэх, сэрэх ээлжлэн, шөнөжин сууж хонов. Бодол санаа нь будилан, нэг орж ирж, нэг мартагдана. Гагцхүү ганцхан юм л тодорхой байв: хоёр зуун сая. Хоёр зуун сая. Хоёр зуун сая. Ийм юмыг гэтлэн давж үнэхээр болно гэж үү? Бүгдээрээ, толгой дараалан босох юм бол хэн түүнийг нэвтэлж чадах юм бэ? ТҮҮНИЙ тушаалаар үхэл рүү очиход бэлэн байгаа хүмүүсийн далай, хэн тэднийг сөхрүүлж чадах юм бэ?

	Сэрээд цагаа харлаа. Арван хоёр хагас. Гэр ч, гадаа ч нөгөө л үүлгэртэм нам гүм байдал. Валечка өглөөний хоол авчирч өгөв. Дахиад бараг юм идсэнгүй, хураа гэж тушаагаад, сандалдаа шигдэн суулаа. Дахиад л айдас эзэмдээд ирэх нь тэр. Улс оронд нь юу болж байгаа талаар мэдэж байгаа юм алга, радиогоо асаасангүй, асаахын хэрэг юу билээ, тайтгарах юм юу ч сонсохгүй, бас бүх үнэнийг ч сонсохгүй юм чинь. Нэмэрт нь ерөөсөө юм сонсох хүсэл алга. Бас юуны ч тухай бодож чадахгүй байна, санаа болгон өр шорлож зовоохоос цаашгүй. Тархи өрөмдөөд байгаа ганц юм нь хоёр зуун сая, хоёр зуун сая! Ийм аварга юмаар Гитлер шургалж гарч чадахгүй. Гэвч ТҮҮНЭЭС урван тэрсэлцгээсэн, тэгсэн, тэгсэн... 

	Орой болов. Хоолны өрөөний булангаас эхлэн бүрэнхий сууж байна, мань хүн дахиад зүүрмэглэв. 

	Гудаанд чимээ гарахыг гэнэт сонсоод сэхээ орлоо. 

	Ирцгээж байна!

	Гар буугаа авахаар босон харайх гэж үзэв. Гэтэл өндийх тамир алга. Нүдээ анилаа. Нүдээ нээтэл өмнө нь Молотов, Ворошилов, Маленков, Берия, Микоян, Вознесенский нар зогсож байв... 

	— Яах гэж... Яах гэж ирцгээв? гэж Сталин арайхийн асуув. 

	— Коба хэмээн Молотов эхлэв. — Хөдлөх хэрэгтэй байна. Улс орноо хөл дээр нь босгох хэрэгтэй, Улсыг батлан хамгаалах хороо гэж хүчирхэг төв байгуулж, түүнд бүх эрх мэдлийг шилжүүлж, засгийн газар, Дээд Зөвлөл, намын Төв Хорооны чиг үүргийг тэр хороонд өгье. Улсыг батлан хамгаалах хороог чи, Коба, тэргүүлэх ёстой, чиний нэр ард түмэнд итгэл, хүч өгч, цэргийн үйл ажиллагааг удирдах боломжийг хангана. 

	Сталин чимээгүй сонслоо. Ухамсар нь зугуухан сэргэж байна. Эдгээр хүмүүс ТҮҮНГҮЙГЭЭР юу ч хийж чадахгүй юм, эрх мэдлийг гартаа авахаас айж байна, олигтойхон урван тэрсэлж ч чадахгүй шүү. Эд нар урьдын адил ТҮҮНД, гагцхүү ТҮҮНД сөгдөж байна, бас ард түмэн зөвхөн ТҮҮНД сөгдөж байна. ТҮҮНИЙГ харж, ТҮҮНИЙ үгийг хүлээж байна. Гэхдээ мань хүн,

	— За тэгье гэхээс цааш юм хэлж чадсангүй. 

	Одоо МАНЬ ХҮН тэднийг харж байв. Тийм ээ, эд нар ТҮҮНД сөгдөж байна, бас ард түмэн ТҮҮНД сөгдөж байна. ТҮҮНД сөгдсөн хоёр зуун сая хүн. Минскээс Москва хүртэлх бүх замыг энэ сая сая хүний биеэр чигжинэ, германы танк хүүрэн овоог давж гарч чадахгүй, германчууд энэ өмхий бээнд бүтэж үхнэ, оволзсон түймрийн гал утаанд бахардаж үхнэ. Парисыг нээлттэй хот гэж зарласан, Гитлер Оросоос нээлттэй хот олохгүй, бүгдийг, хот тосгон, гацаа суурин, тариа будаа, үйлдвэр завод гээд бүгдийг галдан шатаана, эвдэлж сүйтгэнэ, устгаж үгүй хийнэ, германчууд Украины тариа, Донецкийн нүүрсийг олж долоохгүй, гагцхүү цус, цус олж долооно, Гитлер тэр цусандаа цацаж үхнэ. Энэ бол сая сая хүний, живаа живаа хүний цус байх болно. Ингэхэд зүгээр, түүх үүнийг Сталинд өршөөнө. Харин ТЭР БЭЭР дайнд ялагдах юм бол, Гитлерийн эрхшээлд Оросыг өгөх юм бол үүнийг түүх ТҮҮНД хэзээ ч өршөөхгүй. 

	Берия эхэлж ам нээв. 

	— Улсыг батлан хамгаалах хороо цөөвтөр бүрэлдэхүүнтэй байх ёстой гэж бодож байна. Нөхөр Сталин тэргүүлнэ, гишүүд нь Молотов, Ворошилов, Маленков, Берия нар. 

	— За болох юм гэснээ, Сталин итгэл муутайхан, — Микоян, Вознесенскийн хоёрыг оруулах юм болов уу? гэж нэмж хэлэхэд Берия,

	— Тэгвэл Совнарком, Төлөвлөгөөний комисс хоёрт хэн ажиллах вэ? Нөхөр Микоян, нөхөр Вознесенский нар засгийн газрын ажлыг хийж байг л дээ хэмээн татгалзав. 

	Вознесенский,

	— УБХХ долоон хүний бүрэлдэхүүнтэй байх ёстой гэж би бодож байна. Нөхөр Сталины нэрлэсэн хүмүүс УБХХ-ны бүрэлдэхүүнд орох ёстой гэж үзэж байна гэж итгэлтэй хэлэв. 

	Юунаас болоод ингэж зөрцгөөгөөд байна? Эд нар юугаа хувааж авч чадахгүй байна? Залийн хөрөнгө Микоян,

	— Бид цаг алдаж байна гэж санагдах юм хэмээн халаглав. — Маргалдах цаг биш гэж үзэж байна. УБХХ таван хүнтэй л байг л дээ. Би ч гэсэн, Вознесенский ч гэсэн тэртэй тэргүй чамгүй үүрэгтэй. 

	Эд нар нэгдмэл биш, хуучин янзаараа салангид сарниун байна. Энэ бол сайн хэрэг. 

	Сталин гутлаа өмсөж босоод, сэхээвч рүү очиж цэцэглэж байгаа зуны цэцэрлэг рүү харж хэсэг зогссоноо, эргэж харалгүй,

	— За яах вэ, энэ нь ухаалаг болох байх, тэгж байгаад харъя. УБХХ байгуулах тухай зарлиг бэлдэцгээ. Маргааш хэдэн билээ? Долоодугаар сарын нэгэн. Маргааш л нийтэлчих гэв. 

	ТЭР БЭЭР ард түмэнд юу хэлэх ёстойгоо одоо мэдэж байна. 

	— УБХХ байгуулсны дараа түүний дарга үг хэлэхийг ард түмэн хүлээх болно гэх Молотовын дуу ард нь гарав. 

	— Би долоодугаар сарын гурванд радиогоор үг хэлнэ гэж Сталин хариулав. 

	 

	Сталин үг хэлэхдээ ямар ч байсан мэгдэсхийн, хоолой нь цахиртан, ус балгаж байгаа учир, улс орны бүх радио цэг, цагаан хоолойгоор шилэн аяга галуун хүзүүт шилтэй хавиран тожигнож буй дуу сонстож байв. Тэр бээр амьдралдаа анх удаа: “... Ах, эгч, дүү нар аа... Би, анд нөхөд та бүхэндээ хандаж байна...” гэсэн үгийг хэллээ. 

	Тэр бээр, бүтэлгүйтэж буйн шалтгаан нь гэнэт довтолсон явдал мэтээр, дайсны шилдэг дивизүүдийг бут цохисон мэтээр мэдээж худлаа ярьж байна. Гэхдээ гол нь энэ биш. Гол юм нь хүйс тэмтрэн сөнөөх дайн, бүрэлгэн сүйтгэх дайн зарласан явдал... 

	“Манай орон үхэх сэхэхээ үзэх дайнд орлоо... Бид ар талд элдвээр үймүүлэгчид, оргон зайлагчид, бажгадан уймрагчид, цуурхал тараагчидтай хайр найргүй тэмцэх ёстой, тагнуул, хорлон сүйтгэгчид, дайсны шүхэрчдийг хайр найргүй устгах ёстой... Дайсанд ганц килограмм ч талх үлдээх ёсгүй... Ганц литр ч шатахуун үлдээх ёсгүй... Хамаг мал сүргээ тууж явуулах хэрэгтэй... Дайсан ачаад явчхаж болох бүх юмыг заавал устгах ёстой... Зам, гүүр, шуудан, холбооны утас энэ тэрийг дэлбэлэх, ой мод, агуулах, ачаа хөсгийг шатаах партизаны отряд, хорлон сүйтгэх бүлэг зохион байгуулах ёстой... Дайсанд тэсвэрлэшгүй нөхцөл бүрдүүлж, тэднийг алхам тутамдаа алж устгаж байх хэрэгтэй... Бидний ялалтын төлөө урагшаа...” 

	Хэрэв ТЭР БЭЭР амь эрсдэх тавилантай бол, ТЭР БЭЭР ганцаараа эрсдэхгүй. Бүх ард түмэн ТҮҮНТЭЙ хамт эрсэднэ. Нэг ч хүн үлдэхгүй. 

	Сашаг Рязань мужийн урд хэсэгт орших Пронск гэдэг жижигхэн хотод байхад дайн эхлэв. Шинэ засмал тавих геодезийн явуулын ангид жолооч хийж байж. Ням гарагийн өглөө хотын оршин суугчид төв талбайн цагаан хоолой руу шаван ирцгээв. Тэр болгон айлд радио байхгүй, радиотой зарим нь ч гэртээ сууж сонссоноос талбай дээр, олон түмэнтэй хамт байвал илүү юм сонсоно гэж найджээ. Молотовын хэлсэн үгийг чимээгүй сонсоод, чимээгүй тарцгаав. Дэлгүүрийн бүх давс, чүдэнз, саванг тэр өдөртөө хуу худалдан авцгаажээ. 

	Маргааш нь өдөр нь Пронскийн гудамжаар цэрэгт нас тэнцсэн, хотын болон хавь ойрын тосгон суурины энгийн хувцастай, мөрөн дээгүүрээ үүргэвч тохсон хөвүүд, залуу эрс жагсаалаар алхлан, хажуугаар нь тэдний ээж, эхнэр, сүйт бүсгүйчүүд ярих нь ярьж, хашхиралдах нь хашхиралдан явцгаалаа. 

	Саша явуулын ангийн ажилтан нарыг тэдний багаж сэлт, юм хумтай цуглуулах ажлаар “ГАЗ-АА” машинаараа барих замын дагууд жаал явав. Олон тосгон гацаанд хөвүүдээ дайнд мордуулж, бөөн орилоон шуугиан болж байлаа. Орон нутгийн дарга нар хурал цуглаан зохион байгуулан, дайчилгааг “соёлт төрхтэй” болгох гэж оролдсон боловч тосгоныхон тэднийг эртний заншлаар, орос ёсоор уйлаан майлаантай, дуу бүжигтэй, архи дарстай, элбэг дэлбэг хоол ундтай үдлээ. 

	Саша хайгуулын ээлжит ангийнхантай Пронск руу буцахаар, юм хумаа эмхлэхэд нь тусалж өнжив. 

	Өрөөнд нь радио өдөржин залгаатай байж. Фронтын мэдээнд тэгтлээ нэг их итгэхгүй. “Брестийн чиглэлээр маш ширүүн тулалдаан болж байна” гэж байвал тэр нь Брестийг дайсан эзэлсэн гэсэн үг. “Дайсан манай цэргийн ангиудыг шахаж дөнгөв” гэж байвал тэр нь манайхан ухарч байгаа буюу бүслэгдсэн, эсвэл устгуулсан гэсэн үг. “Нэг хоногийн дотор германы таван мянган цэрэг, офицерыг олзлон авлаа” гэх, гэтэл Минскийн хавьд тулалдаж байгаа бол хаанаас тэгж олзолсон болж байна?! Энэ бол манайхан германыг биш, германчууд манайхныг олзолж байгаа хэрэг. 

	Рязаньд гэрэлтүүлгийг бүдгэрүүлж, цонхонд хөх цаасан хөшиг өлгөж, хашаа хороон дотор хоргодох шуудуу ухаж, гудамжаар цэрэгт тэнцэгчид жагсаалаар алхаж, Пронскт болсон шиг хажуугаар нь эхчүүд, эхнэрүүд, эгч дүүс нь гүйлдэж, цэргийн хэлтэс, цагдаагийн тасаг, сургууль энэ тэр дээр сайн дурынхан жагсаалын сургууль хийж байна. Саша ээж рүүгээ утасдаж, өөрийг нь мөд цэрэгт татна гэдгийг урьдчилан мэдэгдэв. Ээж нь дайны хамт Сашагийн хувьд шинэ амьдрал эхэлж байна, нөгөө онцгой юм нь ингээд улирч байна гэдгийг ойлгон, тайван ярьж байв. 

	Саша Рязаньд нөхөрсөг харилцаатай байсан цорын ганц хүн болох Евгений Юрьевичийнхээр оров. Арбатын ах шигээ зөөлөн сэтгэлтэй, соёлтой, бас ах шигээ хавчдаг шилтэй, шингэн халиун үстэй. Хөгжим сонсох дуртай, оройн цагаар том хүлээн авагчаас салахгүй сууна, одоо түүнийг арга буюу хураалгасан учир радио цэгээр өөрийгөө болгож байгаа аж. 

	— За ингээд, Саша, байлдах болж байх шив?! Би ардын журамт цэрэгт элсэх гэсэн чинь авсангүй гээд Евгений Юрьевич шил рүүгээ заав. — Ажил дээрээ ч, гэртээ ч шуудуу ухаж байна. Энэ шуудуу бөмбөгдөхийн үед тус болох болов уу, та юу гэж бодож байна?

	— Тус болох байлгүй. 

	— Би ард олны нэгдэн нягтарч байгааг гайхширахын хамт бас тайтгарч байна. Шударга бусаар үй олон амьтан зовсон, гэтэл аюул нүүрлээд ирэхээр гомдлоо мартаж байна. Манай ар тал руу германчууд тагнуул, хорлон сүйтгэгчдийг хаяж байна гэж сонин хэвлэлээр бичиж байна, тэр бол гарцаагүй, гэхдээ Орост урвах шарвах юм гарахгүй. Нэг ч дайнд оросуудын дотроос урвагч гарч байгаагүй. 

	— Гитлер хамтралыг тарааж, тариачдыг чөлөөлбөл яах вэ?

	— Гитлер хамтралыг сүйтгэвэл өөрт нь л тариа олдохгүй дээ. Газраа хувааж автал, төвхнөж гүйцтэл баахан цаг өнгөрнө. Гэтэл Гитлерт тариа одоо хэрэгтэй. 

	— Тэр чинь тэдэнд газар амлаж мэднэ. 

	— Ээ, Саша минь, хэрэв Ленин арван долоон онд газар, энх тайвныг зөвхөн амласан бол мань хүн засгийн эрхэнд долоо хоног ч тогтохгүй байсан. Тэр чинь энэ бүхнээ нэг өдөрт л өгсөн, ганцхан хууль гаргаад л, тийм учраас ялсан. Амлалтад хэн ч итгэхгүй. Саша минь, орос хүн булаан эзлэгчдийг тэвчихгүй, тийм шүү. Манай удирдагчид үүнийг үнэлж, хүмүүст илүү итгэдэг болно гэж би бодож байна. Би бол, Саша, дайны дараа шинэ, сайн цаг ирнэ гэж найдаж байна. 

	Саша үүнийг сонсоод, одоо нийтээрээ ийм л эх оронч, дайчин санаа бодолтой байгаа, тэгэхээр өөрийнх нь хувьд ч гол юм нь эх орноо хамгаалах асуудал болж бусад бүх юм хойш тавигдаж байна. 

	— Цэргийн хэлтсээс зарлан дуудах хүлээж байна гэж Саша өгүүлээд, — Би танайд нэг их зай эзлэхээргүй юу хээхэн үлдээж болох уу? Ердөө ганц чемодан, боодолтой хэдэн ном гэв. 

	— Асуух юу байх вэ?! Тэгж үз! Буцаж ирэхээрээ л авна биз. Харин заавал ялж байж л буцаж ирээрэй!

	— Хичээнэ ээ гээд Саша инээмсэглэв. 

	Саша цэргийн хэлтэс дээр паспорт, цэргийн батлахтайгаа ирэх дуудлага долоо хоногийн дараа авав. Ядарч, түүртсэн дэслэгч Сашагийн паспортыг авч хайрцагт хийгээд, цэргийн батлахыг нь үзсэнээ, бүртгэлийг нь хайж олов. 

	— Таны иргэний мэргэжил юу билээ, жолооч уу?

	— Жолооч. 

	— Жолоочийн үнэмлэх бий юү?

	Саша түүн рүү үнэмлэхээ сарвайв. 

	Дэслэгч түүнийг нь зэрвэс хараад, гартаа ч барьж үзэлгүй, зарлан дуудахын маягтыг бөглөж Сашад өгөв:

	— Ажлынхаа газарт үзүүлээд, тооцоо бодуулж, авах ёстой бүх юмаа аваарай, тэгээд маргааш... “Сельмаш” үйлдвэрийг мэдэх үү?

	— Мэднэ. 

	— Тэгвэл тийшээ өглөө найм гэхэд очоорой. 

	“Сельмаш” үйлдвэр дээр автын батальон бүрдүүлж байв. Штабын дарга Сашагийн үнэмлэхийг дэлгэж үзээд, шагшин толгой сэгсрэв. 

	— Арван нэгэн жил жолооч хийж. Боловсрол юу билээ?

	Сашагийн халаасанд нөгөө сургуулиасаа авсан гэрчилгээ нь байж, тэгээд мань хүн,

	— Төгсгөөгүй дээд гэж хариулав. 

	— Хаана сурч байсан билээ?

	— Тээврийн дээдэд. 

	— Батальоны дарга дээр очъё. 

	Батальоны дарга Юлдашев гэдэг намхан туранхай татар нүдээ онийлгон Сашаг ажиглав. 

	— Сургуулиа яагаад төгсөөгүй юм?

	— Ар гэрийн гачигдлаар. 

	— Хэддүгээр дамжаанаас гарсан юм?

	— Дөрөвдүгээр дамжаанаас. 

	— Машин хүлээн авч байна, мэргэжилтэн, мэдлэгтэй хүмүүс шаардлагатай байна. Техник ангийн туслах, нэгдүгээр зэргийн цэргийн техникч Коробковын мэдэлд түр очиж бай. 

	Саша халуун усанд орж, хувцсаа ариутгах шүүгээгээр оруулаад, цэргийн хувцас хараахан ирээгүй байгаа учир агуулахаас ажлын хувцас авав. Бас эндээ, заводын гуанзанд хооллож байх тасалбар тавьж өгч. Нийтийн байр гэж баахан нүцгэн банзтай төмөр ор тавьсан цех юм уу, агуулахын байр. Гудас, дэр, цагаан даавуу энэ тэр алга. 

	— Дуртайгаа шилээд ав, машинаа авчихсан нь бүхээгтээ унтдаг юм, энд бол чөлөөтэй шүү. Юм хум байгаа бол цэргийн агуулахад өгчих, арай бүрэн бүтэн үлдэнэ гэж жижүүрийн цэрэг зааварлав. 

	Машиныг хашаа дотор хүлээн авч байв. 

	Парвигар уруултай Коробков гэдэг савхин гутал, ажлын хувцастай болхи эр Сашаг тээврийн дээдэд сурч байсныг дуулмагц малилзаад явчхав. 

	— Хөөе, чи бид хоёр чинь нэг ангийнхан юм байна шүү дээ!

	Үгүй ээ ер, нэг ангийнхан. Сашад энэ л дутаж гэнэ дээ! Гэхдээ мань хүн ямар нэг Коробковыг санахгүй байж. Энэ ч ямар хамаа байх вэ. Хуучин амьдрал дуусаж, шинэ амьдрал эхэлсэн. 

	— Манай салбарт МАДИ (Москвагийн авто замын дээд сургууль) гэж нэр өгөөд Ленинградын өргөн чөлөө рүү нүүлгэчихсэн, би энд ганцаараа аргацааж байна, манай батальоны дарга чинь хуучин морин цэргийн хүн, тийм учраас хамаг техник над дээр, ойлгож байгаа биз дээ. Харин нэг туршлагатай механик тусалж байгаа. 

	Тэр бээр машины дэргэд зогсож байсан, хуучирсан пиджактай ахимаг хүнийг,

	— Василий Акимович! хэмээн дуудав. 

	Цаадах нь гараа даавуугаар арчсаар хүрч ирэв. 

	— Танилц, байлдагч Панкратов, машин хүлээж авах хүн. 

	— Хүлээж авч л бай л даа!

	Василий Акимович Сашаг хайхрамжгүй зэрвэсхэн хараад, машинууд руугаа эргэж очив. 

	— За хө, цаг алдаад яах вэ гээд Коробков хүлээж байгаа машинуудыг өнгөрч, шинэхэн будаг нь гялалзсан хоёр “пулуу” руу очиж, — За энэ хоёроос эхэл гэв. 

	Машины хавьд сайхан хромон гуталтай, суран мөрөвчтэй дарга цамцтай малигар залуу зогсож байна. Одоо хариуцлагатай ажилтнууд ийм өмсгөлтэй байдаг, гэхдээ ташаан дээрээ бэржээхэн цүнхтэй байгааг үзээд Саша түүнийг хангамжийн хүн гэж тодорхойлов. 

	— За яав, “Хотын худалдаа” гуай, будаг олсон уу? хэмээн Коробков түүн рүү дохив. 

	— Тушаалын дагуу бүх юмыг ёсоор болголоо, нөхөр нэгдүгээр зэргийн цэргийн техникч ээ хэмээн хангамжийн нөхөр сэргэлэн илтгэв. 

	— Би энэ хоёр машиныг өчигдөр үзсэн юм, дажгүй машин, гэхдээ үзэмж гэж авах юм байхгүй, тэгээд шинээр буд гэсэн чинь будаг байхгүй гэж тайлбар тавиад байсан юм. Тэгтэл олсон байна, тийм үү?

	— Эх орон шаардаж байхад улс өгөх ёстой хэмээн цаадах нь жуумалзав. 

	— За яах вэ, Панкратов, ажлаа явуул, би явлаа гээд Коробков буцав. 

	Саша жолоочид мотороо асааж, нээлхийгээ онгойлгохыг тушаав. Тэгээд янз бүрийн хурд дээр тавьж моторыг нь чагнаад, унтраа! гэж жолооч руу дохив. 

	— Хүлээж авахгүй боломжгүй байна, мотор нь цохичхож гэж Саша нээлхийг буулгангаа хэлэв. 

	Саша хоёрдугаар машиныг жолоо нь холхиж байна, урд бие суларсан байна гээд бас голлоо. 

	— Өөчилж байх шив, дарга аа гэж хангамжийн нөхөр үрчийн хэлээд штаб руу зүглэхийг үзвэл, Коробковт гомдол мэдүүлэхээр явж байгаа бололтой. 

	Саша тэр өдөр эвдрэлтэй, дугуй нь халзан, будаагүй, аккумлятор нь суусан гэх мэтийн шалтгаанаар нэг ч машин хүлээж авсангүй. 

	Яршигтай ажил! Тушаах хүмүүсийн зарим нь ичгүүргүй зан гаргана, зарим нь долигононо, зарим нь царайчлан харна. Саша эднийг өрөвдөнө, засах боломж байхгүйг нь ойлгож байгаа, машин тушаагаагүйгээс болж шүүхэд ч очиж мэднэ, гэвч шаардлага хангахгүй машин фронтод зориулан хүлээн авах эрх түүнд байхгүй. 

	Коробков мэл гайхчхав. 

	— Нэг ч бүтэн машин алга гэж үү? Чи дэндүү өндөр шаардлага тавиад байгаа юм уу? Уг нь тэр машинуудыг чинь би үзсэн юм шүү дээ. 

	— Тэгвэл хамтдаа үзэж болно гэж Саша өчив. 

	Гэвч Коробковт хамтдаа үзэх хүсэл байсангүй, 

	— Байдал ноцтой байгаа, хугацаа маш шахуу. Бидэнд шинэ машин хэн ч өгөхгүй. Хэрэв машин техникийн үзлэгт орсон, тэгээд одоо явж байгаа бол хүлээж авах хэрэгтэй гэж үзэж байна гэж санаа зовнингуй хэлэв. 

	— Би тийм дүгнэлтэд гарын үсэг зурахгүй гэж Саша хариулав. 

	Коробков хөмсөг зангидан,

	— За яах вэ, одоохондоо зугаалж бай гэв. 

	Юун “зугаалах” байх вэ дээ: жагсаалын сургууль, дүрэм, винтов, гранат, жагсаалаар явах болон байлдааны нөхцөлд хөдөлгөөнд орох журам, бөмбөгдөх, их буугаар буудахад баримтлах дэг, шатаж эхэлсэн машиныг унтраах... энэ тэр гээд үй олон юм заана. Хичээлийг тун сая авто сургууль төгссөн Корнюшин, Овсянников гэдэг хоёр залуухан бага тушаалын цэргийн техникчид заана. 

	Жолооч нар хараал зүхэл тавьж: тэгвэл өөрснөө суугаад, жолоодоод яв гэж дарга нартай хэрэлдэнэ. Тэд нар муу машин хүлээж авахгүй байгааг нь сайшаан Сашад сайн. Заримдаа зөвлөгөө авна, Саша машиныг боломжийн мэдэх юм чинь. 

	Бас улс төрийн хичээл хийнэ, түүнийг улс төрийн удирдагч, бэлтгэл офицер Щербаков удирдана. “Правда”, “Красная звезда” сониныг уншицгаагаад, уншсан юмаа өөрсдийнхөө үгээр ярь гэж Щербаков тушаана. Хотын жолооч нар яаж ийгээд юмхан ярьдаг бол, хөдөөгийнхөн чадахгүй. Щербаков бухимдан: “Маргааш гэхэд цээжил!” гээд байлдагчид сонин өгнө. 

	Саша, мэдээж, түгдрэхгүй хариулна. Щербаков үүнээс нь болгоомжлон, түүнийг хялайж харах янзтай байж. 

	Хоёр хоногийн дараа Сашаг батальоны дарга руу дуудав. Юлдашевын өрөөнд Коробков, механик Василий Акимович, цэргийн техникч Корнюшин, Овсянников хоёр, тэдгээрээс гадна шинээр ирсэн нэгдүгээр сумангийн дарга ахлах дэслэгч Березовский нар байв. 

	Байлдагч Панкратов таны тушаалаар ирлээ гэж Саша илтгэв. 

	Юлдашев сандал руу зааж, Саша суув. 

	Түүний араас улс төрийн удирдагч Щербаков орж ирж, бүгд рүү нь тоомжиргүй дохиод, Юлдашевын дэргэд очиж суув. 

	— Материал хүлээн авч байгаа явцын талаар техникийн зөвлөгөөн хийе. Нөхөр Коробков та ярина уу. 

	Коробков илтгэв. Хуваарь ёсоор өдөрт хорин машин хүлээн авах товтой. Гэхдээ хуваариас хоцорч байгаа тал бий. Түүнийг нөхөж гүйцээнэ. 

	— Асуулт тавьцгаах уу? гэж Юлдашев мэдэгдэв. 

	— Нөхөр ахмад, зөвшөөрнө үү? хэмээн Щербаков эхлэв. — Надад байлдагч Панкратовоос асуух юм байна. Байлдагч Панкратов!

	Саша түүн рүү асуух мэт харав. 

	— Байлдагч Панкратов! хэмээн Щербаков давтав. — Танд дээгүүр цолтой хүн хандаж байхад босох хэрэгтэй. 

	Саша бослоо. 

	— Байлдагч Панкратов! Танд машин хүлээж авахыг даалгасан. Та бүгдийг нь голсон байна. Тэр машинууд явж байсан уу?

	— Явж байсан, гэхдээ... 

	— А-хаан, явж байсан, яагаад хүлээж аваагүй юм! гэж Щербаков үгийг нь тастав. 

	— Өрөөсөн хөлтэй, хиймэл хөлтэй, эсвэл таягтай хүн ч бас явж байгаа. Гэхдээ тэднийг цэрэгт авдаггүй. 

	Ахлах дэслэгч Березовский жуумалзаад, Сашаг тогтосхийн харав. 

	— Та цэцэн үгээр гайхуулахгүй байвал зүгээр сэн! гэж Щербаков хорон өгүүлэв. — Та армид байгаагаа битгий мартаарай, бас наад сэхээтнийхээ элдэв араншныг орхивол таарна. Та жолооч нарт ямар үлгэр үзүүлж байна? Тэд машинаасаа татгалзаж, шинэ машин шаардаж байна. 

	Жолооч нар шинэ машин биш, гэмтэлгүй машин хүсэж байгааг Саша мэдэж байсан ч,

	— Би жирийн жолооч, техник хүлээж авах бол миний үүрэг биш гэж хариулав. 

	— Танд хүлээж авахыг даалгасан, тийм учраас та хүлээж авах үүрэгтэй. 

	Саша дуугарсангүй. Энэ мулгууд тэр бээр юу хариулж чадах сан билээ?

	— Панкратов, та суу гэснээ Юлдашев, — Таны хүлээж аваагүй машины согогийг засаж болох уу? гэж асуув. 

	— Батальонд болохгүй, хэрэгтэй юм нь байхгүй. Гэхдээ Рязаньд автобаз, засварын газар, сэлбэг борлуулах газар энэ тэр бий, юу ч олоод хийчхэж болно. 

	Юлдашев механик Василий Акимовичид хандан,

	— Таны бодол, нөхөр Синельщиков? гэв. 

	— Аж ахуйнууд согог, гэмтлээ засахыг хүсэх юм бол тэд чадна. Мэдээж, туслах хэрэгтэй, аанай л хотын намын хороогоор дамжуулж шүү дээ. 

	Ахлах дэслэгч Березовский,

	— Би манай сумангийн хэдэн машиныг өнгөцхөн харсан. Машины байдал муу байна, аккумлятор нь сулхан, дугуй нь халзан гэж хэлэв. 

	Коробков ийн эсэргүүцэв:

	— Нөхцөл байдлыг бодолцох хэрэгтэй, нөхөр ахлах дэслэгч. Машины үндсэн хэсгийг армид зургаа, долоодугаар сард тушаасан. Бид үлдэгдлийг нь түүж байна. 

	— Ганцхан нөхцөл байдал байгаа, фронтод гэмтэл согоггүй машин хэрэгцээтэй, тэнд байлдах хэрэгтэй байгаа гэж Березовский тас дайрав. 

	Штабын дарга орж ирж, өмнө нь нэг цаас тавьсанд Юлдашев түүнийг уншив:

	— Цахилгаан ирсэн байна: техникийн тусламжийн машин авахаар Москвад яаралтай ир гэжээ. Хэнийг явуулах вэ?

	— Би яваад ирж болно гэж Коробков дор нь саналаа хэлэв. 

	— Батальон техникийн удирдлагагүй байж болохгүй гэснээ Юлдашевын харц Овсянников дээр тусч, — Нөхөр Овсянников, та жолооч аваад яв. Танай салаанд жолооч бий юү? гэв. 

	— Одоохондоо ганцхан байгаа, байлдагч Панкратов. 

	— Тэгвэл байлдагч Панкратов л тантай явна даа гээд тэр бээр цахилгааныг штабын даргад эргүүлэн өгч, — Эдэнд бичиг баримтыг нь өгөөрэй гэв. 

	Саша босож:

	— Нөхөр ахмад, илтгэхийг зөвшөөрнө үү, би дүрэмт хувцас аваагүй гэв. 

	— Тавьж өгөх шийдвэр өг гэж Юлдашев тушаав. 

	— “Бэу”1 гэж штабын дарга асуух, хэлэхийн завсар өгүүлэв. 

	— Энзэ2-гээс өг. 

	Тэгвэл шинэ хувцас байгаа гэсэн үг, цөөхөн учраас харамладаг хэрэг байх. 

	Ямар санаандгүй, ямар азтай хэрэг вэ! Юлдашев, мэдээж, чухамхүү өөрийг нь явуулах гэж л дээ. Зальтай татар. Ухаантай эр. Муу Щербаков годилыг сайхан нааж өглөө. 

	Саша Евгений Юрьевичээс ном, чемоданаа авч, өөртөө хоёр хос дотуур хувцас, ноосон оймс, ноосон цамц, хүзүүний ороолт, нүүр гарын алчуур, сахлын хутга, саван, шүдний сойз, үнэртэй ус, ээжийнхээ зураг, Чеховын хоёр боть энэ тэрээ ялгаж авав, бас өөрөө чирэх юм биш, машинд зай олдоно хэмээн “Дайн ба энх”-ийг авлаа. Бусад бүх юмаа чемодан, үүргэвч хоёртоо эмхэлж хийлээ. Орой нь ээждээ утасдаж, албан томилолтоор очих гэж байгаагаа мэдэгдэв. 

	Цэргийн техникч, тэр хоёр өглөө эрт галт тэргэнд ороод суучихсан байлаа. Вагонд зорчигчид нэг их олонгүй байснаа, Москва хүрэхийн алдад бүр цөөрөв. Москва руу зөвхөн тусгай үнэмлэхээр буюу төвийн байгууллагын дуудлагаар яваа улсыг оруулна. 

	Овсянников нөхөрсөг, яриа хөөрөөтэй, эелдэгхэн залуу болж таарав. Саша захиргаанд нь байгаа хүн ч гэсэн түүнийг өөрөөс нь ахмад, нэмэрт нь “сэхээтнийх” нь хувьд “та” гэж харилцаж байв. 

	— Таныг таягтай тахир татуу хүний тухай хэлж, улс төрийн удирдагчийг мад тавихад би айхдаа золтой л сандал доогуур орчхоогүй хэмээн инээмсэглэв. 

	— Юунаас айх билээ?

	— Улс төрийн бүрэлдэхүүнтэй хэрэг! Тэдэнд нэг үг буруу хэлчихлээ гэхэд дараа нь сайнаа үзэхгүй. 

	 

	Овсянников Москвад ерөөсөө анх удаа ирж байгаа учир нүд нь орой дээрээ гарав. Галт тэрэгний буудал, талбай, олон хүн, трамвай, бөөн машин. Төөрчихнө гэж айгаад Сашагаас алхам ч холдохгүй. Эргүүлийн цэрэг тэр хоёрын бичиг баримтыг шалгахад хулчганан бүлтгэнэнэ. 

	Сашагийн нүдэнд бол гудамжны хүн цөөрч, мухлаг бараг байхгүй болсон нь тод тусжээ. Цэрэг цамцтай, савхин гуталтай хүүхэн олон байна, цэрэг ачсан машин олон явж байна, орой болохоор агаарт хөөргөх ёстой мөнгөлөг агаарын бөмбөлгүүд газарт зөндөө байна, талбай дээр зенитийн буунууд суурилуулсан байна. 

	Тэдний техникийн тусламжийн машинаа авах бааз нь эндээс холгүй, Красносельскийн дүүрэгт байгаа. Хүнгүй шахуу трамвайгаар явж очоод, нөгөө баазаа нэг хөндлөн гудмаас олов. Уг нь агуулахархуу юм байсан бололтой. Хөвөөлөөд баахан засварын газруудтай, саравч доороо олон машинтай, төмөр замтай цэлийсэн том хашаа, штаб руу гудам талаасаа ордог аж. Гудаанд нь баахан цэргийн улс, жолооч нар, цэргийн техникчид, бас л машин авахаар яваа байх. Бичиг хэрэг дээр нь бичээч хүүхэн тэдний бичиг баримтыг нэг жагсаалттай тулгаж үзээд, Овсянниковт буцааж өгөв. 

	— Баазын дарга руу оч, зүүн гар тийшээ эргээд, гудааны эцэст, сүүлчийн хаалга. 

	Овсянниковыг дарга руу явахад, Саша чемодан дээрээ суугаад, энд хэчнээн саатахыг бүү мэд, ээждээ утасддаг байж гэж амаа барив. 

	Овсянников гарч ирээд,

	— Нөхөр Панкратов! Цуг орохоос. Таныг нэхээд байна! гэв. 

	Саша Овсянниковыг дагаад даргын өрөө рүү орлоо. 

	Ширээний ард гуравдугаар зэргийн цэргийн инженер сууж байв. Толгойгоо дээшлүүлэн Саша руу харав... Руночкин!.. Ээ, чөтгөр чамайг, нөгөө нэг дамжааных нь Руночкин, хялар нүдтэй, хазгардуу, давжаа Руночкин!

	Руночкин Сашагаас хараа салгахгүй босов. 

	— Саша, энэ чинь чи юү?

	— Бараг л мөн байх... 

	Руночкин ширээнийхээ араас гарч ирж, тэр хоёр тэврэлдэн үнсэлдэв. 

	Тэр бээр сэтгэл догдолсноо нууж, гүдэсхэн хээгүй янзаар,

	— Яагаад зогсоод байна, сууцгаа! гэв. 

	Мань хоёр суулаа. 

	Улирч одсон хараалт өдрүүдээс Сашад үлдсэн аятайхан дурсамж олон биш. Гэхдээ Руночкиныг нэхэн санахад таатай байв. Сургуулийн явдлаар өөрийг нь хаацайлж, өмөөрч байсан, түүнд тэрслээгүй цорын ганц үнэнч нөхөр. Мань хүн сайхан хувилжээ. Цэргийн хувцастай болоод ч тэгж харагдсан байж магадгүй. Хазгар нь мэдэгдэхгүй, намхавтар, дажгүй дарга болсон байна, юун хялайх, цэв цэх харцтай, өөртөө итгэлтэй, тэр ч бүү хэл, захирангуй янзтай байна. Саша нэрийг нь мартчихсандаа сэтгэл зовов. Оюутнууд бие биеийгээ нэрээр нь нэрлэх нь ховор, голдуу овгоор нь дууддаг асан. Тэгээд л мартчихаж. Түүнтэй яаж харьцах вэ? Цолоор нь уу? Цаадах нь түүнийг байлдагч Панкратов гэхгүй, нэрээр нь нэрлэлээ шүү дээ. 

	— Нөхөр цэргийн техникч, танай дарга нар чамтай Панкратовыг явуулсандаа Бурханд баярлавал таарна гэж тэд нартаа хэлээрэй, бид хоёр дээд сургуульд хамт, нэг бүлэгт сурч байсан юм, ойлгов уу? Би та хоёрт нэг ч авто батальонд байхгүй техник өгнө. Ойлгов уу?

	— Яг тийм, ойлголоо, нөхөр гуравдугаар зэргийн цэргийн инженер. Баярлалаа. 

	— Чи илүү үг битгий хэрэглэ... Зүгээр: цэргийн инженер гэж бай. 

	— Мэдлээ, нөхөр цэргийн инженер. 

	— Машинаа маргааш авна. Яг аравт энд байх хэрэгтэй. Нөхөр Панкратовын буух газар... 

	— Ээжийндээ гэж Саша хэлж өгөв. 

	— А-хаан, харин, нөхөр цэргийн техникч, танд бол нийтийн байранд унтах газар өгнө, хажууд кино, ойрхон Тээвэрчдийн театр байгаа, уйдах явдал байхгүй. 

	Руночкин хонхны товчоо дарав. Нөгөө бичээч бүсгүй орж ирэв. Руночкин түүнд бичиг баримтыг өгч,

	— Томилолтыг нь бөглөж, хүнс тавьж өг, байлдагч Панкратовт хуурай хүнс, тийм биз дээ Саша? гэв. 

	— Мэдээж. 

	— Харин цэргийн техникч бол манай гуанзанд орсон нь дээр гэж бодож байна. Ямар вэ, цэргийн техникч ээ? Нийтийн байранд май загас хэмлэх үү, эсвэл халуун хоол авах уу?

	— Халуун хоолыг нь илүүд үзэж байна. 

	— Цэргийн техникчийг гуанзанд данслаад, нийтийн байранд томилолт бичиж, зургаадугаар өрөөнд оруул. 

	— Дмитрий Платонович, хаминдаа зургаадугаар өрөөнд таны зурвасаар оруулна гээд байдаг юм. 

	За яамай даа! Нээрэн Дима гэдэг шүү дээ, Дима, Димка. 

	Руночкин цаасан дээр нэг юм бичээд бичээчид өгөв. 

	— Цэргийн техникч, та яв, таны бүх юмыг зохицуулаад өгнө, Панкратовын бичиг баримтыг нааш нь аваад ир, Лариса. Ингээд явцгаа!

	Овсянников босов. 

	— Мэдлээ, нөхөр цэргийн инженер. 

	— Аль вэ, байзнаарай! гэснээ Саша нэг юм цаасан дээр бичиж, — Энэ ээжийн маань утас, юмыг яаж мэдэх вэ гээд Овсянниковт өгөв. 

	— Өө, юун сайн юм бэ. Би таныг гудаанд хүлээж байя, нөхөр Панкратов. 

	— Үүнийг хүлээх хэрэг юу байна? гэж Руночкин асуув. 

	— Би нөгөө юм хумыг л... хүн аваад явчих вий гэж... 

	— Юун юм хум?

	— Би нэг чемодан, бас хэдэн номтой яваа, миний хогшил л доо, ээжийнд орхих гэж байгаа юм, гудаанд байгаа гэж Саша тайлбарлав. 

	Руночкин хаалга нээж, тэнд явж таарсан цэрэгт, чемодан энэ тэрийг өрөөндөө оруулахыг тушаав. 

	— Явж болох уу, нөхөр цэргийн инженер?

	— Болно! 

	Овсянников ёслоод, топхийн эргэж гарав. 

	— Чиний энэ чинь дарга гэхээсээ илүү хиа цэрэг шиг юм гэж Руночкин өгүүлэв. 

	— Ёстой эелдэг залуу. Дима би утасдвал болох уу?

	— Яриа юу байх вэ гээд Руночкин утсаа түүн рүү дөхүүлэв. 

	Саша ээж рүүгээ залгаж, Москвад ирчихсэн, мөд суларна, тэгээд очно гэж хэлэв. 

	— Одоо хүртэл итгэж чадахгүй байна, Сашка, нээрэн шүү. Танай цэргийн техникч томилолтоо гаргаад өглөө, харсан чинь Панкратов, А. П. гэж байна, тухайлж анхаарсангүй, өчнөөн амьтан орж гарч байгаа юм чинь, тэгтэл нэг юм толгойд зурсхийгээд явчих шиг... Панкратов А. Александр биш байгаа? Гэнэт мөн байвал?! Тэр Панкратовоо дагуулаад ир гэлээ... Тэгээд чи одоо энд байж байна! Ингэж уулзана чинээ санасангүй, нээрэн шүү, чамайг алга болсон, манай Саша бусдын адил алга болсон л гэж бодож байлаа. Би ээж дээр чинь нэг очсон, чамайг Бутырькийн шоронд байгаа гэж хэлсэн, би дараа нь, сургууль төгсөөд хөдөө хөөгдсөн, тэгээд чиний ул мөрийг алдчихсан. 

	— Чамайг ирсэн гэж ээж намайг шоронд нэг эргэхдээ хэлсэн. Ээж дээр очсон хүн ганц чи. Чамд баярласан шүү. 

	Руночкин гараа хааш хаяж, буруу харснаа,

	— За, Саша, тэр яах вэ... Өөрийнхөө тухай яриач гэв. 

	— Өөрийнхөө тухай юу? Юу ярих билээ? Сибирьд, Ангар дээр гурван жил цөллөгт өнгөрөөсөн. Дараа нь хар дансны хүн болсон, том хотуудад суух эрхгүй. Дайн л тус боллоо. Одоо бол би бусадтай адилхан цэрэг. 

	— Гэхдээ яагаад байлдагч байгаа билээ?

	— Намайг баривчлаад, сургуулиа төгсгөх боломж өгөөгүй. 

	Руночкин толгой сэгсрэв. 

	— Уваагүй шаарнууд, юу гэгчийг хийв дээ! Манай сургуулиас л гэхэд бараг талыг нь шүүрдчихсэн. 

	— Би энэ талаар юу хээ мэднэ ээ... 

	— Тэгээд л Гитлер Смоленскт ирчхээд байна гэж Руночкин хорсолтой өгүүлэв. — Одоо энэ тухай ярихаа болъё! Үгүйдээн чи амьд үлдсэн нь яамай! Гэхдээ байлдагч байхдаа яах вэ дээ?! Ерөөсөө ингэнэ ээ, би чамайг эндээ аваад ирье. 

	— Яаж тэр билээ?

	— Маш амархан. Тийм нэг хүнийг манай мэдэлд нэн даруй томилон ирүүл гэсэн дуудлага Ерөнхий газраар дамжуулаад явуулчихна. 

	— Тэгээд би юу хийх болж байна?

	— Юу хүссэнээ хий: бригадын ахлагч, цехийн дарга, бид одоо засварын галт тэрэг тоноглоно гээд тэр бээр цонх руу заав. — Харж байгаа биз дээ, энд төмөр замын салаа байна. Цол олгоно, нэг хэсэгтээ Москвад суух болно, тэгж байтал дайн яаж өрнөхийг харан байж шийднэ. 

	— Баярлалаа, Дима, гэхдээ наадах чинь миний хийх ажил биш. Цол олгоно оо? Биеийн байцаал бөглөх, ял эдэлж явснаа хэлэх хэрэгтэй болно. 

	— Сашка, чи юу яриад байна аа? Одоо чинь тэнэг хүн л биеийн байцаалд үнэнээ бичнэ. Хэн шалгах юм? Шалгадгууд чинь элдэв нүх сүвээр нуугдчихсан. 

	— Бас Москвад дэндүү олон танил бий. Эргэж хургаж явмааргүй байна. Дөрвөн жил тэгж явлаа. Залхаж гүйцлээ! Одоо болоо! Дайн, фронт, ямар ч асуулт байхгүй!

	— Мулгуу дарга дээр үү? Танай батальоны дарга чинь хэн бэ?

	— Ахмад Юлдашев. 

	— Тийм овог сонсоогүй юм байна. Техникийн туслах нь?

	— Коробков, хоёрдугаар зэргийн цэргийн техникч. 

	— Коробков оо? Венька юу?

	— Би нэрийг нь мэдэхгүй. 

	— Тэгвэл би мэдэж байна. Нэгдүгээр зэргийн цэргийн хулчгар. Танилын татаасаар явдаг хүн, дээд сургууль төгсөөд ардын комиссариатын газар бичиг цаасхантай зууралдаж байсан, машины бараа ч хараагүй. Тэгсэн чинь сая түргэн зуур шалгаад, цэргийн техникч цол өгчихсөн юм. 

	— Армид тэгэх боломж байх уу? 

	— Манайд чинь танилын татаас Совнаркомынхоос илүү. Хаа сайгүй шүү дээ. 

	— Түүний яагаад батальонд элдвийн новш аваад байсныг одоо ойлголоо. Чи түүнийг яаж мэддэг юм?

	— Борька Нестеровыг санаж байна уу?

	— Саналгүй яах вэ. 

	— Чи түүнд юу гэсэн шог шүлэг зохиосон билээ? Бодонгийн махан шабмаг, халбага цагаан будаа нь хө, Борисын булшин дээр хамгийн сайхан хөшөө болно оо хө. Энэ шабмаг ч чамд айхавтар үнэтэй туссан даа. 

	— Тэгсэн гээд Саша мушилзав. 

	— Борька Нестеров Ерөнхий газар алба хашиж байгаа. Тэр л надад Коробковын тухай ярьсан юм. Тийм учраас армид хэнтэй ч таарч мэднэ. Энд бол чи надтай хамт тайван байх болно, би чамайг гомдоолгохгүй. Бод. Чамайг бодож чадахгүй бол төлөөнөөс чинь би шийднэ: өнөөдөр илтгэх хуудас биччихнэ!

	— Дима, чи битгий тэгээрэй, чамаас гуйя. Чи тэгэхгүй гэж ам өг гэж Саша нээрэнхээсээ хэлэв. 

	— Дэмий л юм хийж байна даа, Саша... Байлдмаар байна уу? Фронт дээр буруугаа цайруулж, сайн нэрээ сэргээнэ гэж найдаа юу? Бүү тэгж найд! Тэнд гээд тэр бээр хуруугаараа тааз руу зааж, — Тэнд юу ч өөрчлөгдөөгүй. Харин ч эсрэг юм болж байгаа! гэв. 

	— Надад ямар ч буруу байгаагүй, байх ч үгүй. Надад тэдний өршөөл хэрэггүй. Би ч бас тэднийг өршөөх бодолгүй байна. Би бол эцсийн эцэст эрх чөлөөг хүсэж байна. Тэнд, тэр фронтод, жолооны ард, би юуны төлөө амьдарч байгаагаа эцсийн бүлэгт мэдэх болно, тэгээд амь эрсдэхдээ хүрэх бол юуны төлөө амиа өгч байгаагаа мэдэж байх болно. Энэ бол миний хувьд нэгэнт шийдсэн асуудал. 

	— За яах вэ! Шийдсэн юм бол юу гэхэв. Харин одоо бол хоёулаа явж юм идье, чи чинь галт тэрэгнээс шууд ийшээ ирээ биз дээ, нэг жаахан юм амсъя. 

	— Дима, би ээжтэйгээ олон жил уулзаагүй. 

	— Уучлаарай, гэхдээ чи бид хоёр хамтдаа жаахан суух ёстой. Утсаар ярьж байгаад уулзацгаая, Борька Нестеровыг дуудсан ч болох юм. 

	— Дима, би чамд шулуухан үнэнээ хэлчихье. Манай сургуулийнхнаас ганц чамаас өөр хүнтэй уулзах гойдын эрмэлзэл надад алга. Чамтай уулзлаа, энэ бол миний хувьд аз жаргалтай сайхан өдөр. Энэ долоон жилд иймэрхүү өдөр тийм ч олон байгаагүйг чи ойлгож байгаа. 

	— Ойлголгүй яах вэ, Саша, ойлгож байна хэмээн Руночкины хоолой чичрэв. 

	— Метро хэвийн ажиллаж байгаа юу?

	— Юуны чинь метро?! Надад хашаагаар дүүрэн машин байна. Чамайг ёстой салхи татуулаад хүргээд өгнө. 

	Найман давхар хэдэн байшингаар хүрээлэгдсэн худаг шиг давчуухан байрны дотоод талбай. Хүүхэд ахуй цагийнх нь талбай. Орцуудын дэргэд устай торх, элстэй хайрцаг, бусад нь яг хуучнаараа. Өөрийнхөө гар хийцийн хүлээн авагчид антен тогтоохоор авиран гарч байсан нөгөө л түймрийн шат. Одоо тэр гар хийцийн хүлээн авагчийг хэн ч мэдэхгүй, тэгэхэд бол Коминтерны нэрэмжит зөвлөлтийн анхны радио станц нэвтрүүлэг хийж эхэлж байж билээ. Аль хэзээний явдал, гэхдээ ой тойнд тодхон байна. 

	Тэгэхэд сурах бичиг, дэвтрээ хулдаасанд боочхоод, аль болох урт оосор хийгээд зодолддог сон... Чухам энэ талбай дээр л зодолдоно, тэгэхэд зайтай, цэлгэр юм шиг санагддаг байж. Ийшээ ингэж түргэн, долоохон жилийн дараа эргэж ирнэ гэж бодож байсангүй. Дайн ийм боломж олголоо. Зөрсөн хэдэн хүний царайг тогтож харсан боловч таних хүн алга. 

	Саша давхартаа гүйж гараад, хонх дарж амжаагүй байхад хаалга нь нээгдэж, ээж нь түүнийг тэврэн цээжинд нь толгойгоо наагаад, мэгших зуур, орц руу орохыг нь харснаа хэлэх гэж оролдов. 

	— Ээж минь, тайвшир, тайвширч үз хэмээн Саша толгойг нь үнслэв. — Харж байгаа биз дээ, бүх юм дажгүй, бүх юм хэвийн байна. 

	Тэр хоёр дотогшоо оров. Ээж нь сандал дээр суугаад түүний гарыг атгасан ч, уруул нь өмөлзсөөр байв. 

	— Ээж ээ, уйлдгаа уйлсан, харуусдагаа харууссан, одоо болоо!

	Саша үүргэвчнээсээ боодолтой юм гаргаж, махан нөөш, талх, зөөлөн чихэр сэлтийг ширээн дэр гаргаж тавилаа. 

	— Энэ миний хүнс, аль вэ намайг хооллож ундал, би өнөөдөр юу ч идээгүй яваа... 

	— Өө тэгэлгүй яах вэ, одоо, одоо, ээжийнх нь бүх юм бэлэн байгаа. 

	— Надад алчуур өгчих, гараа угаая. 

	Авдар луу ойртож очвол, шилтэй жаазанд өөрийнх нь зураг байна. Өөрт нь ийм том зураг хэзээ ч байгаагүй, энэ зургийг нэг л сайн санаж өгөхгүй байв. 

	— Танихгүй байна уу?.. 

	— Танихгүй байна. 

	Ээж нь хайрцгаас жижигхэн зураг гаргаж ирэв. Үүнийг бол Саша санаж байна. Тэдний зургийг хөл бөмбөгний тэмцээний дараа авсан, Саша тэгэхэд дүүрэгтээ тэргүүлдэг “Красная роза” үйлдвэрийн багт тоглож байсан. 

	Тэр үнэхээр ийм бараг хүүхэд шиг, итгэмхий царайтай байсан гэж үү?!

	— Бид үүнийг томруулсан юм, чиний том зурагтай баймаар санагдаад гэж ээж нь тайлбарлав. 

	“Бид” гэж хэлэхээр нь Сашагийн зүрх шимшрээд явчхав. 

	— Зурагчин хоёр хувь буулгаж өгсний нэгийг Варя өөртөө авч, ханандаа хадсан, гэтэл зэргэмцээд Сталины хөрөг байх, санаж байна уу, Нина их үнэнч гишүүн байв даа. 

	— Би мөн сайхан улс дээр орж ирэв ээ хэмээн Саша инээд алдав. Гэхдээ ээж нь өөрөө юм ярьж магадгүй гэж бодоод Варягийн тухай элдвийг асуусангүй. 

	— Гараа угаа гэж ээж нь сануулаад, — Би хоолоо ийш нь аваад ирье гэв. 

	Тэр бээр өрөө рүү эргэж орж ирээд, 

	— Чамаас асууя гэж саналаа, Вахтанговын театрын хажуугаар өнгөрсөн чинь нэг л биш ээ, бөмбөгдүүлсэн юм уу даа?

	— Өө чи мэдээгүй юм уу? Жүжигчин Куза алагдсан, чи түүнийг санаж байна уу? 

	— Саналгүй яах вэ. Манай сургуульд жүжгийн дугуйланг удирддаг байсан юм. 

	— Түүнийг чинь Румыны хааны хамаатан гэлцэх юм. 

	— Би мэдэхгүй, магадгүй л дээ. Германчууд Арбатыг тухайлан онилсон болж байна уу?

	— Арбатыг ч бөмбөгдсөн, бас Гоголийн цэцэрлэгт гудам, Их театр энэ тэрийг ч бөмбөгдсөн. 

	Ээж нь татсан шинэ өргөст хэмхтэй манжингийн хүйтэн шөл, махтай хуймаг, цардуултай жимсний зутан ширээн дээр авчирч тавив. Бүгд Сашагийн хар багаасаа дуртай идээ. 

	— А-яа-яа! Та нарт чинь тасалбараар ийм юм өгдөг хэрэг үү?

	Ээж нь хариу хэлсэнгүй, ширээний ард суугаад хүүгээ ширтэв. 

	— Харж ханахгүй байна уу?

	Ээж нь бас л дуугарсангүй, түүнийг харсан чигээрээ сууж байна. Уруул нь дахиад өмгөнөв. 

	— Сашенька, чи ямар төлөвлөгөөтэй байгаа вэ, хэзээ явах юм?

	— Маргааш өглөө. 

	— Чамайг ирнэ гэж би Вера, Полина хоёрт дуулгасан, тэдэнтэй уулзах хэрэгтэй, Сашенька, ямар ч гэсэн нагац эгч нар чинь, чамд хэчнээн хайртай билээ дээ. 

	— Би өнөөдөр оройг чамтай л өнгөрөөмөөр байна. 

	— Би ч тэгмээр байна, гэтэл тэр хоёр тэгэхэд чамайг Бутырькийн шоронд өөрсдийг нь дуудуулж уулзаагүй гэж хэчнээн халагласан гээч. Би бас Нина Ивановад дуулгасан. 

	— Нинад аа? Энд байгаа юм уу? 

	— Тийм, хуучин байрандаа амьдарч байгаа. Манайхаар орж гарна, чамайг сураглана. Өчигдөр утасдахаар нь, “Сашатай дөнгөж сая ярилаа, маргааш ирнэ” гээд хэлчихсэн юм. 

	— Макс хаана байгаа хэрэг вэ?

	— Макс фронтод. 

	— Нинатай ч юу байх вэ, энэ байшинд юм чинь хэдэн минут ороод гарч болж байна. Харин хоёр эгч гэдэг чинь оройжингийн юм болно шүү дээ. 

	— Тэд нар нэг их удахгүй. Шөнө гудамжаар үзэгдэж болохгүй, Вера маргааш албандаа явна, Полина хамгаалалтын байгууламж барихад дайчлагдсан, тэднийг өглөө зургаад цуглуулж машинаар авч явдаг юм. 

	— За яах вэ, ирцгээг л дээ. Эцэг хаагуур байна?

	— Эцэг үү? Эцэг чинь Москвад байгаа. Өрөөгөө арилжаад, Замоскворечье хавьд байгаа, авгайтай, нэг охинтой болсон, бид хоёр албан ёсоор салсан, би зөвшөөрсөн бичиг, паспорт хоёроо өгсөн, тэр л бүгдийг нь ёсчлон бүрдүүлсэн. Би хаягийг нь мэдэхгүй, харин утас нь байгаа, чи утасдаж болно. 

	— Яахаа би шийднэ. 

	Тэр бээр ширээний араас босож, өрөөн дундуураа явж номын тавиурынхаа тэнд зогсоод гайхширан харав. 

	— Михаил Юрьевичийн номууд энд яагаад ирчихээ вэ?! Жирмунский, Томашевский, Тынянов... Уран зохиолын болон театрын зүтгэлтний дуртгалууд... Анри-де-Ренье, Жюль Ромен, Пруст, Гофман... 

	— Их л хачин юм болсон... Михаил Юрьевич үхэхээсээ жаахан өмнө тоосонд аж төрж залхлаа гэх маягтай юм хэлж, өөрийнхөө номыг Варя, та хоёрт хувааж хуваарилсан. Бид нар учраа олохгүй байсан чинь мань хүн тэгнэ гэж зүтгээд. Варяг: “Та Москвагаас явах гэж байгаа юм уу?” гэж асуухад, “Нэг маягийн тийм ч юм уу” гэж хариулж. Тэгээд Варя сайхан сэтгэлтэй амьтан хойно чемодан саваа эмхлэхэд нь тус болъё гэж л дээ. 

	— Би Михаил Юрьевичид их дассан байсан, яагаад амиа хорлочихсон юм бэ? гэж Саша асуув. 

	— Бүх Холбоотын тооллого болж, зургаан сая хүн үхсэнийг нуухыг тэднээс шаардсан, мань хүн тийм юманд оролцохыг хүсээгүй. Варяд тэгж хэлсэн юм билээ. Шоронгоос айсан байх, зодно, эрүүдэн шүүнэ гэж айсан байх. Бид нар тэгж бодож байгаа юм. 

	Ээж нь доошоо харж хэсэг чимээгүй болов... 

	— Саша, юу юу, чамайг... 

	Саша ээж рүүгээ очиж тэврэв. 

	— Үгүй ээ, намайг зодож, эрүүдэж байгаагүй, тэр явдал чинь хожим эхэлсэн зүйл. 

	Хаалга тогшсон чинь хөршийн Галя орж ирээд, Сашаг үнссэнээ уйлчхав. 

	— За тээр, энэ нь бас уйлчихлаа гэж Саша өгүүлэв. 

	Галя өтөлжээ. Хуучин бол дуу шуутай, гал зууханд бухимдаад начигначихдаг, тэгснээ дорхноо тайвширчихдаг, өрөвчхөн авгай асан, Сашаг баригдаад явахад халаас руу нь хайрцаг тамхи сэм хийж билээ. 

	— Чи өөр болжээ хэмээн Галя хэлэв. — Ямар ганган эр байлаа даа, манай энэ хавийнхан чамайг “Ганган Сашка” гэдэг байсныг санаж байна уу?

	— Санаж байна гэж Саша мушилзаад, — Петя хаа байгаа вэ? гэж хүүг нь асуув. 

	— Хааныг мэдэхгүй! Мэдэхгүй. Хэзээ ч олж мэдэхгүй байх гэж айх юм. Бүр дайны өмнөөс цэрэгт алба хаасан, хорин оных шүү дээ, Белорусст байсан юм. Тэгэхээр яг улаан галд орчихсон хэрэг. Захиа ч алга, сураг ажиг ч алга. 

	— Та битгий цөхрөнгөө бар, тэндхийн ангиудтай шуудан харилцаа тасарсан байгаа, захиа ирнэ. 

	— Хаашаа ирэх вэ дээ, Сашенька минь, Москвагийн хаяанд хэдийнээ нуувч ухаж байна. 

	— Баруун зүгт арми байлдаж байгаа, бүслэлтээс гарч байгаа. Та харж л байгаарай, Петя эргээд ирнэ, би танд зөгнөн хэлж байна. 

	— Сашенька, баярлалаа, сайхан үг байна. Чамайг бурхан өршөөж амьд мэнд явах болтугай гээд Галя түүнийг дахин үнсэв. — Чамайг ч зовоолоо, Софья Александровнаг ч зовоолоо. Бид нар ердөө хөндлөнгөөс л харж байлаа шүү дээ. Одоо ингээд бүх ард түмнээрээ зовох цаг ирж. 

	Галяг гарсны дараа Софья Александровна,

	— Энэ чинь муугүй хүүхэн, бид хоёрт ойлголцдоггүй юм гардаг байсан, гэхдээ бүхэлдээ учир нь олдсон. Саша минь, одоо хүмүүс зовлонд унаад, арай дээр, арай өрөвч болж байна гэв. 

	Саша гэнэт ширээ шаав. 

	— Хүний шаарнууд, уваагүй шидлүүд! “Алга дарам ч газраа өгөхгүй”... “Зөвхөн хүний нутаг дээр”... “Бага цусаар”... гэх мэт чалчаад байсан. Гэтэл германчууд хэдийнээ Смоленскт ирчхээд байна. 

	— Тэд нар үнэхээр ийшээ ирнэ гэж үү, Саша?

	— Мэдэхгүй. Ирэхгүй ч магадгүй. Манай агуу их суут маань дахиад хэдэн сая тиймэрхүү Петька, Ванька, Гришкаг золионд гаргана, тэглээ гээд түүнд пад байх уу?! Би Галя эгчийн нүд рүү харж чадахгүй байлаа. Петя нь алуулсан, эсвэл олзлогдчихсон. Гэтэл олзлогдохыг эх орноосоо урвасан хэрэг гээд зарлачихсан. 

	— Сашенька, мэдээтэй, хэрсүү л байж үзээрэй, энэ тухай ярихгүй нь дээр... Би чамайг зүгээр жолооч хийж байгаад баяртай байна, хэний ч төлөө хариуцлага хүлээхгүй амар. 

	Гудаанд хонх дуугарав. 

	— Хоёр эгч чинь ирлээ гээд Софья Александровна босов. 

	Нээрэн тэр хоёр аж. Хуучин янзаараа эрч хүчтэй, ажил хэрэгч хэвээр байгаа том эгч Вера нь түүнийг чанга тэвэрснээ, өөрөөсөө холдуулж хараад,

	— Хараач хө, ямар эрэлхэг цэрэг болоо вэ! Ийм учралаар заавал уух хэрэгтэй! гээд цүнхнээсээ шил архи гаргаж ирэв. Бас бэлэгтэй ирж. “Жиллетт” гэдэг гадаадын сахлын хутга, хоёр багц ялтастай. 

	Номхон, инээвхийлсэн бага эгч Полина нь алганы чинээ бяцхан ном авчирч өгсөн нь Пушкиний шүлэг, найраглал аж. 

	— Чи Пушкинд дуртай шүү дээ, энэ ном халаасанд чинь багтана. 

	Ширээнд сууцгааж, бага зэрэг ууцгаав. Ээж нь юм хум янзалж, гал тогоо руу орж гарна, хоёр эгч яриа дэлгэлээ. Верагийн охин эмч, цэргийн эмнэлэгт ажилтай, хүү нь их бууны дунд сургуульд сурч байгаа, энэ жил төгсгөөд фронт руу явуулна. Полинагийн нөхөр цэргийн сурвалжлагч, хүү нь дөнгөж арван долоо хүрсэн, гэвч цэргийн хэлтэс хэдийнээ бүртгэлд авчихсан гэнэ. 

	— Зөвхөн бид нар, эгч дүү гурав л ерөнхий командлалын эцсийн нөөцөд үлдлээ гэж Вера гунигтай тоглож өгүүлэв. 

	Хоёр нагац нь Сашаг цуст махны машинаас салсанд баяртай байв. 

	— Бурханы ачаар, үгүйдээн чамайг харах заяа байж, үлдсэнийг нь хүлээж чадах эсэхийг бүү мэд... гэж Вера өгүүлэв. 

	— Дажгүй ээ, энэ ширээний ард бид дахиад уулзана. 

	Улигт үг, гэвч Сашад өөр хэлэх юм олдсонгүй. 

	— Гитлерийг ялаад өөрөөр амьдарч эхэлнэ гэж Полина үг хавчуулав. 

	Нина ирж, босгон дээр зогтуссанаа бас усан нүдэлж Сашаг тэврэн үнсэв. 

	— Ниночка, суу гэж Софья Александровна түүнийг урив. 

	Нина хоёр авгайг харснаа,

	— Би цагаа олсонгүй юү? гэв. 

	— Харин ч яг олж ирлээ хэмээн Саша инээж, — Бидэнтэй ууна даа гэв. 

	Нина жижиг шилэн аяганы ёроол руу зааж,

	— Яг л иймхнийг гэв. 

	Хоёр нагац нь дахиад жаахан суузнаснаа, гэр хол, маргааш эрт ажилтай гэлцэн явах юм болов. Саша тэднийг шат хүртэл үдэж өгч, харилцан гар даллалцан салаад, эргэж ирж Нинатай зэрэгцэн суув. 

	— Хүү чинь хаа байна?

	— Эмээ дээр нь орхичихсон. 

	Саша түүнд Лена, Глеб хоёрын тухай ярив. 

	— Ийм л гунигтай явдал. Макс, Варя энэ тэр яаж явна?

	— Максим Алс Дорнодод, дивиз бүрдүүлж байгаа. Варя цэргийн барилгын газар, Москвагийн эргэн тойрны хамгаалах байгууламжийн төслийг хийлцээд, хөдөөгөөр тэнэсэн амьтан яваа, бид хоёр уулзана гэж байхгүй, хааяа утсаар л ярих юм. Би сургуульд ажиллаж байгаа. Эх оронч хүмүүжил олгож байна... гээд Нина инээв. 

	— Манай сургуульд уу?

	— Үгүй ээ, өөр дүүрэгт гэснээ түүн рүү харж, — Манай үеийнхэн тэсэх болов уу? гэв. 

	— Хэн нэг нь үлдэнэ, амьд мэнд гарна. 

	— Ганцхан Шарок үлдэх болов уу гэж айх юм. Шарок байлдахгүй. Бас Вадим Марасевич ч байлдахгүй. Далимд хэлэхэд, би саяхан түүнтэй таарсан, цэргийн нэг сэтгүүлд байгаа юм уу даа, “Пограничник” гэсэн байх, тэгэхээр армид байгаа ч юм шиг, гэхдээ байлдах хэрэгцээ байхгүй. Бас аль хэзээний ахмад цолтой гээд бодчих. Ингэхээр Шарок Марасевичтэйгээ л үлдэнэ. 

	— Зүгээр, чи бид хоёр ч бас жаахан аж төрнө. 

	— Саша, надад захиа бичиж байгаарай. 

	— Заавал бичнэ. 

	 

	Тэгж тэгж ээжтэйгээ хоёулхнаа үлдэв. Ээж нь түүнд буйдан дээр ор засаж өгсөн боловч зөндөө удаан ярьж сууцгаав. 

	— Сашенька, би чамаас гуйя, чи хулчгар хүн биш, би мэднэ, гэхдээ чи дэндүү нэрээ хичээдэг, тийм учраас болгоомжгүй загнах явдал байх юм. Чи гучтай, гэхдээ чухамдаа бол чи зовсноос биш амьдарсангүй. Өөрийгөө хямгадах хэрэгтэй, дайны дараа бүх юм өөрчлөгдөнө. 

	— Чи тэгж бодож байна уу?

	— Би тэгнэ гэж итгэлтэй байна гээд хаалга руу хялайн дуугаа намсгав. — “Эх орныхоо төлөө”, “Сталины төлөө” гэдэг чинь шившлэг, зүгээр ёс шүү дээ. Өнгөрсөн дайнд ч: “Эх болсон Оросын төлөө”, “Эцэг болсон хааны төлөө” гээд бас л тийм байсан. Гэтэл хааныгаа яасан билээ? Орост бүх дайны дараа ямар нэг юм өөрчлөгдөж ирсэн. Севастополийн дараа тариачны шинэчлэл, Орос-японы дайны дараа 1905 оны хувьсгал, дэлхийн дайны дараа Хоёрдугаар сарын хувьсгал. 

	— Чи ямар гэгчийн өөрчлөлтийг хүлээж байна?

	— Мэдэхгүй. Нэг л юмыг мэдэж байна: ард түмнийг зовоож болоо! Орос хэвийн улс болох ёстой. 

	— Өрнөдийнхний үлгэрээр үү?

	— Тийм, тэгсэн ч яах вэ. 

	— Чиний горьдлого биелэхгүй л болов уу. Хувьсгалаар тунхагласан нийгмийн шударга ёсны үзэл санаа ард түмний ухамсарт гүнзгий шингэсэн. Хэрэв бид ялах юм бол ард түмэн гарцаа тэр ленинч цаг үеэс хайх болно. 

	— Сашенька, намайг уучлаарай, битгий гомдоорой, чиний Ленинд яаж ханддагийг чинь би мэднэ, гэхдээ түүнийг өвтэгш мэт болгох хэрэггүй. Чи тэгэхэд жаахан байсан, би түүний үед амьдарч байсан, цус урсгах, буудан алах, газар давхарт тамлах явдал чамлахааргүй байсан. 

	Саша инээд алдав. 

	— Долоон жил саланги байсны эцэст бид хоёр улс төрийн тухай ярина чинээ даанч бодсонгүй. 

	— Үгүй ээ, Сашенька минь, энэ бол миний хувьд улс төр биш, миний хувьд бол энэ бол чиний хувь заяа. Чамайг Бурхан хямгадаасай гэж мөргөж залбирч байгаа. Тийм учраас би дайны дараа юу болох тухай бодож байна. 

	— За яах вэ, эхлээд Гитлерийг хөөчихье, дараа нь юу хийхийгээ шийдье. Харин одоо бол би унтахаар хэвтлээ, за юу ээжээ, үхтлээ ядарсан байна. 

	Тэр бээр хувцсаа тайлан хэвтэхэд, ээж нь цагаан даавуугаар хучиж өгөөд, унтмагц нь үнслээ. 

	 


15

	 

	Саша, цэргийн техникч Овсянников хоёр Москвагаас явуулын засварын машин хөөж ирлээ: жижигхэн вагон чиргүүлтэй, битүү тэвштэй машин, дотроо токарийн болон өрмийн суурь машин, дархны вандан, аралба, багаж хэрэгсэл, гагнуурын алх, шахуурга, цахилгаан гагнуурын аппарат гэхчлэн өчнөөн юмтай. Саша баазын даргатай дээд сургуульд хамт сурч байж, тийм учраас Сашагийн ачаар ийм мундаг машинтай боллоо гэж Овсянников дайралдсан болгонд ярьж байв. Гэвч баярлаж хөөрөх цаг байсангүй. Наймдугаар сар дуусах тийшээ хандаж, батальон бүрдүүлэх хугацаа тасалдаж байв. 1890-1904 онд төрсөн цэргийн үүрэгтнүүдийг нэмж дайчлах тухай зарлиг гарч, батальонд ахмад насны жолооч нар ирэв. Механик Василий Акимович Синельщиков бас дайчлагдсан тул түүнийг явуулын засварын газрын даргаар томилжээ. 

	Үгүйдээн эхний суманг бушуухан явуулах гэж яарцгааж байв. Тийш нь Овсянниковыг салааны даргаар шилжүүлсэн тул, Саша ч хамтдаа шилжин ирж, Проценко гэдэг сэргэлэн жолооч залуутай ханиндаа машин хүлээж авахад тусалдаг болов. Тэр залууд олж чадахгүй юм гэж байхгүй, хаа ч нүүрийн буянтай. Юлдашев түүнийг хангамжийн чиглэлээр ажиллуулахыг завдсан боловч жолооч болгон амин чухал байна гэж нэгдүгээр сумангийн дарга Березовский эсэргүүцжээ. 

	Березовский нэг удаа Сашатай ярилцав. Цех нэг умгар өрөөтэй, тэр хоёр тэнд бичгийн ширээний ард тухлан сууцгаав. 

	— Панкратов, таныг тээврийн дээдэд сурч байгаад дөрөвдүгээр дамжаанаас гарсан гэж би дуулсан. Тэгсэн юм уу?

	— Тийм, тэгсэн юм. 

	— Би таныг сумангийн техникийн туслахаар томилох санаатай байна. Ийм албан тушаалтай болбол танд цэргийн техникч цол олгох санал тавих боломжтой болно. Таны боловсролын тухай бичиг баримт бий юү?

	Энэ хүн Сашад таалагддаг, итгэл төрүүлдэг хэдий ч Саша,

	— Надад боловсролын тухай бичиг баримт байхгүй гэж хариулав. 

	Березовский гайхан нүдээ бүлтийлгэв. Тэр бээр үс нь буурал суусан ч, сахал, хөмсөг нь тас хар. 

	— Сургуулиасаа шаардаж болно, таныг хүсвэл бид бичиг явуулъя. Эсвэл танд Москва явах томилолт өгсөн нь дээр байх, нэг хоногт амжина шүү дээ. 

	— Би Москва явахгүй, сургуулиас юм шаардахгүй. Би бол жолооч, тэр чигээрээ байя. 

	Тэр хоёр нэг хэсэг нүд нүд рүүгээ эгцлэн харж байсны эцэст Березовский, 

	— Та, шалгалтад шаардлагатай бичиг баримтыг яаралтай шийтгэн олгохыг шаардсан батальоны албан бичигтэй очно шүү дээ. Цэргийн байгууллагын шаардлага учраас тэдэнд татгалзах эрх байхгүй гэв. 

	Мань хүн нэг юм гадарлаад байгаа бололтой, өөрөө бас гүвшүүлж явсан байх. Цэргийн албанд зүтгэсэн хүн үүний насан дээр дор хаяхад дэд хурандаа байх ёстой. 

	— Нөхөр ахлах дэслэгч, би цэрэгт хэзээ ч алба хааж байгаагүй. Хэдий тийм ч жирийн байлдагчид түүний хүсэл зоригийг харгалзахгүй цол олгож болно гэж итгэхгүй байна. 

	— Дайны цагт бүх юм болно гэж Березовский хатуухан хэлснээ сэдвээ өөрчилж, — Та пулуу, “ЗИС” хоёрын алийг нь авмаар байна? гэж асуув. 

	— Пулууг. 

	— Өөрийнхөө дуранд тааруулаад шилж аваарай. 

	Саша 1940 онд үйлдвэрлэсэн, хөдөөгийн замд нүдүүлчхээгүй, бараг шинэ гэхээр нэг машин сонгож авав. Сумангийн жолооч болгон машинаа тордоно, фронтод муу машинтай бол ёстой балрах юм чинь. Салааны даргаас нэхэхгүй юм байхгүй, хүний аяар Овсянниковыг егзөр жолооч нар элэг барин байдгаар нь шахаж, шар махтай нь хатаана. 

	Саша нэг удаа түүнд,

	— Чи цаадуулдаа нэг их битгий бууж өгч бай, толгой дээр чинь гарчихна шүү гэж хэлжээ. 

	Гэвч Овсянников хатуурхаж эс чадна. Ер нь ч тэр яах сан билээ? Түүний захиргааны тасгийн дарга нарын хүч ч мөхөстөнө. Сашагийн тасгийн дарга нь Мешков гэж цэргийн алба бүрэн хаасан, түрүүч цолтой, туршлагатай жолооч, төлөв сайхан хүн. Жолооч нарт цайлган сэтгэлээр: “Залуус минь, өөрийнхөө толгойгоор аж төрнө шүү, яаж ийгээд аргалцгааж бай, тэр Проценког харахгүй юү, хамаг юмаа өөрөө олж байна” гэнэ... 

	Удахгүй замд гарна, фронт руу. Чухам хаана очихыг хэн ч мэдэхгүй. Тэдний суман Брянск орчимд шинээр бүрдүүлж байгаа 50 дугаар армийн мэдэлд очно гэж Овсянников Сашад аминчлан хэлсэн. Тэнд л винтов тавьж өгөх юм байж. 

	Суман бэлтгэл хийсээр. Өдөр нь хичээл хийнэ, үдийн хоолны дараа машин дээрээ ажиллана, хүн болгон чадах чадах юмаа нөөцөлнө. 

	Замд гарахын өмнөхөн хичээл хийхийг зогсоож, машинуудаа цэнэглэн, чангалах юмыг чангалж, эрэгдэх юмыг эрэгдэв. Жолооч нарт шинель, хувийн хэрэгсэл тавьж өгч, хээрийн шуудангийнх нь дугаарыг мэдэгдэв. Суманд маань ачаа хүргэж өгөх ёстой дивизийн бэлтгэгч нар ирэв. Армийн шаардлагатай залуус. 

	Долоон цагт жагсаал зарлаж, оройн хоолонд орцгоов. Энэ орой олон хүн юм балгасан боловч санаа сэтгэл гунигтай байцгаажээ. 

	Хүрэн халиун үстэй, гуниг хурсан цэнхэр нүдтэй Руслан Стрельцов гэдэг сайхан жолооч залуу оройжин баян дарав. Суман болгон баянтай, машинаар юу хүссэнээ аваад явчих юм чинь. Сайхан дарж байна... Дандаа гунигтай ая. Стрельцов өөрөө ч инээх нь ховор. Хэрдээ сэтгэлийн зовлонтой, нисэх хүчинд орох хүсэл тэмүүллийнх нь дагуу нисэхийн сургуульд явуулах ёстой байтал, бичиг баримт нь цагтаа ирсэнгүй, тэгээд авто батальон руу чихчхэж. Тэгээгүй бол тэнгэрээр нисэж явахгүй юү... 

	Маргааш өглөө нь машинууд хотын зүг эрт хөдөлцгөөв. Хүнсний зүйл, хувцас хунар, шатахуун, тослох материалаа базааж ачицгаав. Хамгийн туршлагатай жолооч бүхий арван машиныг зэр зэвсэг, сум хэрэгсэлд явуулав. Тэгээд суман Рязаниас Михайлов хот хүрэх замын товлосон цэг дээр дөнгөж гурван цагт эмхрэн цугларав. Энд тэднийг батальоны удирдлага, явуулын засварын машин, хээрийн гал тогоо энэ тэр хүлээж байв. 

	Үдийн хоолоо идэцгээлээ. Машинууд ойн цоорхойд тасаг тасгаараа эгнэн жагсав. Жолооч нар бүхээгийнхээ хажууд зогсоцгоов. Замын цаадах хураагаагүй тариан талбай дээгүүр хар тодол сүрэглэн нисэж байна. Тосгонд эрчүүд байхгүй, тариагаа хураах хүн алга, тариа сөнөх нь. 

	— Но-ом-хон! гэж Березовский командлаад Юлдашев руу эргэж, — Нөхөр батальоны дарга, суман маршаар явахад бэлэн боллоо гэж илтгэв. 

	— Нөхөд байлдагчид аа, эх орноо эрэлхгээр хамгаалагтун. Эх орныхоо өмнө хүлээсэн ариун үүргээ биелүүлэгтүн. Манай социалист эх орон мандтугай. Ура! гэж Юлдашев командлав. 

	— Ура! гэж суман хариуд нь сайн жигдрээгүй дуугаар хашхиралдав. Сайн сургуулилж амжаагүй болоод тэр. 

	Березовский тасгийн дарга нарыг дуудаж, явах журам, хурд, машин болон, тасгуудын хооронд барих зайг зааварлан тушаал буулгав. Анхны зогсоол Захарово суурин. 

	Жолооч нар бүхээгтээ орж, мотор дүнгэнэлдлээ. 

	Суман зүүн өмнө зүгт, Рязань мужийн Михайлов хот руу хөдлөв. 

	Сталин яаж байлдах гэж байгаагаа улс орондоо үзүүлэв. 

	Сталин дайн эхлэхээс хоёр хоногийн өмнө хил дээрх хээрийн бэхлэлтэд байр эзлэхийг хориглож байсан нөгөө Баруун фронтын командлагч Павловыг штабынх нь хамт буудан алжээ. Анги, нэгтгэлийн хэдэн арван дарга, генералыг бас буудан алсан байна. Хойшид “Дур мэдэн ухарсан дарга нарыг буудан ална... Олзлогдон бууж өгсөн дарга нарыг бузар оргон зайлагч гэж үзэх, ар гэрийнхнийг нь баривчлах, бууж өгсөн цэргүүдийн ар гэрийг улсын тэтгэмж, тусламжаас хасах... Германы цэргийн ар талд байгаа бүх суурин газрыг эвдэн сүйтгэж, үнсэн товрог болтол галдан шатаах... Хороо болгонд суурин газрыг дэлбэлэх, галдах баг бий болгох. Суурин газрыг устгах талаар эрэлхэг үйлдэл хийсэн гарамгай зоригтнуудыг засгийн шагналд тодорхойлох” зэргийг зарлан мэдэгдсэн байна. 

	Гэтэл, Сталины айлган сүрдүүлэх тушаалыг үл харгалзан, германчууд гурван долоо хоногт 500 – 600 километр давшсан байхад, Зөвлөлт Холбоот Улс бараг сая хүнээ алуулах буюу шархтуулан хохирч, мөн төдий тооны хүнээ олзлуулсан байна. Зургаадугаар сарын 16-нд Смоленск эзлэгдэв. Ингэснээр Москва орох зам нээгдлээ. Гитлер Улаан Арми бут цохигдсон, дайн ойрын өдрүүдэд германы цэргийн бүрэн ялалтаар төгсөнө гэж дэлхий даяарт зарлав. 

	Энэ зарлал эртэджээ. Улаан Арми бут цохигдоогүй болж таарч, алга дарам газар болгоноо хамгаалан тулалдаж байв. Германы арми сульдан байж Смоленскт хүрсэн аж. Танкны тэргүүлэх корпусыг арга буюу хүч сэлбэхээр ухрааж, тэднийг явган цэргээр солиход хүрчээ. Анх удаа аргагүйдсэн хамгаалалтад шилжсэн хэрэг. 

	Смоленскт зогссоноо Германы цэргийн командлал түр зуурынх гэж үзэж байв. Удахгүй намар болж, зам харгуй нэвтрэхэд бэрх болно, тийм учраас давшилтад аль болохоор түргэн шилжиж Москвад цохилт өгөх хэрэгтэй. Үүгээр дайны төгсгөл шийдэгдэнэ. Гэхдээ Гитлер баруун хойд болон өмнөд чиглэлээр ялалт байгуулна гэж харж байж. Ленинградыг эзэлж, финчүүдтэй нийлэх, Киевийг эзэлж авах, өмнөд холбоотон Румын, Унгар, Италийг зоригжуулах, Украин, Донбассыг булааж авах, Кавказ руу үсрэх тавцан бий болгох, Зөвлөлт Холбоот Улсыг талх тариа, нүүрс, газрын тосгүй үлдээх. Гитлер долоодугаар сарын сүүлээр Киев рүү довтлохоор бэлтгэх тушаал буулгажээ. Тэр бээр, тийнхүү, оросуудад Москвагийн хамгаалалтыг бэлтгэх хоёр сарын хугацаа өгчээ. 

	 

	Долоодугаар сарын 29-нд Жуков Сталинд илтгэхээр явав. 

	Бүх цэргийн жанжны газар одоо Кировын гудамжны нэг байшинд байрлаж байгаа ажээ. Бөмбөгдөлтөөс хоргодох байр болгосон метроны “Кировская” өртөө рүү агаарын түгшүүр зарласан үед тэр байшингаас түргэн орох боломжтой. Уг өртөөгөөр зорчигч явахыг зогсоож, төмөр замыг нь хашлагаар хаан, буудлын тавцанг хэдэн өрөө болгож тасалсны нэг нь нөхөр Сталиных. Хоргодох байранд Сталин үгэнд орох нь арай дээр байдаг тул агаарын түгшүүр зарлавал Жуков баярлахаар байж. Гэвч тэр мөчид германчууд Москваг бөмбөгдөөгүй байсан учраас Сталин өрөөндөө, цонхныхоо дэргэд зогсож байв. Ширээний ард урьдын адил Молотов, Маленков, Берия гурав сууж байгааг хараад Жуков бас жаахан гонсойжээ. Сталин хоёулхнаа уулзахад бас арай дуулгавартай байдаг аж. Гэвч энэ гурав түүний өрөөнд байнга бөөдийж байдаг юм. 

	Жуков байдлыг илтгэв. Германчууд Киев рүү довтолбол Баруун өмнөд фронтын цэрэг бүслэгдэж болох учраас тэр довтолгоо сүйрэлт уршигтай. Сталин өрөөн дотуураа холхиж, хаа нэг ширээ рүүгээ очиж, газрын зураг харж байснаа зургийн өмнө суув. 

	— Та юу санал болгож байна?

	— Днеприйн баруун эргийг нэн даруй орхиж, зүүн эрэг дээр нь хамгаалалт зохион байгуулах хэрэгтэй. 

	Сталин Жуков руу муухай харав:

	— Киев яах болж байна?

	— Киевийг орхихоос аргагүй. 

	Сталин босож, сандлаа огцом түлхсэнээ, өрөөн дундуураа хэд алхаад буцаж ирж суугаад, харандаа авав. 

	— Та илтгэлээ үргэлжлүүл. 

	Жуков зураг дээр Москвагаас холгүй нэг цэгийг заав. 

	— Ельнийн хошууг германчууд хожим Москва руу довтлохдоо ашиглаж мэднэ. Энэ хошууг арилгахын тулд сөрөг цохилт зохион байгуулах хэрэгтэй. 

	Сталин харандаагаа ширээн дээр хаяв. 

	— Бас юуны чинь сөрөг цохилт вэ, юун балай юм яриад байна?

	Тэр бээр дуугүй байзнаснаа, гэнэт цахиртуулан,

	— Дайсанд Киевийг өгнө гэж та яаж бодож чадаж байна аа? гэж хашхичив. 

	— Нөхөр Сталин... хэмээн Жуковын дуу тасалдав. — Намайг дэмий донгосож чадна гэж та үзэж байгаа бол надад энд хийх юм алга... Тийм бол, нөхөр Сталин... — Намайг Жанжин штабын даргын албанаас чөлөөлж, фронтод явуулж өгөхийг хүсье. Би тэнд арай илүү нэмэр болох байх... 

	Сталин буруу харав. 

	— Та асуудлыг тэгж тавьж байна уу?! За яах вэ, бид тангүйгээр болгоно. Та яв! Хэрэгтэй цагт би таныг дуудна. Энэ цааснуудаа ав! гээд ширээн дээрх зургийг цааш нь түлхэв. 

	Жуков гарав. Сталин дахиад өрөөн дотуураа холхиж эхлэв. 

	Чимээгүйн дундаас Молотов эхлээд ам нээв. 

	— Ямар ч хувилбар, ямар ч санал байхгүй, шууд л Киевийг өгнө гэж байдаг!.. Жидүү хөдөлмөөр юм!

	— Хрущев, Кирпонос хоёр ятгачхаж, тэд зүүн эрэг дээр хоргодох санаатай байгаа, тэгвэл тэдэнд арай амар болно гэж Берия мэдэгдэв. 

	Сталин хонхны товчийг дарав. Жижүүрийн генерал орж ирлээ. Сталин түүнд цахилгаан дуудаж бичүүлэв:

	“Киев. Хрущевт. Хэрэв та нар Днеприйн зүүн эргийн зүг ганц ч гэсэн алхам хийх юм бол та нарыг хулчгарууд, урвагчид гэж үзэж хатуу цээрлүүлэх болно”. 

	Сталин цахилгаанд гарын үсэг зурав. 

	— Нэн даруй явуул. 

	Тэгээд дахиад өрөөн дотуураа холхиж эхлэв. Молотов, Маленков, Берия гурвын хоорондоо юу ярьж байгааг сонссонгүй. Бодол болов. Минск, Рига, Вильнюс, Кишинев, Смоленскийг орхилоо, одоо Киевийг орхих гэнэ, маргааш Ленинградыг өгөх санал тавина. Дайсанд өгч байгаа хот болгон ард түмний зүрхийг зүсэж байна, ялагдал болгон ард түмний эсэргүүцэн тэмцэх хүсэл зоригийг шантрааж, жолоодогчдоо итгэх итгэлийг сулруулж байна. Бас сонин хэвлэлд өдөр болгон: манай цэрэг тийм тийм хотыг орхилоо гэсэн яг ижилхэн мэдээнүүд... Зөвлөлтийн хүмүүст ийм мэдээ уншихад ямар байгаа вэ?

	Сталин Маленков руу хуруугаараа зааж,

	— Зөвлөлтийн хүмүүсийн баатарлаг үйлийг илүү өргөн сурталчил. Манай байлдагчид, цэргийн дарга нарын баатарлаг үйлсийн тухай мэдээ бүх мэдээллийн хэрэгслийн гол сэдэв болох ёстой. Бид фашист шулмыг ниргэж байгаа, бут ниргэнэ гэдгийг зөвлөлтийн хүмүүс мэдэж байх ёстой. Энэ тухай ард түмэнд өдөр тутам, цаг тутам ухуулж байх хэрэгтэй гэв. 

	— Мэдлээ, нөхөр Сталин, одоо заалт өгье гээд Маленков өрөөнөөс гарав. 

	Жижүүрийн генерал,

	— Нөхөр Ворошилов Ленинградаас залгаж байна гэж илтгэв. 

	Сталин утсаа авав. 

	— За, чамаар юу байна?

	Чимээгүй сонссоны эцэст ингэж хэлэв:

	— Би одоо яах тухай заалт дуудаж бичүүлье, энэ чамд ч хамаатай... гэснээ жижүүрийн генералд бич гэж тушаав. — “Германы новшнууд цэргийнхээ өмнө өвгөд, эмгэд, авгай, хүүхэд явуулж байна гэцгээж байна. Большевикуудын дундаас тийм төлөөлөгчдийн эсрэг зэвсэг хэрэглэх боломжгүй гэж үзэж байгаа хүн гарсан гэцгээж байна. Хэрэв большевикуудын дунд тийм хүмүүс байгаа бол, тэд германы фашистуудаас аюултай учраас тэднийг эхний ээлжид устгах хэрэгтэй. Миний зөвлөгөө: Уяхан сэтгэл бүү гарга, дайсныг, түүний өөрийн эрхтэй эрхгүй хань хамсаатан бологсдыг нам цохиж бай. Германчуудыг, тэдний төлөөлөгчдийг хэн байхыг үл харгалзан хайр найргүй хядаж бай, өөрийн буюу хүний эрхээр дайсан болсныг үл харгалзан аливаа дайсныг хиар хяргаж бай”. 

	Сталин дуудаж гүйцэв. 

	— Бүх фронт командлагч нарт нэн даруй явуул. 

	Тэгээд утсандаа,

	— Чи миний юу хэлснийг сонсов уу? Бүрэн сонссон уу? Ямар большевикуудыг би хэлж байгааг чи ойлгов уу? Тийм, тийм, чухам тэд нар чинь! Ойлгосон чинь маш сайн байна. 

	Тэр бээр утсаа хаяад, дахиад өрөөн дундуураа холхиж эхлэв. Клим дүйрэн, гол санааг нь сарниулчихлаа... Яагаад Киевийг өгөх ёстой юм бэ? Баруун өмнө чиглэлд хамгийн шилдэг ангиуд төвлөрсөн байгаа, ТЭР БЭЭР чухамхүү тэр чиглэлээр гол цохилт ирнэ гэж хүлээж байсан шүү дээ. ТЭР БЭЭР ухрахыг хориглосон шүү дээ! Гэтэл одоо Жанжин штабын дарга ухрахыг санал болгож байна! Шившиг! ТҮҮНД ийм жанжин штабын дарга хэрэггүй! 

	Тэр бээр дахиж хонхныхоо товчийг дараад, жижүүрийн генералд Жуковыг дуудах үүрэг өгөв. 

	Жуков ирлээ. 

	— Тэгэхээр ийм байна, нөхөр Жуков, бид энд зөвлөлдөөд таныг Жанжин штабын даргын үүрэгт ажлаас чөлөөлөхөөр шийдлээ. Энэ албанд Шапошниковыг томилно. Таныг практик ажил дээр ашиглана. Байлдааны нөхцөлд цэрэг командлах туршлага танд бий. Байлдаж байгаа армид таны ашиг тус илүү байх болно. 

	— Хаашаа яв гэж тушаах сан бол?

	— Та Ельнийн тэндэх ажилбарын тухай илтгэж байсан. Тэгэхээр түүнийгээ барьж авч хий. Та, мэдээж, батлан хамгаалах ардын комиссарын орлогч, Бүх цэргийн жанжны газрын гишүүн хэвээр үлдэнэ. 

	— Явахыг зөвшөөрнө үү?

	— Ажлаа Шапошниковт хүлээлгэж өг, тэгээд яв. 

	Жуковыг ажлаас нь халснаас хойш Киевийг өгөх, Днеприйн баруун эргээс цэрэг ухраах талаар Жанжин штабт ганц үг ганхийх хүнгүй болжээ. 

	Долоо хоногийн дараа Сталин өөрийгөө Ерөнхий Дээд командлагч гэж зарлав. 

	Жуков дээд удирдлагаас зайлуулагдсан хэдий ч зүрх гарган, наймдугаар сарын 19-нд Гжатскаас Сталинд ийм цахилгаан явуулав:

	“Дайсан өөрийн бүх тэргүүлэх хөдөлгөөнт болон танкны ангиудыг өмнөд чиглэл рүү шилжүүллээ. Санаа нь: Баруун өмнөд фронтыг ар талаас нь цохиж бут ниргэх. Энэ санаагаа хэрэгжүүлж эхлэнгүүт нь дайсны жигүүрээр цохилт өгөх шаардлагатай”. 

	Хариу нь ийм байж:

	“Германчууд давшиж мэднэ. Тэгүүлэхгүйн тулд Еременкогоор толгойлуулан Брянскийн фронт байгуулсан. Бусад арга хэмжээ ч авч байгаа. Германчуудын давшилтыг зогсооно гэж найдаж байна. Сталин. Шапошников”. 

	Жуков энэ цахилгаанд сэтгэл гонсойж, Шапошниковт утасдахад цаадах нь шууд ингэж хэлжээ:

	— Брянскийн фронт магадгүй цохилтыг таслан зогсоож чадахгүй. Гэвч Еременко Сталинтай ярихдаа дайсныг бут цохино гэж амласан. 

	Энэ нь үнэн ажээ. Еременко Сталин дээр орохдоо итгэлтэй царайлж, манай бүтэлгүйтсэний шалтгааны талаарх асуултад оновчтой хариулж байсан байна. Гудерианы Киев рүү урагшилж байгаа тухайд,

	— Би энэ муу новшийн Гудерианыг бут цохихыг хүсэж байна, ойрын хэдэн өдөрт гарцаагүй бут ниргэнэ гэж байжээ. 

	Сталин түүнтэй нөхөрсгөөр ярилцсан аж. Тэгээд гарсных нь дараа,

	— Энэ хэцүү нөхцөл байдалд бидэнд хэрэгтэй хүн чинь яг энэ байна гэжээ. 

	Еременкогийн зан аяг ТҮҮНД аятайхан санагдаж. Шийдэмгий, чигч муйхар, согсоотын зальжин зантай, гэхдээ дуулгавартай. Жуков ч бас дуулгавартай, гэхдээ арга буюу хүлээн авч байгаагаа харуулан хараа буруулна. Жуков дэргэд байх нь яршигтай: жанжныхаа хувьд нөхөр Сталинаас илүү гэж итгэнэ, цэргийн стратеги гэдэг бол юуны өмнө Жуковын гадарлах юм байхгүй улс төрийн бодлого гэдгийг ойлгохгүй. ТЭР БЭЭР дотроо эсэргүүцэж байгаа хэнийг тэвчихгүй сэн, гэтэл Жуковыг тэвчээд байгаа, яагаад гэвэл Жуков түүнд найдвартай байдлын мэдрэмж төрүүлдэг цорын ганц хүн. Энэ байдал түүнийг бас дарамтална, яагаад гэвэл ТЭР БЭЭР зөвхөн өөртөө найдаад сурчихсан хүн. Жуковыг халснаар сэтгэлийн энэ зовлонгоосоо салсан. Жуков хэрэгтэй, гэхдээ зохих зайнд байлгах ёстой. Жуков ӨӨР шиг нь хүнд гартай, Жуков хүнийг хайрлахгүй, гарз хохирлыг тоохгүй, ТҮҮНИЙ даалгаврыг хамгийн бэрх газруудад биелүүлж байх болно. Энд Еременко ажиллана. Амласан ёсоороо Гудерианыг ниргэчихвэл, тэр цагт нь Жанжин штабын даргаар томилж болно. 

	 

	Еременко Гудерианыг ойрын хэдэн хоногт битгий хэл хожмын өдөр ч бут ниргэсэнгүй. Германчууд өмнө зүгт амжилттай давшсаар байлаа. Еременко шархтсан тул түүнийг Тимирязевийн нэрэмжит хөдөө аж ахуйн академийн байранд буй цэргийн эмнэлэгт авчирчээ. Тэнд байхад нь нөхөр Сталин эргэж, түүнийг урьдын адил үнэлж байгаагаа харуулсан аж: гагцхүү шархтсанаас болоод амлалтаа биелүүлж чадсангүй гэж байх нь. ТЭР БЭЭР хүний тухайд алдахгүй. 

	Есдүгээр сарын 11-нд Сталин Крипоност: “Киевийг бүү орхи, гүүрнүүдийг бүү дэлбэл” гэж тушаав. 

	Долоо хоногийн дараа, есдүгээр сарын 19-нд Киев унав. Зөвлөлтийн 665 мянган цэрэг, офицер олзлогдов. 

	Крипонос, түүний штаб тулалдаанд амь эрсэджээ. 

	Сталин түүний тухай,

	— Зоригтой хүн байсан, ард түмэн түүний дурсгалыг хүндэтгэж байх болно гэж хэлсэн ажээ. 

	Харин энэ ялалтаар жигүүрлэсэн Гитлер Москва руу довтлох тушаал өгсөн байна. Гэхдээ тэр бээр Киевийн төлөө тулалдаанд хоёр сараа, найм, есдүгээр сараа алдсан юм. Ийм хугацаа алдсан нь үйлтэй юм болжээ. 

	Германыг Зөвлөлт Холбоот Улс руу довтолсон өдөр Английн ерөнхий сайд Уинстон Черчилль Лондоны радиогоор үг хэлжээ:

	“Сүүлийн 25 жилд надаас илүү коммунизмыг тууштай эсэргүүцэгч байгаагүй. Би коммунизмын тухай хэлж байсан нэг ч үгээ буцааж авахгүй. Гэтэл одоо өрнөж байгаа үзэгдлийн дэргэд тэр бүхэн маань ёстой бүүдийж байна. Өнгөрсөн үе бол гэмт хэрэгтэйгээ, галзуу солиот үйлдэлтэйгээ, эмгэнэлт явдалтайгаа алга болдог. Би, төрөлх нутгийнхаа босгон дээр, эцэг өвгөдийнхөө эрт дээр үеэс боловсруулж ажиллаж ирсэн тариан талбайгаа манаад зогсож байгаа орос цэргүүдийг харж байна. Ээж, авгай нар нь дотор нь мөргөн залбирч байгаа — тийм шүү, бүгдээрээ мөргөн залбирдаг цаг үе байдаг юм чинь — орон байшингаа хамгаалж байгаа тэднийг би харж байна... Тун сая арваад улсыг номхруулж, гар хөлөөр нь хүлсэн, өдгөө давируулаа хавируулсан дэгжин маягийн прусс офицертой нацистын цэргийн бузар машин саяны дурдсан бүхнийг яаж нөмрөн ирж байгааг би харж байна. Царцааны нүүдэл лүгээ адил нүүгэлтсэн, хүннүгийн догшин цэргийн сургуультай, дуулгавартай бөөн саарал амьтсыг би харж байна. Амархан, баараггүй олз оллоо гэж өөрснөө санаад баярлалдан буй германы бөмбөгдөгч, сөнөөгч онгоцнуудыг би тэнгэрт харж байна. 

	Энэ бүх шуугиан, пижигнээний цаана гай гамшгийн уруйг төлөвлөж, зохион байгуулж, түүгээрээ хүн төрөлхтнийг нэрвэж буй цөөн хэдхэн уваагүй хорлогчин байгааг би харж байна. 

	Бид ганц хоног ч хойш тавилгүйгээр үгээ шууд хэлэх ёстой. Бид Гитлерийг болон нацист дэглэмийн бүх ул мөрийг устгах шийдвэр төгс байна. Биднийг үүнээс юу ч няцааж чадахгүй, юу ч. Бид Гитлер буюу түүний бүүр бүлгийн хэн нэгэнтэй хэзээ ч яриа хэлэлцээ хийхгүй. Бид Бурханы тусламжтайгаар газар дэлхийгээ түүний сүүдрээс ангижруултлаа, улс түмнийг түүний тахлаас чөлөөлтлөө түүнтэй газарт ч, далайд ч, тэнгэрт ч тулалдах болно. Гитлертэй нэг байгаа аливаа хүн буюу улс манай дайсан мөн. Нацизмын эсрэг тэмцэж байгаа аливаа хүн буюу улс бидний тусламжийг авна. 

	Орос хүн болгоны үйл хэрэг бол дэлхийн өнцөг булан бүрд байгаа эрх чөлөөт хүмүүс, эрх чөлөөт улс түмний үйл хэрэг мөн. Өөрсдийн хүч чармайлтыг бүтэн хувь дахин нэмэгдүүлье, хүч тамир, амь насныхаа хүрэлцэх хэмжээгээр хамтран тэмцэцгээе”. 

	Америкийн Нэгдсэн Улсын ерөнхийлөгч Рузвельт Зөвлөлт Холбоот Улсыг дэмжиж байгаагаа хоёр хоногийн дараа мэдэгдэв. 

	Литвиновын хэрэг гарлаа. ТЭР БЭЭР түүний амь насыг хэлтрүүлсэн нь зөв болж. 

	Одоо ингээд Литвинов түүний өмнө сууж байна. Поскребышев цай, жигнэмэг авчрав. Бас нэг жижгэвтэр дугтуй авчраад царын хажууд тавив. 

	— Энэ чинь юу юм?

	— Ленинградаас яаралтай ирүүлсэн юм, нөхөр Ждановоос. 

	— Юу нь яаралтай юм?

	— Мэдэхгүй. “Нээж болохгүй, нөхөр Сталинд өөрт нь биечлэн гардуулах.” гэж бичээстэй байна. 

	— За, би харна аа. Дараа. 

	Сталин арынхаа өрөөнд орж шил коньяк авчраад, цай руугаа жаахан хийснээ, бас нимбэг шахаад, түүнд хийх эсэхийг Литвиновоос харцаараа асуув. Литвинов талархал илэрхийлэн татгалзав. Сталин аанай л яаралгүй лонхоо бөглөж, буцааж аваачаад, эргэж ирж суугаад, шилэн аяга дахиа халбагаар хутгаж нэг балгаад, Литвинов руу харав. Өтөлсөн байна, үс нь бууралтсан байна, гэхдээ бие нь чийрэг, нүсэр хэвээр, харцнаас нь сайшаал, муушаалын аль нь ч мэдэгдэхгүй, шилнийхээ цаана дөлгөөн хэвээр. Хуучин нөхдөөс нь, залуу цагийн анд нараас нь, чухамдаа, ганц энэ нь үлдсэн байна, ТҮҮНТЭЙ ойр байсан хүмүүс ч, Литвиновтой ойр байсан хүмүүс ч бүгд тонилжээ. Энэ Литвинов ч өөрөө, мэдээж, баривчлагдахаа өдөр болгон хүлээж байсан. Тэгсэн хэр нь ТҮҮНД нэг ч удаа хандаагүй. Гагцхүү эхнэртэйгээ цуурна, Молотовын хаягаар хэлж байгаа мэт ухаантай цуурна, егзөр нууц ажилтан, хашир толгой. 

	— Гитлер эхлээд Франц руу довтолсон, энэ бол үнэн хэмээн Сталин санаандгүй эхлэв. — Гэтэл яагаад довтлов? Яагаад гэвэл бидэнтэй үл довтлолцох гэрээ байгуулсан. Бид гэрээнд гарын үсэг зураагүй бол Гитлер Зөвлөлт Холбоот Улс руу биднийг дайнд бэлэнгүй байхад, аль ноднин довтлох байсан. Одоо бол эзлэгдсэн Европт хэдэн арван дивизээ арга буюу барьж байна, ноднин бол бүх хүчээрээ дайрах байсан. Тэгсэн бол хэдийнээ Москвад ирчих байсан. Тэгсэн бол чи бид хоёр энд цай уусан шиг ингээд сууж байхгүй байсан. Гитлер ноднин бүх хүчээрээ дайрсан бол, зүгээр ч үгүй, Франц, Английн уухайн дор дайрсан бол чи бид хоёр энд цай ууж байх байсан уу, чи юу гэж бодож байна?

	Тэр бээр Литвинов руу зэвүүн харж байв. Юу гэж хариулах бол? Маргаад эхлэх үү? Үгүй ээ, маргахгүй. Дипломат хүн. 

	— Бид, мэдээж, энд цай ууж суухгүй байсан гэж Литвинов хариулав. 

	Сталин өөр тийш харж, цайгаа дахин хутгаж, нэг балгаад дахин ярьж эхлэв:

	— Гитлер Смоленск хүртэл яваад тамирдчихлаа. Ленинград, Одессийн дэргэд дэвхцэж байна, тэнд удаан дэвхэцнэ. Цахилгаан дайн баларсан, энэ бол бүх дэлхийд тодорхой байгаа. Одоо Черчилль, Рузвельт хоёроос гоё үг биш, бодитой тусламж хэрэгтэй. Би Черчиллийн: “Большевизмыг багалзуурдан устгах явдал бол хүн төрөлхтний гол буян” гэж байсныг санаж байна. Энэ түүний үг үү?

	— Тийм. Гэхдээ түүний хувьд фашизм нэгдүгээр зэргийн дайсан. Тэгээд ч тэр чинь Германтай байлдаж байгаа. Зөвлөлт Холбоот Улсад тусламж үзүүлэх явдал түүний хувьд маргаангүй асуудал. 

	— Бодит тусламж бол хоёрдугаар фронт гэж Сталин өгүүлэв. 

	— Америкийг дайнд оролцохоос нааш Черчилль хоёрдугаар фронт нээхгүй. 

	— Черчилль бидэнд тэрслэх юм биш биз?

	— Тэр, мэдээж, Зөвлөлт Холбоот Улс ялахаас айж байгаа, гэхдээ энэ бол түүний төсөөллөөр их алсын хэрэг. Одоо бол түүнд Гитлерийн ялагдал хэрэгтэй. 

	Сталин цайгаа гүйцээж уугаад аягаа зайчилж тавив. 

	— Тэгвэл Рузвельт гэдэг чинь юу юм бэ?

	— Рузвельт... Шашин, ёс жудаг, зан суртахуун гэх мэтийн юмс. Гэхдээ түүний Гитлерийг үзэх үзэл тодорхой. Тийм учраас түүнд найдаж болно. Америк ойрын үед дайнд оролцоно. Америк Германы Европт ноёрхох, Японы Азид ноёрхохыг зөвшөөрөхгүй. 

	— Черчилль, Рузвельт... Зүтгэлтэн хүний хувьд хэн нь хүчтэй вэ?

	— Рузвельт арай зөөлөн. 

	Сталин босов. Литвинов бас бослоо. 

	— За тийм байж, нөхөр Литвинов, амарч болоо байх, тийм үү? Одоо бол амрах цаг биш, нөхөр Литвинов, чамайг Молотовын орлогчоор томилъё. Хэрэгцээ гарвал Америк руу элчин сайдаар явна шүү. 

	Литвинов гарав. 

	Сталин хонхоо дарах гэж гараа сунгатал харц нь Ждановын дугтуй дээр туслаа. Лацадсан тамгыг нь хуу татаад дугтуйг нээв. 

	Дугтуй дотор германы гурван ухуулах хуудас байв. Сталин эхнийхийг нь авч үзэв. Тэгтэл гэрэл зураг дээр байгаа Яков шууд нүдэнд нь тусав. 

	Сталин сандал руу лагхийн суув. Ганц айж байсан юм нь тийнхүү тохиожээ. Яков олзлогдчихож, түүний хүү олзлогдчихож. Германчууд энэ тухай нийт зөвлөлтийн ард түмэнд, нийт Улаан Армид мэдээлж байна. Яковтой хүссэн бүхнээ хийнэ, хүссэн бүхэн дээрээ албадан гарын үсэг зуруулна. Зураг дээр Яков их хөгжилтэй байна, хоёр германтай модон дотор зугаалан, нэгнийх нь нүүр лүү харчихсан, нэг юм амтархан ярьж байна. Дор нь ингэж бичжээ:

	“Энэ бол долоодугаар сарын 16-нд Витебскийн орчимд бусад хэдэн мянган цэрэг, дарга нарын хамт олзлогдон бууж өгсөн Яков Жугашвили, Сталины том хүү, 14 дүгээр хуягт танкны дивизийн 14 дүгээр их бууны хорооны батарейн дарга... Та нарыг айлгахын тулд германчууд олзлогдогсодтой муухай харьцдаг гэж комиссарууд та нарт худлаа хэлдэг. Сталины өөрийнх нь хүү өөрийнхөө жишээгээр энэ худлаа гэдгийг баталж байна. Тэр бээр германы армид үзүүлэх аливаа эсэргүүцэл ямар ч нэмэргүй учраас олзонд бууж өгчээ”. Ар дээр нь: “Олзны үнэмлэх. Үүнийг үзүүлэгч нь еврейчүүд, комиссаруудын ашиг сонирхлын төлөө утга учиргүй цус асгаруулахыг үл хүсэн, германы зэвсэгт хүчний талд орж байна” гэж бичээстэй аж. 

	Нөгөө хуудсан дээр нэг хуаранд юм уу, цуглах цэг дээр Яковыг өөрийг нь сонирхон харж байгаа германчуудын дунд шинельтэй байгаагаар авчээ. Гурав дахь хуудсан дээр Яков инээмсэглэн (инээж байна, муу золиг!) нэг юм уншиж байна, хажууд нь нэг толиотой, гоё герман офицер сууж байна. 

	Бас бичигтэй: “Сталины хүүгийн жишээг дагацгаа! Тэр олзонд бууж өгсөн. Тэр эсэн мэнд, бие нь гойд сайн байна. Танай жолоодогчийн хүү хүртэл олзонд бууж өгөөд байхад та нар юунд үхэл рүү очихыг хүснэ вэ? Зовсон эх орон энх амгалан болтугай! Жадаа газар хатгацгаая!”

	Ар дээр нь Яков өөрийн гараар: “Хүндэт эцэг минь! Би олзонд байна, бие сайн, намайг удахгүй Германд офицеруудын аль нэг хуаранд явуулна. Сайн харьцаж байна. Энх тунх байхыг хүсье. Бүгдэд нь мэнд уламжлаарай. Яков”. 

	Сталин хуудаснуудыг эмхэлж дугтуйд нь хийв. 

	Үл бүтэх золиг! “Сайн харьцаж байна” шүү... Уваагүй новш! Эцгийгээ, армиа шившиг болгож, эх орныхоо ар нуруу руу шаалаа. Албадав уу? Эрүү тулгав уу? Магадгүй. Гэхдээ яагаад олзлуулж бууж өгөв? Яагаад өөрийгөө буудсангүй вэ? Түүнд зэвсэг байсан! Хулчийж! Зүрх алдчихаж!

	ТЭР БЭЭР хэзээ ч хүүдээ хайртай байгаагүй, тэр ч бүү хэл, түүнийг Москвад авчирч өгөх хүртэл барааг нь ч хараагүй явсан. Хүргэн Алеша Сванизе гэж нэг муу новш, ӨӨРИЙГ нь шарлаах гэж зориуд авчирсан... Дуу шуугүй, хүнийрхий, хөдөлж цөхнө, омог бардам юм юу ч байхгүй, гэрлээд охин гарсан нь бүтээгүй, салсан, хүнтэй буудалцсан, даанч оноогүй, тэр ч бүү хэл, одоо өөрийгөө буудъя гэсэнгүй. Заяагүй золиг, нэг муу охиноос болж, хүнтэй буудалцсан, тэгсэн чинь одоо, одоо, нэр төрийн хэрэг болчхоод байхад өөрийгөө буудахыг хүссэнгүй. Дараа нь дахиж гэрлэсэн, нөхөртөө хаягдсан нэг муу бүжигчин еврей хүүхэнтэй суусан, даруухан орос бүсгүй олох нь яана аа? Эцгийнх нь нэр хүндээс банзал илүү болж гэнэ. Заяагүй золиг! Төрсөн хүү нь олзлуулж бууж өгчээ. “Сайн харьцаж байна” гэнэ! Уваагүй новш! За, хохь нь дээ, өөрт нь л муу биз. Захирагч эзний хувьд өөрийнхөө хүүхдүүдийг гэх тухайлсан ямар ч уяхан сэтгэл байх ёсгүй. Догшин Иван, Нэгдүгээр Петр энэ тэр хүүгээ алцгаасан, тэр нь ч зөв байсан. 

	Сталин хонхоо дараад, орж ирсэн Поскребышевээс:

	— Хэн, хэн хүлээж байна? гэж асуув. 

	Поскребышев уулзахаар хүлээж байгаа хүмүүсийн нэрсийн жагсаалтыг өмнө нь тавив. 

	Сталин нэрсийн ард хэнийг, ямар дарааллаар оруулахыг тэмдэглээд,

	— Берияг оройн долоон цагт ирүүл гэж тушаав. 

	Поскребышев эзнээ хэнээс ч илүү мэдэхийн хувьд, орж байгаа хүн болгонд:

	— Эзэн хөвчирчихсөн байгаа шүү гэж анхааруулж байв. 

	 

	Долоон цагт Берия орж ирэв. Сталин Шапошников, Васильевский хоёртой яриагаа хараахан дуусгаагүй байсан тул, Берияд ухуулах хуудастай дугтуйг юм хэлэлгүй өгч, цаадах нь ч суугаад уншиж эхлэв. Шапошников, Васильевский хоёр ширээн дээрээс газрын зургуудаа эмхэлж аваад гарцгаалаа. 

	— Юу гэмээр байна? гэж Сталин асуув. 

	— Гэрэл зураг нь жинхэнэ зураг бололтой. Яковыг дуурайлгаж будаж янзалсан жүжигчин гэж арай боломгүй гэж Берия хариулав. 

	— Жүжигчин биш гэдгийг би ч харж байна! хэмээн Сталин дүрсхийв. — Би энэ хуудаснуудыг яагаад Ждановоос авч байна? Эдгээрийг зөвхөн Ленинградын хавиар хаясан юм уу?

	— Үгүй ээ, энэ хуудаснуудыг хаа сайгүй цацсан. Бидэнд ч байгаа. 

	— Яагаад надад илтгээгүй юм?

	— Би энэ тухай танд яаж хэлэхээ мэдэхгүй байсан юм, нөхөр Сталин. 

	Сталин ширээ шаав. 

	— Нууж байсан болох нь уу?

	— Танд илтгэхээсээ өмнө ямар арга хэмжээ авч болох талаар бид бодож байсан юм. 

	— Тэгээд юу бодож олцгоов?

	— Яков одоо хаана байгааг тодруулах хэрэгтэй. Германчууд түүнийг маш нарийн хамгаалж байгаа нь гарцаагүй. Олзныхныг бөөнөөр нь шилжүүлэх үед түүнийг олоход хэцүү. 

	— Та нар түүнийг сарын дараа, хоёр сар, жилийн дараа олбол яах юм?

	— Зохион байгуулж оргуулахыг хичээнэ. 

	Сталин босож, сурсан зангаараа өрөөн дотуураа алхав. 

	Оргуулна... Манай мянга мянган олзлогдогч оргож чадахгүй байхад Сталины хүү чадсан байх юм гэнэ. Хэн тэгж итгэх юм бэ? Ард түмэн: Сталин Гитлертэй тохироод хүүгээ аварсан байна л гэж хэлнэ. Ингэсэн хойно ард түмний нөхөр Сталинд итгэх ямар итгэл ямар болох вэ?

	Тэр бээр Бериягийн өмнө ирж зогсов. 

	— Яковын хаана байгааг мэдмэгц надад илтгээрэй. Германчуудыг түүний нэрийг манай арми, манай орны нэрийг хорлоход ашиглах боломжгүй болгох хэрэгтэй. 

	Берия босов. 

	— Эхнэрийг нь шоронд, ганц хүний өрөөнд хий гэж Сталин нэмж хэлэв. 

	— Охиныг нь?

	— Светланад өгчих, яахыг тэр л шийднэ, хөгшид дээр ч аваачиж магадгүй. 

	50 дугаар арми Брянскийн орчимд бүтэн сар ширүүн тулалдаж, бие бүрэлдэхүүн, техникийнхээ ихээхэн хэсгийг алдаж байж бүслэлтээс Ока голын зүүн эрэг рүү Белевийн хавиар гарав. “Катюша”-гийн сум, шатахуун хоёр дууссан учраас дайсан руу сүүлчийн буудлагаа хийгээд арга буюу түүнийг устгав. Арван нэгдүгээр сарын эхээр тус арми дайсанд дахин шахагдаж ухраад, Дубна-Плавскийн зааг дээр бэхжиж авав. Ахлах дэслэгч Березовскийн командалсан авто суманд хүнд шархтагсдыг ар тал руу, фронтын нүүдлийн эмнэлэгт хүргэхийг тушаажээ. 

	Эдний суманд дөчин хоёр машин, удирдах бүрэлдэхүүнээс Березовский, салааны дарга Овсянников хоёр үлджээ. Березовский Сашад:

	— Панкратов, та л туслахгүй бол болохгүй нь. Ахлагч, улс төрийн удирдагч, хэд хэдэн салааны дарга нар байхгүй болсныг та мэдэж байна. Би Овсянниковыг өөрийн туслахаар томилсон, тэр бүх аж ахуйн ажлыг дөнгөхгүй. Та техникийн талыг нь хариуц. Техникийн туслах ирүүлэнгүүт таныг чөлөөлнө гэв. 

	Сашад тэгтлээ нэг их ажил нэмэгдсэнгүй. Засварын машин бүтэн байгаа, бас Василий Акимович эсэн мэнд байгаа, юмаа мэддэг механик. Жолооч нар нь хашир, туршлагатай хэдий ч урьд нь ч Сашагаас зөвлөгөө авч байсан, одоо бол даргадаа хандаж байгаа ухааны юм болох нь. Саша цолгүй хэвээр байгаа учир түүнийг нэг бол “инженер”, нэг бол овгоор нь Панкратов гэнэ. 

	Машинаа байдгаар нь цэвэрлэж, сүрэл дэвсэж, чадах хэрээрээ брезент олж, шархтнуудыг хүлээн аваад, товлосон цэг дээр цуглаж, шатахуунаа базааж, хүнсээ хүлээж авмагц, их, бага эмч, сувилагч нар машины бүхээгээр таран сууцгаагаад замд гарлаа. Толгойн машинд Березовский, хаалтын машинд Овсянников, бөгсөнд нь Саша засварын машинтайгаа явах болов. 

	Гэнэт манан сууж, германы онгоц нислэг хийхгүй байсан тул авто сумангийнхан шархтнуудыг хоёр дахь хоногтоо нүүдлийн эмнэлэгт хүргэж өгөв. 

	Фронтын ар талынхан жижигхэн хотод байрласан болохоор дөчин хоёр машиныг германы нисэх хүчнээс нуух арга байхгүй, нэмэрт нь фронтын байгууллагууд өөр өөрийн машинтайг ч хэлэх үү. Сумангийнхан хавийн гурван тосгонд таран байрласны нэгнийх нь ахлагч Овсянников, нөгөөгийнх нь Саша, гурав дахийнх нь Гурьянов, хуучин гараашны дарга, намын гишүүн. 

	Березовский хотод үлдэж, хаашаа явах, юу ачих тухай заавар хүлээх болов. Түүний дэргэд бүхнийг ологч жолооч Проценко байгаа. 

	Бүтэн сарын хүнд тулалдаан, түүнээс үүдсэн мянган зовлонгийн дараа тосгоны тайван амьдралыг диваажин гэмээр. 

	Проценко тосгоныхонд тамхи, хуурай хүнс олж өгнө, тэд өөрсдөө төмс, өргөст хэмх, байцаа энэ тэртэй. Хажуугийн ойд аль ноднингоос хэвтэж байгаа бэлтгэлийн түлээг жолооч нар айл хунараар зөөж, хурааж өгсөнд архич гараад ирдэг юм байна. Халуун усны газар ч байж байна. Амьдрал гэж шар тос. Гэвч удаан үргэлжилсэнгүй. 

	Проценко долоо дахь хоног дээрээ Березовскийг Сашагийн байшин руу авчирч буулгаад, өөрөө жолооч нарыг цуглуулахаар тосгоноор давхив. 

	— Би энд жолооч нартай ярилцаж байя, та надад ганц хоночихоор байр олоодох гэж Березовский Сашад хэлэв. 

	— Та хүсвэл энд хонож болно, хоёр ортой юм чинь. 

	Березовский малгай, шинелиэ тайлж, хаалганы хажуу дахь дэгээнд өлгөөд, орны ирмэг дээр сууж, тамхиа нэрэв. 

	— Би Овсянников, Гурьянов хоёр дээр очлоо. Тэдний машинууд бэлэн байна. Таны энд ямар байна?

	— Бүгд явж байгаа. 

	Жолооч нар үүдэнд гутлынхаа цасыг гүвж орж ирээд, хэн ирснээ илтгэнэ. Березовский тэднийг чимээгүй харж байв. 

	Тэг тэгсээр бүгд цугларав. 

	Березовский тамхиа пяланд нухаж унтраав. 

	— Байгаа байгаа юман дээрээ сууцгаа. Тамхи л битгий татаарай, би бөөн утаа тавьчихлаа. 

	Зарим нь хананы дэргэд явган сууж, зарим нь зогссон чигээрээ үлдэв. 

	— Маргааш яг зургаан цагт эндээс хөдөлнө. Очих өртөөг замдаа хэлнэ. Ийшээ эргэж ирэхгүй. Асуулт байна уу?

	— Дулаан хувцас яах вэ, нөхөр ахлах дэслэгч ээ? Өвөл, чухамдаа, хаяанд ирчихлээ гэж Байков асуув. 

	— Чихтэй малгай, эсгий гутал, хөвөнтэй өмд цамц энэ тэрийг очих өртөөн дээрээс авна, тэгээд тэндээ тавьж өгнө. Өөр асуулт байна уу? гэснээ Саша руу эргэж, — Танд нэмж хэлэх юм байна уу? гэхэд Саша,

	— Мотор царцсан байгаа, өглөө гэхэд нэг нэг хувин халуун ус зэхвэл зүгээр сэн. За бас хүрз, сүх, чирэх татлагаа байрандаа мартуузай гэв. 

	— Төмөр хүрзээр шальж цэвэрлэхгүй гэж Василий Акимович эргэлзэн өгүүлэв. — Модон хүрз хэрэгтэй. Хийж ядах юмгүй: иш хийх модыг голоор нь жаахан хөрөөдөж, сарампай хавчуулаад хадчихна. Ердөө л тэр. 

	— Ердөө л тэр гэж Чураков түүнийг дооглоод, — Сарампай хаанаас олох болж байна? гэв. 

	— Надаас ирээд аваарай. 

	— Танд их байгаа юу? гэж Березовский асуув. 

	— Хоёрын зэрэг хавтан байх биз гэж Василий Акимович зувчуулсхийн хариулав. 

	— Бусад сумангийнханд бас нөөнө шүү. Өөр асуулт алга уу?.. Тэгвэл, дахин хэлье: яг зургаад хөдөлнө. Одоо тарцгаа. Проценко, миний юмыг ийш нь оруулчих. 

	Жолооч нар яваад өгөв. 

	Проценко нэг жижигхэн чемодан, үүргэвч, нэг боодолтой юм оруулж ирээд, боодолтой нь май загас гэж тайлбарлав. 

	— Баярлалаа, яв. Маргааш тавд ирж намайг аваарай. 

	Березовский мөрөвчөө тайлж, хуйтай гар буугаа дэрэн доогуур шургуулаад, захныхаа товчийг тайлснаа гутлаа сугалж, жийргээ задлав. 

	— Хатаах газар байна уу?

	— Байлгүй яах вэ, аль вэ нааш нь өгчих. 

	— Нэг мөрт буцалсан ус захичих, цай ууцгаая. 

	— Халуун хоол маягийн юм яах уу? Өндөг шаруулж болж байна. 

	— Май загастай чинь чанасан төмс л дээр дээ, хэрэв байвал. 

	Саша гал тогоо руу орж, жийргийг пийшин дээр дэлгээд, ижилхэн хоёр эзэгтэй эмгэнээс ус буцалгаж, төмс чанаж өгөхийг хүсэв. Нөгөө хоёр миегнэж алдлаа. Тэд Сашад их талархаж байгаа: нэг машин түлээ буулгаж өгсөн төдийгүй, нөхөдтэйгөө хуу хөрөөдөж, хагалж өгсөн, одоо өвөлжин түлштэй, даарахын зовлон үзэхгүй. 

	Саша өрөөндөө эргэж ирэв. 

	Ширээн дээр цэмбэн гэртэй зузаан хөнгөн цагаан дашмаг байгаа нь мэдээж архи. Березовский сонин дэлгэчихсэн, дээр нь нэг том тарган май загас янзалж байна. 

	— Ар талынханд ямар май загас байдгийг харж байгаа биз, жинхэнэ цагч шүү дээ. Амталж явсан уу?

	— Тийм явдал бий. 

	— Миний гар заваарчихлаа, үүргэвчнээс цөцгийн тос, талх гаргаад ир, талхыг нь аян хамтад зүсчих. 

	Хоёр эмгэн шилэн аяга, халбага, сэрээ, давсалсан хэмх, дарсан байцаа, хэрчсэн сонгинотой таваг сэлт авчраад, хэсэг хугацааны дараа алчуураар бүтээсэн ширмэн бортого авчирсан нь чанасан төмс аж. 

	— Цадталаа идэцгээгээрэй. 

	Березовский дашмаг руу дохив:

	— Панкратов, аягалаарай. Би уул нь гараа угаачих ёстой хүн л дээ. 

	Аягатайгаа авахад түүний хуруу салгалж байв. 

	— Эхнийхийг ялалтын төлөө уух ёстой. 

	Ууцгаалаа. 

	— Сайхан байна гээд Березовский мөрөө шилгээв. 

	Май загас сэрээдэн авч зажилснаа, хөмсгөө сөхөв. 

	— Ийм юм идэлгүй их уджээ. Танд ямар байна, Панкратов? Амттай байна уу? 

	— Гойд гэж Саша магтав. 

	Березовский ширмэн бортогоны алчуурыг авахад чанасан төмсний үнэртэй уур нүүр лүү ханхийгээд явчихлаа. Хоёр тавагтаа төмс хийгээд, бортогыг алчуураар буцааж хучив. 

	— Хөрчих вий гэж хучиж байна. Аягалаарай. Та бид хоёр хэзээ дахиж ууж таарах бол, Панкратов? Ялалтын дараа магадгүй юм. Та юу гэж бодож байна?

	— Түүнээс эрт ч магадгүй. 

	— Эрт ээ? Фронтын сүүлийн үеийн байдлыг та мэдэж байгаа юу?

	— Германчууд дахиад довтолж эхэлсэн. 

	— Тийм, тэгсэн. Манай фронт дээр Гудерианы танкны арми байлдаж байгаа. 

	Тэр бээр хуруугаараа зовхио чимхэж, ширээ тохойлдоод, Саша руу духайн харав. 

	— За Панкратов анхааралтай сонсож бай. Та техникийн туслах хийж байгаа. 

	— Ямар юмных нь техникийн туслах байх вэ дээ, дэм шуу юм уу даа хэмээн Саша мушилзав. 

	— Хийхийн цаагуур хийж байгаа. Тэгэхээр, та техникийн туслахын хувьд зорилтоо мэдэж байх ёстой. Зорилт бол ийм байгаа. Манай суманд өвлийн хувцас, хүнс, буу зэвсэг ачиж хүргэх үүрэг өгсөн. Бид ачаа авах ёстой завсрын өртөөг би одоо танд үзүүлье гээд Березовский цүнхнээсээ зураг гаргаж, орон дээр дэлгэв. 

	— Энэ бол Михайлов хот, хар. 

	— Тийм байна, би очиж байсан газар. 

	— Михайловоос урагшаа төмөр зам явж байгаа, за, энэ хэрчим: Михайлов хойд талд нь, Павелец урд талд нь. Энэ хооронд биднийг вагон хүлээж байгаа гэх завсрын өртөөнүүд байгаа. Гэхдээ... гээд мань хүн, — Михайлов хотыг Гудерианы цэрэг эзэлчихсэн, түүний хөдлөх бүрэлдэхүүн Скопинд байгаа гэж аажуухан, үгээ зөөн нухацтай өгүүлэв. 

	— Скопинд оо?

	— Мэдээллийн товчооны тоймд тийм мэдээ байхгүй, гэхдээ миний буусан айлын эзэн Скопин руу утасдсан чинь, залгагч хүүхэн: “Манай энд германчууд байгаа... Архидацгааж байна... Улс амьтны дулаан хувцсыг булааж авч байна...” гэж хэлсэн. Гэтэл манай ар талын штаб энэ тухай мэдэхгүй байгаа. Нөгөө магтаад байсан цэргийн тагнуулын алба чинь энэ дээ. Бидний хувьд энэ ямар учир холбогдолтой вэ? Ийм учир холбогдолтой: германчууд Скопин руу зөвхөн Павелецээр дамжиж очсон байх ёстой. Тэгэхээр Павелец бас эзлэгдсэн гэсэн үг. Тийм учраас Михайлов, Павелец хоёрыг холбосон төмөр зам германы гарт байх нь. Бид хаанаас ачаагаа авах вэ? 

	— Бид яах гэж тийшээ явж байгаа юм? гэж Саша асуув. 

	— Би ч тийм асуулт штабынханд тавьсан. Тэд нар: “Скопинд германчууд байхгүй, бэртэгчний зохиомол яриа. Михайловт германы мотоциклчид ирснийг хөөгөөд буцаасан. Тийм учраас явцгаа, юмаа ачаалцгаа” гэж хэлсэн. Лут байгаа биз! Яваад хүрчихлээ, юмаа аччихлаа гэж саная. Тэгээд хаашаа явах ёстой гээч? Узловая өртөөний ойролцоо Хоёр зуун гучин есдүгээр буудлагын дивизийн байршил руу. Энэ хаа байдгийг нь хар даа гээд зураг дээр зааж үзүүлэв. — Харав уу? Хойд талд! Гэтэл Гудериан Михайлов орчихсон юм бол Узловая таслуулсан гэсэн үг. Бид тийшээ яаж нэвтрэх вэ? Агаараар уу? Штабынхан: “Узловая таслагдаагүй, бид тэдэнтэй холбоотой байгаа. Командлалын тушаалыг биелүүлцгээ” гэж хэлсэн. Ийм тушаал юунаас болж өгч байна? Тэгвэл ийм юмнаас болж... 

	Тэр бээр дэнгээс тамхиа асаагаад үргэлжлүүлэв: 

	— Хоёр зуун гучин есдүгээр дивизийг Тавьдугаар армид шилжүүлсэн. Энэ дивизийг дулаан хувцас бас бус юмаар хангах хэрэгтэй. Үүнийг яаж хийх вэ? Яах юу байх вэ, маш амархан. Манай авто суман бас Тавьдугаар армиас ирсэн, бид тийшээ л буцах ёстой. Тэгэхээр буцацгаа. Харин замдаа Хоёр зуун гучин есдүгээр дивизийн ачааг аваад яваарай. Тэд нар ингээд бидний ард нуугдчихаж байгаа юм. Юм болбол баримт бичгээ үзүүлчихнэ: тэд дүгээр авто суманг явуулсан... Тэд дүгээр цуваа руу... Вагоны дугаар нь энэ... Дагалдангийн дугаар нь энэ... Цаад учрыг нь хэн ч олохгүй. Бүгдийг нь явуулсан, бүгдийг нь илгээсэн... Харин хүрээгүйн тухайд бол, уучлаарай, дайн... Гэхдээ бид тушаал биелүүлсэн. Ийм л байна даа, Панкратов. Ганц дөнгөсөн юм гэвэл, тэр муусайнаас тав хоногийн хүнс, машин болгонд гурван удаа цэнэглэх бензин салгалаа, сувилагч хүүхэн бас гаргаж өгсөн, түүнийг би Овсянниковт үлдээсэн, цаадах чинь, чи мэднэ ээ гайгүй, нялх амьтан. Сумангийн хэмжээнд хорин винтов өгсөн. Брянскийн хавьд хоосон гараараа үзэлцэж байсан бол одоо зэвсэгтэй болсон, гурван хүн тутмын нэг нь 1891-1930 оны хийцийн винтовтой. Бүхнийг ялна!

	Березовский зургаа цүнхэндээ хийж, архинаасаа хийгээд, Сашаг хүлээлгүй уучхав. 

	— Ажил явдал ийм байна, Панкратов! Манайхны тоо аль хэзээний сая саяар тоологдож байгаа, нийт улсын хэмжээнд тавьхан хүн чинь юу юм бэ? гээд Березовский нүдээ онийн Саша руу харав. — Одоо хүмүүс ийм болчхоод байна, Панкратов оо. Нөгөө хүмүүс байхгүй болсон. Нөгөө хүмүүсийн тухай шүлэг л үлдэж... 

	Тэр бээр зовхио барьж байгаад бүдэг дуугаар ийн уншив:

	 

	Аймшиггүй дайчид улайран довтолж,

	Адаг сүүлдээ хайлсан тугалга 

	Аргагүйн эрхэнд яаж залгиж асныг 

	Аанай, хоёр циймрээрээ харсаан. 

	 

	— Хэний шүлэг гэдгийг та мэдэх үү?

	— Уткиных. “Есениний үхэлд”. 

	— Тийм, Уткиных... За тэгвэл, Панкратов, би тэр аймшиггүй хүмүүстэй чинь мөр зэрэгцэн байлдаж явлаа, одоо тэд байхгүй. Харин нөгөөдүүлийг байхад, Деникин, Колчак, Юденич, Врангель, чехословакууд, Украинд германчууд, Одесст францчууд, Архангельскт англичууд, Алс Дорнодод япончууд гутал хувцасгүй, өлөн зэлмэн, зэр зэвсэггүй Улаан Армийг дийлж дөнгөөгүй юм! Тэгвэл одоо ганц Германтай байлдаж байна, гэтэл германчууд бүр Москвагийн хаяанд ирчхээд байна. Та Панаит Истрати гэдэг зохиолчийг мэдэх үү?

	— “Кира Киралина”-г уншиж байсан. 

	— Сайн зохиолч, балкан нутгийн Горький. Тэгвэл тэр чинь нөгөөдүүлийн тухай: “Оросын хувьсгалын алтан сан” гэж хэлсэн юм. Одоо тэр алтан сан хаана байна? Эднүүс тэдний халааг аваад байна. Дээрээсээ доороо хүртэл. Тэгээд л Оросыг идшинд барьж өглөө, тэгээд л хүмүүсийг үхэл рүү хөөж тууж байна. 

	Панаит Истрати “Оросын хувьсгалын алтан сан” гэж хориод онд Сталины эсрэг тэмцэж байгаад, гучаад онд устгуулсан сөрөг хүчнийхнийг хэлснийг Саша санаж байгаа билээ. 

	— Нөхөр ахлах дэслэгч, таныг харахад цэргээр дагнасан хүн шиг байх юм. Та яагаад ийм бага цолтой байгаа юм?

	Березовский өөртөө төмс нэмж хийгээд, цөцгийн тос түрхэв. 

	— Хөрчхөөгүй байгаа дээр нь ид. Орос зууханд ширмэн бортогонд чанасан төмс, Москвад хийн зуухан дээр чанасан төмснөөс шал өөр амттай байдгийг та анзаарсан уу, Панкратов? Та чинь Москвагийн хүн биз дээ?

	Саша инээв. 

	— Би Москвагийнх, гэхдээ аль төмс нь амттайг мэдэхгүй. 

	— Москвагаас гараад их удсан уу? гэж Березовский санаанд оромгүй асуув. 

	— Их удсан гэж Саша товчхон хариулав. 

	— Би яг тэгж бодсон юм гэж Березовский өгүүлэв. — Тэгэхээр, таны асуултад хариулъя. Би иргэний дайнд байлдаж явсан, арван есөн оноос намын гишүүн. Одоо бол музейн ховор үзмэр гэсэн үг. Ном үзсэн, инженер болсон, Горькийн автомашины үйлдвэрт ажиллаж байлаа. Давтан шалгалтаар, сумангийн бэлтгэл даргын хувьд ахлах дэслэгч цол авсан, тэгээд л тэр цолтойгоо үлдсэн юм гээд мань хүн босов. — За, Панкратов, хажуулцгаая, маргааш эрт хөдөлнө. Хүмүүсээ эцсийн, шийдвэрлэх тулалдаанд хөтлөн оруулна... Би түрүүлээд яваад өгнө, Фофаново тосгонд, Овсянников дээр уулзацгаана. 

	Аравдугаар сарын 2-нд Сталины ширээн дээр Гитлерийн тушаалыг тавив: “Эцсийн бүлэгт өнөөдөр сүүлчийн маш том цохилт хийх урьдчилсан нөхцөл бүрэлдлээ. Энэ бол өвлөөс өмнө дайсныг устгах цохилт болох ёстой. Хүний хүчрэн хийж болох бүх бэлтгэл дууслаа. Өнөөдөр энэ оны сүүлчийн шийдвэрлэх тулалдаан эхэлж байна.”

	Орост төвлөрсөн Германы бүх армийн тэн хагас нь Москва руу хөдлөв. Энэ ажилбар “Хар салхи” гэдэг нууц нэрээр явж байгаа аж. Аравдугаар сарын 3-нд, Орёл, 6-нд Брянск, 7-нд Вязьма тус тус унаж, тэнд зургаан буман цэрэг, дарга нар бүслэгдсэн нь есдүгээр сард Киевийн орчимд олзлогдогсдын тоотой бараг дүйж байлаа. 

	Сталины дуудлагаар аравдугаар сарын 7-нд Жуков Москвад нисэж ирэв. Тэр бээр Ельнийн ажилбарыг амжилттай хэрэгжүүлснийхээ дараа Ленинградын хамгаалалтыг зохион байгуулж, дайсныг хотод оруулсангүй. Одоо Баруун фронтыг тэргүүлэн Москваг хамгаалах ёстой болж. 

	Нойргүйдээ улаан нүдэлж, царай алдсан Жуков онгоцны буудлаас Сталины гэр лүү шууд очив. Сталин салхинд цохиулаад, бас царай нь гойдгүй харагдана. Ажлынх нь өрөөнд Молотов, Берия хоёр сууж байв. Сталин Жуковт толгойгоороо дохин сандал заав. 

	— Германчууд ойрын үед Ленинград руу дахин довтолж чадах уу?

	— Чадахгүй гэж бодож байна. Тэд хамгаалалтынхаа урд биеийг бэхжүүлж байгаа. Танкны болон моторжуулсан цэргээ шилжүүлсэн, Москвагийн чиглэлд л болж таарах нь. 

	— Баруун фронтын командлалыг хүлээж ав, учир байдлыг тодорхой олоод, над руу утасдаарай. 

	Жуков явлаа. 

	Сталин босож, өрөөн дотуураа хэд алхсанаа, Молотов, Берия хоёрын өмнө очиж зогсоод тэдэн рүү харав. 

	— Дайсан Москвагийн босгонд тулаад ирчихлээ, гэтэл бидэнд хотоо хамгаалах хүрэлцээтэй хүч алга. Кутузов Москваг орхиж байгаад дайнд ялалт байгуулсан. Гитлер дөрвөн сар байлдаж байгаа хэр нь Москва, Ленинград, Донбассын алийг ч авч чадаагүй байна. Гэтэл мөд өвөл болно. Оросын өвөл! Германчууд муусайн шинель, даавуу малгайтайгаа яаж байлдах юм бол? Гитлер дайныг зогсоож, нэгэнт эзэлсэн юмаа авахыг илүүд үзэхгүй юү? Балтын улсууд, Беларус, Украины нэг хэсэг, аргаа барвал бүх Украиныг авахыг илүүд үзэхгүй юү? Салангид энх тайвны гэрээ байгуулах уу? Тийм ээ, салангид энх тайвны гэрээ. Ленин 1918 онд германчуудтай салангид энх тайвны гэрээ байгуулахаас айгаагүй. Бид тийм гэрээ байгуулахаас яагаад айх ёстой билээ? Ленин Брестийн энх тайвны гэрээг түр зуурынх гэж үзэж байсан, тэгээд алдаагүй: германы империализм сөнөх тавилантай байсан. Германы фашизм сөнөх тавилантайг бид бас ойлгож байна, тэгэхээр одоо өгөх юмаа бид ч буцаагаад авчихна. Өөрсдийнхөө шугамаар Гитлерт энх тайвны гэрээ байгуулах санал нэн даруй тавих боломж олцгоо. 

	Энэ саналыг Болгарын элчин сайд Стаменовоор дамжуулан германы засгийн газарт тавьжээ. Гитлер Москваг авна гэж эргэлзэхгүй байсан учраас тэр саналд тоож хариу өгсөнгүй. Тэр бээр дайны эхэнд: “Хотыг нэг ч цэрэг, нэг ч оршин суугч тэндээс гарч чадахааргүй бүслэх ёстой. Москва, түүний ойр хавийг тусгай байгууламж хэрэглэн усанд авхуулахаар шаардлагатай бүх бэлтгэлийг хангана. Өнөөдөр Москва байгаа газар дээр оросын ард түмний нийслэлийг иргэншсэн ертөнцөөс үүрд нуух асар том тэнгис бий болох ёстой” гэж тушаал буулгажээ. Одоо тийм байгууламж барих цаг байхгүй учраас ерөнхий командлалын удирдамжид: “Фюрер Москва бууж өгвөл бид зөвшөөрөх ёсгүй гэж дахин шийдсэн. Эзлэн авахын өмнө их бууны гал, агаарын довтолгоогоор ниргэж, хүн амыг нь дүрвүүлбэл зохино. Хэчнээн олон хүн ам Оросынхоо дотогш зугтана, төдий чинээ эмх замбараагүй байдал даамжирна” гэж заасан байв. 

	Германчууд аравдугаар сарын 13-нд Калугаг, 14-нд Калининг, 18-нд Можайск, Малоярославецийг тус тус эзэлж авав. Гэтэл Можайскийг унахаас хоёр өдрийн өмнө германы мотоциклчдыг хотын захад, Волоколамскийн засмал дээр харсан гэх цуурхал Москвагаар тарж эхэлжээ. Байгууллагууд архиваа шатаацгаалаа. Засгийн газрын байгууллагуудыг бөөн бөөнөөр нүүлгэн шилжүүлэх ажил эхэлж, галт тэрэгний буудлууд цагийн хуваариа өөрчиллөө. Куйбышевт нөхөр Сталинд зориулсан газар доор цооног байр барьж эхлэв. ДЯАК-ын төв аппаратынхан мөн тийшээ нүүн шилжихийн хамт мөрдлөгт байгаа хамгийн чухал хүмүүсийг авч явсан аж. Гэвч вагон хүрэлцээгүй байсан учир Лубянкийн газар давхарт гурван зуугаад цэргийн дээд тушаалын дарга нар үлдсэнийг буудан алсан байна. Түүнээс хойхон, аравдугаар сарын 28-нд түрүүн Куйбышевт аваачсан Локтионов, Рычагов, Штерн, Смушкевич, Савченко нарын генералыг буудан алжээ. Фронт дээр энэ үед хороог дэслэгч цолтой хүмүүс командалж байлаа. 

	Аравдугаар сарын сүүл рүү германчуудыг зогсоолоо. Арван нэгдүгээр сарын 7-нд Улаан талбай дээр цэргийн парад хийж, тэндээс фронт руу явж байгаа дайчдад хандан Сталин үг хэлэв. Москва руу германы онгоц дайрч ирж мэдэх байсныг бодолцвол, ингэж индэрт гарсан нь дайны туршид түүний хийсэн цорын ганц зоригтой үйлдэл байсан юм. 

	Арван нэгдүгээр сарын дундуур сүрхий хүйтэрч, хасах долоогоос арван хэм хүрч жаварлах болов. Гэвч дахин нэгэнтээ чармайж, эцсийн дайралтаар Москваг эзэлж авахыг Берлин тушаажээ, ердөө 50-60-хан километр үлдээд байсан хэрэг. 

	Березовский өглөөний таван цагт Проценкотой яваад өгөв. Саша машинаа асааж халаагаад, гэрийн эзэгтэй нартай салах ёс хийж, машинаараа гудамж руу гарав. Өчигдрийн цас хүйтэрсний улмаас дагтаршин царцаж, зарим газраа харлан, зам сайхан хатуурчээ. 

	Айлуудын хашаанаас машинууд гарч ирцгээж, Саша машин болгон дээр очиж бүрэн бүтэн эсэхийг нь лавлав. Чураков, мэдээж, модон хүрз юу гэж хийх вэ. 

	— Хаашаа явах болж байна? гэж Байков асуув. 

	— Фофаново тосгон руу. 

	— Түүнээс цааш?

	— Би мэдэхгүй. Сумангийн дарга зарлана. 

	— Герман ийшээ ирж явааг чи мэдэх үү?

	— Сумангийн дарга чамд бүх зүйлийг хэлж өгнө. 

	Березовскийн мэдээ үнэн болж таарав. 

	Арван нэгдүгээр сарын 18-нд генерал Гудерианы танкны арми зөвлөлтийн цэргийн хамгаалалтыг Тула хотоос өмнүүр сэт цохиод, түүнийг тойрон хойшилж Москвагийн зүг довтолж эхлэв. Намаг балчиг, нуур цөөрөм, гол горхи хөлдөж, хавийн газраар явах боломжтой болсон нь германы цэргийн хөдөлгөөнийг хөнгөвчилжээ. Арван нэгдүгээр сарын 24-нд Гудерианы механикжсан дивиз Михайловыг эзэлж, толгойн отрядууд нь Скопин хүрчээ. Михайлов, Скопин хоёрын дундах бага шиг нутаг дээгүүр дайсны тагнуулууд, тэдний харуул хамгаалалтын бүлгүүд хэрэн давхилдаж байж. 

	Авто сумангийнхны дөхөж очсон жижигхэн өртөөг германчууд бөмбөгдөөд дэр моднууд оглорчихсон, зам төмөр мурчилдчихсан, шатсан, түлэнхий вагонууд хөглөрч байв. Өртөөний дарга, тэдгээрийг хоосон байсан, ямар ч ачаа бараа ирээгүй, ер нь арван нэгдүгээр сарын 24-нөөс хойш Михайловоос нэг ч галт тэрэг гараагүй, тийм болохоор бусад өртөөн дээр ч гэсэн ачаа байх нь юу л бол гэжээ. Германчууд нэгэнт Михайловт ирчихсэн болохоор одоо Узловая орох ямар ч арга байхгүй. 

	Березовский бодлоо. Даалгавар биелшгүй нь тодорхой. Урагшилна гэдэг бол хүмүүсийг гарцаагүй үхэлд хүргэнэ гэсэн үг. Тушаал биелүүлэхгүй буцна гэдэг бол өөрөө цэргийн шүүхэд очно гэсэн үг, гэхдээ хүмүүс амьд үлдэнэ, тэд нар түүний шийдвэрт захирагдсан юм чинь буруудахгүй. Буцах хэрэгтэй. 

	— Ойр хавийн тосгонуудаар герман байхгүй юм шиг байна, гэхдээ тэдний онгоц бол нисэж байгаа гэж өртөөний дарга нэмж хэлэв. 

	Тэгтэл түүний үгийг нотлох мэт агаарт германы тагнуулын онгоц үзэгдсэнээ дээгүүр нь маш намхан нисээд далд оров. Нисэгч нь засмал дээр байгаа машины цувааг анзаарсан нь мэдээж, одоо баахан онгоц ирж бөмбөгдөнө дөө... 

	Төмөр замын нөгөө талд хагас километр алдын газарт ой харагдана. Төмөр замын гарцыг бушуухан гарч, ой руу ороод, тийшээ орох зам дээр баахан мод хөндөлсүүлэн хаялж, машинуудаа мөчрөөр хучив. Чухам яг амжиж. Өртөөний дээгүүр германы хоёр онгоц гарч ирж эргэлдэж байгаад, бөмбөгдөх бай эс олсон учир нисэн одов... 

	Хагас цагийн дараа машины чимээ гарч, мотоцикл тачигнах сонсогдлоо. Березовский модны араар нуугдаж гэтсээр зам руу дөхөв. Тэр зам дээр гурван хуягт, автомат буутай таван мотоциклчин харагдаж. Тэд нар төмөр зам руу очиж, буудлын шовгорт орсноо түдэлгүй тэндээс өртөөний даргын хамт гарч, түүнийг мотоциклынхоо шаахайд суулган Павелецийн зүг явцгаав. 

	Тэгэхээр германчууд энэ замыг ч бас эзэгнэчхэж, ийшээ буцаж ирэлтгүй. Суман ойн зөрөг замаар урагшлав. Замын төгсгөлд ирээд засмал руу шууд гарсангүй. Березовский завсрын өртөө рүү тагнуул хийлгэхээр хэдэн хүн явуулав. Тагнуулчид орой эргэж ирээд, тэнд герман алга, вагон ч бас алга гэж мэдэгдэв. 

	Цас орж эхэллээ, ойгоос гарах хэрэгтэй. Сумангийнхан шөнө бүдгэрүүлсэн гэрэлтэйгээр Хитрованщина тосгон руу хөдлөв. Тэндээс Узловая орох зам бий. Нэг бяцхан төгөлд байрлаж, өөрсдийгөө далдалцгаав. 

	Березовский Руслан Стрельцовын машинд сууж тосгон руу яваад, удалгүй хоёр бидон халуун байцайны шөлтэй буцаж ирлээ. 

	— Ногоотой шөлийг халуун дээр нь аягалж өг, Руслан бидоныг нь авсан газраа хүргэж өгөөрэй гэж Березовский шийдвэр өгөөд, модны зах руу харуул тавьж, засварын машин руу, Василий Акимович руу Овсянников, Саша, Гурьянов гурвыг дуудуулав. 

	Березовский газрын зургаа дэлгээд:

	— Буцах зам байхгүй. Узловая, Михайлов хоёрт германчууд байгаа. Тэгэхээр, хойшоо юм уу, урагшаа бид явж чадахгүй, баруун тийшээ бол бүр ч ярилтгүй. Яацгаах вэ?

	— Зүүн зүг л үлдэж байна гэж Саша хэлэв. 

	— Төмөр зам хүрье. Тэгээд яах вэ? Зургийг харж байна уу? Зүүн тийшээ зөвхөн Михайловоос замтай, гэтэл тэнд германчууд байж байгаа. 

	— Өөр нэг зам бий гэж Саша өгүүлэв. — Энэ завсрын өртөө байна, энэ бол Грязное тосгон. Дайны өмнө ийш нь Пронскоос зам тавьж байгаад дуусаагүй, даланг нь дагтаршуулчихсан юм даг, тэгээд зураг дээр байхгүй байна. 

	— Тэр дагтаршуулсан замаар чинь машин явдаг юм уу?

	— Тэрийг би мэдэхгүй. 

	Моторын дуу гарав. Овсянников үүдээр шагайж хараад, 

	— Стрельцов бидон хүргэхээр явж байна гэв. 

	— Тэр замаар чинь явахгүй байгаа бол цасанд дарагдчихсан байгаа, бид яаж олох вэ? гэж Березовский асуув. 

	— Километр тэмдэглэсэн шонгууд байх ёстой. Энэ замын тухай мэдэхгүй тосгон байхгүй. Зөндөө элс, хайрга, чулуу аваачиж байсан, энд тэндгүй овоолоостой байгаа, тийм юм ч тэмдэг болно. Цас уу? Бидэнд хүрз байгаа шүү дээ. 

	Березовский зурган дээр зайг хэмжив. 

	— Дал орчим километр байх юм байна. 

	— Хоёр цагийн явдал гэж Овсянников хэлэв. 

	— Энэ нөхцөлд бол хоёр цаг биш, хоёр шөнө гэж Березовский зөрөв. 

	Проценко орж ирэв. 

	— Нөхөр ахлах дэслэгч, энд нэг ахмад хэдэн дайчинтай явж байна. 

	— Гүйгээд яв! Винтовтой хүмүүсээ бүгдийг нь нааш нь дууд!

	Засварын машины хавьд нэг ахмад, дөрвөн цэрэгтэй зогсож байв. Бүгд автомат буутай, үстэй малгай, оготор нэхий дээл, эсгий гуталтай. 

	— Бичиг баримтаа үзүүлнэ үү гэж Березовский шаардав. 

	Ахмад энгэрээ яран, бичиг баримтаа гаргаж Березовскийд өгөөд, хавьд нь байгаа жолооч нарыг болгоомжилсон харцаар тойруулан харав. 

	— Дайчид машины бүхээгт орж дулаацаг хэмээн Березовский бичиг баримтыг нь буцааж өгөх зуур хэлээд, — Нөхөр ахмад, та засварын битүү машинд орно уу гэв. 

	— Манай авто суман Хоёр зуун гучин есдүгээр дивизийн мэдэлд очихоор явж байна, та хаашаа явж байна? гэж Березовский асуув. 

	— Хоёр зуун гучин есдүгээр дивизэд та нар очиж чадахгүй гээд ахмад зүүн хөлийнхөө гутлыг тайлж, жийргээ задлан оймсоо тайлаад хөлөө шалгаж үзэв. Холгосон газар хайсан байх. — Хоёр зуун гучин есдүгээр дивиз бүслэгдсэн, Тавьдугаар арми тастуулсан. Хойно байгаа бүх юм таслагдсан. 

	— Та нар энд яаж ирж таарав?

	— Ангиасаа тасарчихсан. Өмнө зүг рүү явж байна. 

	— Яагаад өмнө зүгт билээ?

	— Хойд зүг таслагдсан гэж би танд хэлээд байна шүү дээ гэж ахмад адган өгүүлэв. — Герман зүүн зүг рүү давшиж байна, тэгэхээр бидэнд ганц өмнө зүг үлдэж байна. 

	— Тэгвэл бидэнд юу гэж зөвлөмөөр байна?

	— Та нарт уу? хэмээн ахмад дал мөрөө хавчив. — Та нар машинтай хаашаа ч нэвтэрч чадахгүй. 

	— Машинаа хаях хэрэг үү?

	— Бүслэлтээс гарахад энэ байтугай техникийг устгадаг. 

	— Бид зүүн тийшээ, Пронск хот руу очих санаатай байна. 

	Ахмад нүүрээ үрчийлгэснээ, дахиад жийрэгтэйгээ ноцолдов. 

	— Замаар, зүгээр ч үгүй авто цуваагаар явж хэрхэвч болохгүй, та нарыг ганцхан цагт бөмбөгдчихнө хэмээн улам бухимдан, улам сургамжлах маягтай ярьж эхлэв. — Нөхөр ахлах дэслэгч, бүслэлтээс нэг бол байлдах чадвартай хүчирхэг анги байж байж гарна, нэг бол тав зургаан хүнтэй жижигхэн бүлэг болж, ойн зөргөөр явж гарна. Би, нөхөр ахлах дэслэгч, нэг бус удаа бүслэлтээс гарч байна, тийм учраас дайсантай нэг зүгт хөдөлнө гэдэг бол гарцаагүй үхэл гэдгийг мэднэ. 

	Ахмад босож, оготор дээл, малгайгаа өмсөөд ёслов. 

	— За нөхөд өө, амжилт хүсье, мэнд сайн яваарай!

	Засварын машинаас гараад, хэдэн цэргээ дуудав. Гэтэл харуулын жолооч:

	— Нөхөр ахлах дэслэгч ээ, тэнд герман Стрельцовын машиныг бөмбөгдөж байна! гэж хашхирсаар гүйж ирэв. 

	Цөмөөрөө ойн зах руу харайлгацгаав. 

	Стрельцовын машин замаар хурдалж байна. Дээгүүр нь маш ойрхон “мессершмитт” нисэж өнгөрөв. Стрельцов гэнэт зогссонд бөмбөг машиных нь өмнөхөн унаж дэлбэрэв. Стрельцов тэр газрыг тойроод цааш хурдлав. Онгоц эргээд түүний өөдөөс нисэхэд, жолоочийн дуулгатай толгой нь тодхон харагдаж байв. Стрельцов энэ удаа зогссонгүй, харин хурдаа нэмэх шиг болтол бөмбөг түүний ард уналаа. Германыг дахих санаатай эргэх гэж байх хооронд Стрельцов сумангаас холгүй ой руу орчихлоо. 

	— А-яа-яа! гэж Овсянников дуу алдав. 

	Ахмад Березовскийд хандан,

	— Ганц машиныг элдэж байна, гэтэл та бүтэн цуваа гаргана гэж байх юм гэв. 

	Тэгээд дөрвөн байлдагчаа дагуулан явж одов. 

	Стрельцов хүрч ирээд, машин зүв зүгээр гэж илтгэв. Березовский сумангаа жагсаагаад Стрельцовт эрэлхэг зориг гаргасных нь төлөө талархал илэрхийлэв. Дараа нь, замд гарахад бэлтгэх тушаал өгч, хөдөлгөөний журам, хоорондын зай, дохио энэ тэрийг тодорхойлоод, сумангаа тавтаар хувааж, ахлагч нарыг томилов. Өөрөө цувааны эхэнд явна, дунд нь Овсянников, хаалтад Саша, Василий Акимович хоёр засварынхаа машинаар явна. Ганцаараа дулаан хувцастай сувилагч Тоня хөлдөхөөс сэргийлэх тос тарааж, яаж ашиглахыг хүн болгонд ихэд хичээнгүйлэн тайлбарлаж өгөв. 

	Тэг тэгсээр бүх юм жин тан болов. 

	Бүрий буусан тул Березовский Овсянниковт сүүлчийн заавраа өгөөд, Проценкогийн машинд сууж, зам руу гарснаа хэдхэн метр яваад гэнэт зогсож бүхээгээсээ гарав. 

	Овсянников түүн рүү гүйж очсоноо, жолооч нар луу эргэж,

	— Дугуйны нь хий гарчхаж... гэж хашхирав. 

	Саша, юмыг яаж мэдэх вэ, тусламж хэрэгтэй болох ч юм сан уу гэж бодоод мотороо унтраав. 

	Гэтэл машинаас ч бууж амжсангүй. 

	Нүд ирмэхийн зуур бүх болж өнгөрөв. Ойн цаанаас “мессершмитт” гэнэт маш доогуур нисэж ирээд пулемётоор шүршчих нь тэр. 

	Березовский, Овсянников хоёр ойчоод өглөө. 

	 


21

	 

	Березовский шинелийнх нь энгэр задгай, цэрэг цамц нь цус болчихсон гэдрэгээ хараад хэвтэж байна. Өрөөсөн гар нь цусанд хутгалдсан нүүрэн дээрээ, бас цус болсон нөгөө гар нь сул байна. Овсянниковыг бүхээгийн гишгүүр дээр суулгахад тэр бээр хаалгыг нь налан гулдайв. Тоня толгойг нь боох зуур нүд рүү нь байн байн харж байв. 

	— Тайван байгаарай, тайван, би аятайхан яана... 

	Березовскийн хажууд зогсож байгаа Саша руу Тоня хяламхийн, толгой сэгсрэв:

	— Бүх юм өнгөрч... 

	Саша, Гурьянов хоёр Березовскийг өндийлгөж, Саша планшет, мөрөвчтэй гар буу хоёрыг нь мулталж, цэрэг цамцных нь халааснаас бичиг баримтыг нь гаргах зуур гэрэл зурган дээр хараа нь тусав. Усанд сэлэх хувцастай хоёр охиноо тэвэрсэн Березовский рүү нүдэнд дулаахан хүүхэн налсан зураг. Зуны өдөр, голын хөвөөний нарлах газар. 

	Овсянниковыг засварын машин руу, Березовскийг ой руу аваачив. 

	Таг харанхуй болохоос өмнө булшны нүх амжиж ухах санаатай бушуухан бушуухан гар сэлгэн, царилаар балбан, хүрзээр малтаж төнхөн яаравчлав. Юрий Иванович нүх рүү халаасны чийдэн тусгаж хараад, — Одоо болно! гэв. Засварын машинаас хоёр банз олсноо, тайрч нийлүүлж хадаад, дээр нь даргыгаа тавьж, оосорлож байгаад нүх рүүгээ аятайхан буулгаж, бэржээхээр бүтээгээд шороогоор дүүргэж, дээрээс нь хуучин дугуй тавьж, голд нь жижигхэн сарампайтай гадас хатгав. Сарампай дээрээ таван хошууны доор “Ахлах дэслэгч Березовский М. С.” гэж бичжээ. 

	Василий Акимович, Гурьянов хоёр эвийг нь тааруулж байгаад Сашаг хажуу тийш дуудаж,

	— Чи бол техникийн туслах, ахлах тушаалтай нь болж таарч байна, даргын сүүлчийн тушаалыг мэдэгд гэв. 

	Жолооч нар винтовоор галлаж ёслоод, овгор шорооны хажууд чимээгүй зогсознов. Салхи шинелийн хормой дэрвэлзүүлэн, цас зах дотуур пүргэнэ. 

	Березовский үхлээ зөгнөж мэдээд, үхэхийнхээ өмнө хэлдгээ хэлж авах гэсэндээ өчигдөр өөртэй нь тэгж илэн далангүй ярьж байж гэж Саша гэнэт бодов. 

	— Даргын сүүлчийн тушаалыг уламжилъя хэмээн Саша эхлэв. — Зүүн тийш, Пронск хот руу явна, бид өөр хаашаа ч нэвтэрч чадахгүй. Дайны өмнө Пронск хотоос Грязное тосгоныг хүртэл замын далан барих машин явсан, хатуу зам байгаа. Тэр хүрэх замд дулаацчих хэдэн тосгон бий. Тэгж явах шийдвэрийг дарга бидэнд өгсөн. Би зам мэдэх учраас толгойн машинд явна. 

	— Ахмад өмнө зүгт явсан, цэргүүд нь тэгж байна лээ гэж Байков хэлэв. 

	— Тийм, өмнө зүгт явсан нь үнэн, гэхдээ тэд чинь явган хүмүүс, ой модоор явсан, бидэнд бол зам хэрэгтэй гэж Саша хариулав. 

	— Тэгвэл зам дээгүүр чинь “мессер”-үүд нисээд байна, бид ч гэсэн явган байдлаар, ойгоор явах хэрэгтэй гэж Байков зүтгэв. 

	— Тэгээд машинаа германчуудад орхих юм уу? гэж Халшин зөрөв. 

	— Машиныг чинь шатаачхаж болно, тэдний олз болохгүй. Стрельцов яваад буудуулсан, сумангийн дарга яваад алуулчихлаа. Цуваагаар нэвтэрч болно гэж үү? гэж Байков зөрөв. 

	— Стрельцов өдөр явсан гэж Саша өчив. — Дарга яаж алуулсныг та нар харцгаасан. Золгүй явдал. Ахмад, түүний цэргүүд үстэй малгай, нэхий дээл, эсгий гуталтай байсан, гэтэл бид даавуу малгай, шинель, савхин гуталтай. Осгочихно. Өнөөдөр арван нэгдүгээр сарын гучин, хорин хоёр хэм хүйтэн байна, маргааш арван хоёрдугаар сар гарна. Нэвтэрч гарах горьдлого байсаар байхад дөчин хоёр машин хаяхыг буруу гэж үзэж байна. Тийм учраас би явна. 

	— Панкратов, чи биднийг үхэл рүү чирч байна гэж Чураков хэлэв. 

	Гэвч бусад жолооч нарын хамт цуваа руугаа явлаа. 

	Проценкогийн машины радиаторыг цоолчхож. Гагнах цаг алга, шинэ радиатор байхгүй. Проценко Сашатай цуг явахаар новш юмханаа түүний машин руу авчрав. 

	Хэцүүхэн байсан хэдий ч, долоон километрийг цас ухалгүй туулж, ойгоос гарцгаалаа. Утасны шонгоор зам баримжаалж, цасан шуурга тавьж байгаа ч явахад арай амар болов. 

	Проценко үүргээ ухаж үстэй малгай гаргаж өмсөөд, даавуу малгайгаа уут руугаа хийчхэв. 

	— Хаанаас олоов? 

	— Хотод, эмнэлгийн дэргэдээс худалдаж авсан юм, надад бас нэг бий, чи авах уу?

	Мэдээж худлаа. Хувцас хунарын агуулахаас л гуйж гувшиж аваа л даа. 

	— Надад хэрэггүй, Овсянниковт өгчих, харин тосгонд очихоор хүн амьтантай яриарай, хэдэн хуучин малгай олдож мэдэх юм гэж Саша хэлэв. 

	Бүхээгийн арын шилийг цас шавчхаад арагшаа ямар ч хараа алга. Саша Проценког жолоо дээр суулгаад, өөрөө бүхээгийн хаалгыг онгойлгон, гишгүүр дээр зогсоод арагшаа харав. Шуурган дундуур машины гэрэл бүүдийж, тавын зэрэг машин явж байгаа юм уу гэлтэй, цаашаа учрыг олохын арга алга, зогсож болохгүй, зам гаргаж явах хэрэгтэй. 

	— Хаалгаа хаа, бүхээгт хүйтэн орчих нь гэж Проценко хашхирав. 

	Тэр ч үнэн шүү. Гэвч Саша байн байн хаалга нээж арагшаа харсаар явав. Цас улам өтгөрч, шуурганы хүч нэмэгдэж байвч, утасгүй ч гэсэн шонгийн мод зам заасаар байв. 

	Хоёр цаг өнгөрч байхад нэг завсрын өртөөн дээр ирцгээв. Тэнд юу ч алга. Нэг ч гэрэл гэгээ, нэг ч орон байр, нэг ч хүн. Машинууд замын гарцаар нөгөө талд нь гарав. Энэ талд нь утасны шон алга. 

	Одоо хаашаа явдаг билээ? Грязное тосгон төмөр замаас тун холгүй, ердөө хоёрхон километрээс илүүгүй зайтай, гарц руу нуруугаараа зогсох юм бол баруун гар талд байх ёстойг Саша мэднэ. Гэхдээ эргэх газар хаахан байгааг шуургатай харанхуй шөнө яаж олох билээ?

	— Эргэн тойронд хайцгаая, замын хаалт дээр хэн нэгэн байх ёстой доо гэж Саша хэлэв. 

	Халшин нэг газар байшин руу тулж оччихоод, Сашаг дуудав. Цас хунгарлачихсан хэдий ч доошоо орох гишгүүр ил, бас яндан цухуйж байна. Нэг хоёр тогшлоо. Дахтай, эсгий гуталтай өндөр янхигар хүн гарч ирэв. Замчин юм байж. Арван нэгдүгээр сарын 24-нөөс хойш Михайлов, Павелец хоёрын алинаас нь ч галт тэрэг ирээгүй. Гэтэл эхнэр тэр хоёрт өртөөгөө орхиж явах эрх байхгүй. Алба. 

	— Германчууд энд ирсэн үү?

	— Үгүй, ирээгүй, тэднийхний онгоц бол нисч байгаа, тийм юм бол байна. 

	Савхин гуталтай хөл нь бээрэн, Саша дэмий л хөлөө сэлгэнэ, даавуу малгайг хэчнээн даравч ямар нэмэр байх вэ, хоёр чих нь хөлдөх нь. 

	— Дайнаас өмнө энд зам засаж байсан, далан дагтаршуулагч явсан байгаа, та мэдэх үү?

	— Мэдэлгүй яах вэ. Та дээр нь зогсож байна шүү дээ. 

	Саша орчноо харав. 

	— Шуудуу ч байхгүй, элс хайрга ч байхгүй юм аа. 

	— Энд шуудуу ухаагүй, элс хайрга ч авчраагүй, дагтаршуулагч бол үүгээр явсан, тэр бол гарцаагүй. 

	— Замын шонгууд?

	— Ойчсон ч байж магадгүй, ямар шуурга тавьж байгааг харж байгаа биз дээ. Яков Трофимович Блинов Грязное-д суудаг юм, замын хянагч, тэр л шонгуудыг харж хандаж байх ёстой. 

	— Грязное руу эргэх зам хаа байна?

	— Хоёр километр хэртэй яваад баруун гар тийш эргэнэ. 

	— Пронск руу дагтаршуулсан далангаар явж байгаа юу?

	— Үгүй, Грязноегоос Пронск руу өөрийн замтай, чарганы зам. Далан чинь ил газраар явж байгаа, чарганых бол илүү эвтэйхэн, хүн амьтан яваад дасчихсаныг ч хэлэх үү, яасан болохоор... 

	— За, өвөө, толгойн машинд суугаад замаа зааж аль. 

	— Юуг нь заах вэ дээ, хоёр километр яваад баруун гар тийшээ эргэчих. 

	— Харин тэрийгээ л заагаад аль, суугаад яв, суу!

	— Тэгвэл хүлээж бай, дахаа нүцгэн нөмөрчихсөн, холхиндог гуталтай байна, хувцаслая, эмгэндээ ч хэлье. 

	Замчин тонгосхийгээд нүхэн гэр лүүгээ орчхов. 

	Замын гарц дээр гэрэл сүүмгэнэн Стрельцовын тавт ирлээ. Саша бүгдийг нь газарчинтай тосгон руу явуулаад, эргэх газар дараагийн тавтдаа зам заах нэг машин үлдээхийг тушаав. Проценкод байр олох үүрэг өгөөд, өөрөө Халшины машинтай дараагийн машинуудаа хүлээхээр үлдэв. 

	— За, Николай, тэсэзнэ, түрүүчийн машин ирэнгүүт чамайг тосгон руу явуулна, би өөр машинд шилжиж хүлээнэ. 

	Халшин чимээгүй сууж байв. Хариугүй осгох нь ээ царай нь... Саша ч байдгаа давхарлаж өмссөн хэдий ч бээрчхэж. 

	Тэгж тэгж Байков гурван машинтай ирэв, өөрийнх нь дөрөв дэх нь... Тав дахь нь хаачив?

	— Чөтгөр л мэдэх байх. Журавлёв л хамгийн сүүлд явж байсан юм. Хоцорчхож л дээ янз нь, гүйцээд ирнэ биз. 

	Байков үстэй малгайтай, эсгий гуталтай байхыг бодвол гэрээсээ л авч яваа байх, юм нөөдөг хашир хүн. 

	— Чи чинь, араасаа хэдэн машин явж байгааг хардаггүй юм уу, хаашаа юм? гэж Саша хөмсөг зангидав. 

	— Сонин юм ярина шүү! Би яаж харах юм? Чи бол жолоочтой, би өөрөө жолоогоо мушгиж явна, би ямар ардаа нүдтэй биш. Журавлёв алга болчихгүй, ямар нялх хүүхэд биш!

	— Чиний араас машиныг чинь түүж явах хүн байхгүй. Чи таван машинаа бүрэн хариуцах ёстой. Журавлёв замаа алдчихсан ч юм сан уу! Буцаж явж түүнийг олж ир. 

	— Би энэ шуурганаар явах юм гэнэ хэмээн Байков хямсалзав. — Хаанахын дарга гараад ирэх нь энэ вэ, их юм болж дээ. 

	— Зай гайгүй ээ, чи. 

	— Бага шиг сүрдүүл, чам шиг юмыг үзэхээрээ нэг боллоо!

	Саша гар бууныхаа хуйнаас барьж авав. 

	— Явах уу, үгүй юү?

	Байков гар бууг харснаа, Саша руу харчхаад машин руугаа очиж хөдөлсөн боловч эргэсэнгүй, харин урагшаа яваад өгөв. Ёстой муу шаар!

	— Та тэр муу хорхойг буудчихгүй яасан юм гэж Халшин өгүүлэв. 

	— Тэгчихвэл машиныг нь хэн барих вэ? гэж Саша учирласан боловч өөрийнхөө хүчин мөхсийг аргагүй мэдрэв. Тэр бээр дарга биш, түүнд захирагдах алба байхгүй. За яах вэ, цуваагаа л яаж ийгээд Пронск хүргэчих юм сан. 

	Чураковыг тавттайгаа ирэхэд үүр хаяараад эхэллээ. 

	— Журавлёв чамтай тааралдсангүй юү? гэж Саша асуув. 

	— Зам дээр зогсож байна, асаагуур нь суучхаж, тэгсэн чинь Байков гэж нэг муу хуурс хаячхаад явчхаж! Би үзэж барилаа л даа, трамблерийг солихгүй бол болохгүй, засварын машин араас нь ирээд сольчихно. Журавлёваас болоод жаахан саатчихлаа, түүний машиныг тойрч гарах гэж байгаад нэг машин замын хажуу руу орчхоод, арайхийж гаргалаа. 

	— Трамблер ямар хамаатай юм, Журавлёвыг Байковын тавтынх болохоор чи тусалъя гэсэнгүй, та хоёр хуцалцсан байна. Та хоёр хоёулаа баасны савнууд. 

	— Чи намайг элдвээр битгий хэлээд бай! гээд Чураков Саша руу давшлах юм болов. 

	— Хөөе, хөөе, аядаарай! гээд Халшин Сашаг халхалж, — Хэлхээтэй хэдэн ясыг чинь буцааж эмхлэхийн аргагүй болгоод өгнө шүү гэв. 

	— Чи тоол! гэж Чураков хийрхэн хашхичив. — Машинаа тоол! Тав байгаа биз дээ! Би эд нарын төлөө л хариуцлага хүлээж байгаа. Бусдын юмыг надад битгий тохоод бай. 

	— Явцгаа! гэж хэлэхээс өөр юм Сашад үлдсэнгүй. 

	Гурьянов, Мешков хоёрын машинууд, бас засварын машиныг Журавлёвтой ирэхэд үүр бүр цайчихлаа. 

	Саша Овсянниковын бие ямар байгааг Тонягоос асуув. 

	— Ашгүй унтаж байна, хүргэчих байх гэж бодож байна. 

	— Тосгонд очихоороо тэнд эмнэлэг байгаа эсэхийг мэдээрэй. 

	Саша Грязное тосгон руу хамгийн сүүлд орж ирэв. Проценко бүхээгт нь орж ирээд, хүмүүс нь бүгдээрээ хооллож ундалсан, одоо амарч байгаа, том тосгон учраас машинууд нь гудамж хорооны үүгээр түүгээр тараад байрлачихсан, дээрээс тэр болгон харагдахгүй, нэмэрт нь цас пүргэчхээд байна гэж илтгэв. 

	Проценко Сашаг байранд нь аваачив. Дулаахан сайхан модон байшин, хоёр хөгшин, бэр, хэдэн ач. Эелдэг зантай угтсан ч, нэг их нүүр өгч хөл алдсангүй. Саша бусад тосгонд сайхан найрсаг хүлээж авч байсан болохоор жаахан гайхсан аж. 

	Саша гутлаа тайлж, пийшингийн хавьд хөлөө жаахан ээгээд, оймсоо сольж, айлын байцайны халуун шөл идээд, замын хянагч Блинов руу явав. Нойр нь хүрч, толгой нь хар аяндаа гулзайгаад байсан боловч биеэ барив. 

	Блинов гэж баргар царайтай хүн: барилгын материалыг зөвхөн Дурное тосгон хүртэл зөөж авчирсан, замын хажуугаар хэвтэж байгаа, замын шонгууд ойчсон байж магадгүй, гурав хоног шуурч байна. Замыг хажуугийн ховил шуудуугаар баримжаалж болно, тэр хүртэл арваад километр гэжээ. 

	— Бидэнтэй явж, шуудуугаа зааж өгнө дөө гэж Саша хэлэв. 

	— Би явах хэрэг юу байна?

	— Та чинь хянагч, замын дарга шүү дээ... 

	— Замын үйлчилгээнд ажиллаж байсан, тэр бол үнэхээр тийм, одоо бол миний алба хэнд хэрэгтэй юм? Ер нь ч би хаашаа ч явж чадахгүй, нуруу тэнийхгүй байна. Радикулит. 

	— Явах л болно доо, даханд ороогоод бүхээгт суулгачихна, тэгээд явна даа!

	Блинов Саша руу муухай харав. 

	— Та нар хэзээ гарах санаатай байна?

	— Орой тийшээ. Бүрий болохоор хөдөлнө. 

	— Хүлээх хэрэг юу байна?

	— Манайхан хоёр шөнө унтаагүй, хөл дээрээ тогтохгүй байна... 

	— Шуудуу хүрэх замыг өдөр цэвэрлэх учиртай, шөнө бол талд төөрчихнө. Хамтралын дарга руу, Галина Ильинична дээр оч, хүрзтэй хүмүүс гаргаж өг гэж хэл, чадах чинээгээрээ цэвэрлэнэ биз, би заагаад өгнө. 

	 


22

	 

	Хамтралын дарга Галина Ильинична гэж ноосон цамц дээрээ одон зүүсэн биерхүү авгай царай барайлган байж Сашаг сонсов. 

	— Манай тосгоныхон гэж хэн байна гээч? Өвгөд, авгайчуул, хүүхдүүд. 

	— Москвад хүүхнүүд танк эсэргүүцэх шуудуу ухаж байгаа, хаа сайгүй хүнд байна. 

	— Мэднэ ээ, сонссон, уншсан хэмээн дарга авгай мишилзэв. — Москвад чинь дайсныг явуулахгүй гэж шуудуу ухаж байгаа шүү дээ, гэтэл бид манийг хамгаалагч хөвүүд маань дайснаас аль болохоор хол зугтааг гэж зам цэвэрлэх хэрэг үү? Тийм юм биш үү?

	— Үгүй шүү гэхээс өөр үг саяны учиртай үгэнд мэл гайхсан Сашад олдсонгүй. 

	— За чи, жишээ нь, нөгөө ялгах тэмдэг энэ тэр чинь хаа байна? Чамд дөрвөлжин, гурвалжин ямар тэмдэг байх ёстойг би мэдэхгүй. Өрсөж авч хаячхаад, олзонд очих гэж бэлтгэж байна уу? 

	— Би дарга биш, сумангийн дарга алагдсан, салаан дарга хүнд шархтсан, байлдагч би командлах ёстой болчхоод байна. Пронск руу, өөрийнхөө дивизэд очихоор явж байна. Маньд ингэж явахад амар байсан гэж битгий бодоорой. 

	— Наадахаас чинь юу ч өөрчлөгдөхгүй гэж авгай зөрөв. — Германчууд Михайловт ирчхээд байна, энүүхэнд гар дор байна, өнөө маргаашгүй энд ирнэ, гэтэл та нар зайлж байна, тэгээд та нарт гөлчийсөн зам бэлтгэж өгч байх ёстой юм гэнэ. Та нар яагаад биднийг цуг авч явахгүй байгаа юм? Яагаад биднийг энд үлдээж байна?

	— Явцгаая л даа! Бушуухан машинд сууцгаа, мэдээж, хүрзээ авна шүү дээ, зам гаргахад тусалцгаана. Аль вэ, түргэн эмхэрцгээ!

	Авгай санаа алдав:

	— Одоохондоо эндээс явах, малаа туух тухай шийдвэр алга байна. Малаа хаячхаж болохгүй!

	— Шийдвэр байхгүй... Гэтэл бид? Бид бол жирийн цэргүүд. Тийм л байна... 

	— Тийм байж ч магадгүй... Гэхдээ гомдмоор юм. Ингэж ч байлдах гэж. Рязанийн нутагт татаараас хойш дайсан байгаагүй. Гэтэл одоо нөгөө ялагдашгүй, дийлдэшгүй арми маань... Арагшаа биш урагшаа явж баймаар юм даа, тэгэх юм бол бид замыг чинь туужуураар ч болох нь ээ цэвэрлээд өгнө шүү дээ... Манай хүүхнүүд хэн нь сүүний тасаг дээр, хэн нь шувууны аж ахуй дээр гээд цөм дор бүрдээ ажилтай... За яах вэ, захиргаа руу машинаа хөөгөөд ир, боломжтой хүмүүсийг цуглуулъя. Блиновыг аваад ирээрэй. 

	— Тэр ч заавал. Ингэхэд, тэр чинь жаахан ууртай хүн юм аа даа. 

	— Юундаа баясах билээ? Хоёр хүү нь алуулчихсан, дөнгөж таван сар байлдаж байдаг, гэтэл хүүгүй болчихсон. 

	 

	Хоёр машинаар гарлаа. Саша хажуудаа Блиновыг суулгаад эхнийхийг нь өөрөө, хоёр дахийг нь Халшин бариад замд гарцгаалаа. Саша түүнд,

	— Николай, явцгаая, чи л тусал! гэжээ. 

	Яг зам эргэх газраас эхлэн цэвэрлэж эхлэв. Блинов гагцхүү өөрөөс нь өөр хэн ч мэдэхээргүй тэмдгээр зүгээ тодорхойлон урагшилна. Авгай хүүхнүүд түүний араас арайхийн амжиж байв. Саша, Николай хоёр бас цэвэрлэлцэн, буцаж ирж машинаа нэгэнт цэвэрлэсэн зам дээгүүр дүнгэнүүлж ирээд дахин хүрзэднэ. 

	Залуу хүүхнүүд өөр хоорондоо ганц нэг үг солилцон, баргар царайлан ажиллацгаана. Саша, Николай хоёрыг харж байгаа ч юм алга. Харин үстэй дээлийнхээ дээгүүр алчуураа зөрүүлэн зангидсан нэг арай ахимаг авгай,

	— Танайхны жолооч нар гэж гарз ноход шиг юмнууд байж өөрсдөө замаа цэвэрлэж чаддаггүй юм уу? гэж үглэв. 

	— Тэд нар чинь хоёр шөнө нойргүй яваа улс, өнөө шөнө дахиад замд гарна. Жолооч жолооныхоо ард унтчих юм бол өөрийгөө ч, машинаа ч бодийг нь хөтөлнө. 

	— Хүүхэнтэй бол өөрөө ч шөнөжин унтдаггүй, хүнийг ч унтуулдаггүй байлгүй, тэгсэн чинь жолооны ард бол унтчихдаг байх нь, яасан энхрий амьтад вэ! 

	Николай хэдэрлэх гэсэндээ биш,

	— Ямар хүүхэн гэдгээс л болох юм чинь... Салахын аргагүй нэг байхад, шууд буруу харж хэвтээд өглөө болтол хурхирахаас өөр яалт ч үгүй хүүхэн ч бий шүү дээ. Ялангуяа дэндүү олон үгтэйгээс бол гэж цаашлуулав. 

	Сашатай зэрэгцэн ажиллаж байгаа тэр авгай түүний яаж малгайгаа доош нь дарж, яаж гар хуруугаа үлээж байгаа энэ тэрийг хараад, өрөвдөх, зүхэхийн хооронд, 

	— Машиндаа л сууж байхгүй, ийм гуталтай салхи авчихна даа гэв. 

	Саша өөдөөс нь инээмсэглэн, 

	— Шуудуу хүртэл цэвэрлэчхээд тосгонд буцаж очно гэв. 

	— Би чамд үстэй малгай, бээлий, эсгий гутал авчирч өгнө өө, тэгэхгүй бол чи балрах хар толгойт байна. 

	— Тэгвэл баярлана шүү. 

	Сар мандаж, Блинов ч малтахаа болиод,

	— За нөгөө шуудуу чинь энэ байна! гэв. 

	Хэдийгээр цас хунгарласан ч замын хоёр талын шуудуу зарим газраа тод, зарим газраа мэдэгдэх төдий харагдаж байна. 

	— Цасанд дарагдсаныг нь хүрздээд мэдчихэж болно. Эндээс арваад километр явахад замын хажууд баахан юм овоолоотой байгаа, жаахан цаашлаад замаас зайдуухан тосгон байгаа, тэр бол Дурное. 

	Цэвэрлэсэн замаараа Грязное-д буцаж ирцгээв. Саша Блиновтой салах ёс хийв. 

	— Яков Трофимович танд их баярлалаа. 

	— Өө, тэр яах вэ... Дурноегоос Пронск хүртэл арван таван километр гэж үздэг юм. Замын уулзвар дээр МТС-ийн салбар бий, хэдэн модон байшин байгаа... 

	— Би тэр хавийг мэднэ... 

	Саша айлдаа ирээд шинель, гутлаа тайлж, хөлийнхөө чилээг гаргах гэтэл толгой нь өвдөж, нуруугаар нь янгинаж байгааг мэдрэв. Байранд сайхан дулаахан атал бие нь жихүүцээд ирлээ. Арай л салхинд цохиулчхаагүй байгаа даа, тэр л дутаж гэнэ дээ! Хоол идэх дур алга, тэглээ ч халуун шөл хэд халбагадаж, агшаасан будаа идээд, пийшингийн дэргэдэх вандан дээр элдвийг умартан зүүрмэглэв. 

	 

	Саша Проценког жолоо дээр суулгаад, өөрөө бүхээгийн мухар луу шигдэн жаахан дугхийв. Бусад нь өдөр нойроо авчихсан, мань хүн цурам хийж амжаагүй яваа билээ. Нөгөө авгай үнэнхээсээ малгай, бээлий, гутал авчирч өгсөн, дулаахан хувцастай гэмээр атал, хамаг бие нь жихүүцэн, толгой нь даагдахгүй, нэг л бүлээцэж өгөхгүй байв. 

	Жолооч нар үстэй малгайтай, зарим нь эсгий гуталтай болчхож, тосгоныхон өрөвдсөн байх нь. Германы олз болгож байснаас өөрсдийнхөндөө өгсөн нь дээр гэж бодсон ч байж магадгүй. 

	Машин зогслоо. 

	— Цаашаа зам алга гэж Проценко хэлэв. 

	Саша бүхээгээсээ гарав. Тэд нар энэ хүртэл цэвэрлэсэн, эндээс л буцацгаасан. 

	Тэргэл сар цаст хөндийг гийгүүлжээ. Ар тал руу олон машины гэрэл харанхуйд уртаас урт зурайж байна. Саша Проценког цуваа руу явуулж, бүгдийг нь гэрлээ унтраагаад, хүрзээ бариад ир гэж хэлүүлэв. 

	Саша Шемякин, Сидоров гэдэг хоёр слесарьд замын ирмэгээр явж, шуудууг хүрзээрээ тоншилж явахыг үүрэгдээд, өөрөө замын голоор дэвслэн зүг гаргаж, араас нь Николай Халшин, түүний хойноос суман тэр чигээрээ цуварлаа. Эцэст нь зогсоцгоож, цасаа ухаж эхлэв. 

	— Энэ хэсгийг дуусангуут машинаа нааш нь хөөж авчраад, тэгээд дахиад миний араас явна шүү гэж Халшинд хэлэв. 

	Саша явах биш, сажлах төдий салгалж, хоёр слесарийн барааг харж, тэдний хооронд явж байх ёстойгоо л мэдэж байв... Тэгсэн чинь нөгөөдүүл нь гэнэт алга болчхов... Нүдээ нээтэл слесарь Шемякин мөрнөөс нь сэгсчиж байж. 

	— Панкратов, чи чинь дороо дэвслээд яаж байна. Зүүрмэглэчихсэн юм уу, хаашаа юм? 

	— Бүү мэд гээд Саша инээх гэсэн боловч уруул нь эвлэсэнгүй. — Шемякин, яв, би гүйцээд очно. 

	Машинууд нь дөхөж ирж, гэрлээ унтраагаад, жолооч нар Сашагийн араас дахиад хүрзээ барин цувцгаав. 

	Тийнхүү километр километрээр ахилаа. Саша хэчнээн хугацаа өнгөрснийг эс мэднэ, цагаа харах гэж бээлийгээ тайлахыг хүссэнгүй, эргэн тойронд гагцхүү сарны гэрэл туссан хөндий, баруун, зүүн талд хоёр слесарь явааг л харж байв. Тэгтэл замын хажууд нэг овоо харагдав. 

	— Наадахынхаа цасыг малтаадах гэж Саша слесарьд хашхирав. 

	— Тэгж таарна аа, бөөн элс байна, нөгөө талд нь баахан хайрга байна. 

	Одоо баримжаалах юмтай боллоо, зам хайх хэрэггүй боллоо. Жолооч нар машинаа хөөгөөд ирлээ. Тэнгэр хаяарах шинжтэй. 

	Жолооч нар машинаасаа гарч Сашаг тойрон цуглацгаав. 

	— Овсянников яаж байна гэж Саша Василий Акимовичоос асуув. 

	— Одоохондоо амьд шуу байна. Ухаан нь орж гараад л. Тоня үхжил үүсэх вий гэж айгаад байгаа. 

	— За нэг юм шийдэцгээе. Дурное тосгон замаас зайдуу байгаа, дахиад гурван километр цас ухах хэрэг болно, цаг алдана. Сүүлчийн дайралт хийгээд Пронск хүрчихье. Шуурга тавьж байгаа юм чинь германчууд нисэхгүй байгаа гэсэн үг. Хэдэн цаг яваад хүрчихнэ, тэгээд дулаацацгаана. 

	— Хүмүүс эцэж цуцаж гүйцлээ, осгосон хүн ч байна, Тонягийн тос ямар ч нэмэр болсонгүй, тосгон руу очих хэрэгтэй гэж Байков Сашагаас зөрүү харж хэлэв. 

	— Осгосон хүмүүст тосгоныхон юугаар ч тус болохгүй, харин Пронскт бол эмнэлэг байгаа, Овсянниковыг тийш нь аваачих хэрэгтэй, мань хүн хариугүй байна. 

	— Пронск явах хэрэгтэй гэж Чураков Сашаг дэмжив. Байковтой л зөрж байвал болдог хүн. 

	— За шийдлээ. Машинаа дүүртэл дүүртэл цэнэглэцгээ, тэгээд явцгаая. 

	Бүгдээрээ хувин авахаар явцгаахад Чураков түр саатан,

	— Чи тэр нэг армяны төлөө үхэх юун дуртай юм? гэж доогтой асуув. 

	— Юун армян? хэмээн Саша гайхав. 

	— Яагаа вэ, нөгөө гээд Чураков дээш харав. 

	— Тэр чинь армян биш гүрж. Бид чинь түүний ч төлөө байлдаж байгаа юм биш. Эх орноо хамгаалж байна. 

	— Ямар ухамсартай эд вэ! Эх орноо хамгаалж байна гэнэ. Чи өөрийгөө хараач, хөл дээрээ тогтохгүй байж. Юуны төлөө зүтгэж, юу гэж эвэрт олиулчих гээд байгааг чинь ойлгохгүй юм. 

	— Чураков, чи шоронгоос гарсан юм уу? Тэдний хэлээр яриад эхлэх чинь!

	— Шоронгоос! Эвдэн сүйтгэсэн улс төрийнх. Тийм зүйл ангийг мэдэх үү?

	— За тэр яах вэ, явж бензинээ ав, аягүй бол хоосон хоцорно шүү. 

	— Би хоосон хоцрохгүй. Харин чи цасан дээр погдойгоогүй дээрээ бүхээгт сууж яв. Чамтай чамгүй бид замаа олно. 

	Замын сүүлийн хэсэг маш бэрх болж таарав. Ялангуяа нам газраа. Хунгар малтана, машинаа түлхэнэ, осгосон, салхи авсан хэн хүнгүй ажиллаж байгаа болохоор Саша ч бас бууж хүрзэднэ. Тоня ердөө иод, самбай хоёртой, фронт дээр юуных нь салхинд цохиулах байх вэ дээ! Ямар ч эм байхгүй. 

	Зогсоо чөлөөгүй шуурч, явган шуурга хацар нүүр хайрна. Үдийн алдад хамгийн хэцүү газар хүрч ирэв. Эгц эрэгтэй гүнзгий жалга, ёроолд нь нэг горхи хөлдчихсөн байж таарна, дайнаас өмнө гүүр барьж амжаагүй, тэр ч бүү хэл, гууны хажууг тэгшилж гүйцээгүй, Саша энэ жалгыг мэднэ. 

	Түүгээр зам гаргах гэж их удлаа. Жалгын цаад ирмэгээс авхуулаад нэлээн хол цасыг нь цэвэрлэв. Дов сондуул, энхэл донхол ихтэй жалганаас олигтойхон хүчээ аваад гарчих нь гэж байхгүй, олон машин баахан уугчиж дүнгэнэлдэнэ. Заримыг нь түлхэнэ, заримыг нь чирнэ, зарим нь унтарчихна. Митька Кузины мотор унтарчхаад, мань хүн тамираа тасартал маниулаа эргүүлсний эцэст радиатортоо толгойгоо наагаад уйлчхав. 

	— Ээ зайлуул, нялх ч амьтан бол доо гэж Саша өгүүлэв. 

	Түүний машиныг олуулаа элбэн түлхэж гаргаад, өөр машины аккумлятораас цэнэг өгч асаав. 

	Саша түрүүчийн машинуудаа Пронскийн хаяа гацаанд очиж, тэнд байр олж байрлахыг тушаагаад, өөрөө засварын машинаа гартал жалганд үлдээд, тэр машинаараа бүрий болж байхад гацаа руу ирэв. Шинелиэр хучсан Овсянников тэр машинд дэмийрэн тийчилж байгаа. Түүнийг Пронск руу аваачиж, цэргийн эмнэлэгт, цэргийн эмнэлэг байхгүй бол дүүргийн эмнэлэгт хэвтүүлэх хэрэгтэй. 

	— Василий Акимович, та Тонятой яваад, осгосон хүмүүсийг яахыг мэдээд ир, маргааш өглөө хүргэж өгье гэж Саша Синельщиковоос гуйв. 

	— Та өөрөө эмнэлэгт очих хэрэгтэй, халуураад байгаа чинь нүдээр чинь илт байна, бас наад уруулаа хар, хоолой чинь паржигнаж сөөнгөтөөд байна гэж Тоня өгүүлэв. 

	— Тэгвэл халуун дардаг нэг юм л олоод ир л дээ. 

	Николай, Проценко хоёр Сашаг нэг модон байшинд дагуулж оров. Тэнд нь Чураков, Стрельцов хоёр орчихсон байж. Энэ гацаа дөнгөж аравхан байшинтай, байшин болгонд тав таван хүн оруулсан аж. 

	Саша галласан дулаан байшинд орж, шинель, гутлаа тайлтал хамаг бие нь дахин зарайгаад, бүр шүд ам нь дагжаад, амьсгал нь давхцан, толгой нь янгинаад, нүд нь бүрэлзээд ирэв. Байшинд халуун, бүгчим аж. Олон хүн, охид бүсгүйчүүл хүртэл байгаа бололтой, сүрхий шуугилдаж байна. Ширээн дээр шилэн аяга, идэх юмтай тавгууд байна. Стрельцов баяныхаа товчийг шажигнуулан нэг ая дарж байна, Сашагийн чих шуугиад, аяны учрыг ялгах юм алга. Вандан сандал дээр нүдээ анин суулаа. Гэхдээ нэг хүн бараг чихэнд нь,

	— Одоо үүнийг зад эмчлээд өгнө өө гэж хашхирахад Чураковын дуу гэж танив. 

	Саша нүдээ нээвэл, Чураков түүн рүү шилэн аяга сарвайж байв. 

	— Цэвэр спирт, нэг татчих!

	— Усаар найруул гэж Николай хэлэв. 

	— Олигтой үйлчлэхгүй... Усаар даруулна биз... Аль вэ, Панкратов, нэг балгачих! 

	Саша дахиад тонгойв. 

	— Аль вэ, залуус аа, дэмнээрэй! гэж Чураков дуудав. 

	Николай Сашагийн толгойг өргөж, Чураков аягатайгаа ам руу нь хүргэв. 

	— Байз, би өөрөө яая... 

	Саша салгалсан гараараа аягатайг авч, ганцхан хөнтрөв. Хамаг хоолой, гэдэс дотор нь шатчих шиг болох нь тэр. Николай ус бэлэн бариад зогсож байв. 

	— Бушуухан ус уучих!

	Түлчих гээд байсан нь дорхноо больж хөнгөрсөн боловч толгой нь эргээд, санаа бодол нь уймарч байна. Юун найр вэ? Спирт, идэх юм... 

	Николай түүнд хэрчсэн гахайн өөх, талх, давс, нэг сонгино энэ тэр тавагт хийж дөхүүлэв. Хаанаас ийм юм гардаг байна, юун тосгон билээ? Өө тийм, МТС, шинэ гацаа... Нөгөө Овсянников яагаа бол? Цэргийн эмнэлэгт амьд хүргэж чадаа болов уу? Буцаагаад аваад ирсэн бол яадаг хэрэг билээ?

	Саша хүчлэн байж юухан амхрав. 

	— Бүлээцэв үү? гэж Чураков асуув. 

	Саша хариуд нь толгой дохив. 

	— Одоо бид чамайг жинхэнэ номоор нь дулаацуулна. Жорлонд ормоор байна уу?

	Саша толгой сэгсрэв. 

	— Сайн бод, шөнө гаргахгүй шүү. 

	Саша дахиад толгой сэгсрэв. 

	— Проценко, үүний үүргэвч хаана байна? Дотуур өмд цамц гаргаад ир, аль вэ, залуус аа, үүнийг тайчъя. 

	— Би өөрөө... 

	Гэвч Николай, Проценко хоёр түүнийг аль хэдийнээ тайчаад эхэлчхэж. 

	— Усан хулгана болчхож! Бүсгүйчүүд ээ, том алчуур өгөөдөх! Сайн арчина шүү, үүнийг хэмээн Чураков халамцуу хүний ёсоор шуурхайлан, — Аль вэ, Панкратов, бос, аль вэ, залуус аа, пийшин дээр гаргая!

	Пийшин улайстал халжээ. Саша ухартусан зулрав. 

	— Барьж бай наадахаа, битгий тавиарай! Панкратов, тэсэзнэ, чи бишгүй командлалаа, одоо бидний командыг сонс! 

	Бүрмөсөн сунчин тасарсан Саша пийшин дээр дээшээ хараад унаад өгөв. Тааз нь яг дээрээс нөмрөх мэт намхан, толгой ч өндийх аргагүй, Саша дэмий л хөлөө жийн биеэ хөвчлөхөд жаахан гайгүй болж байгаа ч юм шиг. Пийшин дээр хатааж байгаа буудай юм уу, хөх тариа яггүй халуун хэр нь нэг их түлчих гээд байх нь гайгүй аж. Николай Сашаг дэмнэсхийн барьж, Проценко алчуураар зүлгэв. Тэгсхийгээ Саша чимээгүй болж, муужирсан мэт хэвтэнэ. Николай түүнийг дахаар хучив. 

	Дор буй Чураков,

	— Амьсгаатай байна уу? гэж асуув. 

	— Амьсгалж байна. 

	— Гайгүй болно, байн байн сайн арчаад бай, шалдан хэвтэж байг. Бүсгүйчүүл бүү ойртуул, гэхдээ мань хүн юун бүсгүйтэй мантай байгаа, тийм биз дээ, Панкратов?!

	Саша Чураковын хэлж байгааг ялгаж сонссонгүй, чих нь шуугьсан хэвээр, манан будан дотор байгаа мэт харанхуйлан, халуун пийшингийн хайралтыг багасгах гэж доогуураа дахны захыг хөлөөрөө тумлайдаж хийх санаатай оролдож байгаад дахин нойрт автав. 

	Саша спирт уучхаад, улайсмал пийшин дээр бүтэн шөнө тэсэхийг бодоход лут бөх хүн бололтой... Өглөө сэрэхэд бие нь овоо хөнгөрсөн, зөвхөн цээжээр жаахан хатгаж, далных нь доогуур янзгүйрхэх маягтай байв. 

	— Гадаа салхинд битгий гараарай, хөлийн өрөөнд хувин байгаа, угаагуур гал тогоонд байгаа гэж Николай анхааруулав. 

	Саша хөлийн өрөө рүү орж, гар нүүрээ угаагаад, хувцас хунараа өмсөв. Савхин гутлаа өмсөхийг нь хараад Николай,

	— Эсгий гутал өмс гэж хэлэв. 

	— Цэргийн хэлтэс рүү очно, номоороо байлгүй болохгүй. Василий Акимович эргэж ирсэн үү?

	— Ирсэн. Овсянниковыг эмнэлэгт орхисон. Осгосон хүмүүсийг байр байхгүй гээд авахгүй байна. Тоня эм авчирсан. 

	Саша вандан дээр суув. Дахиад толгой нь эргэсэн боловч бие нь тавирсан болохоор сульдаа нь аятайхан ч юм шиг. 

	Проценко, Чураков хоёр босож нүүр гараа угаацгаав. 

	— Стрельцов хаана байна? гэж Саша асуув. 

	— Мэдээж шүү дээ, сүйт бүсгүй дээрээ л байгаа. 

	— Тэр чинь тосгон болгонд сүйт бүсгүйтэй. 

	Проценко, Чураков хоёр ч ширээ рүү суулаа. 

	— Жаахан хөнгөрөв үү? гэж Чураков асуув. 

	— Хөнгөрсөн юм шиг байна. 

	— Халуун усныхаа газрыг даанч галлаагүй гэнэ, түүнээс биш уураар утаад, навчин шүүрээр балбачихгүй юү, гэхдээ өөр аргаар чамайг бүлээцүүллээ. “Ардын эмнэлэг” гэдэг юм. Юм идэх үү?

	— Иднэ ээ. 

	— Тэгвэл эрүүл гэсэн үг. Чи ханиаж, цээж чинь хэржигнэж байна ингээд зүгээр болно. Хэдэн дусал хүртчих, бүрмөсөн тэнхэрнэ гээд Чураков лонх руу дохив. 

	— Болохгүй. Хот руу, цэргийн хэлтэс рүү явна. 

	— Нусаа гоожуулаад чи хаашаа очих нь вэ? Ганц өдөр хэвтчих. Хот руу Гурьянов, Синельщиков хоёрыг явуулчих, намын гишүүд юм чинь ёсоор нь илтгэчихнэ. Чи бол юм балгасан чинь дээр гэж Чураков өгүүлэв. 

	— Би уухгүй, та нарыг ч битгий уу гэж зөвлөе. 

	— Уучлаарай, жанжны зуун грамм хууль ёсных. 

	Гэрийн эзэгтэй гахайн өөхөөр хайрсан өндөгтэй том хайруулын таваг ширээн дээр тавив. 

	— Амьдрахыг үзүүлж байна шүү, гахайн өөх, архи... Хаанаас ийм юм олдог байна?

	Чураков Проценког толгой дохин заав. 

	— Хангамжийн дарга бидэнтэй хамт яваа шүү дээ. 

	— Үүнийг чинь ийм баян гэж мэдсэнгүй л дээ. 

	— Панкратов, чи бол дүйрэн. Тийм болохоор чинь л чиний үгэнд орж байгаа юм. Орос хүн өөрөө тэнэг учраас аливаа дүйрэнг хүндэлдэг юм, яагаад гэвэл дүйрэнгүүд чинь илүү тэнэг. Тэгээд л өөрөөс нь тэнэг хүн байгаа гэж бодохоор Тэнэг-Иванд таатай байгаа юм шүү дээ. 

	— Би юугаараа тэгтлээ тэнэг байна?

	— Чи чинь жолооч шүү дээ. Машиндаа ганц шил архигүй, хэрчим гахайн өөхгүй жолооч яаж явах болж байна? А-аан?! Өөрөө бодоод үз... 

	Байшингийн гадаа моторын дуу гарч, чанга чанга ярих сонстов... 

	Николай малгайгаа духсан болж, шинелиэ хэдрээд харахаар гарснаа эргэж орж ирэв... Араас нь Байков, дөрвөн танихгүй цэргийн хүнтэй орж ирсний хоёр нь бүсэндээ гар буутай, тэгэхээр дарга нар, хоёр нь автомат буутай, тэгэхээр байлдагч нар байх нь. Нүдний шилтэй, намхан бүдүүн хошууч ширээний ард суугсад руу нүдээ бүлтийлгэн харав. 

	Байков Саша руу зааж,

	— Манай командлал энэ байна гэв. 

	— Та сумангийн дарга уу? гэж хошууч ширүүн асуув. 

	— Сумангийн дарга алагдсан. 

	— Удирдах бүрэлдэхүүнээс хэн байна?

	— Энд хэн ч байхгүй. Салааны дарга, цэргийн техникч Овсянников Пронскт, эмнэлэгт байгаа, шархтсан. 

	Хошууч вандан дээр сууж, малгайгаа хажуудаа тавиад, оготор дээлийнхээ энгэрийг ярав. 

	— Дарга нар нь алагдсан, байлдагчид нь бүрэн бүтэн байгаа байж. 

	— Тийм дээрээ л тулаад байна. 

	— Тэгвэл та хэн болж байна?

	— Жолооч, байлдагч. 

	Хошууч Байков руу харав. 

	— Суманг хэн командалж байсан юм бэ?

	Байков дахиад Сашаг заав. 

	— Энэ л командалж явсан юм. 

	— Би командлаагүй, зам мэддэгийн хувьд суманг нааш нь дагуулж ирлээ. 

	— Энэ чинь техникийн туслах гэж Николай хөндлөнгөөс оролцов. 

	— Таныг техникийн туслахаар хэн томилсон юм?

	— Техникийн туслах Брянскийн хавьд алагдсан. Орны хүнийг иртэл намайг үүргийг нь гүйцэтгэж бай гэж сумангийн дарга даалгасан юм. 

	— Тушаал хаа байна?

	— Амаар тушаасан. 

	— Та чинь яасан сонин үлгэр надад яриад байна аа!

	— Нөхөр хошууч, манайд чинь гартаа ташуур авсан нь л дарга болдог журамтай гэж Байков бүдүүн дуугаар хүнгэнүүлэв. 

	— Чи муу баастай нударган дуугаа тат! гэж Чураков зандрав. 

	Хошууч ширээ шаав. 

	— Ямар хэл яриа вэ! Яагаад хөндлөнгөөс дайраад байна? Танаас хэн асуугаа вэ?

	— Тэгвэл та юу гэж над руу нударга зангидаад байна? Тэгдэг нь та юм уу? гэж Чураков сөрвөлзөв. 

	— Би юуг тэгдэг, юуг тэгдэггүйгээ чамд үзүүлээд өгнө шүү! Би бол... 

	— Үгүй шүү! Та нударга зангидах эрх байхгүй! Ер нь та хаанахын, хэн юм бэ?! гэж Саша тэдний яриаг тастав. 

	— Би армийн тусгай хэлтсийн дарга. 

	Саша тэднийг ойрд хараагүй, тэд нар фронт дээр тааралдаагүй, одоо хэр нэгтэй нь ч учраагүй явна! Энэ хошууч Уфад Глебийг баривчилдагтай ямар адилхан юм бэ, муусайн новшнууд, нүүр царай нь хүртэл яг даа!

	— Ойлгов уу, миний хэн гэдгийг? Харин та нар юун улс болохыг бид учрыг олно. 

	— Юуных нь учрыг олох юм?! Бид Улаан Армийн дайчид байна гэж Николай хэлэв. 

	— Улаан Армийн дайчид фронт дээр байлдаж байгаа гэж хошууч сургамжлан хэлээд, Сашагаас, — Та энд удаж байна уу? гэж яаравчлан асуув. 

	— Энэ сууринд урьд шөнө ирсэн. 

	— Хоёр хоног нүд аниагүй гэж Николай нэмж өгүүлэв. 

	— Яагаад дүрэмт хувцасгүй байна? Яагаад энгийн малгайтай байна? Хаанаас авсан юм? гэж хошууч түүн рүү дайрав. 

	— Хүмүүс өгсөн юм. 

	— “Хүмүүс”! Нэмэрт нь бас тонуулчид байх нь! гэснээ хошууч дахиад Сашад хандан, — За урьд шөнө ирсэн байж, одоо хаачих гэж байна? гэв. 

	— Пронск руу, цэргийн хэлтэст очно. 

	— Та нарын цэргийн хэлтэст яаж очих гэж байгааг харж байна. Өглөөнөөс архи гудраад, муусайн тонуулчин архичид! гээд дэслэгч рүү дохиход цаадах нь ширээ рүү сууж, аяга тавгийг түлхэн зайчлаад, цүнхнээсээ цаас, бэх, үзэг гаргаж бичихээр зэхэв. 

	Овог нэр, төрсөн газар, он гэхчлэн танил асуултууд. Ял заагдаж байсан эсэх... 

	— Байгаагүй гэж Саша хариулав. 

	— “Өөрийнх нь амаар бол заагдаж байгаагүй” гэж бич гэж хошууч тушаав. 

	Гадаа дахиад моторын дуу гарснаа чимээгүй болов. Үүд нээгдэн хурандаа орж ирэв. 

	— Нөхөр хошууч, авто сумангийн даргыг нэн даруй өөр дээрээ авчир гэж командлагч тушаалаа. 

	— Байцаалт явуулж байна, харж байгаа биз дээ. 

	— Нэн даруй авчир гэж тушаасан! Хошууч аа, цаг битгий алд! Авто сумангийн дарга хаана байна? гэж хурандаа бачимдан шаардав. 

	Хошууч Сашаг заав. 

	— Энэ байлдагчийг эд нар дарга гэж байгаа юм. 

	— Түргэн хувцасла! гэж хурандаа тушаав. 

	Саша мөрөвчөө углахад түүнээс нь Березовскийн гар буу зүүлттэй байв. 

	— Хэний хувийн зэвсэг вэ? хэмээн хошууч сэрдхийв. 

	— Сумангийн даргынх. 

	— Хураалга! 

	Саша мөрөвчнөөсөө хуйтай гар бууг мулталж ширээн дээр тавив. 

	— Өөрөө эрхгүй мөртөө хувийн зэвсэгтэй байсныг тэмдэглэ гэж хошууч дэслэгчид тушаав. 

	— Явцгаая, явцгаая! гэж хурандаа яаруулав. 

	Саша шинелиэ өмсөв. 

	— Та нар чинь яагаад ганц үүнийг авч явж байна, бүгдийг маань аваач дээ гэж Николай хэлэв. 

	— Хэрэгтэй үед нь авах болно гэж хошууч хариулаад, хурандаа, Саша хоёрын араас гарав. 

	Германчууд хоёр долоо хоног амсхийгээд, арван нэгдүгээр сарын дундуур довтолгоогоо дахин эхлэв. Хэдийгээр Москвагаас хорин долоон километрт байгаа Красная Поляна сууриныг хүрсэн боловч энэ довтолгоо мухардана гэдгийг Жуков ойлгож байв. Германчууд Улаан Армийн хариу довтолгоог нэгэнт даахаа больжээ. Өргөн далайцтай хүчирхэг цохилтыг бол бүр тогтоож чадахгүй. Жуков арван нэгдүгээр сарын 29-нд Сталинд утасдаж, сөрөг довтолгоо хийх тухай тушаал буулгахыг хүсэв. 

	Сталин чимээгүй болзнов. Энэ бол эргэлзэж байгаагийн шинж гэдгийг Жуков мэднэ. 

	— Дайсанд томоохон нөөц бүлэглэлүүд байхгүй гэж итгэлтэй байна уу?

	— Мэдэхгүй. Гэхдээ дайсны хошуурсан довтолгоо аюултай болж байна, үүнийг заавал устгах хэрэгтэй. 

	Орой нь Бүх цэргийн жанжны газраас сөрөг довтолгоо хийхийг зөвшөөрөв. Баруун фронтын штаб тэр довтолгоог арван хоёрдугаар сарын 3-нд хийхээр товлов. Бэлэн байгаагаа Аравдугаар армийнхаас бусад бүх командлагчид нотлов. 

	Сталин бүр аравдугаар сард Жуковоос,

	— Коммунист хүн шиг яг үнэнийг хэлээрэй! Бид Москваг алдахгүй байж чадах уу? гэж асуужээ. 

	— Гарцаагүй чадна. Гэхдээ хоёр арми, хоёр зуун танк хэрэгтэй. 

	Танк өгөөгүй, гэхдээ Жуковт хоёр арми өгсөн нь: Нэгдүгээр гавшгай арми, Аравдугаар арми. Нэгдүгээр гавшгай армийг туршлагатай генерал Василий Иванович Кузнецов командлах болсон. Харин Аравдугаар армийн командлагчаар Сталин Голиковыг томилжээ. 

	Голиков дайны өмнө Тагнуулын ерөнхий газрын дарга байсан, байлдааны туршлага байхгүй, ухаантай, зальтай, Сталинд тал засагч. Тэр арми Волга орчмын нутагт бүрэлдсэн, тэгээд өөрийн мэдэлд ирэхэд нь Жуков түүнийг нөөцлөн, Рязаниас өмнөхөн байрлахыг тушаажээ. Одоо энэ нөөцийг ажилд оруулах болж байгаа юм. Гудерианы танк Москваг бүсэлж гүйцэхийн тулд өмнөөс хойш урагшилж яваа. Гудерианы арми сүрхий сунасан, баруун жигүүр нь хамгаалалтгүй байгаа учраас тэр талаас нь хүчтэй цохилт өгөх хэрэгтэй. Голиков энэ ажлыг хийх ёстой юм. Тэгсэн чинь яаж байна гээч... Голиков, арван хоёрдугаар сарын 5-наас нааш армиа төвлөрүүлж чадахгүй гэж Сталинд илтгэжээ. Тагнуулын ерөнхий газрын дарга байхын өөрийн шууд дарга Жуковыг алгасан Сталинд илтгэдэг зуршилтай болсон хүн. Довтлох хугацааг тасалдуулж байгаа хэр нь энэ тухайд ч гэсэн онцгой байдалд байх юм шиг гэж бодож байна. Тэр бүтэхгүй! Энэ бол Кремлийн албан тасалгаа биш! 

	Жуков Голиковыг фронтын штабт дуудан ирүүлэхийг тушаажээ. 

	Голиков Перхушковод арван хоёрдугаар сарын хоёронд ирэв. Бахим биетэй, халзан толгойтой, залуурхуу махлаг царайтай тэр бээр хуучин зангаараа инээмсэглэсээр орж ирлээ. Тэр голдуу Сталин дээр очоод ирэхдээ тэгж инээмсэглэдэг, Жуков Жанжин штабт байхын тэр инээмсэглэлд дургүй. Голиков Сталинд хоёр хавтастай очиж илтгэжээ. Сталиныг муухай зантай байвал тайвшруулах мэдээ өгнө, сайхан зантай байвал үнэнийг ярина. Гэхдээ Сталин ямар нэг юмыг үнэмшихгүй бол тэр дороо санал нийлж, нөхөр Сталин таны зөв гэнэ, энэ бол нөгөө төөрөгдүүлэх мэдээ гээч нь билээ... 

	Сталинаас айхгүй хүн байхгүй, Жуков ч айна, түүний ихэнхдээ утгагүй, хор хөнөөлтэй шийдвэрт захирагдана. Гэхдээ өөрийнхөө байр суурийг заавал илтгэнэ. Нэг ч удаа Сталинд тал засаж худлаа ярьж байгаагүй. Ингэсэн хүн тэр болгон зүгээр өнгөрөхгүй. Голиковоос өмнө цэргийн тагнуулын газрын гурван даргыг буудан алсан, Берзин, Урицкий, Проскурин гурвыг. Тэдний үнэн мэдээлэл Сталины сэтгэлд нийцэхгүй байж. Гэхдээ тэд шударга коммунист чигээрээ үхэцгээсэн. Тэгвэл Голиков бол худал мэдээлэгч! Герман зургаадугаар сарын хоёрдугаар хагаст Зөвлөлт Холбоот Улс руу довтолно гэсэн Зоргегийн цахилгаан дээр Голиков “Эргэлзээтэй, төөрөгдүүлэх мэдээллийн жагсаалтад ав” гэж цохсон байсныг Жуков өөрийнхөө нүдээр харсан. Тийм мэдээллийг дайн эхлэхээс гурван сарын өмнө хөсөр хаяж байгаа юм! Тагнуулын ажлын талаар ямар ч мэдлэггүй Голиков яаж тэр байгууллагыг тэргүүлж зүрхэлж байв аа? “Барбаросс”-ын төлөвлөгөө дээр энэ бол англичуудыг мэхлэх зорилготой, төөрөгдүүлэх мэдээ гэж бичсэн гэж байгаа. Хулчгараасаа болж тэр! 

	Сталин одоо түүнд арми өгчихлөө. Голиков энд хүртэл шууд даргыгаа үл тоомсорлон, Сталинд шууд хандаж байгаа. Гэхдээ Сталин бол түүнийг шал тоохгүй! Фронт командлагчид түүнээс танкны салаа болгоноо, батарей болгоноо гуйж царайчилж байж авч байгаа. Хамаг юмыг өөрийнхөө гарт авчихсан, бүгдийг өөрөөс нь, гагцхүү өөрөөс нь хамааралтай байлгах гэж тэр. 

	“Хэрэв зах дээр дивиз зардаг байсан бол би танд тав-зургаан дивиз аваад өгмөөр байна, даанч зах дээр зарахгүй юм даа”. Сталин Тимошенког ганц дивиз өгөөч гэхэд нь тэгж хариулсан ажээ. Тимошенкод тэр шүү дээ! Тэгэхэд энэ муу Голиков юу юм бэ!

	— Би таны илтгэлийг авсан. Яагаад довтолж чадахгүй гээд байна? гэж Жуков царай өгөлгүй асуув. 

	Голиков холоос эхлэв:

	— Би Москвагаас Пенза хавь руу аравдугаар сарын хорин зургаанд гарсан. Арми бүрдүүлэхэд надад хоёр-гурван сар өгсөн... 

	— Гурван сар! хэмээн Жуков хямсалзав. — Төдий болоход чинь дайн дуусчхаж ч мэднэ. Хэн тийм хугацаа тогтоосон юм?

	— Бүрдүүлэх ерөнхий газар гэж Голиков нэр хэлэхгүй зувчуулан хариулав. — Гэтэл би арван нэгдүгээр сарын хорин дөрвөнд нөхөр Шапошниковоос хөдөлгөөнөө эхэлж, арван хоёрдугаар сарын хоёронд Рязанийн хавьд төвлөрөх тушаал авсан. 

	— Яагаад төвлөрөөгүй байгаа юм?

	— Армийг шилжүүлэн байрлуулахын тулд зуун тавин хоёр цуваа хэрэгтэй. Гэтэл ердөө жаран дөрвөн цуваа ирсэн, замд дөчин дөрөв яваа, үлдэх дөчин дөрөв нь ачигдаагүй байгаа. 

	— Яагаад вагон хөөцөлдөөгүй юм?

	— Бид бүх шатны байгууллагад цахилгаан явуулсан. Төмөр замын тээвэр ямар байдалтай байгааг та мэднэ шүү дээ. 

	— Нөхцөл байдал бүгдэд нь адилхан байгаа. Гэтэл Аравдугаар армиас бусад бүх нөөцийн арми хугацаандаа ирцгээсэн. 

	Голиков ийм үндэслэлийн хариуд юу хэлэх сэн билээ, дэмий дал мөрөө хавчив. 

	— Цэргийн бэлэн байдал ямар байна? гэж Жуков эгдүүцэн асуув. 

	— Цэргийн бие бүрэлдэхүүний жаран таван хувь нь армид алба хаагаагүй хүмүүс. Винтов байхгүй учир модон буугаар сургууль хийсэн байна. Хорооны дөчин хоёр даргын олонх нь шашны буюу хөдөөгийн сургууль төгссөн байна. 

	— Би удирдах бүрэлдэхүүний боловсролыг биш дивизийн байлдах чадварыг асууж байна. 

	— Арван нэгэн дивизээс наанатай цаанатай байлдах чадвартай нь дөрөв. Бусад нь зэвсэглэж гүйцээгүй, винтов, пулемёт, миномёт, танк эсэргүүцэх буу, танк, хүнд их буу гээд олон юм дутуу. Дивизүүд дулаан хувцас өнөөдөр өртөөнөөс авах ёстой, авсан уу, үгүй юү би мэдэхгүй. 

	Жуков чимээгүй сонслоо. Бүх арми ингэж л бүрэлдэж байгаа, бүгдээрээ яаж ийгээд болгож байна. Гэтэл энэ нөхөр гомдоллоод сууж байна. Горький, Куйбышевын үйлдвэр заводоос зэвсэг олж чадахгүй, тэнд дулаан хувцас оёулчхаж чадахгүй хүнийг чинь юу ч гэхэв дээ. Улс орон дайнд бэлтгэлгүй байгаа нь үнэн. Голиков өөрөө үүнд буруугүй гэж үү? Мань хүн худлаа мэдээлж, Герман довтлохгүй гэж нотлоод байсан шүү дээ! 

	— Дивизийн бие бүрэлдэхүүний бүрдэлт ямар байна?

	— Бүрдэлт бүрэн. Дивиз болгон арван нэгэн мянган хүнтэй байгаа. 

	— Тэгвэл генерал Болдины Тавьдугаар армийн дивиз болгон зургаан зуугаас хоёр мянган хүнтэй, тэд бүтэн сар Тула хотыг хамгаалж, одоо хүртэл алдаагүй цаашид алдахааргүй байна. Одоо ингэж л байлдаж байгаа шүү дээ, нөхөр дэслэгч генерал. Байгаа хүч, хэрэгслээрээ л байлдаж байна. Хэрэв хүрэлцэхгүй байвал өөрснөө олцгоож байгаа. 

	— Аравдугаар арми тавьсан зорилтыг хэрэгжүүлнэ хэмээн Голиков хөмсөг зангидав. 

	— Тэгж л найдъя. Танд өөр юу байна?

	— Авто хөсөг. Дөнгөж арван хоёр хувь хангагдсан байгаа. Дивизүүд Рязань, Ряжскт буугаад, зуу-зуун тавин километр хөдөөгийн цасанд дарагдсан замаар явган явж байгаа. 

	— Авто хөсөг Поволжье хавиас олох хэрэгтэй байсан юм. 

	— Тэнд хуу шүүрдчихсэн байна лээ. Манаас өмнө. Дандаа хуучин юм л үлдэж. 

	— Хуучныг сэргээх хэрэгтэй шүү дээ. Хэн ч бидэнд шинэ юм өгөхгүй. Байдлыг ойлгох хэрэгтэй, нөхөр дэслэгч генерал... Хэцүү байна. Гэхдээ зургаадугаар сарын хорин хоёронд хүлээгээгүй дайсныг хил дээр тоссон хүмүүст олон дахин хэцүү байсан. Та юу гэж бодож байна, дэслэгч генерал?

	Голиков битүү санааг ойлгосон боловч сандарч мэгдсэнгүй. 

	— Тэр ч тэгэлгүй яах вэ. Гэвч би бол одоо Аравдугаар армийн төлөө хариуцлага хүлээнэ, тийм учраас даалгавар биелүүлэхэд бэлэн байх ёстой. 

	— Үгүй шүү, дэслэгч генерал, тэнд үлдэгсдийн төлөө та бид нар хариуцлага хүлээх учиртай. Цэргийнхээ байрлалыг харуулна уу. 

	Голиков цүнхнээсээ зураг гаргаж ширээн дээр дэлгэх зуур,

	— Армийн захиргааны хэмжээнд бид хоёрхон зурагтай гэж үг хавчуулав. 

	Штабын дарга Соколовский орж ирж, Голиков тэр хоёр гар барин мэндлэв. 

	— Василий Данилович, энэ дэслэгч генерал эднийд зураг байхгүй гэж гомдоллож байна гэж Жуков өгүүлэв. 

	— Зураг илгээсэн байгаа. 

	— Захиалгын тухайд?

	— Хөнгөвтөр танкны хоёр батальон, их бууны нэг хороо, миномётын хоёр батальон өгсөн. Бие бүрэлдэхүүн, суман, батальоныг зэвсгээр гүйцээж хангах ажлыг буулгах өртөөн дээр хийнэ. Одоохондоо өгөх илүү юм байхгүй. 

	— Авто хөсөг? гэж Голиков асуув. 

	— Авто хөсөг байхгүй. 

	— Бидэнд хамгийн багаар бодоход гурав-дөрвөн авто батальон хэрэгтэй. Би энэ тухай Жанжин штабт бичсэн. 

	— Дэслэгч генерал, таныг элдэв шаардлага, хүсэлтээ фронтын штабт тавьж байхыг хүсье гэж Жуков ширүүлэв. — Батлан хамгаалахын ардын комиссарт хандаж болно, ханд, гэхдээ бас л фронтын штабаар дамжуулж хандах хэрэгтэй. Арми ийм журамтай. Түүнийг хэн ч зөрчих ёсгүй. 

	Жуков зураг руу тонгойв. 

	— Гудериан Михайловт, танай штаб Шиловт байгаа. Хол явж шүү. 

	— Штабаа Пронскийн орчим, Старожиловод шилжүүлж байгаа. 

	— Дивизүүдийнхээ байршлыг заана уу. 

	Голиков заав. Арми Зарайскаас бараг Скопин хүртэл 120 километр зайд тархан байрласан аж. 

	— Штабтаа хүрэхэд танд хэдий хэр хугацаа хэрэгтэй вэ?

	— Рязань хүрэхэд дөрөв-таван цаг, цаашаа мөн төдий чинээ. 

	— Одоо яв. Маргааш өглөө дивизийн дарга нараа Пронскийн ойролцоо нэг тосгонд нууцаар цуглуул, та өөрөө найман цагт Пронскт манай хариуцлагатай төлөөлөгчийг биечлэн угтаарай. 

	Аравдугаар армийн байрлалд хүрэлцэн ирсэн “хариуцлагатай төлөөлөгч” нь Жуков өөрөө байв. Шөнө хоёр хуягт машинтай, хагас суман цэргээр бараа хийн гарсан аж. 

	Түүний явсан тухай штабын дарга Соколовскийгээс өөр мэдэх хүн байхгүй. Ерөнхий жанжны газраас утасдвал “Цэргийн байрлалаар явж байгаа” гэж хариулж байхыг тушаажээ. Сталин командлагч нарт өөрийнх нь зөвшөөрөлгүй өөр фронт руу явахыг хориглодог байж. Өөрийнхөө фронтоор явахыг зөвшөөрдөг боловч дандаа дургүйцнэ, командлагч нарыг утаснаас холдуулахгүй байх санаатай. 

	Голиковыг, мэдээж, өөрийнх нь зоргод орхичхож болно. Сталин тавьсан хүнээ хараг гээд. Гэтэл Голиков бүтэлгүйтнэ гэдэг бол сөрөг довтолгоо бүхэлдээ баларна гэсэн үг. Гудериан Баруун фронтын араар ороод ирнэ, тэр сэтэрхийгээр германы явган цэрэг үер мэт сад тавина, энэ бол Москва унана гэсэн үг. Харин одоо бол Гудериан зөөлөн хуурга мэт байна. Хэрээ мэдэхгүй даварч байгаад армиа хэт цувуулчихсан, хошуурсных нь яг ар сууринаас цохиж бүслээд, бут ниргэх хэрэгтэй. Аравдугаар армийг албадаж, энэ цохилтыг хийлгэнэ. Шаардлагатай бол урагшгүй дарга нарыг өнөөдөр буудан алахыг тушаана, тэгвэл бусад нь хариуцлагаа мэдэрнэ. Сая саяараа үхэж байхад хэдхэн хүний амь юу юм бэ. Энэ бол Сталины философи, гэхдээ Сталины хүчний эх ундарга энэ ч юм бил үү. Түүний ган төмөр мэт эрэмгий зориггүйгээр ийм дайсныг сөрөн зогсох боломжгүй. Сталин уучилшгүй өч төчнөөн алдаа гаргаж, тэр нь ард түмэнд маш их гай удаж байгаа. Гэтэл өөр жолоодогч алга. Тэгэхээр түүнд захирагдахаас өөр яах вэ. Бас захиргаандаа байгаа дарга нарыг албадан захирах хэрэгтэй. Улс орноо аврах юм энэ л байна. 

	Жуков машины арын суудал дээр ийнхүү эргэцүүлэн бодож явав. Дасал болсон бодлууд. Тэр бээр нэг зүүрмэглэж, нэг сэрж явлаа. Энэ арын суудал дээр олон хоног шөнийг өнгөрөөсөн, олон ч зүйлийг эргэцүүлж бодсон. Хэзээ мөрөөрөө унтаж хоносноо нэгэнт мартаж. Хаа нэгтээ хоёрхон цаг дуг хийчихвэл бөөн аз! Сталин Кремлиэс үүрээр явдаг болохоор Москвад, Жанжин штабтаа байсан ч шөнөжин сэрүүн хононо. 

	Машинууд хааяа зогсож, харуулынхан зам чөлөөтэй байгааг илтгэнэ. Тэгээд цааш давхина. 

	Яг Пронск хүрэхийн өмнөхөн нэг жаахан саад тохиов. Харанхуй хэвээр байгаа ч Жуков хэдийнээ сэрүүн явж байж. Адъютант нь,

	— Энд нэг гацаанд баахан машин илрүүлээд, харанхуйд хэнийх гэдэг нь мэдэгдэхгүй, германчууд гэж бодсон чинь манайх болж таарлаа, авто суман бололтой юм гэж илтгэв. 

	— Аль дивизийнх юм?

	— Мэдэхгүй, нөхөр армийн генерал. Жолооч нарыг нь сэрээсэн чинь будилаад, авто суман хэнд захирагддагийг хүн ойлгохоор хэлж чадахгүй байна. 

	— Тэр гацаандаа зогсоцгоо. 

	Үүр хаяарч, машинууд ч нүдэнд харагдахтайгаа боллоо. Байшин, саравч энэ тэр лүү шахаж тавьсан, заримыг нь хашаа дотор далдалсан маягтай харагдана. 

	Цаашаа явцгаалаа. Арваад минут яваад зогсов. Пронск руу орох зам дээр тэднийг Голиков хүлээж байж. Жуковыг хараад гайхсангүй, штабын зальжин үнэг, хэн ирэхийг ойлгож байсан учир дөхөж очоод илтгэв: дивизийн бүх дарга нар эндээс холгүй, Пронскоос зүүнтэйхнүүр, Старожиловод цугларсан байгаа. 

	— Энүүхэнд нэг гацаанд юун машинууд байгаа юм?

	— Машинууд аа? хэмээн Голиков гайхав. — Энд ямар ч машин байх ёсгүй. Энд нэг ч дивиз байрлаагүй байгаа. 

	— Тэнд авто суман байна. 

	Голиков дал мөрөө хавчив. 

	— Ёстой мэдэх юм алга. 

	— Аль нэг дивизийн дарга нуучихсан юм уу? Бас бусад тосгоноор ч нуучихсан байж магадгүй. Гэтэл та тайландаа авто хөсөг байхгүй гэж илтгэж байна. 

	— Тэр чинь манай машин биш, нэг тэнэмэл авто суман байж магадгүй. 

	— Танай армийн байршилд байна, тийм учраас та мэдэж байх үүрэгтэй. Учрыг нь олоод илтэг. Нууж байна уу? Далдалж байна уу? Хэн? Хэний тушаалаар? Оргон зайлагчид уу? Хаанаас ирээв? Толгойлогч хэн юм?

	 

	Старожиловод хийсэн зөвлөгөөнөө Жуков дараах үгээр эхлэв:

	— Та нар тайландаа авто хөсөг байхгүй гэж бичиж байгаа, гэтэл би сая Пронскийн хаяанд авто суман байгааг өөрийнхөө нүдээр харлаа. Тэр суман хэнийх вэ?

	Нэг ч хүн дуугарсангүй. 

	— Хэнийх ч биш болох нь ээ дээ хэмээн Жуков хөмсөг зангидав. — Хэний машин гэдгийн учрыг олно, тэгээд тэдгээрийг нууж байгаа хүмүүсийг хатуу цээрлүүлнэ. Урьдчилан сануулахад: тайланд өчүүхэн төдий худлаа юм оруулбал, зэвсэг, техник нуух юм бол буруутай этгээдийг хатуу шийтгэнэ шүү. Арми бүрэлдүүлэхэд хүрэлцээтэй цаг хугацаа байсан. Та нар одоо фронтод ирчихлээ. Энд байлдах чадвартай дивиз хэрэгтэй. 

	Энэ ярианы дараа командлагч нарын мэдээлэл Голиковын илтгэлээс шал өөр сонстож байв. Тийм тийм юм дутуу байгаа, байлдааны ажиллагаа эхлэхээс өмнө авмаар байна, хэрэв байхгүй бол тулалдааны талбараас олзлохыг хичээнэ. Дайчид байлдах зориг төгөлдөр байгаа, коамндлалын тавьсан зорилтыг биелүүлэх болно. 

	Жуков дивизийн дарга нарыг сонсох хооронд цагаа байн байн харж байв. Ес хагас болчихлоо, Перхушково руу буцалгүй болохгүй нь. Гэхдээ тэр авто сумангийн явдлыг бүхний нүүрэн дээр учрыг олж дуусгах хэрэгтэй. Хэрэв түүнийг дивизийн дарга нууж байгаа бол түүнийг буулгаж байлдагч болгоно, хэрэв оргон зайлсан суман байгаа бол даргыг нь буудан ална. Аравдугаар армийнханд бүгдэд нь сайн сургамж болно. 

	— Нөгөө авто суман юу болсон? гэж Голиковоос асуув. 

	— Тусгайнхан учрыг нь тодруулж байгаа. 

	— Авто сумангийн дарга руу унаа явуул, нэн даруй ийшээ ирэг. 

	Удалгүй нүдний шилтэй, бүдүүн хошууч орж ирсэн нь нөгөө тусгай хэлтсийн хүн. Араас нь шинельтэй, даавуу малгайтай, савхин гуталтай, хариугүй зүдэрсэн царайтай, уруул нь омголтсон байлдагчийг оруулж ирэв. Жуков түүн рүү эргэлзсэн янзтай харав. 

	— Би авто сумангийн даргыг ирүүл гэж тушаасан!

	Тусгай хэлтсийн хошууч ёслоод:

	— Нөхөр армийн генерал илтгэхийг зөвшөөрнө үү гэв. — Суманд удирдах бүрэлдэхүүн үлдээгүй байна. Хаашаа алга болсон буюу хааш нь алга болгосныг одоогоор тогтоогоогүй байна. Жолооч нар нь тэднийг энэ байлдагч командалж явсан гэж мэдүүлсэн. Тэгээд би үүнийг байцааж байна. Маш олон зүйл бүдэг бадаг байна, нөхөр армийн генерал. 

	Жуков Саша руу харав. 

	— Яагаад илтгэхгүй байна?

	Саша гараа өргөн ёслоод нэг юм хэлэхчээн болов. Хоолой нь сөөнгөтөж пэржигнээд, нэг ч үг ойлгогдсонгүй. 

	— Юу юу гэнэ ээ?! гэж Жуков эгдүүцэн асуув. 

	— Байлдагч Панкратов хүргэгдэж ирлээ гэж Саша дахин хэлэв. 

	Жуков түүнийг тогтосхийн харав. Түүнд ингэж илтгэж зүрхэлж байсан хүн байхгүй билээ. 

	Саша түүний харцнаас халирсангүй. Буудан алах уу? Тэгнэ л биз!

	— Та суманг командалж явсан уу?

	— Би суманг Пронскт дагуулж ирсэн юм. 

	— Хаанаас?

	— Хитрованщина тосгоны хавиас, Михайлов-Павелецийн төмөр замын баруунтайгаас. 

	— Сумангийн дарга хаа байна?

	— Агаарын дайралтын үеэр алагдсан. 

	— За тэр, дарга нар нь бүгд алагдсан, цэргүүд нь сэвтээ ч үгүй байгаа юм гэж тусгайн нөхөр хажуугаас оров. 

	— Суманг удирд гэж хэн танд даалгасан юм? гэж Жуков ширүүн асуув. 

	Саша цугларагсдыг хулганан харав. Генералууд, хурандаа нар, эргэн тойрон сууцгаачихсан, өөрийг нь харцгааж байна. Ромботой, элдэв мөрдөстэй, малилзсан амьтад... Эд нарыг одоо тийш нь цас руу, жалга руу явуулж, машин чирүүлэх юм сан... Стартегичид... Улс орныг ийм болгочхоод... Гитлерийг Москва руу ирүүлчхээд... Эд нарын тухай бодож байгаагаа хуу хэлчих юм сан... 

	— Суманг удирд гэж хэн танд даалгасан юм бэ?! гэж би асууж байна. 

	Бас үүний байж байгааг! Алдарт жанжин гэсэн чинь бас байцаалт явуулж байна. 

	— Хөөе! хэмээн Жуков дуу нь чангараад явчхав. 

	— Эх орон маань даалгасан, нөхөр армийн генерал гэж Саша сөөнгөтүүлэв. 

	Бүгд дуу алга, генералууд ч, хурандаа нар ч. 

	Жуков Сашаг ширтэн харж байна. 

	— Та намын гишүүн үү?

	— Нам бус. 

	— Пронск яаж яваад ирчхэв?

	— Манай суман Хоёр зуун гучин есдүгээр дивизийн ар тал руу, Узловая өртөө рүү ачаа хүргэх ёстой байсан юм. Хэдэн цэрэгтэй нэг ахмад тааралдаад, дивиз бүслэгдсэн гэж хэлсэн. Тэгвэл яах вэ? Германы танк Михайлов, Скопин хоёр луу явж байгаа. Бидний хувьд цорын ганц зам нь Михайлов, Скопин хоёрын завсраар байсан юм. 

	— Тэнд чинь зам байдаг юм уу?

	— Дагтаршуулсан далан бий. 

	Жуков зураг руугаа тонгойв. 

	— Энд юу ч тэмдэглээгүй байна. 

	— Тэр замыг дайны өмнө барьж байгаад дуусаагүй юм. Даланг л дагтаршуулж амжсан. Зураг дээр, мэдээж, байхгүй. 

	— Та тэр даланг яаж мэдэж байгаа юм?

	— Би энэ замыг тавих ажилд оролцож байсан юм. 

	— Зураг дээр зааж чадах уу?

	Саша зураг руу тонгойтол, дулаан өрөөнд малгайных нь цас хайлснаас нэг дусал дусчхав. 

	— Малгайгаа авахыг зөвшөөрнө үү, зураг норгочих нь. 

	— Авч болно. 

	Саша малгайгаа сугавчлаад, зураг руу дахин тонгойв. 

	— За энэ сууринуудаар: Дурное, Грязное, Малинки, Хитрованщина. 

	Жуков штабын дарга руу зургийг дөхүүлж,

	— Өөрийнхөө зурган дээр тэмдэглэж ав гэснээ Саша руу эргэж, — Замын байдал ямар байна? гэж асуув. 

	— Бид хүрздэж байж тууллаа. Цас цэвэрлэх машинтай бол явчхаж болно. 

	— Хэчнээн болов?

	— Хоёр хоног. Өдөр бөмбөгдөхөөс айгаад, шөнөөр л явлаа. 

	— Одоо ч шөнө урт даа хэмээн Жуков бодлогошрон өгүүлээд, — Хохирол? гэж асуув. 

	— Нэг шархтан байгаа, осгосон хүмүүс бий. Эмнэлгийн тусламж үзүүлэхийг хүсье гэснээ Саша хошууч руу хяламхийв. — Иргэн хошууч биднийг гэмт хэрэгтэн гэж нэрлэсэн хэдий ч, гэмт хэрэгтэн ч эмнэлгийн тусламж авах эрхтэй. 

	— Тусламж үзүүлнэ гэж Жуков өгүүлээд, — Та Хоёр зуун гучин есдүгээр дивизийн командлагчийн овгийг мэдэх үү гэж асуув. 

	— Мэдэхгүй. 

	— Хурандаа Мартиросьян! хэмээн тэр дивизийн дарга, залуухан, гоё армян босов. 

	— Хурандаа Мартиросьян, таны авто суман уу?

	— Нөхөр армийн генерал, илтгэхийг зөвшөөрнө үү, манай дивизийн мэдэлд ирэхээр ачаа хүргэх тусгай авто суман явж байсан. Гэтэл дивиз маань манайхыг бүсэлсэн, биднээс хүчээр давуу дайсантай нэгэнт байлдаад эхэлчихсэн байсан, тэгээд арван нэгдүгээр сарын хорин долоонд бид хүнд техникээ ойд газар ухаж нуугаад, бүслэлтийг сэтлэн, ийшээ, “Большое село”-гийн хавьд ирсэн. Бүслэгдсэн дивиз рүү авто суман ирж чадахгүй байсан. Энэ авто суманг чухамхүү тэр суман гэж үзэх үндэс байна. 

	— Танд хаанаас тийм үндэс байна?

	— Бүх байдал давхцаж байгаагаас тийм болж таарч байна, нөхөр армийн генерал. Хэрэв та ярихыг зөвшөөрвөл... 

	— Ярьж болно!

	— Хэрэв та ярихыг зөвшөөрвөл, нөхөр армийн генерал хэмээн Мартиросьян давтан өгүүлээд, — Энэ суман довтолж байгаа танкны хоёр армийн дундуур явж Пронскт ирснийг цэргийн үүргээ эрэлхгээр биелүүлсэн явдал гэж үзэж байна гэв. 

	— Уухайс, тийм байх нь уу гэж Жуков мушилзав. — За яах вэ, та суу! Байлдагч... 

	— Панкратов гэж тусгайн хошууч хэлж өгөв. 

	— Панкратов... Та зураг уншдаг юм байна. Хаана сурч байв?

	— Москвагийн авто тээврийн дээдийн авто замын салбарт. 

	— Тэгвэл инженер байх нь... Яагаад байлдагч яваа юм?

	— Ингэж л таарсан юм. 

	— Боловсролын тухай бичиг баримт байна уу?.. Үзүүл!

	Саша шинелийнхээ товчийг тайлж, цэрэг цамцныхаа халааснаас дөрөв нугалсан гэрчилгээгээ гаргаж ширээн дээр тавив. Зайлах газар алга! Муусайнууд мэдэж аваг л дээ, яадаг юм. Фронтоос хол цөлөх газар байхгүй. 

	Жуков эхний нүүрийг уншаад эргүүллээ... Саша түүнийг хараа салгахгүй харж байв... Одоо: “Баригдсан учраас дипломын төслөө хамгаалаагүй...” гэдэг мөрийг хүрнэ. Хүрлээ! Саша руу харлаа... Дахиад уншлаа, дахиад харлаа... 

	— Комсомолын гишүүн байсан уу, хэдэн оноос?

	— Хорин таван оноос. 

	Жуков гэрчилгээ рүү дахин харав. 

	— Энд цэргийн явдлын хичээлийг тооцсон гэж байна. 

	— Манай сургуульд цэргээс гадуурх цэргийн дээд бэлтгэл байсан. 

	Жуков Голиков руу эргэв. 

	— Манайд инженер хүрэлцэхгүй байгаа, гэтэл танайд зүгээр жолооч хийгээд явж байдаг юм байна. 

	Голиков энэ авто сумангийн талаар мэдэх юм байхгүй, энэ жолоочийг анх удаагаа харж байна гэж хэлж болох байсан. Гэвч тэр бээр туршлагатай түшмэл учраас ийм үед зөрж болохгүйг ойлголгүй яах вэ. Жуковын зөв: инженерийн боловсон хүчнийг ингэж ашиглана гэдэг бол зүй бус явдал, зүй бус явдлын төлөө хэн нэгнийг донгодох хэрэгтэй, чухам хэнийг гэдэг нь падгүй асуудал. 

	Жуков Сашагаас цэргийн батлахыг нь авч штабын даргад шилжүүлээд, гэрчилгээг нь харж байгаад:

	— Нэмэгдэл өгөгдөхүүнийг бичээд ав. 1934 онд авто замын салбар төгссөн. Гэрчилгээний дугаар зуун наян зургаа, ташуу зураас, гучин дөрөв... Бичив үү? Гуравдугаар зэргийн цэргийн техникчийн цол олгохоор давтан шалгалтын дүгнэлт гарга, би түүнийг чинь одоо батална гэв. 

	Сашад гэрчилгээг нь буцааж өгөв. 

	— Гуравдугаар зэргийн цэргийн техникч цол авсанд баяр хүргэе. 

	— Баярлалаа, нөхөр армийн генерал. 

	— Ажиллаад бай, байлдаад бай, Зөвлөлт Холбоот Улсын төлөө зүтгээд бай. 

	Саша ёслон,

	— Зөвлөлт Холбоот Улсын төлөө зүтгэе! гэв. 

	 

	Арван хоёрдугаар сарын 6-ны өглөө зөвлөлтийн цэрэг сөрөг довтолгоонд орж, хэдийгээр айхавтар жавартай, цас ихтэй байсан боловч дайсны цэргийг Москвагаас 150-200 километр ухрааж хөөлөө. 

	Радиогоор сүрлэг хөгжим хангинаж, хагас цаг болгон германы цэргийн эрчимтэй давшилтын тухай, эзлэгдсэн хотууд, сөнөөсөн онгоцнууд, хэдэн зуун мянган олзлогдогсдын тухай мэдээлж байна: “Зөвлөлтийн цэргүүд хөл мэдэн зугтаад бид араас нь амжихтай үгүйтэй байна”. Цагаачдын сонинууд: “Бидний цаг ирлээ” хэмээн баяр болцгоож байна. 

	Герман Европын бусад улсыг нүд ирмэхийн зуур ялсан шигээ Оросыг бас тэгж ялна. Одоо мань Шарокт юу гээч тохиодог бол? Берия өөрийнхөө байгууллагын бичиг баримтыг устгаж амжих болов уу, яах бол? Хэрэв амжихгүй бол, германчууд өөрийнх нь ар талд, Парист ноён Привалов гэдэг зөвлөлтийн тагнуул байгааг илрүүлнэ. Амжиж устгалаа ч гэсэн ДЯАК-ын ажилтнуудыг барьж авна, тэд нар нь хар амиа аврах гэж түүнийг илчилнэ. Аль ч тохиолдолд мань хүн дүүжлүүрийн шонгоос зайлахгүй нь. 

	Яах болж байна аа? Германчууд руу очиж улайдаг юм уу? Тэд нар өөрөөр нь яах вэ дээ? Өөрөө хэн юм бэ? Зөвлөлтийнхний Өрнөдөд хаясан тагнуул. Өөрийгөө: “Германы эсрэг ажиллаагүй, цагаан гвардийн цагаачдын эсрэг ажиллаж байсан” гэж зөвтгөх гэж үзнэ. Гэвч хэн түүнийг сонсох вэ дээ?

	Англичуудыг дагаад зугтчих уу? Юутай тэр билээ? Тэдэнд хэнийг илчилж өгөх вэ? Третьяковыг уу? Тэдэнд Третьяков ч хэрэггүй, Шарок ч хэрэггүй. Гитлерийн эсрэг үнэнч холбоотон нараасаа үүнийг аваарай гээд заяагүй урвагчийг ЗСБНХУ-д тушаачихна. 

	Аль гучин есөн онд л зугтах хэрэгтэй байж. Тэгэхэд бол гар хоосон биш, тагнуулын суурин ахлагч, тагнуулууд, нууц уулзалтын газар, Эйтингон, Мексикийн багийнхантайгаа энэ тэр гээд том олзтой очих байсан. Нэмэрт нь хол явахын хэрэг байгаагүй, тэдний сөрөг тагнуулын салбар хажуугийн гудамжинд байсан юм чинь. 

	Германчуудыг Москвагийн хаяанд зогсоосон нь Шарокийг бага зэрэг тайвшруулав. Шууд эзэлж чадаагүй болохоор ДЯАК баримт бичгээ устгах буюу аваад явж амжина, тэгсэн байхад ноён Приваловын тухай үлгэр тэгтлээ түргэн илрэхгүй. 

	Шарок бүх насаараа зөвлөлт засгийн өмнө бэмбэгэнэж, энэ засаг юунд ч дийлдэшгүй гэж бат итгэж явсан. Тэгтэл одоо ингээд түүний ялагдлыг бах таваа ханган ажиглаж байна. Гэтэл энэ дэглэм унах юм бол гэмт хэргийнх нь хариуцлагыг өөрөө ч хүлээлцэх ёстой болно, энэ засагтай үүрд хүлэгдсэн юм чинь. Тийм учраас тэр засаг тэсэж байзнавал дээр сэн, тэгж байтал байдал мэдэгдэнэ биз. Одоохондоо бол зөв шугам баримталж байх хэрэгтэй... 

	 

	Дөчин хоёр оны хоёрдугаар сард гудамжинд явж байтал нэг хүн Шароктой зэрэгцээд иржээ. Таяг, пальто, бүрх малгай энэ тэр нь ч яах вэ, зориуд яаж алхаагаа сааснаар нь Шарок аюулыг мэдэрч, зайлсхийж хармагц хамаг бие нь хүйт оргиод явчихжээ. Нөгөө Троцкийн хүү Лев Седовыг алахаар Парист ирж байсан “Алексей” өөдөөс нь харж байх нь тэр. Франц хэлнийх нь мэдлэгийг Шарок тухайн үедээ бишрэн гайхаж асан, хуучин боксчин нөхөр. “Алексей” ямар тусгай даалгавар биелүүлдгийг Шарок мэднэ. Яков Серебрянскийн бүлгийнх. Гэтэл газрын хаанаас энд гараад ирэв?! Серебрянский өөрөө ч, “Яшагийн хөвүүд” ч бүгдээрээ аль хэдийнээ алуулцгаасан. “Алексей” францаар,

	— Жерар Дюраль, эсвэл зүгээр “месье Жерар” гээд гараа өгөв. 

	Тэр хоёр кафед орж, буланд суугаад кофе захив. Тэнд хүн байхгүй, эзэн нь лангууныхаа ард ойр зуурын ажлаа хийж байна. 

	— Яагаад сандарчхав, хэн ч ирэх ёсгүй байсан юм гэж үү? хэмээн “Алексей” францаар асуугаад, цаашаа тэр хоёр францаар ярилцав. 

	Шарокийн айдас нэг л сайн арилж өгдөггүй. Гар буугаа ганцхан сугалж буудчихаад, дараа нь эзнийг бас тонилгочхоод алга болчих юм бил үү. Пальто, малгайгаа тайлаагүй, бэлэн сууж байгаа, цонх, хаалганы эсрэг талд суудал сонгосон, эзэн хажуу талаасаа илхэн байна, хоромхон зуур амжуулчихна. 

	Шарок “Алексей”-гаас хараа салгалгүй,

	— Яков Исаковичийг, бас түүний бүлгийг бүгдийг нь шоронд хийсэн юм шиг би дуулсан гэж хариулав. 

	“Алексей” кофеноос нэг балгаад аягаа ширээн дээр тавив. 

	— Тэгэхэд надад арван жил өгсөн, бусдыг маань буудан алсан. Яков Исаковичийг, яагаад ч юм, яах гэж яарахгүй байж, алуулах ялтны өрөөнд хориотой хоногоо хүлээж байсан нь түүнийг аварсан байна лээ. Дайн эхэлтэл, “эзэн” “манайхнаас” түүнийг сураглан: “Серебрянский хаана байна?” гэж. — “Буудан алахыг хүлээгээд шоронд сууж байгаа”. Эзэн: “Юу гэж донгосоод байгаа юм?” гэж. Тэгэнгүүт “манайхан” шорон руу бушуухан харайлгаж, түүнийг гаргаж аваад, сувилалд явуулж. Ежовын барлагууд түүнийг элэг бөөргүй болгочихгүй юү. 

	Тэр бээр кофеноосоо дахин балгав, ашгүй, аягаа барьж байна. 

	— Яков Исакович бүлгээ буцааж өгөхийг шаардсан чинь үлдсэн нь ганц би байж. Тийм сайхан багийг устгачихсан, Ежов тагнуулын албыг сөнөөчихсөн, муу архины лүү, бандидагч балай!

	“Алексейн” ярьсан юм нь биш, ийм илэн далангүй байгаа нь Шарокт хачин санагджээ. Нөхөр Сталины тухай “эзэн” гэж, бас Берия, Судоплатов энэ тэрийн тухай “манайхан” хэмээн чөлөөтэй ярьж байна... Яагаад ингэж байгаа юм бол? Өөрийнх нь сонор сэрэмжийг алдуулж байгаа юм биш биз?!

	“Алексей” гэнэт жуумалзав:

	— Гар луу хараад байх чинь, чиний бодийг хөтлөх гэж явна гэж санаа юу?

	— Намайг яасан гэж тэгэх билээ? хэмээн Шарок худлаа инээв. 

	— Намайг яасан гэж тэгсэн билээ? гээд “Алексей” нүдээ онийлгов. 

	— Зүв зүгээр байхад чинь л тэр гэж Шарок бушуухан өчив. 

	— Харин, тэгж яривал, чамд бол юм яг байгаа шүү. 

	— Алексей, чи юу ярина вэ? гээд Шарок бүр өндөсхийв. 

	— Би чамд Жерар гэж нэрээ хэлсэн шүү. 

	— Өршөөгөөрэй, Жерар, чиний юун тухай ярьж байгааг би ойлгохгүй байна. 

	— Чи чинь намайг барьцаанд өгсөн шүү дээ, тийм биз дээ?

	— Би юү? Чамайг уу?

	— Тийм, чи намайг. Седовын хэргээр. 

	Москвад бичсэн тайлбар бичиг хоромхон зуур санаанд нь тодроод ирлээ. 

	— Би юу болсныг л зөвхөн баримтаар бичсэн, ямар ч үнэлгээ дүгнэлт байхгүй. 

	— Ямар ч үнэлгээ дүгнэлт байхгүй ээ? “Ирсэн, үйлдлээ хийсэн, тэр үйлдлийн үр дүнд маш чухал мэдээллийн эх сурвалжийг үнэгүйдүүлсэн” – энэ чинь дүгнэлт биш юм уу?! 

	Ээ чөтгөр алгад гэж! Энэ өгүүлбэрийг бичих үү, яршиг уу гэж тэгэхэд өөрөө эргэлзэж байсан нь дэмий биш байж. Совин татсан юм шиг. 

	“Алексей” кофегоо гүйцээж уугаад, аягаа ширээн дээр тавив. 

	— Хуучныг дурсахаа больцгооё. Төвийн шийдвэрийг уламжилъя. Чамайг батлан дааж германчуудад үнэмшүүлж чадах цагаачдын итгэлийг чи олох ёстой. Бусад бүх юм аяндаа зохицуулагдана. Зорилго нь Заксенхаузений хорих лагерийн ойролцоо, Ораниенбургт байдаг Хорих лагериудын төв захиргаанд орчуулагчийн албанд орох явдал. Тэнд Заксенхаузен гэдэг зуслангийн суурин байгаа, лагерийг түүгээр нэрлэсэн юм билээ. Лагериудад манай хэдэн зуун мянган олзныхон байгаа, бид тэдний талаар мэдээлэлтэй байх ёстой гээд тэр бээр,

	— Чиний хэл чинь ямар билээ? гэж германаар асуув. 

	— Дажгүй л гэж бодож байна. Чи чинь бас герман хэлтэй юм уу?

	— Би франц, герман, англи, испанийг мэднэ. Тухайн үедээ манайд зөвхөн хэлтэй улсыг авч байсан юм. 

	Өөрийгөө Ежовын устгасан жинхэнэ чекистүүдийн нэг, Шарок бол шинэчүүдийн нэг гэдгийг цохон хэлж байна. Энэ хүнтэй муудалцах аюултай учраас Шарок битүү санааг нь ойлгоогүй дүр исгэн, шүлсээ залгиад өнгөрөв. Ер нь ч худлаа ярьж байгаа нь мэдээж, “олон зуун мянган олзныхны” тухай мэдээлэл түүнд хэрэггүй. Тэр бол олон зуун мянгыг биш, тухайлсан хүмүүсийг хариуцдаг хүн, түүний ажил бол хулгайлж устгах. Энэ удаа Заксенхаузенд хэнийг устгах гэж байгаа нь Шарокт падгүй, түүнд мэдээлэл цуглуулахыг даалгаж байна, мань хүн түүнийг нь л цуглуулах болно. 

	— Намайг энд байх хооронд надтай л холбоо барина, би Парист Швейцарын худалдааны пүүсийг төлөөлж байгаа. Намайг байхгүй үед хэрэг гарвал чам дээр хүн ирнэ. Чиний энэ үүргийг Төв ихэд чухалчлан үзэж байгаа, хэцүү гэдгийг ойлгож байгаа, гэхдээ чамд ихээхэн найдвар тавьж байгаа, ажлыг чинь зохих ёсоор үнэлэх болно хэмээн “Алексей” яриагаа төгсгөв. 

	Шарок өөрийн эрхгүй “дагз руу л сум зоож үнэлэх вий” гэж боджээ. 

	Сталин гуравдугаар сард нэг удаа Васильевскийгээс,

	— Та нүүлгэн шилжүүлсэн гэр бүлээ буцааж авчирсан уу? гэж асуужээ. 

	— Авчирсаан, нөхөр Сталин. 

	— Тэд чинь хаа аж төрж байна?

	— Надад Грановскийн гудамжинд сайхан байр өгсөн. 

	Сталин түүн рүү эгцлэн харж,

	— Грановскийн гудамжинд аа? Зөвлөлүүдийн Тавдугаар байшинд уу? гэв. 

	— Тийм, нөхөр Сталин, хуучин тийм нэртэй байсан юм билээ. 

	— Би тэр байшинг мэднэ, нэг үе орж гардаг байлаа гэж Сталин бодлогошрон өгүүлээд, — Таны эцэг эх чинь хаана байгаа вэ? гэж асуув. 

	— Эх маань нас барсан, эцэг Кинешмад, миний том эгч дээр байгаа. Түүний нөхөр, хүү хоёр нь фронтод яваа. 

	— Тэгвэл нөгөө хийдээ орхио юу?

	— Орхисоон, нөхөр Сталин, манай дүү нар, бид хэд эцэг, эгч хоёрт тусалж байгаа. 

	— Тэгэхээр Грановскийн гудамжинд суудаг байх нь, болж байна. Амрах боломж гарвал хаа амарч байна?

	— Жанжин штабтаа. Миний албан тасалгааны хажууд нэг өрөө бий, тэнд унтчихдаг юм. 

	— Танд зуслан байхгүй юү?

	— Байхгүй ээ, нөхөр Сталин. 

	Васильевский хэд хоногийн дараа Сетунь голын эрэг дээр, Волынское сууринд Сталины Ойрын зуслангаас холгүй зуслантай болсон ч тийшээ очих нь ховор, хааяа хоновол үүрээр ажил руугаа яваад өгнө. 

	Нэг удаа цэцэрлэгт авгайдаа нэмэр болж түр саатаад яг явах гэж байтал Поскребышев утасдаж,

	— Таныг нөхөр Сталин хайж байна. 

	Тэгээд утаснаас Сталины дуу гарч,

	— Нөхөр Васильевский, та зуслан дээрээ төвхнөж амжаагүй хэр нь явахаа үзэхгүй суучихдаг бол оо шив. Тийшээ бүүр нүүчих вий гэж би айж байна шүү. Даруйхан хүрээд ир гэв. 

	 

	Ерөнхий жанжны газрын хурал эхэлчихсэн байхад Васильевский ирэв. 1942 оны зуны цэргийн ажиллагааны төлөвлөгөөг хэлэлцэж байжээ. 

	— Германчууд Москва орчимд ялагдаад сэтгэл санаа алдарсан учир одоо амсхийж, хүчээ сэлбэх санаатай байна хэмээн Сталин эхлэв. — Бид тэдэнд амсхийх цаг өгч болох уу? Болохгүй. Тэдэнд хүчээ сэлбэх боломж олгох эрх бидэнд бий юү? Бидэнд тийм эрх байхгүй. 

	Шапошников, өвлийн ажиллагааны явцад манай хүч ихээхэн сульдсан, довтолгоо хийхэд хараахан бэлэнгүй байна гэж үгээ болгоомжтой эвлүүлэн өгүүлэв. 

	— Германчуудыг аль болох түргэн хиар цохих хэрэгтэй, зогсоо чөлөөгүй элдэх хэрэгтэй, зай завсаргүй, сөгөө өгөхгүй элдэх хэрэгтэй. Тийнхүү, германчуудыг 1942 онд бүрмөсөн бут цохих нөхцөлийг хангах хэрэгтэй. Хэн юу хэлмээр байна?

	Германчуудыг энэ онд бүрмөсөн бут ниргэх тухай ярих нь утгагүйг бүгдээрээ ойлгож байв. Гэвч хэн ч бодлоо хэлэхийг хүссэнгүй. Жуковоос өөр хэн ч. 

	— Бэлтгэлгүйгээр, цэргээ техник болон амьд хүчээр бэхжүүлэхгүйгээр довтлох боломжгүй гэж Жуков хэлэв. 

	— Бид германчуудыг эхэлж цохилт өгөхийг хүлээгээд, хамгаалалтад гар хумхиад сууж байхгүй биз дээ! гэж Сталин унтууцах маягтай хэлэв. — Үгүйдээн өрсөх цохилт хэдэн удаа хийж, дайсан хэр бэлэн байгааг тандах хэрэгтэй. 

	Тимошенко Харьковын чиглэлээр тийм цохилт хийхийг тэр дор нь санал болгов. Түүнийг Ворошилов дэмжив. Жуков зөрөх гэж үзсэн боловч Сталин урдуур нь оров:

	— Байзнаарай, аль вэ байзнаарай... Бид германчуудыг хаагуур довтолно гэж хүлээж байгаа билээ? гээд бүгдийг нь асуух маягтай харав. — Энэ зун тэд нар хаагуур довтлох вэ? Ганцхан хариу байгаа: тэд нар Москва руу дахиад дайрах нь гарцаагүй. Яагаад? Яагаад гэвэл Москва ойрхон байна. Москва руу довтлох тухай фельдмаршал Клюге-гийн тушаалыг манайхан завсраас нь олзолж сонссон. Тэр ажилбар “Кремль” гэдэг нууцалсан нэртэй. Бид түүнд бэлтгэх ёстой. Гэхдээ энэ маань германы хүчийг хөдөлгөхгүй барихын тулд жигүүрээр хүчтэй цохилт өгч, тэгснээрээ Москва руу хийх довтолгоог сулруулах ёсгүй гэсэн үг биш. Тэгэх ёсгүй биш, харин ч тэгэх ёстой. Эхний ээлжид тийм цохилтыг хаагуур өгөх вэ? Нөхөр Тимошенко, нөхөр Ворошилов хоёрын зөв гэж бодож байна. Харьков руу довтлох саналыг дэмжих нь зүйтэй. 

	Тагнуулын мэдээгээр германы цохилтын чиглэл нь өмнөд нутаг байх болно гэж Васильевский хэлж болох байв. Гэвч тэр бээр Сталинтай зөрөхөөс дандаа айдаг, одоо бол хоцорч зэм дуулсандаа бантаад хурлыг дуусан дуустал дуугарсангүй. 

	Түүний оронд Жуков хариулав:

	— Нөхөр Сталин, германчууд гол довтолгоогоо өмнөд чиглэлээр хийнэ гэсэн тагнуулын мэдээ байгаа. Клюге-гийн тушаалыг төөрөгдүүлэх мэдээ гэж үзэж болно. Яаж төгсөх нь эргэлзээтэй ажилбарт цэргээ татан оруулж болохгүй... 

	— Эргэлзээтэй гэнэ ээ?! хэмээн Сталин үгийг нь тастав. — Яагаад эргэлзээтэй гэж? Нөхөр Тимошенко, та ажилбар амжилттай болно гэж итгэж байна уу?

	— Итгэлгүй яах вэ. 

	— Энэ чинь таны хувийн бодол уу?

	— Үгүй, фронтын бүх удирдлага тэгж үзэж байгаа. 

	— Юу болж байгааг хараа биз, фронтын удирдлага амжилт олно гэж итгэж байхад, нөхөр Жуков эргэлзэж байна. Энэ тохиолдолд фронтын удирдлагын бодол илүү үндэслэлтэй гэж бодож байна. 

	Өрөөнөөс гарч яваад Шапошников Жуковт,

	— Та дэмий маргалаа. Энэ асуудлыг Ерөнхий өөрөө шийдсэн юм. 

	— Тэгвэл яах гэж бидний бодлыг асуусан юм?

	— Би яаж мэдэх вэ, хонгор минь. 

	 

	Харьковын чиглэлээр тавдугаар сарын 12-нд довтолж эхлэв. Энэ довтолгоо явцгүй нь долоо хоногийн дараа илэрхий болов. Жанжин штабын даргын үүрэг гүйцэтгэгч Васильевский довтолгоог зогсоохыг Сталинд санал болгов. Гэвч Сталин шийдвэрээ өөрчилж заншаагүй билээ. Тавдугаар сарын 29-нд уг довтолгоо сүйрч төгсөв. Бүслэгдсэн зөвлөлтийн дөрвөн армиас алагдсан, олзлогдсон хүний тоо нийтдээ 230 мянгад хүрчээ. Тулалдаанд Костенко, Подлас, Бобкин нарын генерал амь эрсэджээ. 

	Сталин германчуудыг ноднин өмнө зүгээр довтолно гэж тооцоолоод алдсан бол энэ жил Москва руу довтолно гэж тооцоолоод алдлаа. Германчууд Крым, Севастополийг эзэлж, зөвлөлтийн цэргийг Донын цаад руу хөөснөөр Кавказ, Сталинградын зүг эрчтэй давшиж эхлэв. 

	Сталин долоодугаар сарын 2-нд 227 тоот тушаал гаргав:

	“Бид 70 сая гаруй хүн амаа алдлаа... Цааш ухарна гэдэг бол өөрсдийгөө, үүний хамт эх орноо хөнөөнө гэсэн үг. Ганц алхам ч бүү ухар! Торгуулийн батальон эмхлэн бүрдүүлж, тийш нь дунд болон ахлах тушаалын дарга нарыг илгээх. Тэдгээр батальоныхонд эх орныхоо өмнө хийсэн гэмт ялаа цусаараа цайруулах боломж олгохын тулд тэднийг фронтын хамгийн хүнд хэсгүүд дээр тавих... Сайтар зэвсэглэсэн хориглон тогтоох отрядууд байгуулж, тогтворгүй дивизийн ард байрлуулах, тэдгээрт, цэргийн ангиуд балмагдан сандарч, эмх замбараагүй зугтвал тийм балмагдсан этгээд, хулчгаруудыг газар дээр нь буудаж байх үүрэг оногдуулах”. 

	Энэ тушаал дарга нарын санаачилгыг боогдуулж, элдэв арга хэрэглэх боломжийг чөдөрлөн, утга учиргүй гарз хохирлыг ихэсгэжээ. Энэ тушаалыг биелүүлнэ гэдэг бол армийг арга буюу ялагдахад хүргэнэ гэсэн үг болжээ. Германчууд тэртэй тэргүй урагшлан ахиж, Майкоп, Краснодар, Моздокийг эзэлж, Терек гол руу гарснаар, Өвөр Кавказ руу зам нээгдэх бараг бүх давааг мэдэлдээ оруулжээ. Гэхдээ дайсанд олзлогдох, зэвсэг техникээ олзлуулах явдал гарахаа больсон байна. Зөвлөлтийн цэрэг Сталины тушаалыг зөрчин, ухрах давшихыг хослуулан, бүслэлтэд орохгүй, чадварлаг байлдаж байв. Гагцхүү фронтын нарийнхан хэсгээр Паулюсын арми наймдугаар сарын 23-нд Сталинградын баруун хаяа руу хүрч чаджээ. 

	Улс орон нь хоёр хэрчигдэж байгааг Сталин маш сайн ойлгож байв. Гитлер өмнөд нутгийг тэр чигээр нь, Украин, Кавказ, Өвөр Кавказыг эзэгнэж байна. Гэвч гол нь Сталинград! Германчууд манай цэргийг Волга руу шахан, хотыг хазуур шиг зууж авлаа. Хэрэв Сталинград унавал Зөвлөлтийн Европын хэсгийн усны гол судас германы гарт орчихно. Тэд Сталинградаас хойш эргэж, Москвагийн ар хударгаар орно, тэгсэн цагт Улаан Армийн үндсэн хүч торонд орсон мэт болно. Сталинградын хавьд одоо хамгийн шилдэг жанжид байгаа. Тэгсэн ч гэсэн тэнд Жуков хэрэгтэй. Жуков бол түүний хувьд урьдын адил найдвартай байдлын биелэл болж байгаа цорын ганц хүн. Васильевский ажил явдлын учрыг олдог хүн, гэхдээ онцгой нөхцөлд зөөлдөнө. Онцгой нөхцөлд Жуков хэрэгтэй. Гитлер нөхөр Сталины бодож байсан шиг Москва руу дайраагүй, Жуковын хэлж байсан шиг өмнө зүгээр довтолсон учраас Жуков, мэдээж, өөртөө эрэмших зан нь оодорсон. Тэгэхээр стратегич нь нөхөр Сталин биш, мань Жуков гэсэн бодол нь батажсан байгаа. Нөхөр Жуков эндүүрч байна! Харьковын тухай яригдаж байхад, финнийн дайныг балласан муу тээрхий Ворошиловын үгэнд орох ёсгүй байсан байж магадгүй. Бас Тимошенкогийн үгэнд орох ч хэрэггүй байж. Түүний албаны зам үүгээр дуусна, гэхдээ Жуков ч гэсэн нэг их хөөрөхийн хэрэггүй. ТЭР БЭЭР Жуковт байх ёстой газрыг зааж өгнө. Түүний байх газар бол цэргийн байрлал, фронт, тэнд мань хүн амжилт олж чадна. Тийм учраас Сталинград руу яваг. Гэхдээ бас урмаар тэтгэх хэрэгтэй. 

	 

	Жуковыг наймдугаар сарын 26-нд Баруун фронтын штабт байхад нь Москва руу дууджээ. 

	Сталины өрөөнд түүнийг ороход урьдын адил Молотов, Ворошилов, Берия гурав сууж байв. 

	Сталин Жуковыг ширээ рүү суухыг урив. Цай, хачиртай талх оруулж ирлээ. 

	— Ингэхээр, Гитлер алдаагаа засахаар шийдэж гэж Сталин санаанд оромгүй юм хэлэв. 

	Жуков түүн рүү гайхширан харав. 

	Сталин хачиртай талх руу зааж,

	— Ид, ид, та өлсөж яваа байлгүй гэв. 

	Тэгээд босож өрөөн дундуураа алхах зуур ярьж эхлэв. 

	— Гитлерийн өнгөрсөн жилийн гол стратегийн алдаа юунд байв? Гол хүчээ Москва руу хаясанд байсан, Гитлер өмнөд чиглэлээр давшиж, тариа, металл, нүүрс, газрын тос энэ тэртэй болж, Украин, Кавказ, Өвөр Кавказын үндсэрхэг үзэлтнүүдийг өөрийнхөө талд татах ёстой байсан. Тэгж байж энэ жил Москва руу баруун, хойд, өмнө талаас давших учиртай байлаа л даа. Тийм стратегийг бид хүлээж байсан. Гэтэл муу тоглогчтой тоглохоор чинь аль хөзрөөрөө гарахыг нь хэзээ ч мэдэх арга байхгүй юм. Гитлерийг гашуун туршлагаасаа сургамж авч, энэ жил зөв нүүдэл хийнэ, ойрхон байгаа Москва руу бөөн хүчээр дайрна гэж бид бодож байлаа. Тэгсэн чинь үгүй шүү, өмнө чиглэлээр довтлохоор шийдэж. Гэтэл өнгөрсөн жилийн хувьд зөв байсан юм нь энэ жилийн хувьд бол буруу. Гитлер адтай боловч муу тоглогчийн хувьд биднийг дахиад залилчихлаа. Тэр зарим нэг амжилт олж, Сталинград хүрлээ. Гэхдээ энэ бол түр зуурын амжилт, муу стратегич хүнд эцсийн амжилт гэж байх ёсгүй. Гитлерийн түр зуурын амжилтыг хийх хэрэгтэй. Бид түүнийг Москвагийн хаяанд зогсоосон шигээ Сталинградын хаяанд бас зогсоох хэрэгтэй. 

	Сталин Жуков руу дөхөж очоод, буурьтай бараг ёслол төгөлдөр гэмээр ийн өгүүлэв:

	— Нөхөр Жуков! Улсыг Батлан Хамгаалах Хороо таныг Дээд Ерөнхий командлагчийн орлогчоор томилж байна. 

	Жуков босож номхон зогсов. 

	— Баярлалаа, нөхөр Сталин. 

	— Та Сталинградын дүүрэг рүү нэн даруй очвол зохино. Германчуудыг бут цохих хэрэгтэй, ноднин Москвагаас хөөсөн шиг хөсөр хөөх хэрэгтэй. 

	Сталин Жуковт гараа өгч,

	— Замдаа сайн яваарай! Нөхөр Жуков танд амжилт хүсье! гэв. 

	Варягийн ажиллаж байгаа Хамгаалалтын байгууламжийн удирдах газрыг Москвагаас Саратов хавь руу шилжүүлжээ. Гитлерийн цэрэг Сталинградыг эзлэх юм бол хойшоо эргэж довтолно, тийм учраас тэдний давшиж магадгүй замд хамгаалалтын байгууламж барьж байсан юм. 

	Удирдах газрын штабыг хуучин Бүгд найрамдах Поволжье-гийн герман улсын нутаг дэвсгэрт, Байдек сууринд байрлуулжээ. Дөчин нэгэн оны наймдугаар сард тэр Бүгд найрамдах улсыг татан буулгаж, герман хүн амыг нь Гитлерийн хамсаатан болж болзошгүй хэмээн Сибирь, Казахстан руу цөлсөн юм. Гэхдээ хот тосгоны нэр хэвээр үлдсэн ажээ. 

	Германчуудын даацтай барьсан тохилог, цэлгэр олон байшинд нүүн шилжиж ирсэн украин хамтралчид орсон боловч тэд тав тухтай байж чадсангүй. 

	— Герман хэдийнээ Сталинградад ирчхээд байна, наашаа ирвэл бидэнд юу гэх вэ?! гэж Варяд байрынх нь эзэгтэй санаа алдан үглэнэ. — Германы эд хөрөнгөнд эзэн суучхаад, хүний зовлонгоор жаргал хийж байна уу гээд биднийг хуу дүүжилнэ. Гэтэл бидний буруу гэж юу байна? Хамтралын малыг туугаад яв гэж тушаасан, бид туугаад явсан, тэгсэн чинь энд оруулчихсан, одоо бид хаачих болж байна, хэн биднийг авах юм?

	Варя түүнийг Гитлер ийшээ ирэхгүй гэж тайвшруулахын хамт, айлын шинэ эздийг хэдий өрөвдөвч, эндээс цөлөгдсөн германчуудыг бүр ч илүү өрөвдөнө. Өвгөд, авгай, хүүхдүүд юугаараа буруутай юм бэ? Мал зөөврийн вагонд чихэж оруулж түгжээд, хөвч тайгын дунд, юу ч үгүй газар буулгаад хаячихсан. Тэнд хэд нь үхэх бол, хэд нь замдаа үхсэн бол?

	Варягийн дарга Давид Абрамович Телянер бас германчуудыг өрөвдөж ярина:

	— Тэд бол хууль дүрэм ёсчлон сахидаг оросын харьяат нар, Ижил мөрний цаад биеийн нутгийг сайхан эзэмшсэн. Тэднээс өмнө тэр талаар зөвхөн ногайчууд, хасгууд л хэсүүчлэн нутагладаг байсан, тэгвэл германчууд Ижил мөрний алдарт улаан буудай тариалдаг, тэр буудайн гурилаар эзэн хааны зоогийн ширээний талхыг барьдаг, тамхи тарьдаг, нарийн бөс даавуу нэхдэг байлаа. Тэгсэн хэр нь харийн хүмүүс гэгдэнэ, уг нь бараг хоёр зууны турш энд аж төрсөн улс, дайны дараа боломж гарах юм бол бүгдээрээ Герман руу яваад өгнө дөө. 

	Тэр бээр германчуудын тухай ийн ярьж байснаа еврей нарын тухай яриад эхэлнэ. 

	— Еврейчүүд ч бас ирмэл улс, нэмэрт нь оролцохгүй юм гэж байхгүй. Тэдний дотор улс төрчид, эрдэмтэд, зохиолчид, философичид, зураачид гээд хэн л бол хэн байгаа. Ийм байдалд хэн дуртай байх вэ? Тэгээд л үндсэн ястан нь тэднийг өөрөөсөө хатги шиг шахаж байгаа юм. 

	— Лав л манайд тийм биш хэмээн Варя зөрнө. — Манайд еврейн олон сонин, театрууд байгаа. Дунд, дээд сургуулийн алинд ч бид еврейчүүд, еврей бусууд гэж хуваагдаж байгаагүй. 

	Давид Абрамович хуруугаа гозойлгон, 

	— Варенька, энэ чинь өөр хүмүүсийн үед, үзэл санааны хүмүүсийн үед тийм байсан юм. Одоо тэд нар байхгүй. Цаг үе ч өөр болсон. Еврейчүүд олон зууны турш Германд аж төрж ирсэн, герман овогтой хүртэл байсан, идиш хэл бол чухамдаа герман хэл. Гэтэл эцсийн дүндээ? Герман тэднийг устгаж байна. Гэхдээ ард түмнийг устгах боломжгүй. Еврейчүүд хоёр мянган жил өөрсдийгөө хадгалж яваа үндэстэн, түүхийн оноолтоор энэ ард түмэн байж л байх ёстой. Гэхдээ өөрийнхөө оронд байх ёстой. Бусдын ажлыг хөөцөлдөж одоо бол оо. 

	— Та Палестиныг хэлж байна уу? Еврей нар тийшээ явах юм уу?

	— Ийм явдал болсны дараа бол явж л таарна. 

	— Та ч бас явах уу?

	— Хичээх л болно. 

	— Танай авгай чинь орос шүү дээ. 

	— Гэхдээ хүүхдүүд нь еврей. 

	— Тэн хагас хувиар. 

	— Хүмүүс заримдаа еврей гэдгээ нуудаг. Эх орос, би өөрөө загалмайтай, өөр юу юу ч билээ элдэв юм хэлнэ... Миний хувьд бол Гитлер еврей гэж тонилгож байгаа еврей л еврей. Миний хүүхдүүдийг тонилгох л байсан. Гитлер славянчуудыг ч устгах байсан, тэр чинь дэлхийн бөмбөрцгийн хүн амын талыг тонилгох байсан. Аз болоход дайнд тэр ялахгүй. 

	— Та тэгж итгэж байна уу?

	— Мэдээж. Гэхдээ бидний замбараагүйгээс болж ялалт их үнэтэй тусна. 

	Тэр хоёр ижил бодолтой ч энэ сэдвээр юм яриад байхгүй. 

	Аравдугаар сард Москвагаас 15-20 километрийн зайд хамгаалалтын гол зурвасыг барих болж, авгай хүүхнүүд голлосон хэдэн зуун мянган москвачууд өгүүлэхүйеэ бэрх нөхцөлд энэ ажлыг нугалжээ. Германы гутал үнэхээр Москвагаар дэвсэлж явах юм гэж үү?! “Бид Москваг өгөхгүй!” гэсэн анхны хэвшмэл лоозон Варягийн сэтгэлд аятайхан бууна. 

	Игорь Владимирович зураг төслийн газраа тэргүүлэн, урьдын адил цаг баримтлан, шаардлагатай, хичээнгүйлэн ажиллана. Түүнд хааш яаш хийсэн зураг авчирч өгч болохгүй. Яль бүл юмыг тоодоггүй Телянер Варяд:

	— Та нөхрөө мэднэ шүү дээ, аль болох нямбай хийгээрэй гэнэ. 

	Игорь Владимирович тухайн үедээ Варяг хамгаалалтын шугам руу очдоггүй ажилд шилжүүлэх гэж оролдсон. Тэгэхэд нь Варя,

	— Игорь, би чамаас гуйя, ийм юм хэзээ ч битгий хийгээрэй. Чиний авгай гэдгээр надад ямар ч давуу эрх байхгүй гэж хэлжээ. 

	Түүнээс хойш тэр бээр авгайнхаа ажил явдалд оролцохыг больжээ. 

	Москвагийн тулалдаан амжилттай дууссаны дараа Игорь Владимировичийг Батлан хамгаалах ардын комиссариатад, Инженерийн цэргийн ерөнхий газарт шилжүүлж, хошууч генерал цол олгожээ. Нөхөр нь шууд дарга нь байхад яршигтай тал байсан болохоор ингэж шилжсэнд нь Варя сэтгэл ханамжтай байв. Варяд ямар нэгэн эрх дарх байхгүй. Гэхдээ эмэгтэй ажилтан нарт тэр болгон цол олгоод байдаггүй атал түүнд нэг их удаагүй байхад нь нэгдүгээр зэргийн цэргийн техникч цол олгожээ. Уул нь дипломтой инженер, энд удаан ажиллаж байгаа энэ тэрийг нь бодвол цол авах нь зүй ёсны хэрэг, гэхдээ л хамт ажиллагсдынх нь дунд “даргын авгай юм чинь” гэх янз байгаа нь мэдэгдээд байсан билээ. 

	Тийм учраас, удирдах газрыг нь Саратов руу шилжүүлж байгаа, харин чи эндээ, Москвад үлдэнэ гэж Игорь Владимировичийг хэлэхэд Варя тэгж үлдэхээс татгалзжээ. 

	— Үгүй ээ, Игорь, би удирдах газраасаа гарахгүй. 

	— Варенька, энд чи яг л тэр ажлаа хийнэ, ганц ялгаа нь гэвэл, энд чи гэртээ байна, тэнд бол бохир модон байшингуудаар хэсүүчлэх ёстой болно. 

	— Тийм тав тухгүй байдалд хэн хүнгүй өртөнө. 

	— Варя, тэнд чинь фронт биш, галын шугамаас хол фронтын ар тал. Удирдах газарт чинь бараг бүх хүүхэн нөхөртэйгөө ажиллаж байгаа, чи өмгөөл хамгаалалгүй ганцаардана. Ингэхэд, Варюша, чи үнэхээр намайг ганцаарыг нь орхих юм гэж үү?

	Нөхрөө өрөвдөж байвч явдгаараа л явах болно. 

	— Миний нөхөр дээгүүр албан тушаалтай учраас би Москвад үлдэх хэрэг үү? Энэ хүмүүстэй би олон жил хамт ажилласан, би ичиж байна. Ер нь ч Москвад сугарч үлдэх хүсэлгүй байна. Би чинь цэргийн дүрэмт хувцастай хүн. 

	— Би ч гэсэн дүрэмт хувцастай. 

	— Чи бол Бүх холбоотын хэмжээний дарга, чиний байх газар бол Москва. Би бол жирийн инженер, нэгдүгээр зэргийн цэргийн техникч, миний байх газар бол хүүхнүүд нуувч ухаж байгаа газар. 

	Тэр бээр буйдан дээр зэрэгцэж суугаад, мөрөөр нь тэврэн өөр лүүгээ нааж,

	— Варя, би чамайг яах вий гэж айж байна, нэг юм буруу зөрүү хэлчихвэл түүнээс чинь өлгөөд авна, тэнд чинь олон таван юм яриад байхгүй, шууд цэргийн шүүх. Би чамайг явуулахгүй. 

	— Хэнтэй ч, юу ч ярихгүй байхаа чамд амлая. 

	Тэр бээр өвдөг сөхрөн, эхнэрийнхээ хөлийг тэврэн толгойгоо наав. 

	— Варюша, би чамд мөргөж гуйя, чамайг алдчихна гэж би айж байна. 

	Нөхөр нь ийн цөхөрч буйд Варя сэтгэл уяран, толгойг нь илэв. 

	— За, аль вэ бос!

	Цаадах нь босохдоо санаандгүй өвдөгнийхөө тоосыг гүвэв... 

	Варя нүдээ анив. Ээ Бурхан минь! Ийм мөчид өмдөө бодож байдаг байна шүү. 

	— Үгүй ээ, Игорь, би энд чинь хэн болж таарах вэ? Генералын хангамж эдэлдэг, генералын авгай юу? Би өөртөө ингэхийг яаж зөвшөөрөх сөн билээ. Намайг битгий албад. Би тэнд хянуур болгоомжтой, биеэ барьж явах ам өчгөө өгье. 

	Нөхөр нь арга буюу хүлцэв. Тэгээд Варя удирдах газартайгаа Байдек руу явж оджээ. 

	Байдек фронтоос хол, германы онгоц ч нисэж ирдэггүй газар аж. Варя Телянерийн шууд удирдлагад ажиллаж, хамгаалах байгууламжийн төлөвлөгөө зохионо. Тэдгээрийг нь хээрийн анги, отрядууд барина, Сталинградад ойрхныг нь Сталинградын фронтын инженерийн цэрэг барина. Варя Москвагийн хаяанд явж байсан шигээ энд фронтын зааг руу очихгүй. 

	Ар талын, чухамдаа хагас иргэний байгууллага, гэхдээ хангамж, орон байр, хувцас энэ тэр нарийн заагтай: ахлах, дунд, бага тушаалын командын бүрэлдэхүүн, гэрээт албаныхан, жирийн цэргүүд гэхчлэн. Цол хараахан аваагүй тэргүүлэх инженер улс төрийн хэлтсийн нэг ажилгүй юмнаас доор нөхцөлд байж таарна. 

	Үүнээс болж зөрчил үүснэ. Игорь Владимировичийн оронд удирдах газрын дарга болсон Бредихин гэдэг ичих нүүргүй, өвчний хөрөнгө хурандаад цөмөөрөө гомдол мэдүүлцгээнэ. Бредихин доод тушаалтантайгаа харилцахдаа ихэмсэглэн ярвалзаж, товчил, бушуул гэх маягтай тэсэж ядан, долоовор хуруугаараа ширээ тогшилно. 

	Гагцхүү Варятай нэг зиндааных мэт харьцаж, тал олж авахыг хичээн, элдвээр санаа тавьж, захиргаа-аж ахуйн хэлтсийн даргад хүртэл түүнийг харж хандаж бай гэж тушаажээ. Түүний тэнэг наргиаг Варя тоомжиргүй сонсоно, ер нь Бердихиний анхаарал халамж, хэлбэрдсэн “өөриймсөг” зан энэ тэр нь доромжлол мэт санагдан, түүнд үнэн голоос дургүй нь хүрнэ. Гэтэл цаад годил нь энэ байдлыг огт анзаарахгүй. 

	Нэг удаа тэдний хэлтэст зарлага цэрэг амьсгаадан гүйж ирээд,

	— Нөхөр нэгдүгээр зэргийн цэргийн техникч, таныг хурандаа дуудаж байна гэжээ. 

	Бердихин өрөөндөө цугларсан хээрийн ангийн хөлс шороо болсон цэрэг цамцтай, бэржээхэн түрийттэй, ядарсан инженерүүдийг хямсайж ярвалзан сонсож байна. Варяг хүлээзнэ гэх янзтай сандал руу дохив... 

	Телянерийг биш яагаад өөрийг нь дуудсан юм бол гэж Варя суух зуур гайхасхийв. 

	Утас дуугарахад Бердихин авч, сэргэлэн дуугаар,

	— Тийм байна... Яг тийм... Байна... гээд утсаа Варяд өгөв. 

	Москвагаас Игорь залгасан юм байна. 

	— Варенька, сайн уу, би байна, таньж байна уу?

	— Танилгүй яах вэ... Ямар нэг юм болоо юу?

	— Үгүй ээ, зүгээр л чиний дууг сонсмоор санагдаад. Чи яаж шуу байна?

	— Би бие сайн, ажлаа хийж байна, чи?

	— Би бас бие сайн, ажлаа хийж байна, санаж байна. 

	— Тэгвэл манай бүх юм дажгүй шив дээ... 

	— Намайг утасдлаа гэж баярлахгүй байна уу?

	— Би энд ганцаараа биш байна, Игорь, за юу? Захиа бичээрэй, тэр нь дээр. 

	— За тэгье, охин минь, үнсье. 

	— Үнсье. 

	Тэр бээр утсыг нь тавиад,

	— Баярлалаа, нөхөр хурандаа гэв. 

	— Тус болсондоо баяртай байна, нөхөр нэгдүгээр зэргийн цэргийн техникч гэж Бердихин нялганан марзганах маягтай хариулав. 

	Бердихин хээрийн ангийн инженерүүдтэй бүдүүлэг харьцаж байгаа хэр нь өөртэй нь тэгж нялгасанд Варя тэднээс ичиж орхив. Өөртэй нь Москвагаас албаны утсаар ярьж байхад эд нар гэрээсээ хэдэн сараар захиа хүлээж байгаа. 

	Игорь... Шалан дээрээс босоод өмдөө гүвсэн тэр нэг ердөө эр хүний гэм халгүй хөдөлгөөн түүний гэдэнг яагаад тэгтлээ хөдөлгөсөн юм бол. Аль хэзээнээс дотроо дарж яваа эгдүү нь үнэхээр тэгж буцалж гарлаа гэж үү? Үнэнч, шударга, журамтай, өөрийг нь аварсан сайн хүн, байн байн захиа бичнэ. Өөрөө бол алдаг оног хариулна, энхрийлэх аргадах үг олдохгүй, өгүүлбэр болгон дээр зовно. Москваг бодохоороо Горькийн гудамжны байраа хэзээ ч дурсахгүй. Арбатаа л санана, өөрийнхөө байшинг, өөрийнхөө өрөөг санана, Сашад илгээмж явуулж байсан Плотниковын хөндлөн гудамжны шууданг санана, тэр илгээмжээ яаж Софья Александровнатай эмхэлж байснаа санана, Сашатай бүжиглэж байсан “Арбатын нүх”-ийг санана... Хэрэв Игорийн тухай бодвол, яагаад ч юм, нөгөө нэг үйлдвэрчний хурал юм уу, Клаваг сэргийлэхэд өгнө гэж муухай дуугаар сүрдүүлж байсан ресторан “Канатик” л улиглан санаанд орно. Тэнгэр минь, энэ бүхэн аль хэзээ улирч өнгөрсөн, тэр дивангарын юмыг ухаж төнхөж байхын хэрэг юу сан билээ? Хамаг учир өөрт нь л байна, түүнд хайргүй, хайртай ч байгаагүй, тэгээд түүнтэй сууснаараа өөрийгөө хуурсан, тэгэхээр түүнийг бас хуурсан хэрэг. Гагцхүү өөрөө л буруутай. Хэрүүл уруулгүй сайхан аж төрж байсан, тэгсэн хэр нь Игорийг ийш нь ирүүлэх дургүй, өөрөө бол Москва руу хэзээ ч шилжихгүй. Дайны дараа ч Игорь дээр буцаж очихгүй байх... Сэтгэлгүй хүнтэй амьдарч болохгүй, шударга биш! Игорь дөч хүрээгүй, сайхан хүн, алдартай хүн, амьдралаа төвхнүүлчихнэ. Харин өөрөө бол? Хоёр дахь хүнтэйгээ суусан, дахиад бүтэлгүйтлээ. Ерөөсөө хүнтэй суух хэрэггүй байх. 

	Варя Ирина Федосеевна гэдэг намын гишүүн, цэргийн эмч хүүхэнтэй нэг өрөөнд амьдарч байгаа. Нэрэлхэх цэрвэх зангүй, эрсхэн хэр нь ахуй амьдрал дээр бол хүний үгээр тэр авгай хүүхний хов живээс холуур явдаг нь Варяд аятайхан санагдана. Бас дарга нарын өмнө бөгцгөнөөд байхгүй, өвчтөн нартаа цол, зиндаа харгалзахгүй адилхан санаа тавина, хүмүүсээ чанд удирдана, сувилагч нарт:

	— Охид минь, амрагийн явдлыг толгойноосоо хаяна шүү! Дайны үеийн нөхөр бол түр зуурынх. Варвара Сергеевнагаас жишээ ав, нэг ч эр хүн түүнд хавьтаж чадахгүй гэж сургамжилна. 

	— Варвара Сергеевнагийн нөхөр Москвад байгаа гэж сувилагч охид зөрөх гэж үзнэ. 

	— Нөхөр, нөхөр гэнэ, нөхөр нь бялуурчихсан гэж Ирина Федосеевна уцаарлана. — Би өөрийнхөө муу бугийг хөөж явуулсан, хүүхдийн тэтгэмж ч тоож нэхээгүй, хүүгээ өөрөө өсгөсөн, хэдийнээ над шиг эмч болчихсон яваа. 

	Гучин зургаан онд Изабелла гэдэг испани охиныг авч хүмүүжүүлснээ Варяд ярьсан, охины эцэг эх Мадридыг бөмбөгдөх үед амь алдсан юм байж. 

	— Сайн охин, арван тав хүрсэн, ухаантай, ажилсаг, багш нар нь ам мэдэн магтана. Тэгж би пролетарийн эв санааны үүргээ биелүүлсэн юм. 

	Үүнийгээ их бахархалтай хэлсэн, ямар ариун үг юм бэ! Гитлерийг ялна гэдэгт ямар ч эргэлзээгүй итгэнэ, түүний баталгаа нь манай нийгмийн байгуулал – зөвлөлт засаг гэнэ. 

	— Зөвлөлт засаг байгаагүй бол бид хэн байх байсан бэ? Миний эцэг зүгээр хөдөөгийн хар хүн, ээж бичиг үсэггүй хөдөөгийн авгай, гэтэл би дээд боловсролтой. Надад үүнийг хэн өгөв? Зөвлөлт засаг. Манай удирдах газрын инженер, техникчид хаанаас гараав? Ард түмний дундаас. Генерал, жанжид нь Улаан Армийн жирийн дайчдаас төрсөн, бүгд яс махнаасаа ард түмнийх, ямар ч Гитлер манийг гэтлэхгүй. 

	Есдүгээр сард Удирдах газрыг шинээр байгуулсан Донын фронтын мэдэлд шилжүүлж, Сталинградын замд буй нэг тосгонд байрлуулжээ. Тэднийг зориуд ирүүлсэн авто суман нүүлгэжээ. Варя Сашаг цэргийн жолооч хийж байгаа гэж Нинагаас дуулсан болохоор энд явж байх юм биш биз гэж жолооч нарын царайг ажиглана. Саша байсангүй, юу гэж ч хүн үнэмшимгүй тэгж таарч байх вэ дээ. 

	Тэдний байрласан тосгоноос Сталинград хүртэл зуу хүрэхгүй километр, дайн энүүхэнд болж байгаа нь андашгүй. Варя Москва орчмынх шиг фронтын зааг руу үе үе явна. Заримдаа шалган нэвтрүүлэх цэгийн дэргэд замын машин хүлээж хэдэн цаг сууна. Тэгж байхдаа жолооны ард суугаа Сашаг харна гэх утгагүй санаа нь толгойноос салж өгөхгүй, түүгээр өнгөрч байгаа жолооч нарыг сурсан зангаараа ажиглана. Тэнгэрийн хаяанд түймэр улалзан, германы онгоц хавийн зам, Ижил мөрнөөр явж байгаа хөлөг онгоц энэ тэрийг бөмбөгдөнө. Тэдгээр онгоц руу манай сөнөөгч дайрч устгах нь бахтай, агаарын тулалдааныг өдөр өнжихгүй харж болно. 

	Тэгж тэгж Варяд хэрэгтэй машин ирэхэд, тэр бээр ачаа, хүн нь овоорсон тэвш рүү авиран гарна. Нэг удаа Телянерийн хамт Заварыкино руу, инженерийн цэргийн штабт очив. Залуухан, ажил хэрэгч цэргийн инженерүүд бүх асуудлыг шуурхай, зоригтой шийднэ. Сайхан зантай тэдгээр залуус Телянерт соруул, Варяд бариулыг нь герман цахилгааны утсаар ороосон кинжал бэлэглэжээ. 

	— Гоё л юм, гэхдээ би кинжалаар яах билээ? гэж Варя асуув. 

	— Энэ чинь эмэгтэй хүний кинжал, харж байгаа биз дээ, ийм жижигхэн гэж бэлэглэсэн инженер нь тайлбарлав. 

	— Өөрийгөө хамгаалахгүй юү гээд хоёр дахь нь инээмсэглэв. 

	— Гардан байлдаанд гэж гурав дахь нь нүд ирмэв. 

	Сайхан сэтгэлтэй, энгийн, хөгжилтэй залуус. 

	Нэг удаа хамгаалалтын ар талын төлөвлөгөөг зөвшилцөн тохиролцох юм болов. Бэхлэлтийн хэлтсийн дарга Свинкин гэж Телянерээс тохой өндөр залуу хурандаа сэтгэл тун хангалуун байв. 

	— Одоо генералаар батлуулчихъя. 

	— Гэхдээ эхлээд манай удирдлага гарын үсэг зурах ёстой хэмээн Телянер эргэлзэв. 

	— Нөхөр хошууч, таныг буцааж аваачиж гарын үсэг зуруултал, тэгээд нааш нь ирүүлтэл, дараа нь би генерал руу оруултал мөн ч их хугацаа өнгөрнө, гэтэл тийм хугацаа алга, тэр зурвас бэхлэлтийг яаралтай барих хэрэгтэй. Та нар тэндээ саналаа нэгтгэсэн юм байгаа биз дээ? гэж Свинкин зөрөв. 

	— Тэгэлгүй яах вэ, ерөнхий инженертэйгээ ярилцаж тохиролцсон. 

	— За тэр дээ, явцгаая! 

	Тэд фронтын инженерийн цэргийн дарга, эелдэг тогтуун, дөчин настай генерал Алексей Иванович Прошляков дээр орохоор явцгаав. Төлөвлөгөөгөө илтгэлээ, Прошляков анхааралтай сонслоо, зургийг нь нягтлан ажиглалаа, илүү дутуу юм асуусангүй, дээр нь: “Батлав” гээд биччихлээ, Варя руу зэрвэсхэн мэт харц шидлээ. Варя тийм харцанд дасчихсан учраас илэрхий хэнэггүй царайлав. 

	Свинкин салахын үед,

	— Та нар тэр удирдах газраа зэврэх нь, манайд шилжээд ир. Давид Абрамович жилийн дараа хурандаа, Варвара Сергеевна хошууч болно. Би нээрэнхээсээ ярьж байна шүү гэв. 

	Удирдах газраа буцаж ирлээ. Телянер Бредихинд илтгэхээр явав. Царай дарсан, ууртай амьтан буцаж ирээд, зургуудаа ширээн дээр хаяв. 

	— Юу болоов? гэж Варя асуув. 

	— Манай модон толгойт өөрийнх нь зөвшөөрөлгүй Прошляковт хандлаа гэж ярдаглаж байна. 

	— Бид хандаагүй, биднийг түүн рүү аваачсан шүү дээ. 

	— Би зөндөө тайлбарласан, юу ч сонсохыг хүсэхгүй байна. 

	— Заяагүй дүйрэн! 

	— Тэр чинь дүйрэн биш, өөрөө л генерал дээр орох санаатай байсан юм байна. 

	Түдэлгүй зарлага цэрэг гүйж ирэв. 

	— Нөхөр нэгдүгээр зэргийн цэргийн техникч, хурандаа таныг дуудаж байна!

	— За та оч, гэрч гэдгээр таныг байцаана гэж Телянер өгүүлэв. 

	Варя Бредихин дээр ороход цаадах нь сандал руу дохив. 

	— Фронтын штабт та нар чинь яасан улс вэ?

	— Яагаа ч үгүй. Төлөвлөгөө л баталж өглөө. 

	— Генерал Прошляков дээр орсон уу?

	— Тэгсэн. 

	— Варвара Сергеевна, би таныг буруушаахгүй байна. Харин Телянер, удирдах газартай тохиролцохгүй яаж тэгж чадаж байна?

	— Төлөвлөгөөг ерөнхий инженертэй ярьж тохиролцсон. 

	— Төлөвлөгөө дээр ерөнхий инженерийн гарын үсэг алга, минийх ч байхгүй. Тэр чинь яаж бидний толгой дээгүүр харайж байна?

	— Хошууч Телянер генерал руу очих дургүй байсан. Гэтэл хурандаа Свинкин төлөвлөгөөг шууд маргааш цэргийн байрлал руу явуулахын тулд нэн даруй батлуул гэж шаардсан. Тэгээд өөрөө төлөвлөгөөг аваад генерал руу явахдаа биднийг дагуулж явсан. 

	— Та... Та бол энд хамаагүй. Гэтэл Телянер... Телянер... Генерал руу очихгүй гэх ёстой байсан. Гэтэл чинь үгүй шүү, өөрийгөө л харуулах гэж тэр шүү дээ. 

	Тэр бээр толгой сэгсэрч, муухай хямсалзав:

	— Ийм л үндэстэн! Нүх сүв болгоноор шургална! Тослохгүй зүтгэлнэ. 

	Варя босов. 

	— Та “үндэстэн” гэв үү?! Та еврейг адлагч үзэлтэн үү? Нацист уу? Фашист уу? Та яаж ингэж чадаж байна аа?!

	Бредихин бас босов. 

	— Хөөе, хөөе, та энд жаахан аядаарай! Генералын авгай гэхээр яасан ч болно гэж бодоо юу?! 

	— Би тантай ярихыг хүсэхгүй байна... Би таныг сонсохыг хүсэхгүй байна!.. 

	— Сонсох л болно доо! Хүмүүсийн хооронд яс хаяхыг зөвшөөрөхгүй! гэж Бредихин муухай зандрав. 

	— За тэгвэл, хурандаа, та одоо боловсон хүчний хэлтсийн даргыг дуудаж, надад фронтын инженерийн цэргийн штабт шилжих бичиг хийлгэж аль. Маргааш өглөө тийшээ очих машин гаргаж аль. Та илүү дэлүү хэрүүл шуугиан хүсэхгүй байгаа бол ийм дээрээ салцгаая. 

	Маргааш нь Варяд түүнийг фронтын инженерийн цэргийн штабын мэдэлд шилжүүлж байгаа тухай бичиг, битүүмжилсэн хувийн хэргийнх нь хамт гардуулав. Тэр бээр хурандаагийн машиныг хөлөглөн Заварыкино руу одов. 

	Долоо хоногийн дараа Телянер ч бас фронтын инженерийн цэргийн штаб руу шилжжээ. 

	Сталинградад хүнд тулалдаан болж байв. Германчууд хотын дээрээс мянга мянган дэлбэлэх болон шатаах бөмбөг хаялна. Байшин барилга хөрөөдсөн аварга том мод шиг хажуу тийш бөөрлөн унана. Гал авалцсан, утаа бүрхсэн, үнс пүргэсэн хот нуранги болон хөглөрч, зөвлөлтийн цэрэг тэнд тоосго болгоны төлөө тулалдаж байв. 

	Наймдугаар сарын 29-нд Жуков Камышинд нисэж ирж, тэндээс машинаар урагш явж, дараа нь баруун зүгт эргэв. Сталинградын фронтын ангиуд Ижил, Донын завсрын богинохон зайд (60 километр) байрлаж байсан бөгөөд тэдгээрийн эсрэг Сталинградтай харилцах холбоог хамгаалж байгаа германы явган цэргийн дивизүүд нүүрлэжээ. 

	Наймдугаар сарын наранд хуйхлагдсан Ижил орчмын тал, дайсны их бууны галд ив илхэн гуу, жалганууд. Жуков энд байрласан армийн штабаар орж, генерал Малиновский, Казаков хоёртой уулзахад тэд ижил бодолтой байв: ийм газраар довтлох боломж байхгүй. Эндээс Сталинград руу нэвтрэх боломжгүйг Жуков өөрөө ч харлаа. Цааш баруун тийшилж, Клетская, Серафимович руу явлаа. Энд цэргийг Донын баруун эрэг дээр барьж байгаа, тэдний эсрэг румынчууд зогсож байгаа юм. 

	Орловский гацаанд түүнийг Хорин нэгдүгээр армийн командлагч өөрийн бодолтой, нарийн мэргэжлийн генерал Данилов тосож уулзаад байдлыг илтгэв. Хорин нэгдүгээр армийн дивизүүд Донын баруун эргийг найдвартай барьж байгаа аж. Румынчууд дайрах гэж оролдсон боловч үлбэгэр довтолж, одоо идэвхгүй байгаа гэнэ. Германчууд Сталинградад амжилт олбол, мэдээж, хойд зүгт ерөнхий довтолгоо эхэлж, румынчууд германы сайн зэвсэглэсэн, туршлагатай ангиудаар хүч сэлбэнэ. Хамгаалалтаа бэхжүүлэх хэрэгтэй. Данилов бусдын адил хамгаалалтад байх бодолтой аж. Жуков ч зөрсөнгүй. Гэхдээ өөр юмны тухай бодож байж: түүний толгойд боловсорч байгаа, одоо хэр хараахан хүнтэй санал бодлоо солилцоогүй байгаа төлөвлөгөөний нэг оролцогч нь чухамхүү Хорин нэгдүгээр арми болох ёстой. 

	Маргааш нь Жуков, Данилов хоёр цэргийн байрлал руу явцгаав. Бас л гуу жалгаар хэрчигдсэн задгай газар, гэхдээ нэлээд өндөрлөг газар. Дайсныг ажиглахад дажгүй хараатай, хөдөлж байлдах нөхцөл сайн, бут сөөгтэй, нуугдаж болно. Мэдээж, зам нь хариу байхгүй. Гэхдээ арван нэгдүгээр сард жаварлана, эндхийн хөрс хатуу, техник явах нь ээ явчихна. 

	Орой гэхэд гацаанд буцаж ирцгээв. Оройн хоолны үеэр Данилов дивиз, хороо, бригад командлагчдын тухай илтгэв. Жуков заримыг нь мэдэх, заримыг мэдэхгүй боловч Даниловт итгэж байв. Данилов Ефимов, Костин гэдэг хоёр дивизийн даргын хурандаа цолыг ахиулж өгөхийг хүсэв. 

	— Ефимов бол ахмад цэрэг, түүнд генерал өгөх цаг болсон гэж Жуков өгүүлээд, — Костиныг би бүр Алс Дорнодод байхад нь анзаарсан, ирээдүйтэй залуу, нэмэрт нь Зөвлөлт Холбоот Улсын баатар. Гэхдээ даанч залуу, ердөө гучтай, арай ахмад хүмүүс бий шүү гэв. 

	— Тэр энэ цолыг авах гавьяатай, би бас түүний байр суурийг бэхжүүлмээр байгаа юм. 

	— Ингэх зайлшгүй шаардлага байна уу?

	— Та өөрөө нас залуу гэж хэллээ шүү дээ!

	Жуков Костиныг зөвхөн Алс Дорнодоор ч мэдэж байгаа юм биш. Максимын эцэг эх нь Калуга мужийн Жуковын төрсөн Стрелково тосгоных. Жуковыг Москвад элдүүрчин хийж сурч байхад эцэг нь хүүгээ эргэж ирэхдээ Арбатад, Костиныхныд буудаг байсан юм. Костин тэнд галч хийдэг, түүний авгай, Максимын эх цахилгаан шатны жижүүр байсан юм. Жуков ч өөрөө хүүхэд байхдаа тэднийхээр орж гардаг байсан бол хориод онд Улаан Армийн дарга болчихсон, тэднийд буусан ээжтэйгээ уулзахаар очиж байсан удаатай. Алс Дорнодод удирдах бүрэлдэхүүний нэрсийн жагсаалтад дэслэгч Максим Иванович Костин гэсэн нэр байхыг үзээд, нөгөө гэр бүлийнх биш биз гэж бодоод, дуудуулж ярилцтал мөн болж таарчээ. Тэгэхэд Костин түүнд аятайхан сэтгэгдэл төрүүлсэн. Сайн ч байлдаж асан. Хэрэв Данилов түүний байр суурийг бэхжүүлэх ёстой гэж үзэж байгаа бол тэгэх ямар нэг учир шалтгаан байх нь. 

	— Та ажлаа хий, харин Костиныг над руу дуудуул гэж Жуков хэлэв. 

	— Түүнийг олтол, тэгээд иртэл цаг явчихна. 

	— Зүгээр, би гурав-дөрвөн цаг ажиллана. 

	Максим армийн штабт ирэх дуудлага авмагц тэр даруй замд гарав. Жуков энд байгаа гэдэг чинь бусад дивизийн дарга нар ч дуудагдсан хэрэг, зөвлөгөөн хийх нь, заавар, банга өгөх нь. Жуковыг харвал сонин байна, түүнийг дайнаас өмнө, Алс Дорнодод ганцхан удаа харсан, нэг нутгийнхан болж таарсан. Жуков өөрийг нь санах юу л бол, харин Максим бол түүгээр бахархаж яваа: улс орны нэгдүгээр жанжин, нэр алдар нь дэлхий даяар цуурайтаж байна, гэтэл манай тосгоных шүү дээ. 

	Ноднин Москвад байхад нь ээж нь Жуковынхны тухай ярьж өгсөн. 

	— Түүний эцгийг, хаягдмал Константиныг, нэг ганц бие авгай хүүхэд асрах газраас авсан юм. Найм хүрэхээр нь Угодскийн үйлдвэрийн гуталчинд дагалдан болгож өгсөн, дараа нь Москвад гуталчин хийсэн, тэгээд буцаж тосгондоо очсон, бэлэвсэрсэн, бүр тавь хүрсэн хойноо дахиж гэрлэсэн, тэр нь хөрш “Черная грязь” тосгоны бас бэлэвсэн хүүхэн. Устинья Артемьевна гэдэг юм, нэг их залуу биш, гучин тавтай. Товчдоо, хоёулаа бэлэвсэн, хоёулаа хоёр дахиа гэрлэсэн нь тэр. Тэгээд тэднийд Георгий хүү нь төрсөн, бас нэг хүү гарсан нь нялхаараа бүтээгүй юм. Ядмаг аж төрж байсан, ер нь манай тосгонд баян айл байхгүй, газар ховор, үржил шим муутай, газар шороотой хэн ноцолдоно гээч? Өвгөд, авгай, хүүхнүүд л ноцолдоно, эрчүүд нь гэвэл, тэд нар нь Москва, Питер лүү ажил хөөгөөд явчихна. Устинья Артемьевна бол онцгой хүүхэн, таван пудын шуудайтай тариаг ажрахгүй зөөнө, баргийн эр хүн даахгүй юмыг. Малоярославецаас ачаа зөөнө, бас л эр хүний ажил, зантай хүүхэн, Георгий эхийгээ дуурайсан юм, зүс төрх нь ч адилхан. 

	Ээж нь түүнд ингэж ярьсан. Бас, энэ жил Устинья Артемьевнаг харсан, тэдний тосгоныг германчууд эзлэхийн өмнөхөн Жуков эхийгээ аваад явсан гэж хэлсэн. 

	Максим энэ бүхнийг армийн штабт очих замдаа дурсан бодож явсан бөгөөд ирсэн хойноо мэдвэл ямар ч зөвлөгөөн энэ тэр байхгүй, Жуков ганцхан түүнийг дуудсан болж таарав. 

	— Чамтай ойрд уулзсангүй, суу, ажил явдал ямар байна, яриад бай, ар гэрийнхэн чинь сайн уу?

	— Ар гэрийнхэн дажгүй. Ээж амьд мэнд, дүү нар армид, авгай сургуульд багшилж байгаа, хүү том болж байна. 

	— Хүү хэд хүрч байна?

	— Бүр тав хүрчихсэн. 

	— Нэр нь?

	— Иван. 

	Жуков түүнийг бахдан харав: Ханхар цээжтэй, малигар царайтай, нас залуу, ийм дарга нарт цэргүүд дуртай, тариачин гаралтай, манай хүн гэдэг нь андашгүй. 

	— Танай дивизэд юу болоод байгаа юм, тэрийгээ ярь. 

	— Манай дивизэд үү? Юу ч болоогүй. Бүх юм номоороо байгаа. 

	— За, боль хө, үнэнээ хэл. Генералдаа юу гэж илтгэсэн юм?

	Максим чимээгүй байзнаснаа,

	— Би түүнд юу ч илтгээгүй, нөхөр армийн генерал хэмээн эхлэв. — Түүнд миний талаар гомдол мэдүүлсэн байж магадгүй, би улс төрийн орлогчтойгоо гар нийлэхгүй байгаа юм. Ямар л асуудал гарна, дандаа зөрчилдөнө. Сүүлчийнх нь гэхэд л нэг сумангийн даргаас болсон, нэг байлдагчийг нүүр лүү нульсан учраас түүнийг би тушаалаас нь буулгасан юм. Тэгсэн чинь улс төрийн орлогч: “Яагаад надад мэдэгдэхгүй ингэж байгаа юм бэ, тэр сумангийн дарга бол улс төрийн хувьд төлөв, ёс суртахууны хувьд тогтвортой коммунист” гэх мэт баахан юм ярьсан. Тэгээд, мэдээж, армийн улс төрийн хэлтэст илтгээ л дээ. 

	— Цохисон нь зүйтэй байсан юм биш биз? Даргыгаа тэгэхээс өөр аргагүй болгосон юм биш биз?

	— Улаан Армийн дайчныг зодож болно гэж үү? Хэрэв буруутай бол шүүнэ, тушаал бууруулна. Харин зодох, шоовдорлох, хүний нэр төрийг доромжлох эрх түүнд байхгүй. 

	— Манай бага дарга намайг цэрэг байхад малиагаар яаж гүвшдэг байсан гэж санана, би тэгэхэд морин цэрэгт алба хааж байсан юм. 

	— Тэр чинь хааны арми, нөхөр генерал... 

	— Бас элдүүрчний дагалдан хийж байхад эзэн яаж нулина гээч. 

	Максим аль болохоор аядуу ярихыг хичээж байв:

	— Гар хүрэх явдал манай дивизэд гарахыг би хэзээ ч зөвшөөрөхгүй. Румыныхан л цэргээ зодож жанчдаг учраас цаадуул нь тэгж арчаагүй байлдаж байгаа юм, бид бол Улаан Арми, манай армийн байлдагч болгон өөрийгөө хүндэтгэх ёстой, бас дарга нь ч түүнийг хүндэтгэх ёстой. 

	— Үгүй ер, надад яасан мундаг ном тавьж байх юм! хэмээн Жуков мушилзаж, — Би чинь Улаан Армид байгуулсан цагаас нь байгаа, бас намд арван есөн оноос байгаа хүн шүү дээ. Чи бол хэдэн оноос намд байна?

	— Намд гучин дөрвөн оноос, комсомолд хорин таван оноос. 

	Хорин таван оноос комсомолд... Энэ нь Жуковт нэг юм сануулах шиг... Өө тийм, нөгөө Старожиловод байсан жолоочийг... 

	— Та нар мөн шартай шүү! Ноднин надтай бас нэг тийм нөхөр таарсан юм, чиний л насных байх. Байлдагч жолооч. Бас өөрийнхөөрөө зүтгээд байсан. Би түүнийг буудан алах гэж байснаа болиод цол олгосон. Бас инженер байсан гээд бодчих. 

	Байлдагч жолооч, инженер, өөрийнх нь чацуутан... 

	Максим босов. 

	— Нөхөр армийн генерал, асуулт тавихыг зөвшөөрнө үү?

	— Асуу, асуу. 

	— Та овгийг нь санахгүй биз?

	— Овгийг нь үү... Санахгүй байна... 

	— Панкратов гээгүй биз?

	— Өө тийм, Панкратов... Чи яагаад догдолчхов, таньдаг юм уу, хаашаа юм?

	— Багын найз, нэг байшинд өссөн, сургуульд нэг ширээн дээр сууж байлаа... Даанч хувь тавилан... 

	Жуков түүнийг үгийг тастав:

	— Одоо бүгд нэг хувь тавилантай, байлдах л хэрэгтэй байгаа. 

	— Ойлголоо, нөхөр генерал!

	Тийм хувь тавилангийн тухай ярих хүсэлгүй байгаа нь тодорхой байна. 

	Жуков зураг руу тонгойж, тонгойсон чигээрээ,

	— Чиний улс төрийн орлогчийг цаадуул чинь солино. Харин чи шинэтэй нь учраа ололцох юм уу, үгүй юм уу? Өөрийгөө ч бас мэдэж бай гэв. 

	Жуков есдүгээр сарын гурванд Сталинаас: “Дайсанд нэн даруй цохилт өг, удаашруулах нь гэмт хэрэгтэй адил” гэж шаардсан цахилгаан авав. Маргааш нь Сталин Маленков руу утасдаж шийдвэр нь хэрхэн биелж байгааг шалгав. Маленков цэргийн явдлын талаар холтлох юм үнэн байхгүй, зүгээр л Жуковын дэргэдэх Сталины шалгагч байсан тул түүний уцаар дууг сонсоод бажга алдав. 

	— Нөхцөл байдал туйлын хүнд байна, нөхөр Сталин. Германы бөмбөгдөгч онгоцнууд өдөрт хоёр мянга хүртэл нислэг үйлдэж байна. Манай цэрэг хэд хэдэн удаа довтлох гэж үзсэн боловч ямар ч үр дүнд хүрсэнгүй. 

	Сэтгэл дундуур Сталин Жуков, Васильевский хоёрыг Москва руу дуудав. 

	— Яагаад довтлохгүй байна?

	— Сталинград орчмын газар довтолгоо хийхэд бидэнд ашиггүй, гүнзгий жалгануудад нь дайсан манай галаас сайхан нуугдаж байгаад, өндөрлөгийг эзэлж авахаараа харин ч бидний эсрэг хүчтэй галлах боломжтой болж байна. Өөр шийдэл хайх хэрэгтэй байна гэж Жуков илтгэв. 

	— Сталинград хавийн газрын байдлыг би танаас доргүй мэднэ. Ямар шийдэл байна?

	Поскребышев орж ирэв. 

	— Нөхөр Сталин, нөхөр Берия утасдаж байна, тантай яаралтай яръя гэнэ. 

	Сталин утсаа авч Берияг сонсоод, царай нь барайгаад явчхав. 

	— Хүрээд ир!

	Утсаа тавиад Жуков руу муухай харав. 

	— За тэгвэл өөр ямар шийдэл байна?

	— Нөхөр Васильевский бид хоёр тэр тухай сайн бодъё, бидэнд нэг хоног хэрэгтэй. 

	— За яах вэ, маргааш орой есөд дахиад эндээ цуглая. 

	 

	Берия яаралтай мэдээтэй орж ирэв. Яков олджээ. Өвөл Берлинд, гестапогийн мэдлийн буудалд байсан аж. Дөчин хоёр оны эхээр Любек рүү “Офлаг ХС” гэдэг офицерын лагерьд шилжүүлсэн байна. Түүний хөрш нь ахмад Рене Блюм, Францын ерөнхий асан Леон Блюмийн хүү... 

	— Блюмийн гэнэ ээ? Германчууд чинь еврейг офицерын лагерьд байлгадаг юм уу?

	— Тийм. Наймаалцах, панзлах гэж хамгийн алдартнуудыг нь тэгж байгаа. Биднийг еврей нарыг устгаж байна гэдэг, тэгвэл энэ еврей Блюм байж л байна, нүдээ хужирлацгаа! гэж төөрөгдүүлэх мэдээ тараана. 

	— Тийм бий, цааш нь ярь!

	— Любект офицерууд Улаан Загалмайгаар дамжуулан авдаг илгээмжээс Яковт тавьж өгөхөөр шийдэж. 

	— Тэрийг нь Яков авч байх уу?!

	— Олон улсын Улаан Загалмай нийгэмлэгийн илгээмж гэж Берия давтан хэлэв. 

	— Биечлэн Гитлерээс биш гэдгийг би өөрөө ойлгож байна. Гэхдээ манай бусад олзлогдсон офицерууд тийм илгээмж авахгүй байгаа шүү дээ. 

	— Манай бараг бүх офицер нийтийн лагерьд байгаа, офицерынход маш цөөхөн. Тэдэнд илгээмж хуваарилдаг эсэхийг би мэдэхгүй. Тодруулъя. 

	Сталин дуугарсангүй. 

	— Олзлогдогсдын дунд манай хүмүүс байгаа, миний мэдэж байгаагаар бол оргуулахаар бэлтгэж байгаа. 

	— Тэр тэгээд хаашаа гүйх болж байна? 

	— Оргуулах төлөвлөгөөг боловсруулж байгаа гэж Берия цэнэсхийн хариулав. 

	Яковыг олцгоож. Берлинд буудалд байсныг лагерьд шилжүүлсэн гэдэг бол тэдний талд орохоос татгалзсан гэсэн үг. Тэгсэн ч гэсэн бүх фронтоор “Сталины хүүгээс үлгэр авцгаа!” гэсэн германы ухуулах хуудсаар хөглөрч байна. Яковыг амьд байгаа цагт германчууд тийм хуудсыг цацсаар байх болно. Яковыг үхсэн цагт л цацахаа болино. Гагцхүү тэгсэн цагт. Гэвч ТҮҮНД энэ тухай бодож байх зав алга. Берия л бодог. 

	Сталин босов. 

	— Олзноос оргоно гэдэг бол Улаан Армийн даргын хувьд нэр төртэй гарц. 

	Тэгж хэлээд нөгөө муухай харцаараа Берияг харав. 

	— Мэдээж, оргох явцад түүнийг алж мэднэ. Тэгсэн байлаа гэхэд, тийм үхэл бол Улаан Армийн даргын хувьд бас нэр төртэй гарц. 

	 

	Маргааш орой нь есөн цагт Жуков, Васильевский хоёр Сталины өмнө зургаа дэлгэж тавилаа. Жуков илтгэв. 

	— Паулюсын арми германы үндсэн хүчтэй нарийхан зурвас газраар холбогдож байгаа. Тэр зурвасын хойд талыг румын, унгар, италичууд хамгаалж байгаа. Тэд зэр зэвсгээр гойдгүй, байлдааны олигтой туршлага байхгүй. Харилцах замын өмнөд хэсгийг мөн тиймэрхүү чансаатай румыны арми хамгаалж байгаа. Бидний төлөвлөгөө гэвэл? Серафимович, Клетскаягийн дүүрэгт Калачийн хавиар эрчимтэй цохилт өгөх цэргийн маш хүчирхэг бүлэглэлийг бүрдүүлж, тэр бүлэг Сталинградаас өмнүүр цохилт өгөх бүлэгтэй нийлнэ. Паулюсын арми бүслэгдэнэ. Үүнтэй нэгэн зэрэг, германчуудад Сталинградад бүслэгдсэн цэргээ гаргах боломж олгохгүйн тулд баруун талаар цохилт өгнө. 

	Сталин зургийг сүрхий ажиглаж байна. 

	— Мөн ч холуур далайж байх чинь вэ... Хаа хамаагүй, Доноос баруун тийш. Сталинград руу ойр байх хэрэгтэй, үгүйдээн Донын зүүн эргийн дагуу. 

	— Тэгэх боломж байхгүй гэж Жуков зөрөв. — Германы танк Сталинградын хаяанаас баруун тийш эргэж манай цохилтыг хаана. 

	— Манай хүч ийм том ажилбарт хүрэлцэх юм уу?

	— Одоо бол хүрэлцэхгүй гэж Васильевский хариулав. — Гэхдээ арван нэгдүгээр сар гэхэд боломжийн хүчээр хангаад, ажилбарыг сайтар бэлтгэж болно. 

	Сталин харандаагаа ширээн дээр шидлээ. 

	— Тэгвэл арван нэгдүгээр сар гэхэд чинь германчууд Сталинградыг эзэлчхээд, Саратов руу хөдөлнө биз дээ?! 

	— Паулюсын цэрэг туйлдаж гүйцсэн, хотыг эзэлж авах чадвар байхгүй гэж Жуков хариулав. — Мэдээж, бидний хохирол ч маш их, гэхдээ бид ойрын хэдэн өдөрт хот руу шинэ сэлбэг хүч хаяна, Сталинградыг алдахгүй хамгаална. 

	Тэгтэл бас өчигдрийнх шиг Поскребышев орж ирээд, Сталинградаас Еременко утасдаж байна гэж илтгэв. 

	Сталин утсаа авч, ярьсныг нь сонсоод, “Мэдлээ” гэж ганц үг хэлээд, Жуков руу харснаа Васильевскийг харж, тэгснээ дахиад Жуков руу харав. 

	— Та нар: “Дайсан туйлдаж гүйцсэн” гэж ярьж байна. Тэгвэл Еременко: германчууд хот руу танкны ангиудаа дөхүүлж байна, маргааш шинэ цохилт ирнэ гэж үзвэл зохино гэж илтгэж байна. Та хоёр яг одоо Сталинград руу нис, хотыг ямар ч үнэ цэнээр хамаагүй, ямар ч байлаа гэсэн хамгаал. 

	Васильевский зургаа хуйлж аваад, 

	— Бидний төлөвлөгөөг яах вэ? гэж цэрвэсхийн асуув. 

	— Бид наадахыг чинь эргэж ярина, цаг олдоно, онгоцны буудал руу явцгаа. Цагийн дараа гэхэд та нар нисчихсэн байх ёстой гэж Сталин бачимдав. 

	 

	Сталинградын балгас дээр ширүүн тулалдаан үргэлжилсээр. Гэхдээ германчууд урагш ахиж чадсангүй. Зөвлөлтийн цэрэг урьдын адил айхавтар шаргуу хамгаалан байлдаж байв. 

	Жуков тэр хооронд Серафимович, Клетская хавийн байдлыг судлан, армийн командлагч нартай сөрөг довтолгооныхоо төлөвлөгөөг нарийсган тодотгож байлаа. Васильевский зүүн жигүүрт мөн тийм ажил хийж байв. Сталин заримдаа тэднийг Москва руу дуудан ирүүлж, төлөвлөгөөний нарийн ширийн рүү орох тусам лут том санаа сэдсэнийг ухамсарлаж эхэлсэн байна. Иргэний дайны үед тэр бээр Царицынд нэг бус сарыг өнгөрөөсөн, хамгаалалтыг удирдаж, Москва, Петроград руу үр тариатай галт тэрэгний цуваа явуулж асан. Чухам тийм учраас Царицыны нэрийг сольж, ТҮҮНД зориулан Сталинград гэж нэрлэсэн. Тэгэхэд Надя ч хамт байсан. Тэнд салхинд цохиулсан, түүнээс хойш дагуулж хол явахаа больсон. Залуухан, томоогүй амьтан байж дээ, “Волга руу оч, сонстон бүхий гаслан хэнийх вэ...” гээд л Некрасовыг дурсаад байх, Тэгээд тэнд, тэр Волгийнхоо эрэг дээр салхинд цохиулчихсан... 

	 

	Сталин зураг дээрх Калачийн хойно, өмнөөс татсан улаан сумыг тогтон харав. Тэр бээр ажилбар амжилттай болно гэж итгэчхээд сурсан зангаараа бүх хүнийг яаруулж эхлэв. Шинэ шинэ фронт, арми байгуулж, буучдын дивиз, танкны бригадуудыг шилжүүлэн байршуулж, агаарын цэргийн армийн хүчийг бэхжүүлж олон зүйл бэлтгэл хийв. Тэг тэгсээр төлөвлөгөөний эцсийн хувилбарт Жуков, Васильевский хоёр гарын үсэг зурж, дээр нь Сталин: “Батлав” хэмээн мутарлав. 

	— Нөхөр Сталин! хэмээн тэр даруй Жуков түүнд хандав. — Паулюст дэмжлэг болгохоор германыг цэргээ тийш нь хаяулахгүйн тулд Москва орчимд, Вязьма, Ржевийн хавиар анхаарал сарниулах цохилт нэн даруй хийж эхлэх хэрэгтэй. 

	— За яах вэ, бодъё... гээд Сталин Жуков руу харав. — Бодъё... Энэ зөв санаа шиг байна... Бодъё... Харин одоо бол та буцаад нис, довтолгоонд хэр бэлэн байгаагаа шалга. 

	Жуков арван нэгдүгээр сарын 16-нд утасдаж бүх юм бэлэн болсныг илтгэж, 19-ний өглөө довтолгоог эхэлнэ гэж мэдэгдэв. 

	Жуков дахиад Москвад нисэж ирлээ. Түүний илтгэл итгэлтэй, найдвар төгс байв: бүх арми довтлоход бэлэн болсон, ажилбар амжилттай болоход эргэлзэх юм байхгүй. 

	— За тийм байж, сайн байна гэж Сталин хэлэв. — Маш сайн байна. Баяр хүргэе. Ажилбарыг амжилттай болсон цагт дахин баяр хүргэнэ. 

	— Баярлалаа, нөхөр Сталин! 

	Сталин түүн рүү ширтэн харав... 

	— Нөхөр Жуков! Та өнгөрсөн удаа Вязьма, Ржевийн хавиар анхаарал сарниулах цохилт хийх тухай ярьж байсан. 

	— Тийм, энэ зайлшгүй чухал. 

	Сталин босож хажуугийн ширээн дээрээс зураг авчирч Жуковын өмнө тавив. 

	— За энэ, Жанжин штабынхны боловсруулсан төлөвлөгөө, та харна уу. 

	Жуковыг зурагтай танилцах хооронд Сталин өрөөн дундуураа явзнав. Жуков үзэж дуусаад,

	— Санаа нь зүйтэй юм байна, нарийн ширийн юмыг нь гүйцээж тодотгох хэрэгтэй гэв. 

	— Бид энд бас гар хумхиж суугаагүйг та харж байгаа биз хэмээн Сталин жуумалзав. — Нөхөр Жуков, энэ ажилбарыг хэнд хариуцуулж болох вэ, та юу гэж бодож байна?

	— Шууд нэр хэлэхэд төвөгтэй байна. Нөхөр Васильевский бид хоёр энэ тухай ярилцъя. 

	Сталин зөөлөн сандалдаа дахин тухлан суугаад Жуков руу харав. 

	— Энэ ажилбарыг та өөрөө хариуцвал ямар вэ? Сталинградад бүх бэлтгэл хангагдсан. Тэнд нөхөр Васильевский байгаа, фронтуудыг туршлагатай хүмүүс командалж байна: Рокоссовский, Еременко, Ватутин. Тэднийг тийм хүчээр дөнгөнө гэж би бодож байна. Тэгээд ч, бэлэн байдал бүрэн хангагдсан, амжилт эргэлзээгүй гэж та хэлж байгаа юм чинь. 

	Жуков зөрүү харав. Яг шийдэх мөчид Сталин түүнийг өөрийнх нь зохиож, бэлтгэж, бэлэн болгосон ажилбараас нь хөндийрүүлж байна. Яаж бэлтгэсэн билээ, яаж хамаг нарийн ширийнийг мэдэж байгаа билээ! Гэтэл ингээд зайлуулж байна! Жуков Москва орчмын тулалдаанд ялсан, бас Сталинградын тулалдаанд ялахыг нь Сталин хүсэхгүй байна. Сталины сурсан наадам... 

	— Яагаад ийм шийдвэр зөв байх вэ? хэмээн Сталин дахиад ярьж эхлэв. — Яагаад гэвэл, хэрэв бид Ржев руу хоёрдугаар зэргийн хүн явуулах юм бол германчууд үүнийг ердөө төөрөгдүүлж байгаа ажиллагаа байна гэж ойлгоно. Харин ажилбарыг Жуков өөрөө удирдаж байгааг мэдвэл үүнийг даацтай дайралт гэж үнэлээд, цэргээ өмнө зүгт шилжүүлэхгүй төдийгүй харин ч ийш нь татах болно. Ингэхээр, бидний Сталинградын зорилт ч хөнгөрөөд явчихна. 

	Жуков дуугарахгүй л байв. 

	Сталин түүн рүү муухай харсан чигээрээ үргэлжлүүлэв:

	— Та яг миний авдаг шиг мэдээллийг авч байх болно. Та заавар өгч болно, санал дэвшүүлж болно. Та Сталинградын довтолгоог бэлтгэсэн, бид таныг түүнээс хөндийрүүлэх хүсэлгүй байна. Бүх зааврыг та бид хоёрын гарын үсгээр өгч байх болно. 

	Сталин Жуковыг дахин нэг харснаа,

	— За ийм байдлаар хийцгээе хэмээн үгээ төгсгөв. 

	— Нөхөр Сталин, таны тушаалыг мэдлээ! 

	 

	Асуудал отго жинсэндээ байгаа юм биш. ТҮҮНД отго жинс хэрэггүй. Гэхдээ ялалтын биежилт нь ганцхан хүн байх ёстой. Жуковыг Москвагийн тулалдааны ялагч гэж үздэг. Маш сайн хэрэг. Том жанжин тухайлсан нэг тулалдааныг ялж байх ёстой. Гэхдээ хоёр дахь тулалдааныг, эргэлтийн, гол тулалдааныг ялна гэдэг бол... Үгүй ээ, Сталинградын ялалт Сталины нэртэй холбогдох ёстой. 

	Арван нэгдүгээр сарын 19-нд хойноос, 20-нд өмнөөс зөвлөлтийн 1 сая 103 мянган цэрэг довтолгоонд орлоо. Тэдний эсрэг бараг тийм тооны герман, румын, итали, унгар цэрэг зогсож байв. 

	Арван нэгдүгээр сарын 23-нд зөвлөлтийн цэргийн хоёр бүлэглэл уулзаж, Паулюсын армийг бүслэв. Гитлер Паулюст цэргийг нь бүслэлтээс гаргана гэж амлаад бүслэлтийг сэтэлж гарахыг хоригложээ. Гэвч бүслэлтийн хүрээг таслах аливаа оролдлого бүтсэнгүй. 

	Арван хоёрдугаар сарын турш Оросын өмнөд асар уудам нутагт цус асгаруулсан тулалдаан үргэлжилж, зөвлөлтийн цэрэг германчуудыг Донын цаад руу, баруун тийш хол ухрааж хөөв. 

	Арван хоёрдугаар сарын сүүлчээр Паулюсын армийг бүрмөсөн бут цохих төлөвлөгөөг хэлэлцэх явцад Сталин,

	— Дайсныг бут цохих ажлын удирдлагыг нэг хүнд даалгах хэрэгтэй гэж хэлэв. 

	Энэ тухайд яригдах хоёр хүн байгаа: Сталинградын фронтын командлагч Еременко, Донын фронтын командлагч Рокоссовский. 

	Сталины хувьд энэ бол шийдэгдсэн асуудал. Киевийн тулалдаанд сүйрэл хүлээж зөвлөлтийн ард түмнийг хохироосон Еременкогийн бардам амлалтыг тэр бээр мартаагүй. Сталинградын тулалдаанд ялалт байгуулж өөрийгөө цагаатгана гэж бодож байгаа бол горьдсоны гарз. 

	Бас нэг зүйл. Рокоссовский нэг юмаараа Тухачевскийг санагдуулдаг учир ТЭР БЭЭР түүнийг онцгойлон үздэг. Дайны өмнө баривчлаад тавьсан. ТЭР БЭЭР нэг удаа түүнээс энэ тухай асуусан. Рокоссовский тэгсэн гэж нотолсон. Тэгэхэд ТЭР БЭЭР,

	— Суух цагаа мөн ч олж дээ гэж зэмлэнгүй хэлсэн. 

	Рокоссовский инээмсэглэсэн, тоглоом ойлгосон хэрэг, эр хүн. Дайнд ч дажгүй байлдаж байгаа, Тухачевскийгээс ялгаатай нь биеэ тоохгүй байгаа. 

	— Еременко Брянскийн фронтын командлагчийн хувьд өөрийгөө маш муугаар харуулсан. Бас даруу биш, сайрхуу зантай. Хоёр фронтыг нэгтгэж командлагчаар нь Рокоссовскийг томилох хэрэгтэй гэж Сталин хэлэв. 

	 

	Нэгдүгээр сарын 10-нд Рокоссовский Паулюст бууж өгөхийг тулган шаардав. Паулюс тэр шаардлагыг хүлээж авсангүй. Зөвлөлтийн цэрэг довтолгоонд орж, Германы зургаадугаар армийг дундуур нь тас огтлов. Нэгдүгээр сарын 31-нд өмнөд бүлэглэл, хоёрдугаар сарын 2-нд хойд бүлэглэл бууж өглөө. 

	Сталинградын тулалдаан хоёр зуу хоног үргэлжлэв. Энэ хугацаанд германчууд Орост байсан цэргийнхээ дөрөвний нэгийг алдав... 

	Сталинградад ялалт байгуулсны төлөө нөхөр Сталинд Зөвлөлт Холбоот Улсын маршал гэдэг цэргийн дээд цол олгов. 

	Одоо түүний нэрд бүх эрин зууны, бүх улс түмний жанжин гэдэг чимэг заавал нэмдэг ёстой болов. 

	Волга, Донын бүсэд дайсны цэргийг бут цохисны дараа зөвлөлтийн цэрэг германчуудыг баруун зүгт холдуулан хөөж, Ростов, Новочеркасск, Курск, Харьковыг чөлөөлөв. 

	Гэтэл Воронежийн фронтын командлагч генерал Голиков дайрах бололцоогоо хэтрүүлж үнэлээд урагш тасарсан ангиудаа буцааж татаагүй учраас германчууд сөрөг довтолгоонд шилжиж, Харьков, Белгород хоёрыг дахин эзлэв. 

	Сталин Жуковыг Москва руу дуудаж, түүний явж байгаад ирсэн баруун хойд биеийн ажил явдлын талаар хэдэн ёс төдий юм асуугаад, Харьковын бүс рүү очиж байдлыг засах тушаал өгөв. 

	Жуков Голиковын алдааг далимдуулан түүнийг албан тушаалаас нь халахыг шаардана, татгалзахад хэцүү гэдгийг Сталин ойлгож байсан учраас Жуковоос өрсөж өөрөө өөрчлөх нь зүйтэй гэж үзжээ. 

	— Бид Голиковыг өөр ажилд шилжүүлнэ. Түүний оронд хэнийг тавих санал байна?

	— Генерал Ватутиныг. 

	— Таарах нэр байна, ер нь тэгье. Та одоо нис. 

	Ватутин Воронежийн фронтыг тэргүүлж, Голиковыг Батлан хамгаалах ардын комиссарын боловсон хүчний асуудал эрхэлсэн орлогчоор томилжээ. Түүний тэгж дэвшсэнд Жуков гайхсангүй. Сталин эрхлүүлдэг хүмүүсээ гомдоодоггүй хүн. Тэр муу Голиков яах вэ, чөтгөр алгадмар. Москвад цаас эргүүлээд л сууж байг. 

	Фронтын байдал тогтворжиж, намжмал үе эхлэв. 

	Жанжин штабынхан хэрхэн довтлох тухай бодож байв. Сталины байнгын хүсэлт ч довтолгоо. Гэтэл Жуков дөрөвдүгээр сарын найманд Ерөнхий жанжны газар ирүүлсэн илтгэлдээ ингэж бичжээ:

	“Ойрын өдрүүдэд манай цэрэг довтолгоонд орохыг оновчтой биш гэж үзэж байна. Тэгснээс хамгаалалтад хориглон байлдаж дайсныг тамирдуулан, танкийг нь гаргуулж устгаад, дараа нь ерөнхий давшилт хийж дайсны үндсэн бүлэглэлийг бүрмөсөн гүйцээж цохивол дээр”. 

	Рокоссовский, Ватутин хоёр Жуковыг дэмжив. 

	Сэтгэлийн тэвчээр л шийднэ: хэн нь тэвчээр алдаж, эхэлж дайрах бол. Гитлерийн тэвчээр хүрсэнгүй. Тэр бээр 6 тоот шуурхай тушаалдаа:

	“Цаг агаарын нөхцөл таатай болмогц энэ оны анхны довтолгоо болох “Цитадель” ажилбарыг хэрэгжүүлэхээр би шийдлээ. Энэ довтолгоо шийдвэрлэх ач холбогдолтой байх болно. Курскийн орчимд байгуулах ялалт бүх дэлхийн хувьд бамбар болно... Эрс шийдэмгий, төвлөрсөн түргэн цохилтоор Курскт байгаа дайсны цэргийг бүсэлж устгах хэрэгтэй” гэж заасан аж. 

	Жуковын сэтгэлийн тэвчээр илүү чанга болж таарав. Ерөнхий жанжны газар түүний төлөвлөгөөг хүлээж авав. Гэхдээ Сталинд тал зассан нэг тайлбар хийжээ: Курскийн хамгаалалт бол аргагүйдсэн бус зориудын хамгаалалт. Германчууд довтлохгүй бол бид довтолно. 

	Сталин тэр өдөр Курскийн цүлхэнг хамгаалах төлөвлөгөөг баталж гарын үсэг зурав. Тэгтэл Берия яаралтай мэдээтэй хүрч ирэв. Түүний сандарсан царайгаар Яковтой холбоотой юм байх нь гэж Сталин ойлгов. 

	Берия суулгүй,

	— Нөхөр Сталин, Яковын үхлийн тухай танд дуулгах хүнд үүрэг надад оногдлоо гэж аяархан өгүүлэв. 

	Сталин сандал руу дохив. 

	— Суугаад ярь. 

	Берия суугаад хавтсаа нээв. 

	— Цаасгүй ярьж чадахгүй юү?

	— Энд герман, англи нэрс байгаа... 

	— За яах вэ, ярь, ярь. 

	— Дөчин хоёр оны сүүлээр Яковыг Берлинээс гучин километр зайтай Заксенхаузены лагерьд аваачиж, тусгай тасгийн “А” байранд оруулсан байна. хэмээн Берия эхлэв. — Тэнд дайсан улсын удирдагчдын хамаатнуудыг суулгадаг юм байж. Байр нь том, дундын том өрөөрэй, хоол идэх тасалгаа, хоёр жорлон, хоёр унтлагын өрөөтэй. Нэг унтлагынх нь өрөө дөрвөн английнх гээд Берия хавтсаа харж, — Томас Кушинг... гээд унштал, Сталин,

	— Тэдний нэр ус надад хэрэггүй гэж үгийг нь таслав. 

	— Нөгөө унтлагынх нь өрөөнд Яков, Василий Кокорин гэдэг өөр нэг зөвлөлтийн олзны хүн. Тэр өөрийгөө Молотовын ач дүү гэдэг юм гэнэ. 

	— Молотовт ач дүү бий гэж үү?

	— Байхгүй. 

	— За, цааш нь. 

	— Яков сэтгэлийн гутагт автсан байж. Энэ бүтэн хагас жилийн хугацаанд түүнийг туж байцааж байсан байна. Яков Жугашвили биеэ эрэлхэг тэвчээртэй, нэр төртэй барьж байсан байна. 

	— Биеэ нэр төртэй авч явъя гэсэн бол юу гэж олзлогдох вэ дээ гэж Сталин хэлэв. 

	— Би түүний олзонд байхдаа биеэ хэрхэн авч явж байсныг л илтгэж байна. 

	— Түүний олзонд байсныг би мэдэж байна. Цааш нь. 

	— Эцэс төгсгөлгүй байцаалт түүнийг сульдааж тамирдуулсан байна. Бас өөр нэг нөхцөл байдал. Өмнөх лагериудад Яков бусад олзныхонтой сайн харилцаатай байсан бол Заксенхаузенд анхныхаа өдрөөс л англичуудтай дайсан болсон байна. Яагаад тэгэв? Яков тайван хүн, англичууд ч төлөв хүмүүс шиг л... 

	— Англи хүн болгон мөн чанараараа колоничлогч, тэдний хувьд дорнын аливаа хүн бүдүүлэг амьтан гэж Сталин хөмсөг зангидав. 

	— Таны зөв, нөхөр Сталин. Англичууд Яков, Кокорин хоёрыг ариун цэвэр сахихгүй байна, жорлон завааруулж байна гэх мэтээр хашхичин зүхдэг байж... Яковыг өөрсдийнх нь дунд коммунист ухуулга хийсэн гэж буруутгаж байж. Өдөр болгон хэрэлддэг байснаа дөрөвдүгээр сарын 14-нд бүр зодолдохдоо хүрсэн байна... Яков байраасаа гүйж гартал, харуул буц гэж шаардсан боловч Яков үгэнд нь ороогүй учир толгой руу нь буудаж алсан байна. Тэр харуулын нэр Конрад Харвик. Тэнд харуулын дарга Карл Юнглинг бас байжээ. Тэд нар алсныхаа дараа Яковыг оргох гэж оролдсон болгох гэж хүүрийг нь цахилгаан гүйдэлтэй утсан дээр хаясан байна. Германчууд Яковыг алжээ. 

	Сталин өрөөн дотуураа чимээгүй хэд алхсанаа, Берияг сонжин хараад,

	— Яков Жугашвили эх орныхоо өмнө тарьсан гэмээ үхлээрээ цайруулж гэж үзье. Авгайг нь суллаж болно гэв. 

	 


33

	 

	Курскийн цүлхэн орчмын намжмал байдал бараг зуу хоног үргэлжлэв. Хоёр талын хүч үндсэндээ тэнцүү (нэг нэг сая цэрэг, офицер), хоёулаа бэлтгэлээ базааж байв. Курскийн цүлхэнгийн өмнөд этгээдийг Воронежийн фронтын цэрэг, хойд этгээдийг Төв фронтын (хуучин Донын фронт) цэрэг хамгаалж байгаа. Командлагч нь Рокоссовский хэвээр. Тэнд, Арван гуравдугаар армийн инженерийн цэргийн штабын бэхлэлтийн байгууламжийн хэлтэст Варя одоо алба хааж байгаа юм. Инженер-ахмад цолтой, мөрдөс нь дөрвөн таван хошуутай. 

	Германчууд Курск мужийг хоёр дахин эзэлсэн, ширүүн тулалдаан болсоор байгаа. Олон хот сүйдэж, тосгон гацаа шатаж, байшингийн ором дээр пийшингийн яндан ёрдойлцоно. Инженерийн цэргийн штаб, жижигтээ болж бүтэн үлдсэн нэг гацаанд байрлажээ. Орон байр ховор, гэхдээ Варяг ганц бүсгүй хүн гэж тусдаа байр олж өгсөн нь цонх нь газартай бараг чацууртлаа суучихсан хариугүй жаахан модон байшин. 

	— Өөр юу ч олсонгүй, гэрийн хоёр хөгшин пийшин дээрээ унтана, танд гол өрөөгөө өгнө гэж байр зохицуулагч тайлбарлав. 

	Варя орж хараад: “Аятайхан л байр байна” гэжээ. 

	Гэрийн эзэн Афиноген Герасимович 56-тай болж таарав. Айхавтар үрчлээтэй ясархаг нүүр, буурал суусан шодон сахал, эвэршсэн хатангир гар энэ тэрийг нь хараад Варя түүнийг илүү өтөл гэж бодсон аж. Сэмэрсэн пиджактай, нөхөөстэй өмднийхөө түрийг цойлдсон хуучин эсгий гутал руугаа чихэж өмсчхөөд,

	— Гадаа дулаарчхаад байхад миний хөл даараад байх юм гэж гомдоллоно. 

	Тамхи гэж өвс ч юм уу, нэг муухай юм татна. Варя өөрт ноогдох ёстой тамхиа түүнд авч өгдөг болов. 

	— Та чинь тамхи татдаггүй шүү дээ гэж хүнсний дарга гайхав. 

	— Одоо татдаг болсон. 

	Өвгөн тамхитай болсондоо баярлан толгой сэгсрэн:

	— Өлөн хүнд ямар сайн байх вэ, гэхдээ тамхигүй бол ерөөсөө үхсэнтэй адил. Утаагаа сорчихоор чинь амьдрал ч хөнгөрөөд явчих шиг болно. Орос хүн тамхигүй байж заяа нь таарахгүй. 

	— Бас германчууд ч татна шүү дээ гэж Варя өчив. 

	— Нээрэн татна, цадтал гахайлчхаад бас тамхиар цэнгэх хэрэгтэй, тэдний тамхи сайхан үнэртэй шүү. Зарим герман ой нь гутсандаа тамхи татна, албадаж араатан шиг болгож байгаа юм чинь: шатаа, түймэрд, залуу хөгшингүй ал, бүр нялх амьтныг ч ал гээд. Шатаж байгаа байшингаа унтраах гэвэл герман тэр дор нь чамайг буудчихна... Манайхны олзлогдогсдыг гээд бодоход, хэчнээн хүн өлсөж, хэчнээн хүн элдэв тахлаас үхсэнийг тоолохын арга байхгүй, өвчтэй, шархтсан хэчнээнийг буудаж хороосныг бас тоолшгүй, эрүүлийг нь туугаад явчихна... Туугдаж яваа өлөн амьтанд хэрчим талх атгуулчих юм бол нөгөөхийг чинь чамтай хамт буудчихна. Тэднийг бид тэгнэ чинээ санаж байсан бил үү?

	Варя руу хяламхийснээ, үгээ залруулав:

	— Мэдээж дайсан, гэхдээ хүн шүү дээ, бид тэгж бодож, тэгж ярьцгааж байсан. Орос цэрэг нялх хүүхдийг ална гэж байх уу? Тэгвэл герман алж байгаа юм. 

	Өвгөн бодлогошрон, хуруугаа шүлсдэж байгаад тамхиа унтрааж дараа татахаар пял дээр аятайхан тавина... 

	— Би дэлхий нэгдүгээр дайнд байлдаж явлаа, иргэний хүн амд халдана гэж байхгүй, хатуу цээртэй. Герман ч бас халдахгүй. Арван найман онд герман Украинд байсан, энүүхэнд шүү дээ. Гэтэл одоо яадаг болж гээч! Залуусыг Герман руу ажилд хөөж байна. Ямар гэгчийн тийм эрх байна? Манайхан ч бас тэнэг толгойнууд биш л дээ: харахгүй юү, би маажууртай гэчихнэ. Тэднийхний эмч үзнэ, үнэхээр, гар хөл, цээж бөгс гээд, уучлаарай хамаагүй ярьж байна, хамаг бие нь хаа сайгүй хамуу. Тэд чинь хамуутайг авахгүй, айна. Тэгээд хүмүүс зориуд бие биедээ хамуу халдаадаг болсон, хамууны нян чинь амархан халдана, хаа л бол хаа амьдрах чадвартай, гэтэл саван гэдэг юм аль дайны эхнээс хойш нүдний гэм... Айлын нэг л хүнд нь халдлаа бол сар гэхэд тэднийхэн бүгдээрээ маажаад эхэлнэ, манай тосгон эмгэн бид хоёроос бусад нь цөмөөрөө хамуутай, бид хоёр хоёулхнаа суудгаас гадна, тэд нартай гар барьдаггүй юм. Бас ариун цэврийг сахих гэж хичээнэ. 

	Нээрэн ч тэднийх цэвэрхэн, нэг аятайхан үнэртэй өвстэй. 

	— Энэ чинь эмчлэгдэх үү, хамуу чинь? гэж Варя асуув. 

	— Эмчилж яах юм, Герман руу туугдах гэж эмчлэх үү? Бага шиг загатнуулах гэж нэг юм түрхэнэ, байж ядтал загатнана шүү дээ, хамуу чинь. Германыг хөөсний дараа аяндаа эдгэрцгээсэн, хугацаа нь болохоор тэр. Жирийн хүн амыг ийм дээр нь хүргэсэн дээ. Түрүүчийн дайнд бол тийм юм ёстой байгаагүй. Орос, герман гэлтгүй, аль аль нь арай зөөлөн сэтгэлтэй байж. Тэр дайны дараа л бүх юм эхэлсэн. Улаантан нь цагаантнаа, цагаантан нь улаантнаа. Жишээ нь, чи хөрөнгөтний нэртэй байлаа гэхэд чамайг хана руу тулгаад буудчихна, пролетарийнх бол нөгөө хана руу тулгаад бас буудчихна. Тэгээд л ард түмэн дошгирч хатуу сэтгэлтэй болчихлоо... Уул нь иргэний дайн дуусмагц бүх юм нам гүм болчих шиг болсон юм. Ажил явдал ч урагшилж эхэлсэн. Цахилгаан гэрлийн шугам татсан, нөхөр Владимир Ильич Ленинд зориулан “Ильичийн дэнлүү” гэж нэрлэдэг байсан юм. Уншлагын байшин гэж бий болсон, сургууль нээсэн, өглөө нь хүүхдүүд, орой нь өвгөд ном үзнэ, бичиг үсэг үл мэдэх явдлыг устгах гэдэг ажил байлаа. Дажгүй, боломжийн аж төрцгөөж байлаа... Дараа нь, гучин онд бүх юм гажуудаад эхэлсэн, ард түмэн дахиад дошгирох нь тэр, буруутай, буруугүй хамаа байхгүй, гарт өртсөн болгоныг толгой дараалан эрэмдэглэж байсан. Одоо бол энэ дайн. Мэдээж, “бид ялахдаа л нэг ялна” гэж хэлсэн байгаа, хэрэг дээрээ тийм л болно, харин тэр ялалтын дараа яаж сэхэх тухай би хэлж мэдэхгүй байна. 

	— Аж ахуй сэргэхгүй гэж та бодож байна уу?

	— Яагаад сэргэхгүй гэж? Модон байшингуудыг галдсан, дахиад барьчихад түвэг нь юу сан билээ? Харин тэр байшинд хэн суух вэ? Энэ дайнд олон сая хүн алга болно. Амьд үлдсэн нь тосгонд буцаж ирэх нь юу л бол. Түрүүчийн дайны дараа цэргүүд гэртээ харих гэж тэмүүлж байсан, газар амласан учраас тэр. Тэгвэл одоо юу руу явах вэ, юу руу буцаж очих вэ? Нөгөө хөдөлмөр өдөр лүүгээ, нөгөө данс бөглөдөг зураас руугаа эргэж ирэх үү, зураасаар хоол хийхгүй шүү дээ, нөгөө паспорт ч байхгүй хамтралынхаа байдал руу эргэж ирэх үү? Үгүй ээ, тосгонд эргэж ирэхгүй. Үйлдвэрт машин эвдэрлээ гэхэд өөрийг тавьчихна, тосгонд тариачин эрийг хэнээр солих вэ? Хэнээр ч солихгүй. Тийм учраас тосгон бол, хэрэг дээрээ, мөд сэргэхгүй. Тосгонгүй бол ямар юмных нь Орос байх вэ. Ер нь ч хөдөө аж ахуйгүй аргалаад байдаг улс гүрэн гэж байдаггүй байлгүй. Тийм учраас одоо ямар гарц, ямар учиг бий болохыг ойлгох арга алга, энэ тухай хэн ч мэдэхгүй. Ийм л байна даа, Варвара Сергеевна. 

	Хоёр хөгшин юугаар, яаж аж төрдгийг ойлгоход хэцүү. Төмс, байцаа тарина, идэшний ногоогүй яаж хоног төөрүүлэх вэ. “Цадтал идэхгүй, гэхдээ өлбөрч үхэхгүй” гээд Евдокия Карповна өвгөн рүүгээ онгосон харц илгээнэ. Тэдний ядуу зүдүү байдал бол эртний, ижил дасал болсон аж төрөл, орос тариачин үеийн үед ингэж л аж төрж ирсэн. Хувь заяандаа захирагддаг нь ч бас л олон үеийнх. Хавь ойрт нь буун дуу гарлаа гэхэд Афиноген Герасимович эргэж ч харахгүй, буудах л гэж дайн хийнэ биз дээ гэх маягтай. Хэний онгоц нисэж байгааг андахгүй, “манайх” эсвэл “Гитлер нисэж байна” гэнэ, тосгоныг бөмбөгдөх эсэх тухайд, яах л санж вэ гэсэн мэт тэр талаар бодох ч үгүй. 

	Варя дивиз рүү байсхийгээд очно. Явахдаа хуурай хүнсээ гэрийн эздэдээ үлдээнэ: дивиз дээр өөрийг нь хооллочих юм чинь. Афиноген Герасимович жигнэсэн махны нөөшийг ажин харж,

	— Америкчууд нөөшийг гоё хийх юм. Германчууд ч бас нөөштэй, мөн ч олон лааз үүгээр новширч байгаа, гадна талаасаа эднүүс шиг гоё биш, амтыг нь бол мэдэхгүй, манийг дайлж байсангүй. Варвара Сергеевна, та өөрийгөө ингэж тонож болохгүй, бид хоног төөрүүлчихнэ, харин та бол залуу хүн, юм идэж байлгүй болохгүй гэнэ. 

	Варяг буцаад ирэхэд нь хуурай хүнсэнд нь огт гар хүрээгүй байх. Тэгэхээр нь цуг сууж байгаад, нөөшийг албадан онгойлгуулж, май загасыг янзлуулна, тэгсэн цагт нөгөө хоёр нь магтан байж амтархан иднэ. 

	Евдокия Карповна лаазыг угааж арчаад пийшин дээр тавьж: “Үүнд чинь толь шиг харж болох юм, гоё алтлаг” гээд Варяг энхрий харцаар ширтэнэ. 

	— Чи ч бас алтан охин, сайхан хүүхэн, нөхөр чинь бас цэргийнх үү?

	— Цэргийнх. 

	— Харин хүүхэд байхгүй юм байж, бурхан хайрлана даа. Өнгөрсөн дайнд хүүхнүүд зөвхөн сувилагч л хийж байсан, чам шиг ийм цэрэг хувцастай, гар буутай дарга гэж огт байхгүй. Одоо эр хүн дутдаг юм уу, хаашаа юм?

	— Иргэний дайны үеэс ийм болсон юм гэж Афиноген Герасимович тайлбарлана. — Тэгэхэд хүүхэн дарга нар бишгүй гарч ирсэн. Манай энд нэг комиссар хүүхэн байсныг санаж байгаа биз дээ, савхин дээлтэй, гар буутай, еврей бил үү, армян бил үү, шударга, дайчин хүүхэн, элдэв зүй бус юмыг тас цохино, хэрхэвч гаргуулахгүй. 

	— Чи өөрийгөө хямгадаж яв, хэрэггүй юм руу дэмий битгий зүтгэлж бай гэж Евдокия Карповна Варяд сургамжилна. 

	— Зүтгэлэхгүй ээ гээд Варя инээд алдана. 

	Тэр бээр нэг өглөө штаб руугаа явахдаа санаандгүй эргэж харжээ. Тэгсэн чинь Евдокия Карповна араас нь загалмайлан залбирч байж. Варяг эргэж харна гэж бодоогүй учраас санаа нь зовохдоо гараа ч буулгалгүй тэр чигээрээ хөшчихөж. 

	Варя Төв фронтын штаб руу, Телянертэй уулзах гэж Свобода гацаа руу бас очно. Телянер хэдийнээ дэд хурандаа цолтой болсон, дүрэмт хувцас нь бас л биед нь олигтой таараагүй бараг үлхийж байгаа хэдий ч мань хүн энд ч гэсэн маш чухал үүрэг гүйцэтгэж байгаа. Хамгаалалтын байгууламжид зориулсан төмөр бетон хийцийн үйлдвэрлэлийг зохион байгуулснаар эд ангийг газар дээр нь аваачаад шууд угсардаг болсон аж. 

	Варя тийм эд ангийг Арван гуравдугаар армид хүргэх ажлыг зохицуулж, угсралтад нь хяналт тавина. Хүргэх ажил саатна, эд анги нь заримдаа дутуу ирнэ, элдэв доголдол гарахгүй өдөр тун ховор. Тэгээд утасдахгүй газаргүй, юуны өмнө Телянерт утасдаж, цаадах нь тус болж аминд нь орно. 

	Арван гуравдугаар армийн хил 32 километр, дөрвөн дивиз тус бүрийнх найман километр. Хоёрдугаар зурваст бас хоёр дивиз байгаа, нэгнийх нь командлагч Максим. Түүний штаб тосгоны ойролцоо бяцхан төгөлд байх. Варя тэргүүн шугам руу явахаараа түүний тэнд бууна, тэндээс аль ч дивиз рүү ойрхон, Максим түүнд машинаа харамлахгүй өгнө, өдрийн сүүл рүү утасдахад мань хүн “виллис”-ээ явуулчихна. Варягийн дарга хурандаа Колесников: “Та чинь миний цэрэг юм уу, генерал Костины цэрэг юм уу?” гэж тоглоом хийнэ. 

	Варяг Костины хүр охин дүү гэдгийг тэр бээр мэднэ, ер нь тэр тухай нийтээрээ мэднэ. Хэдий тийм ч элдэв яриа гарах вий хэмээн Максим Варяг өөрийнхөө хамгаалалтын байранд шөнө хонуулахгүй, цаадуул нь нэг газар зоорь олж өгнө, тэр нь бөхийж явахаас аргагүй намхан адартай, давчуу ч гэсэн хонох төдийд бол дажгүй оромж. 

	Максим болох гэж буй тулалдаанд бэлтгэн, өдөржин ангиудаараа яваад орой буцаж ирмэгц штабынхнаа цуглуулж үүрэг даалгавар өгч, илтгэл мэдээллийг нь сонсоно. Варя ийм зөвлөгөөнд заримдаа сууна. Максим хүмүүстэйгээ дандаа ажил хэрэгч, энгийн, итгэмжилсэн байдлаар ярина. 

	Зөвлөгөөний дараа хүмүүс тарж явцгаана. Штабын дарга, улс төрийн орлогч, арын алба эрхэлсэн орлогч, Варя энэ тэр үлдэнэ. Заримдаа армийн юм уу, фронтын төлөөлөгч ирсэн бол бас үлдэнэ, Максим удирдлагатай хэл амаа аятайхан ололцоно. 

	Максимын хамгаалалтын байр том, хуурай, эвтэйхэн, тэнд оройн хоол идэцгээнэ. Хоолны үеэр бас л ажлаа ярьцгаана, Варя тэнд удахгүйг хичээн, тэгсхийгээд гарч, газар байрандаа очиж хоноод, өглөө эрт хилийн шугам руу эсвэл штабын байр луу явна. 

	Заримдаа Максимтай хоёулхнаа ярилцах боломж олдоно. Максим энд улс төрийн яриа зохисгүйг Варяд сайхан сэтгэлээр, гэхдээ тов тодорхой, хатуу ойлгуулсан, Варя ч тийм яриа сэдэхгүй. Москва, Арбат, байшин энэ тэрээ дурсацгаана, Максим Нинагийн захианаас сонин болгож ярина, Ванягаа ухаантай жаал гэж магтана. Нэг удаа зальжин харж байгаад,

	— Би энд саяхан нэг хүнтэй уулзсан. Хэн гэдгийг чи хэзээ ч таахгүй гэжээ. 

	— Хэнтэй тэр вэ?

	— Саша Панкратовтой. 

	— Сашатай юу? Чи хаана түүнтэй уулзаав?

	— Над дээр орж ирсэн юм. Чиний сууж байгаа наад вандан дээр чинь сууж байлаа шүү дээ. 

	Варя түүнийг хүлээзнэн харав. 

	— Наад сандал дээр чинь сууж байсан юм гэж Максим дахин хэлээд инээвхийлэв. — Хүрч халдахын аргагүй том дарга болсон, фронтын штабт байгаа!

	— Түүнийг жолоочоор дайчлагдсан гэж Софья Александровна надад ярьж байсан. 

	— Тэр чинь үнэн. Жолооч байж байгаад, Москвагийн тулалдаанд онцгойрч, тэгээд офицерын цол авсан, маршал Жуков биечлэн олгосон гэж байгаа, ямар вэ дээ?

	Тэр бээр Сашагаар одоо ч бахархаж байгаагаа нуухгүй байв. 

	— Гвардийн инженер-хошууч, манай фронтын авто тээврийн газарт алба хааж байгаа. Аль хэцүү газар луу л мань хүнийг явуулж байгаа гэж ойлгож байна. Саша бол лут ажилтан, туршлагатай, ажлыг дуусгаж чаддаг хүн. 

	— Намайг энд байгаа гэж хэлсэн үү?

	— Хэлэлгүй яах вэ. Танил найз нараа бүгдийг нь дурсан ярьцгаасан. 

	 

	Макс өөрийнх нь армийн инженерийн цэргийн штабт Варя байгаа гэдгийг Сашатай анх уулзангуут хэлсэн. Өөдөөс нь харж суучхаад: “Ингэж уулздаг юм аа бас! Арван жил бараагаа харалцсангүй, аан!” гээд толгой сэгсэрч байсан. Сэтгэл нь гойд хөдөлсөн, хуучин нөхөрлөл зэвэрнэ гэж байхгүй, Варя Алс Дорнод руу тэд нар дээр яаж нэг жаалыг аваачиж өгсөн, түүнийг Саша тэр хоёрын хүүхэд, бид л өсгөж бойжуулах болж дээ гэж байснаа хүртэл яримаар санагдсан. Гэвч Нинагийн: “Варя жинхэнэ ёсоор ганцхан Сашад л хайртай байсан гэж надад санагдах юм” гэж байсан нь ашгүй санаанд ороод, тийм нарийн нандин юмыг хөндөхгүй байх нь зүйтэй гэж шийдсэн. Харин Варя хүнтэй суусныг дурдсан, дайны өмнө тэднийд очсон, байр нь маш гоё, нөхөр нь алдартай уран барилгач, одоо хошууч генерал, сайхан амьдарцгааж байгаа гэж хэлсэн. Саша бүгдийг нь тайван сонссон, элдэв юм асууж шалгааж, тодруулаагүй, тэгээд Варягийн сэтгэл алдаж байсан нь аль улирсан үеийн явдал, энэ бүхэн хүүхэд ахуй нас гэсэн бодол нь Максимд лавширчээ. Тийм учраас Сашатай уулзсан тухайгаа Варяд ердийн байдлаар тайван яриад, жаахан охин байхдаа Сашад сэтгэл алдарч байсан бил үү, тийм биз дээ? гэх маягтай нүдээ зальжин ирмэсэн. 

	Харин Варя тэр үгийг нь яаж хүлээж авсныг мэдрээгүй. “Чи намайг энд байгааг хэлсэн үү?” гэдэг бол санаандгүй асуулт биш. Хүүхнүүд бодол дурсамждаа их соргог ханддаг бололтой юм. За яах вэ, том улс, учраа олцгооно биз... 

	 

	За ингээд Саша энд байж байх нь. Өөрийг нь хаана байгааг бас мэдэж байх нь. Фронтоор хэрэн явж байдаг, тэдний армиар ирж очдог юм чинь, өөр дээр нь ч ороод гарч болох. Зүгээр уулзаад гарах гэж. Тэр хоёрыг холбож байгаа юм зөндөө шүү дээ. Өөрөө хүнтэй суусан нь ямар хамаа байна, найз нөхөд байж болохгүй гэж үү? Өөрт нь илүү дутуу ямар ч санаархал байхгүй, болсон бүх юмтай эвлэрсэн, амьд мэндэд нь нэг харах юм сан. Фронтод хүн болгон танихгүй ч байсан нутгийнхаа хүнтэй уулзах гэж тэмүүлдэг. Гэтэл Саша тэр хоёр... Өнөөдөр амьд байна, маргааш байхгүй болчихно, ийм аймшигтай дайн, боломж байгаа бол, магадгүй эцсийнх ч байж мэднэ, уулзахгүй байна гэдэг чинь юу гэсэн үг байх вэ. Зүгээр л: “Сайн байна уу, Варя, чамайг энд байдаг гэж мэдээд, ороод гарахаар ирлээ” л гэнэ биз. Тэгэхэд нь: “Юун сайн юм бэ, чи ёстой гоё шийдэж, Макс надад чиний тухай ярьсан, тэгээд чамайг ирнэ гэж харж байлаа” гэж хариулна. Жаахан сууж ярьцгаана, тэгээд Саша яваад өгнө, удаан ч явж магадгүй, тэр хоёр дахиад огт уулзахгүй ч байж магадгүй, дайн болж байгаа юм чинь, хэдий тийм ч тэгж уулзвал сэтгэл хөнгөрнө, сэтгэлд гэгээ орно, сэтгэлийн маш том дарамт арилна. 

	Гэтэл Саша ирдэггүй ээ. Варя өөрөө түүн рүү очихоор шийдэв. Хүн гайхах юм юу байна? Фронтын штабаар орсон, тэгээд чам руу ирлээ л гэнэ. “Сайн байна уу, Саша...”

	Гэвч зургаан сарын эх гэхэд заагийн дагуух байгууламжийн үндсэн ажил дуусаж, бүх бичиг баримтаа ёсчлон бүрдүүлсэн учир фронтын штаб явах шалтаг алга болов. Гэсэн хэдий ч Варя Телянерт утасдаж, өөрийг нь ямар нэг шалтгаар дууд гэж хэлэхээр шийдэв. Тэгсэн чинь Телянер эзгүй болж таараад, хурандаа Свинкин утас авч, Телянер гурав хоногийн дараа ирнэ гээд, өөрөө тус болох юм байхгүй юм болов уу гэж асуужээ. 

	— Байхгүй ээ, баярлалаа, гойдын юмгүй, би Давид Абрамовичоос нэг юм тодруулах гэсэн юм. За яах вэ, гурав хоногийн дараа утасдъя гэж Варя хариулав. 

	Варя Телянер луу очих битгий хэл утасдаж ч чадсангүй, тэгэхээр Саша руу ч яаж очих вэ дээ. 

	Зургаадугаар сард фронт дээр байдал хурцдаад ирлээ. Агаарын ширүүн тулалдаан үргэлжилж, Ерөнхий жанжны газраас германы довтолгоо долоодугаар сарын 2-нд эхэлж магадгүй гэж анхааруулаад, цэргийг байлдааны бүрэн бэлэн байдалд оруулж, инженерийн цэргийн штабын ажилтнуудыг байр байрандаа байхыг тушаажээ. 

	Долоодугаар сарын 2-нд германчууд довтолсонгүй. Юм жаахан тайвшрах шиг болсон ч Варя Телянер лүү өөр шалтгаанаар очиж чадахгүй болов. 

	Арван гуравдугаар армийн зүүн жигүүрийг эзэлж байгаа 15 дугаар дивиз өөрийн хуваарьт хэсгээс 132 дугаар дивизэд шилжүүлж өгсөн бөгөөд тэднийх зарим байгууламжийн чанар муу байсан гэж гомдол гаргажээ. Тиймэрхүү үл ойлголцоо фронт дээр бишгүй гардаг, тухай бүр газар дээрээ шийдэгддэг билээ. Гэтэл 132 дугаар дивиз 70 дугаар армийн бүрэлдэхүүнд ордог, хоёр армийн уулзвар дээр, хамгаалахад хамгийн эмзэг газар байрлаж байгаа юм. Тийнхүү тэр зөрчил арми хоорондын маргааны шинжтэй болжээ. 

	Энэ асуудал сая үүссэн юм биш, эхлээд дивизийн хооронд, дараа нь армийн хооронд маргасаар, хэлэлцсээр байтал нэг мэдэхэд бүтэн сар өнгөрч, фронтын штабаас: “Учрыг олж, зөрчлийг арилгаж, дүнг илтэг. Хэрэгжүүлэх хугацаа 5 хоног” гэсэн захирамж иржээ. 

	Варяг түүний дарга хурандаа Колесников дуудав. 15 дугаар дивизийн хилийг Варя хянаж байсан, түүнд бүх бичиг баримт байгаа. Наргиан, хөгжөөнтэй байдаг Колесников энэ удаа ямар ч наргиан, хөгжөөнгүй байж. Варяд фронтын штабын захирамжийг өгч,

	— Та унш гэв. 

	Варя уншаад дал мөрөө хавчив. 

	— Манай дивизэд гомдол санал байгаагүй, хөршүүд л гэнэт тэгж дээ. 

	— Мэргэжил нэгт Витвинин маань ийм нөхөрсөг тус хүргэж байна. Би одоо түүнтэй ярина. 

	Хурандаа Витвинин Далдугаар армийн инженерийн цэргийн дарга. 

	Утас хангинаж, Колесников авлаа. Хурандаа Витвинин ярьж байгаа аж. Тэд ямар ч арми, дивизийн дугаар, байрлалыг дурдаагүй боловч Варя тэдний яриаг бүгдийг ойлгож байв. 

	— Манай төлөөлөгч маргааш гарна, өөрийнхийгөө явуулаарай гээд Колесников утсаа тавив. — Өөрт нь хэлэлгүй гомдол мэдүүлсэн байна гээд өөртөө буруу өгөхгүй байна, бид энэ мэтийг мэдэлгүй яах вэ дээ... За тэгэхээр, Варвара Сергеевна... Өнөөдөр хоёр машин маань гадуур явж байгаа, бүх бичиг баримтаа аваад, маргааш өглөө 15 дугаар дивизийн штабт оч, тэндээс дивизийн инженерийн хамт газар дээр нь очих хэрэгтэй, би түүнд хэлчихнэ. Ямар нэг дутуу юм байвал тэрийг нь засаж гүйцээх хэрэгтэй, би тийм шийдвэр дивизийн инженерт өгсөн. 

	— Бидний дутуу хийсэн юм гэж тэнд байхгүй гэж Варя зөрөв. 

	— Тийм байж магадгүй... Гэхдээ зөрчлийг арилгах хэрэгтэй, та тэдний төлөөлөгч гарын үсэг зурсан акт авчирч өгөх ёстой. Манайх уу, тэднийх үү, хамтрах уу, хэн гүйцээж хийх тухайд наймаалцах хэрэггүй, гол нь актгүй буцаж ирж болохгүй. Танд 15 дугаар дивизийн штаб хүртэл машин өгч байна, тэндээсээ буцаагаарай, цаашаа тэдний машинаар явна, штаб руу эргэж ирэхээрээ утасдаарай, би таныг авах машин явуулна. Замын машин олбол бүр сайн хэрэг. 

	Варя долоодугаар сарын 3-ны өглөө эрт дивиз рүү гарав. Дассан сурсан зам, цэргийн ачааны машинууд, штабын хөнгөн тэрэгнүүд, шалган нэвтрүүлэх цэгүүд, манай онгоцнууд нисэж байна, германых, яагаад ч юм, харагдахгүй байна. Варя буцахад нь Колесников машин ирүүлэхгүй байж магадгүй гэж болгоомжлоод, Максимд түүний тус хэрэг болж мэднэ гэж урьдчилан хэлэхээр тэднийхээр дайрав. 

	Максим хамгаалалтын байрныхаа гадаа машиныхаа хажууд зогсож байгаа нь нэг тийш явах гэж байгаа хэрэг. 

	Варяг хаашаа явж байгааг сонсоод, дургүйлхсэн янзтай,

	— Чамаас өөр явуулах хүн байдаггүй юм уу? Танай инженерүүдийн дотор эр хүн байхгүй юм уу? гэв. 

	— Миний хариуцсан хэсэг. 

	— Тэр хамаагүй. Байдал түгшүүртэй байна. Өчигдөр довтолно гэж хүлээж байсан боловч довтолсонгүй, гэхдээ хэзээ хэзээгүй дайрч магадгүй. 

	— Одоо юу ярих вэ, Максим, би энд ирчхээд байхад чинь. Манай дарга надад машин ирүүлэхгүй байж магадгүй гэж санаа зовоод. Юм болбол чи над руу унаагаа явуулчхаарай, эндээс бол би аргалаад буцчихна. 

	— “Юм болбол” шүү гэж Максим бувтнаад, — Явуулалгүй яах вэ гэв. 

	— Би: Иванова утасдаж байна гэж хэлнэ. Тэгэхээр чи намайг 15 дугаар дивизийн штабт байгаа юм байна гэж ойлгоорой. За юу?

	— За, харин намайг байхгүй бол штабын дарга руу юм уу манай дивизийн инженер Велижановт утасдаарай, би тэдэнд хэлчихнэ. Чи тэнд хэр удах юм?

	— Мэдэхгүй. Ямар нэг юм гүйцээж хийх хэрэг гарвал гурав, дөрөв хононо. 

	— Шөнө анги дээр үлдэх хэрэггүй, дивизийн штаб руу ирж бай. 

	— Би манай дивизийн дэвсгэр дээр биш, Зуун гучин хоёрдугаар дивизийнх дээр байх юм. 

	Саша Варяг Арван гуравдугаар армид алба хаадаг гэж дуулангуутаа түүн рүү явжээ. Түүнд юу гэж хэлэх тухайгаа ер бодсонгүй. “Чамайг энд байгааг мэдээд, уулзъя гэж ирлээ”. Тэр хоёрын хооронд байсан бүх юм, нарийндаа бол байж болох байсан бүх юм, бүтээгүй, энэ бүхэн улирч одсон. Захидал, уулзах горьдлого, хардлага, гомдол энэ бүхэн алга болсон, цаг хугацаанд ууссан, арван жилийн өмнөх залуу цагийн, гэгээлэг юм л гагцхүү үлдэж. Тэгэхэд тэр бээр нэг удаа тэдний өрөөнд сууж байсан, сурагч охин Варя яаж өвдөг дээрээ хичээлийн “будаагаа” бичдэгээ харуулж асан. Бас өсгөлөн халуун зангаар: “Би бол тэд нарыг өөрсдийг нь хөөчих байсан, хүнийг л цааш нь харуулахаас өөр юм боддоггүй муусайн новшнуудыг” гэж байсан. 

	Ердөө: “Калининаас утасдсан тэр нэг яриаг уучлаарай, амьдрал нэг л олиггүй байсан юм” гэж хэлж ч магадгүй. Гэхдээ өөрийгөө зөвтгөх хэрэгцээ бараг гарахгүй, Варягийн хувьд тэр цаг нисэн одсон. Гэхдээ залуу цагийн, улирсан үеэс мэдэх хүнтэйгээ уулзахад аятайхан байх байлгүй, өнөөгийн энэ цусанд хутгалдсан цагаас харахад тэр үе ёстой сайхан, ёстой баяртай үе гэхээр харагдаж буй... 

	Тэгсэн чинь Варя эзгүй, штабынхан нь түүнийг цэргийн байрлалаар явж байгаа гэжээ. Дараа нь хоёр долоо хоногийн турш Сашад Арван гуравдугаар арми явах шалтаг ч байсангүй, цаг ч байсангүй. Богинохон хугацаанд тэдний фронтод их буу, танк, сум хэрэгсэл, шатахуун, хүнс, хувцас хунар ачсан бараг зуугаад мянган вагон, тэвш иржээ. Энэ нь авто тээврийн албаныхны хувьд бол өдөр болгон хэдэн мянган гүйлт хийнэ гэсэн үг. Найгүй замаар, дайсны бөмбөгний доогуур, гурав, дөрвөн зуун километр явна. Сэлбэг хэрэгсэл, дугуй, бензин дутагдана, тэгсэн ч гэсэн “Аль вэ бушуул, бушуулаач!” л гээд байна. Хэн ч ямар ч тайлбар хүлээж авахгүй, ямар зовлон бэрхшээл байгааг ойлгохыг хүсэхгүй. 

	Саша удирдах газрынхаа бусад инженерийн нэгэн адил шинэ машин хүлээж авна, батальон, суман бүрдүүлнэ, явуулын засварын газар зохион байгуулна, төмөр зам руу очно. Олон машин бөөгнөрвөл дайсны нисэх хүчний анхааралд өртдөг болохоор жолооч болгон цоройж гарах зүтгэлж, тэднийг журамлах хэрэг гарна. Саша тэгж чадна, нэгэнт сурсан ажил, хоёр жилийг фронтод авсны хэрэг юу билээ, цаадуул нь ч үгэнд нь орно. 

	Сталинградын хавиас олж авсан “оппел”-оо засаж сэлбээд, заримдаа албан тушаалын машинтай байж болно, заримдаа болохгүй гэх учир үнэн худлаа ярьж байгаад өөртөө үлдээж дөнгөсөн, түүгээрээ л давхиад байна. Бас жолооч Николай Халшиныг өөрийнхөө дэргэд байлгаж байгаа, олон тулалдаан, олон шинэчилсэн зохион байгуулалт энэ тэрийн дараагаар нөгөө авто сумангаас үлдсэн нь ганц тэр. Овсянников Пронскт өнгөрсөн, амийг нь аварч чадаагүй, дөнгөж амьдралын захад хүрч байсан, ёстой сайн залуу учраас Саша их харууссан. Юхновын байлдаанд Чураков, Руслан Стрельцов хоёр алагдсан. Николай амьд мэнд гарч, одоо өөрийнх нь жолооч, туслах, зарлага гэхчлэн бүх юмыг нь хийнэ, үнэнч, найдвартай хүн. 

	Саша давтан шалгалт өгөхдөө яалт ч үгүй биеийн байцаал бөглөсөн. Бас ял заагдаж явснаа яалт ч үгүй бичсэн, гэтэл өөнтөглөж гоочлоогүй. Ял заагдаж явсан нь ганц мань хүн биш, эргэн тойронд нь зэвсэгтэй хүмүүс байгаа болохоор “хамгаалахынхан” болгоомжтой ханддаг байсан. Жуковын нэр ч нөлөөлсөн байж магадгүй, Сашаг өөрөө биечлэн байлдагчаас офицер болгосон шүү дээ. 

	Саша дөнгөж долоодугаар сарын эхээр Арван гуравдугаар арми руу очиж амжив. Америкийн “студбеккер”, “шевроле”, “дожь” гэдэг шинэ машинууд ирж, тэдгээрийг хамгийн сайн жолооч нарт хуваарилж байв. Армид жолооч байнга дутагдана, тэгтэл торгуулийн батальоноос жолооч авах зөвшөөрөл ирэв. Тэндээс жолооч авах журам маш хатуу, гэхдээ жолооч хэрэгтэй, тэгээд ч цөөн ч болох нь ээ хэдэн хүний амь аврах юм чинь яая гэхэв. 

	Саша хоёр дэслэгчийн хамт Арван гуравдугаар армийн байршилд байгаа торгуулийн батальон руу явжээ. Нэгдүгээр суманг жагсаалаа. Саша: “Жолооч нар нэг алхам урагш!” гэж командлав. Суман тэр чигээрээ урагш нэг алхаад хөшчихөв. Саша өөрийг нь горьдох, царайчлах хослуулан харж буй, үхлээс өөр замгүй болсон эдгээр хүмүүсийн царайг ажиглав. Машин руу очно гэдэг бол амьд үлдэх цорын ганц боломж. Ямар ч буруу байхгүй, командлалын алдаа, бүтэлгүйтлийн төлөө амь насаа өгч байгаа улс. Тэднийг “байлдан тандах” ажиллагаанд задгай газраар урагш явуулахад дайсан тэдэн рүү галлаж бүгдийг нь устгана, тэр хооронд манайхан галын цэгийг нь мэдэж авч устгана, тэгсний дараа давшилтад орно. Энэ дайны нэг харгис арга ийм юм. 

	Торгуулийнхны хэнд нь ч жолоочийн үнэмлэх алга: “баривчлахдаа хурааж авсан”, “гээчихсэн”, “хамтралд тракторч байхад ачааны машины жолоо дээр суух хэрэг гардаг байсан”. Хоёр пулуу хөөж ирлээ. Торгуулийн нөхрийг жолооны ард суулгаад, дэслэгч хажууд нь сууж, машин яаж барьдгийг нь шалгав. Бүтэн сумангаас арван долоон хүн сонгож авсан, тэд нар нь эрхбиш машиныг байраас нь хөдөлгөж, нэг тойрог явахчаа болсон хүмүүс. 

	Гурван цаг гэхэд ажлаа дуусгав. Энэ бол долоодугаар сарын дөрөвний өдөр. Саша шилж авсан жолооч нараа авто сумангийн төлөөлөгчид хүлээлгэж өгөөд, 13 дугаар армийн инженерийн цэргийн штаб руу явав. Ахмад Иванова дахиад л цэргийн байрлалаар яваа гэнэ, чухам хаана гэдгийг нь хэлж өгсөнгүй, хувийн хэргээр яваа танихгүй офицерт тэр тухай мэдэх шаардлага байхгүй гэж байх нь. 

	— Би ч азгүй хүн юм аа, хэмээн Саша инээмсэглээд, — Москвад хөршүүд байсан юм гэв. Штабынхныг зөөлөрч магадгүй гэж горьдсондоо тэр. “Цэргийн байрлал” гэдэг нь дивиз, арми зургаан дивизтэй юм чинь, дугаарыг нь хэлчихвэл Варяг олоход амар. Тэгсэн чинь зөөлрөх янз алга. Саша хамгийн ойрын дивиз рүү явав, тэр дивизийг Максим командалж байгаа. Варя ч тэнд байж байж магадгүй, байхгүй бол хайж олохыг инженертээ даалгана, тэдний уулзалт хэдэн цагаар л хойшилно биз, тэр яах вэ, гол нь түүнтэй уулзах! 

	Өдрийн халуун буурлаа. Санаанд оромгүй намуухан орой, онгоц ч алга, буун дуу ч алга, ерөөсөө дайн ч байхгүй юм шиг. 

	Шалган нэвтрүүлэх цэгийн зохицуулагч бүсгүй шар дарцгаар дохиж машин зогсоогоод, бичиг баримт шаардав. 

	— Түүнгүй бол болохгүй юү? гэж Саша тоглож асуув. 

	— Болохгүй, журамтай байх хэрэгтэй. 

	Аятайхан бүсгүй, даавуу малгайтай, цэрэг цамцтай, хөх банзалтай, дажгүй савхин гуталтай. 

	Цаашаа явлаа. Хөндийд гүвээ толгод, нэгэн төгөл харагдана. Тэр төглийг хүртэл танк хориглох мушгиралдсан шуудуу байна. Тэнгэрт гэрэлтүүлэх пуужин гялсхийлээ. Хоёр ногоон, нэг улаан шар, нэг цагаан, дахиад хоёр ногоон, энэ бол германы пуужин, тэргүүн шугам ойрхон буйн шинж. 

	 

	Максимын туслах Сашаг оруулсангүй. 

	— Генерал зөвлөгөөн хийж байна, та хүлээзнэх болох нь. 

	Утас байн байн дуугарч, туслах юм тэмдэглэж авах юм уу, заримдаа Максимтай холбож өгч байв. Хажуугийн өрөөнөөс холбоочны: “Би Сокол, би Сокол, сонсгол ямар байна? Сонсож байна...” гэх нэгэн хэмийн дуу сонстоно. 

	Тэгж тэгж хаалга нээгдэн, Максимын тэндээс гурван хурандаа гарч ирэв: штабын дарга, арын алба эрхэлсэн орлогч, гурав дахь нь улс төрийн орлогч бололтой. Тэдний санааширсан царайг хараад нэг юм болж гэж Саша ойлгов. 

	Максим үүдэндээ гарч ирээд,

	— Хошууч, ор! гэж Саша руу хайнгадуухан дохив. 

	Ширээн дээр зураг дэлгээстэй харагдана. Максим суугаад, Сашаг суу гэж урив. 

	— Миний чамд хэлэх гэж байгаа юм бол задруулах ёсгүй зүйл. Арван тавдугаар дивизийн зурваст дэслэгч Милешкиний удирдсан тагнуулчид Фермелло гэдэг германы нэг сапёрыг олзолсон байна. Тэр сапёр довтолгоо долоодугаар сарын тавны өглөөний гурван цагт, өөрөөр хэлбэл, өнөө шөнө эхэлнэ гэж мэдүүлсэн байна. Би үүнийг үнэн гэж бодож байна. Тийм учраас чи эндхийнхээ ажил явдлыг дуусгаад, штаб руугаа буц. 

	— Би энд ердөө ганцхан ажлаар явна: би Варятай уулзах ёстой. Түүнийг дивизээр яваа гэж надад хэлсэн, тэгээд танайд байж магадгүй гэж бодлоо?

	Максим дуугарахгүй азнав. 

	— Варя өчигдөр энд ирсэн, тэгээд Арван тавдугаар дивиз рүү яваад өгсөн, тэнд хөршүүдтэйгээ зөрчилдсөн нэг юм гарсан гэнэ лээ, чухам тэндээс тэр сапёрийг олзолж. Утасдана гэчхээд утасдсангүй, одоо бол илүү чухал яриа байна гээд утсаар яриулахгүй ч байж магадгүй нөхцөл байдал үүсээд байна. Би манай инженерт Варя хаа байгааг өөрийнхөө шугамаар олж мэдэхийг даалгасан юм. Гэтэл тэр: “Зуун гучин хоёрдугаар дивизийн дэвсгэр лүү явсан” гэж хариулсан. Тэр дивиз бол манайх биш, Далдугаар армийнх гэдгийг чи мэднэ гээд Максим утас руу дохиж, — Би цагийн өмнө Арван тавдугаар дивизийн дарга Жанжгаватай ярьж Варяг сураглалаа. Тиймэрхүү асуулт тавихад нэг их тохиромжтой мөч биш гэдэг нь хэнд ч ойлгомжтой. Тэгсэн ч гэсэн би асуусан. Тэр бас: дивизийн инженертэй хөрш дивиз рүү явсан гэж хариулсан гэв. 

	— Хаахна байж болохыг чи надад үзүүлэхгүй юү?

	Максим зураг дээр заав. 

	— Энэ Красная Заря — Красный Уголок гэснийг харж байна уу? Энд манай хоёр армийн уулзвар байгаа, энд л инженерүүд учраа ололцож байгаа, үүгээр л германчууд цохилт хийнэ гэж бодож байна. Ольховаткийн чиглэлээр хөдлөх бололтой байна. Чи чинь тийшээ явах гээ юү?

	— Тэгэлгүй яах вэ. Ийм нөхцөлд заавал явалгүй болохгүй. 

	Максим хөмсөг зангидав:

	— Хаашаа явахаа мэдэх хэрэгтэй. Фронт чинь том шүү дээ, хаана байгаа гэж чи түүнийг эрэх юм? Германчууд довтлоод эхлэх юм бол чи өөрөө төөрчихнө. Варягийн хаана байгааг мэдэх хэрэгтэй. Чи манай инженер дээр оч, тэр чамд тусална, түүнд эрхбиш ямар нэгэн холбоо байгаа. 

	— Би танайд томилолтоо бөглүүлчихвэл болох уу?

	— Манай туслах яг ёсоор нь болгоод өгнө. 

	Дивизийн инженер Велижанов гэж гуч эргэм насны, өндөр сайхан хошууч Сашаг найр тавин угтаж, харах царайнаасаа тус болох гээд байгаа нь илэрхий ч, харамсалтай нь, шинэ юм юу ч хэлж чадсангүй, Максимаас дуулсныг нь л хэлэв. 

	— Өөрийнхөө штабт эргээд ирсэн байж магадгүй. Утасдъя. 

	Утсаа авч, зохих дугаарыг хэлэв. 

	— Хоёулаа хүлээзнэе, одоо холбоод өгнө. 

	Тэр бээр Саша руу малилзан харж байв. Энэ хүн өөрийнхөө зангаар ийм найрсаг, нөхөрсөг юм уу, эсвэл дивизийнх нь дарга хэлсэн учраас ийм байгаа юм уу гэдгийн учрыг Саша хувьдаа олсонгүй. Варя даргынх нь хамаатан гэдгийг мэдэж байгаа, бас нөхөр нь хэн гэдгийг ч мэдэж байгаа. Гэтэл хошууч Панкратов тэдэнтэй ямар холбоотойг санаа нь зовоод асуухгүй байна, генерал тушаасан юм чинь асуулт тавиад байх биш, тушаалыг л биелүүлэх ёстой. Велижановын хамгаалалтын байр давчуухан, чийгтэй, газар ханхалж байгаад Саша гайхжээ. Инженерүүд өөрсдөдөө голдуу аятайхан хамгаалах байр барьдаг билээ. 

	Саша иймэрхүү дэл сул бодлоор сэтгэлийн хөдөлгөөнөө дарзнав. Варя тэргүүн шугам дээр байж байдаг. Германчууд довтлоод эхэлбэл яаж тэндээс гарах болж байна? Хэн ч түүнийг тоохгүй. Юу ч болдог байсан, Варя дээр яаж ийгээд очих хэрэгтэй. 

	— Байна уу, байна уу... А-хаан... Таныг ойлголоо, ойлгомжтой, баярлалаа. 

	Велижанов утсаа тавиад санаа алдав. 

	— Варвара Сергеевна томилолтоос хараахан эргэж ирээгүй гэнэ. Өглөө тодорхой болно, хүлээх хэрэгтэй гэж би бодож байна. 

	Саша түүний өмнө зургаа гаргаж дэлгээд, 

	— Красная Заря, Красный Уголок хүрэх замыг та зааж өгөөч гэв. 

	— Янз янзаар хүрч болно. 

	Велижанов зураг дээр хэдэн зам зурж, суурин газрыг тэмдэглээд харандаагаа тавьж Саша руу нухацтай харав. 

	— Хошууч аа, би танд нэг зүйл урьдчилан анхааруулах ёстой. Та Красная Заря, Красный Уголок хоёроос Варвара Сергеевнаг олохгүй. Цэргүүд байлдааны байршлаа эзэлчихсэн, тулалдаанд холбогдолгүй бүх хүнийг зайлуулсан, Варвара Сергеевнаг хааш нь зайлуулсныг бид мэдэхгүй. Түүнийг одоо фронтоос хайна гэдэг бол өдөр тэнгэрээс од хайсантай адил юм болно. Тэгээд ч та шөнө хаа ч хүрч чадахгүй, замдаа төөрчихнө, гэрлээ асаавал герман таныг буудаад эхэлнэ, ер нь таныг цэргийн байршил руу хэн ч оруулахгүй. Өглөө болтол хүлээх хэрэгтэй, байдал тодроно, үгүйдээн зам ил болно. 

	Саша Велижановын тэндээс гарав. Бяцхан төгөлд нуугдсан штаб нам гүм болжээ. Тэнгэрт од түгчихсэн, дулаахан байна. Германчууд довтолгоо эхлэх гэж байгаа бол тэдний хувьд тохиромжтой шөнө байна. 

	— Хаашаа явах вэ? гэж Николай тавьдаг асуултаа тавив. 

	— За тэгэхээр, Николай, би Арван тавдугаар дивиз орох хэрэгтэй боллоо. Гэтэл тэргүүн шугам дээр түгшүүртэй байгаа. Энэ бол миний хувийн хэрэг учраас чамайг эрсдүүлэх эрх байхгүй, би ганцаараа явна. 

	Николай жолоо дээрээ зөрүүлсэн гар луугаа тонгойж, Саша руу эргээд,

	— Энэ тухай яриа ч байх ёсгүй. Та хаашаа, би тийшээ гэв. 

	— За, сайхан мэдээрэй, би чамд урьдчилж хэллээ шүү. Одоо хоёулаа жаахан дугхийчихье. 

	Николай урд суудал дээрээ, Саша арынх дээрээ суран бүсээ хоёр нүхээр сулруулж, гар буугаа өмнөө аваад, хажуулдан хэвтээд унтав. 

	Гурван цагт тэднийг их бууны нүргэлсэн дуу сэрээлээ. Николай тэр хоёр бие биеийнхээ үгийг дуулахааргүй буун дуу пижигнэж байна. 

	Төв фронтын цэрэг их буугаар маш хүчтэй сөрөг гал нээж германчуудын довтолгоог хоёр цаг хагас тогтоов. 

	Германчууд дайралтаа өглөөний 5 цаг 30 минутад эхэлжээ. Урт голтой буу нь шунахайрах мэт зүтгэсэн, зузаан духтай “бар” гэдэг хүчирхэг намхан танкнууд их буу, нисэх онгоцоор дэмжүүлэн, шаантаг маягаар хошууран довтолж, тэр дунд нь явж байгаа дунд гарын танк, хуягт тээвэрлэгчид хааяа зогсоход явган цэрэг асгарах мэт бууж дайралтад орцгооно. Германы бөмбөгдөгч онгоц 50-100-гаараа бүлэглэсэн нислэг үйлдэж байв. Сум, бөмбөг, мина тэсрэн хамаг юмыг дөжрөөж, хүмүүс гагцхүү дохио зангаагаар харилцана. Тэнгэр өөд бөөн гал, утаа олгойдно. 

	Өглөөний гурван цагт их бууны сөрөг галлалт эхлэхэд хошууч Велижанов бусад офицерын хамт Максимын хамгаалалтын байр луу гүйх зуураа Сашад, 

	— Одоо байдлыг тодруулна гэж хэлж амжив. 

	Зөндөө удаан хүлээж таарав. Николай жолоо дээрээ гараа тавин зүүрмэглэнэ. Саша ийш тийш холхиж, заримдаа машиныхаа арын суудалд хаалгаа онгорхой жаахан суузнана. Тулалдааны чимээ тов тодхон сонстож, түймрийн туяа газар тэнгэрийн савслагад улаарна. 

	Максим өглөөний долоон цагт хамгаалалтынхаа байраас гарч ирж, тэр даруйд нь модон дотроос давхин ирсэн “виллис”-дээ суугаад явчхав. Бараг бүх офицер таран одоцгоов. Велижанов гарч ирээд, Сашаг дуудан оруулж, зургаа өмнө нь дэлгээд,

	— За, хошууч, байдал ямар байна гээч. Манай армийн хэсэг дээр дайсан Арван тавдугаар дивизийн байрлалаар дайрч ороод, Ольховаткийн чиглэлээр урагшилж байна, Арван тавдугаар дивизийн штабыг нүүлгэн шилжүүлсэн. Далдугаар армийн хэсгээр дайсан Красная Заря, Красный Уголок руу довтолж байна, Зуун гучин хоёрдугаар дивизийн штабыг бас нүүлгэсэн. Варвара Сергеевна хаана байгааг бид мэдэхгүй байна. Хэрэв дайсан хоёрдугаар зурвас хүртэл дайрах юм бол манай дивиз бүр өнөөдөртөө тулалдаанд орно. Генерал удирдлагынхаа цэг рүү яваад өгсөн гээд Сашаг харав. 

	— Та надад юу гэж зөвлөмөөр байна?

	— Хэрэв та одоо түүнийг хайхаар явах юм бол олохгүй, бас холбоогүй болно, таныг утас руу юм уу, радио холбоо руу хэн ч ойртуулахгүй. Таныг одоохондоо хаашаа ч явахгүй байхыг зөвлөх байна, ямар ч гэсэн эндээс байдал арай илүү мэдэгдэнэ, эрхбиш муу ч, сайн ч холбоо байна. Байдал хаашаа эргэхийг харцгаая. 

	Зарлага цэрэг орж ирэв. 

	— Нөхөр хошууч, штабын дарга яаралтай дуудаж байна. 

	— Ямар нэг юм мэдээд ирэх ч юм бил үү гээд Велижанов явлаа. 

	Саша машиныхаа дэргэд хойш урагш холхив. Хугацаа алдаж байна, цаг алдаж байна, гэвч Варяг хаана байгааг мэдэхгүй байж, байлдааны замбараагүй байдалд дунд сохроор явах юм бол улам ч их цаг алдана. Хүлээхээс өөр яах вэ, Велижанов юухан ч болох нь ээ хэлж, ямар нэгэн сэжүүр гарч ирэх ч юм бил үү? Тэгээд Велижановын гарч ирэхийг хүлээн, штабын даргын хамгаалалтын байр луу тэсэж ядан харж байв. 

	Юм уумаар санагдаад, Николайгаас ус гуйв. Николай хашир хүн учраас нэг нь устай, нөгөө нь бензинтэй хоёр хавчигтай. Саша сэнжтэй аягаараа дүүрэн ус хийж авав. 

	Тэгж тэгж Велижанов гарч ирээд, газар байр луу Сашаг дагуулан орж бас зургаа дэлгэв. 

	Дайсан Ольховаткийн зүг урагшилсаар байна. Арван тавдугаар дивиз хоёрдугаар зурвас руу ухарсан. Зуун гучин хоёрдугаар дивиз Дегтяный — Рудово гэсэн шугам руу ухарч байгаа. Арван тавдугаар дивизийн инженер Кочин одоогоор алга, гэхдээ түүнийг ингэсхийгээд ирнэ гэж хүлээцгээж байна. Энэ бол найдлага төрүүлж байна, Варвара Сергеевна түүнтэй хамт байж магадгүй. 

	Велижановын нэрлэсэн тосгоныг Саша өөрийнхөө зураг дээр тэмдэглэж, тэр хавийн хээрийн болон ойн бүх замыг Велижановын том зураг дээрээс буулгаж авав. 

	— Та ямартай ч явах гэж байна уу? гэж Велижанов асуув. 

	— Тийм. 

	— Байлдааны үед фронтоор явах чинь... 

	— Харин тийм... тус болсонд баярлалаа гээд Саша гараа өгөв. 

	— Амжилт хүсье, за бас нэг юм гээд тэр бээр зураг руугаа зааж, — Энэ нэг төглийг харж байна уу? Арван тавдугаар дивизийн штаб нүүсэн бол командын нөөц цэг нь энэ, ийшээ шилжинэ. Бас хошууч Кочин ирсэн бол энэ төгөл рүү ирнэ. Мэдээж, энэ бол болзол төдий зүйл, гэхдээ танд эрхбиш нэг баримжаа болох байх. Варвара Сергеевнатай уулзвал мэнд уламжлаарай гэснээ том цэнхэр нүдээ дүрлийлгэн Саша руу харж, — Өршөөгөөрэй, хошууч, даруу биш юм асууя: тэр таны хамаатан уу? гэв. 

	— Дүү гэж Саша хариулав. 

	Хоёр талын их буу байдаг хүчээрээ буудалцаж, “бар”-нууд галлан урагшилж, “юнкерс”-нүүд хамгаалалтын хоёрдугаар зурвасаар бөмбөгдөж эхлэв. Зөвлөлтийн сөнөөгч онгоц, танк ч байлдаанд орлоо. Сашаг шалган нэвтрэх цэг болгон дээр зогсоож, бичиг баримтыг нь үзэж, хаашаа явж байгааг нь шалгаан зөндөө удаан саатуулж байв. 

	Тэр бээр тэг тэгсээр Велижановын зааж өгсөн төглийг хүрэв. Тун сая нүүн ирж байгаа штаб энд хэчнээнхэн ч удах юм билээ, бүр өнөөдөр ч цааш ухрах хэрэг гарах юм сан уу, эмхэрч цэгцэрсэн юм алга, Сашагаас бичиг баримт шаардах хүн ч алга. Хошууч Кочиныг сурагласанд, хамгаалалтын байрны хавьд сууж байгаа дунд хэрийн насны түнтгэр хошуучийг зааж өгөв. Нэг гар нь боолттой, нөгөө гараараа дэргэдээ зогсож байгаа дэслэгчид нэг юм тайлбарлан зураг дээгүүр зааж байв. Саша түүн рүү очиж, өөрийгөө танилцуулаад, хошууч Кочин гэж та биш биз гэж асуув. 

	— Мөн, би Кочин байна. 

	Түүний сормуус, хөмсөг энэ тэр нь хуйхлагдчихсан, хөдлөх төдийдөө ярвайж байхыг харвал нүүр, гар нь их хөндүүрлэж байгаа бололтой. 

	— Намайг тань руу хошууч Велижанов явуулсан юм. Би инженер-ахмад Варвара Сергеевна Ивановаг хайж явна гэж Саша хэлэв. 

	— Варвара Сергеевна шархтсан, сумны хэлтэрхий цээжнийх нь баруун хэсэгт туссан, уушги нь өртсөн байх, цус их алдсан. Би Рудовод, батальоны эмнэлгийн цэг дээр хүргэж дөнгөсөн, бага эмч түүний биеийн байдлыг хүнд гэж байна лээ, гэхдээ өнөөдөр хорооны эмнэлэг рүү хүргүүлнэ гэж амласан. Амийг нь аварч магадгүй. 

	Саша зогсож байсан чигээрээ хөшчихөв. Варятай уулзахаасаа өнгөрчээ!

	— Цэргийн эмнэлэгт маш түргэн аваачих хэрэгтэй байсан юм, гэтэл юугаар аваачих вэ дээ? Би Рудовоос ийшээ явган ирлээ гэж Кочин учирлав. 

	Сормуусгүй зовхиороо анивчих нь харахад өрөвдмөөр гэж. 

	— Варвара Сергеевна тас зөрүүдэлж, дарга нартай ам мурийгаад, дивиз рүү явахаас татгалзаж, хороон дээр хоносон чинь шөнө хамаг юм эхэлдэг байгаа даа, минын дэлбэрэлтэд өртсөн, хажууханд нь сувилагч байсан нь яамай, хальт мөлт ч болох нь ээ боолт хийсэн. 

	Саша зургаа гаргаж, Рудово хүрэх замыг Кочины зурагтай тулгаж шалгав. Ил задгай газар, гэхдээ энд тэнд төгөл, армаг тармаг ойтой аж. 

	Саша Рудово тосгонд орой болж байхад ирэв. Тосгоны нэг захад байлдаан үргэлжилж, модон байшингууд шатан, их бууны сум тэсрэн, дээрээс хаясан бөмбөг шуугин унаж, мина дэлбэрч байхад, нөгөө Сашагийн ирсэн захад хоёр асрагч шархтнуудыг том хөвөнтэй хөнжил дээр дамжлан зөөж, зарим нь винтовоо тулан хазганасаар ирэхэд ахимаг насны бага эмч, сувилагч бүсгүй хоёр тэднийг бушуухан боож өгөөд морин тэргэн дээр суулгахыг нь суулгаж, хэвтүүлэхийг нь хэвтүүлж байлаа. 

	Николай машинаа модны дор тавив. Саша бага эмч дээр очиж, Иванова гэдэг инженер-ахмад энд байсан эсэхийг асуув. 

	— Нэр ус бичихгүй байгаа, тийм зав байхгүй гэж бага эмч нэг шархтныг боох зуур хариулснаа, — Харин ганц офицер хүүхэн байгаа гээд захын модон байшин руу дохиж, — Тэнд хэвтэж байгаа, боолт хийсэн гэв. 

	Саша тэр байшинд орлоо. Варя сүрэл дэвссэн шалан дээр цэрэг цамц нь урагдчихсан, мөр, цээж нь боолттой, нүд нь аниатай хэвтэж байна. Саша сөхрөн суугаад гарыг нь атгасанд гар нь хүйтэн байна... Нүүрийг нь ширтэн ажиглаад, өвдсөндөө ярвайж хярвайсан царайны цаанаас, цонхийж цайсан үхмэл царайны цаанаас, өнгөрөн одсон арван жилийн цаанаас хуучны Варяг, памбагардуу уруултай, дух руугаа унжсан үсийг үлээж байгаа охиныг олж харав... Тэр бээр сөхөрсөн чигээрээ, гарыг нь атган, амьсгалж байгаа эсэхийг нь ойлгож ядахдаа нүүр лүү цөхрөн харж, нүдээ нээгээсэй билээ хэмээн хувь заяандаа залбиран гуйлаа. 

	Тэгтэл Варя нүдээ нээж, сүүмгэр харцаар Сашаг хараад, уруул нь инээмсэглэж цөхөн өмөлзөв:

	— Чи ирээ юү, Саша... 

	Тэгээд дахиад нүдээ анилаа. 

	Байлдаан ойртсоор. Их бууны сум, мина гудамжны голоор тэсэрч эхлэв. Бага эмч боолтоо дуусгаад шархтнуудыг сүүлчийн тэргэнд яаравчлан суулгаж, явахтайгаа байгаа заримыг нь тэрэгний гуянаас бариад яв гэж тушаагаад, дэлбэгчид: “Хөдлөөрэй!” гэж хашхирав. Цүнхэндээ самбай, хөвөн, иодоо хийх зуур Сашад,

	— Би хүнд шархтай нэг эмэгтэй офицер байна, машин ирүүл, шууд эмнэлгийн батальонд эсвэл бүр цэргийн эмнэлэгт аваачих хэрэгтэй, энд ирэхдээ цус алдчихаад ирсэн, ачаалал даахгүй гэж хороо руу хэлсэн. Машин ирүүлсэнгүй гээд түнтийтэл чихсэн цүнхээ арайхийн хаав. — Одоо яадаг билээ? Та эмнэлгийн батальон юм уу эсвэл цэргийн эмнэлэг хүргээд өгчихгүй юм уу? гэж хэлэв. 

	— Эмнэлгийн батальон хаана байна, цэргийн эмнэлэг хаана байна?

	— Одоо хаана байгааг хэн мэдэх вэ? Бид ухарч байна, тэгэхээр тэд ч ухарч байгаа. Та олно. Гремячье-д, Фатеж-эд... Замаасаа сураглана биз. Машиндаа нуруугаар нь хэвтүүлээд, дэр хийж өгөөрэй, тэгээд замаа шилээд аятайхан яваарай. 

	Бага эмч цүнхээ мөрөн дээгүүрээ хаяад, тэрэгний араас гүйх шахан алхлав. 

	Саша, Николай хоёр Варяг хөнжил дээр дамжлан машиндаа хүргэж, хойд суудал дээрээ хэвтүүлээд, хуйлсан шинелиэр дэр хийж өгөв. Саша шалан дээр суугаад хөлийг нь дэмнэж явав. Варя нүдээ нээхгүй, заримдаа зовхи нь анивчих шиг, нүүр нь татваганах шиг болно. Тэр хоёрыг өргөж, хэвтүүлж байх хооронд шарх нь хөндүүрлээд тэгсэн үү, ёолох шиг санагдсан, чухам тэгсэн үү, үгүй юү гэдгийг буун дуу, бөмбөгний дэлбэрэлтээс болоод ялгаж ойлгох арга байсангүй. Эхлээд Гремячье рүү явав, эмнэлгийн батальон тэндээс явчихсан байвал Фатеж орцгооно. Зурган дээр Рудовогоос зургаан километрийн алдад ой тэмдэглэсэн байна, үгүйдээн бага ч гэсэн халхавч юм чинь, тэнд зогсож, урд суудлынхаа түшлэгийг авч, Варяг арай эвтэйхэн хэвтүүлж болно. Сийчих бөмбөг дэлбэрч хар шороо олгойдуулан босгож, тэсэрдэг сум яг хөрсөн дээр дүрэлзэн тэсэрч, замыг хаа сайгүй онгичиж дэлбэлж хаяжээ. Саша донсолгооны цохилтыг багасгах санаатай Варяг дэмнэн яваа бөгөөд заримдаа нэгэнт үхсэн бие авч яваа юм шиг санагдан, дэмий л нүүр лүү нь харж, амьсгааг нь чагнана. Варя одоо хэр амьд байгаа ч, үхнэ гэдгийг нь Саша мэдэж байв. 

	Ойн дагуух зам тэгтлээ онгилогдоогүй ч, тэдний ард байлдааны чимээ намдах нь битгий хэл, дэлбэрэлт, тэсрэлт, буун дуу, онгоцны урхираан бүгд нийлэн тасралтгүй нүргэлнэ. 

	— Таван километр хэртэй яваад зогсъё... 

	Саша үгээ гүйцээж хэлж амжсангүй... Яг хажууханд нь панхийж, тархинд хадтал шунгинаад явчихлаа, их бууны үрэлтэй сум л ингэж тэсэрдэг, дараа нь шил хагарах сонстоод, машин нь зогсчхов... Николай гарч машинаа шалгаж хараад, хамрынхаа нээлхийг сөхөв. 

	— Хамаг юм өм цөм явчхаж. 

	Нүүрийн болон хажуугийн шилийг хагалсан сум Николайд туссангүй. 

	Саша машинаас гарч орчныг харвал тэнгэрт түймрийн туяа татаж, зүүн талаар тэртээ хаяанаас хар хайрцаг шиг юм мөлхөн бүхий нь танк ирж яваа хэрэг!

	— Аль вэ түргэлье! гэж Саша бачимдав. 

	Варяг хөнжлөөр дамжлан мод руу оруулаад, эргэж ирж шинель, автомат, үүргэвч, устай хавчгаа авав. Ямар ажил гарахыг мэдэж байгаа учраас хүрз, сүхээ бас авав. 

	Варяг ой дундуур зуугаад метр авч явав. Модны орой суманд хуга хуга цохиулсан, эргэн тойрон даавуу шаавуу, дарсны шил, нөөшний лааз, янжуурын хайрцаг, шарласан сонины тасархай хөглөрөөд, хавар энд германчууд байсан нь илт. 

	Варяг цааш нь ойн гүн рүү аваачиж, үндэс нь сэрвийн булгарсан нэг том дархины хавьд зогсоцгоов. Хавийнх нь газар тэгшхэн, шинэхэн ногоотой, цэвэрхэн аж. Варяг буулгаж, хуйлсан шинелиэ дахиад дэрлүүлэв. Саша амьсгааг нь чагнаж үзвэл амьсгалж байх шиг, боолтыг нь үзвэл нөгөө л хатсан цус нь хэвээр, шинэ цус алга. Хавчгаасаа ус аягалаад, Николай Варягийн толгойг яльгүй өндийлгөхөд, нүүр нь дахиад татвалзах шиг болов. Саша түүний ам руу хэдэн дусал ус хийсэн боловч залгисангүй, завжинд нь хураагдчихлаа. 

	— Хэрэггүй юм уу, усанд цацаж мэднэ гэж Николай өгүүлэв. 

	Мань хоёр ногоон дээр хэвтэзнэв. Нар нэгэнт жаргах тийш хандаж, газар дээр сүүдэр хүүшлэн байвч өдөр шиг хуурай байна. Николай гал түлж, бяцхан сэнжтэй тогоондоо шар будааны бэлдмэл чанасныг идэцгээв. Агшаасан будааны үнэр, чад чадхийн ноцож байгаа гишүү Сашад нэгэнтээ түүдгийн дэргэд сууж байсныг нь санагдуулав. Хорихын дамжин өнгөрүүлэхэд цуг байсан нөхөд нь одоо байхгүй. Карцевийг тэд Богучанд оршуулсан, бууж өгдөггүй Володя Квачазе лагерьд алуулсан нь мэдээж, Соловейчик тайгад үхсэн. Бүгд яваад өгсөн, мань хүн л ганцаараа саатан хоцорчээ. 

	— Энэ чинь таны хэн юм бэ, нөхөр хошууч? гэж Николай асуув. 

	Саша чимээгүй хэсэг байзнав. Велижановыг ингэж асуухад дүү гэж хариулсан, цаадах нь Варя хэний авгай гэдгийг мэдэх учраас өөрөөр хариулах арга байгаагүй. 

	— Хоёр биедээ хайртай байсан юм, тэгээд арван жилийн дараа уулзаж байгаа нь энэ. Яаж уулзаж байгааг чи харж байна. 

	Ойд харанхуй болов. 

	— Та жаахан дугхий, би суузнаж байя гэж Николай санал болгов. 

	— Үгүй, харин чи унтазна, дараа нь ээлжилье, би чамайг сэрээнэ. Шинель ав!

	— Та өөрөө нөмөр, шөнө сэрүүхэн болно шүү. 

	— Тэр яах вэ, аваад хэвт! Санаа зовох хэрэггүй, би заяа нь хөлдчихгүй, үүр цайхаар цаашаа хөдөлнө. 

	Николай шинелийн арын түдүүлийн товчийг тайлж нөмрөөд унтлаа. 

	Саша Варягийн дээрээс тонгойж чагнавал амьсгалж байна, гараас барьж судсыг нь удаан хайсны эцэст аяархан лугшиж байгаа нь мэдэгдэх шиг ч, эсвэл өөрийнх нь хурууны судас цохилж байгаа нь тэр юм уу. 

	Тэр бээр Николайд: “Үүр цайхаар цаашаа хөдөлнө” гэж хэлсэн, гэхдээ хаашаа ч явахгүйгээ өөрөө мэдэж байгаа, үхлээс зайлах газаргүй болсон. Ийм бодлоос айдас төрөхгүй байна. Цааш амьдрах хүсэл алга, тэр амьдралд Варя байхгүй юм чинь. Түүний бүх өнгөрсөн үе, зовлон зүдүүр, хэсмэл амьдрал бүгд улирч алга болсон, өөрт нь ганц Варя л үлдээд байна. Саша түүний гараас барьж, нүүр лүү нь харж байгаад аяархан “Варя” гэж дуудав. Сонсох ч юм бил үү? Сонссонгүй. Дуугарахгүй байна. Моддын цаанаас сар эс харагдавч, гэрэл нь навчсыг нэвтлэн, Варягийн нүүрэн дээр зуралзахад, уруул нь хөдлөн амандаа ярьж байх шиг болно. Саша дахин тонгойж: “Варя” гэв. Варя хариу дуугарсангүй. Бутыркийн шоронд байхдаа яагаад түүнийг уулзъя гэж дуудуулаагүй, яагаад түүнийг сүйт бүсгүйгээ гэж нэрлээгүй билээ? “Чиний одоо юу хийж байгааг би ёстой мэдмээр байна...” Өөрөө яагаад ийм үг олоогүй юм бэ? Калининаас ямар муухай ярьсан гээч. “Чи надад өөр юу ч хэлмээргүй байна уу, Саша?” Хэрэв тэгэхэд хайртай гэдгээ хэлсэн бол, хүлээж байгаа гэдгээ хэлсэн бол, бүх юм өөрөөр эргэх байсан байж магадгүй, тэгсэн бол одоо ингээд үхэж байхгүй байсан байх. Тэгж хэлээгүй. 

	Хэдий тийм ч... Амьдралынхаа сүүлчийн үгийг өөрт нь хэлсэн. “Чи ирээ юү, Саша...” Өөрийг нь хүлээж байж. “Чи ирээ юү, Саша...” Ирсээн, одоо хэзээ ч явахгүй. 

	Варягийн царай гэнэт бараантаад явчихсан нь сар үүлний цаагуур орсон юм байж. Үхсэн юм шиг санагдаад Саша цээж рүү нь тонгойход зүрх нь цохилж байгаа юм шиг. Дахиад дуудсан боловч бас л дуугарсангүй. 

	Саша хэд алхсанаа унасан дархийг налав. Оройн сэрүүний оронд бүлээхэн хуурай амьсгал оржээ. Ээж нь одоо өөрийнх нь тухай бодож байгаа байх. Ээжийгээ л өрөвдөх юм. 

	Нэг хүн шүргэх шиг болоход сэхээ авч харвал Николай зогсож байв. 

	— Нөхөр хошууч... гээд Николай Варягийн зүг дохив. 

	Саша Варя руу очиж, хоёр нүдийг нь ээлжлэн нээж үзэв. Варя үхсэн байв. 

	— Дуусжээ, нөхөр хошууч гэж Николай өгүүлэв. 

	Саша Варягийн зовхийг буулгаад, халааснаас нь бичиг сэлт болох үнэмлэх, томилолтын ажлын заавар, бяцхан харандаатай жижигхэн тэмдэглэлийн дэвтэр энэ тэрийг гаргаж өөрийнхөө халаасанд хийгээд, Варягийн хоёр гарыг цээж дээр нь зөрүүлж тавиад бослоо. 

	Үүр хэдийнээ цайж, их буу нижигнэн, бөмбөг дэлбэрч эхлэх нь тэр. 

	Саша орчноо харж, арай зайчилж болох газар сонгож олоод, хүрзээ авч булшны газрыг дөрвөлжлөн гишгэж зурвас гаргаад, Николайд,

	— Сүхээ аваад модны үндэснүүдийг тас тас цохиод бай гэв. 

	Николай үндсийг тас цохилон, Саша хүрзээр гишгэн ухав. Тийнхүү нэг үү, хоёр уу, цаг ажиллаад тохой хэртэй ухсан байх, нүхэн дотор байсан Николай гэнэт цэхэрч, чих тавьснаа, Сашаг ханцуйнаас нь чангаан унасан модны араар оруулаад, нэг автоматаа авч, нөгөөг нь Сашад өгөв. Нэг хүн модноос мод руу гэтэн гүйсээр тэдэн рүү дөхөж айсуй. 

	— Хэн явж байна? гэж Саша хашхирав. 

	— Та нар хэн юм?

	— Зөвлөлтийнх. 

	Модны цаанаас винтовтой хоёр цэрэг гарч ирэв. Өөрсдийнх нь гэдгийг мэдмэгц, нэг нь хуруугаа амандаа хийж байгаад шүгэлдсэнд, цаанаас нь дахиад хэдэн цэрэг гарч, бараг нэг салаа байх, тэдэнтэй хамт онгомол цэрэг цамцтай, шороотой нүүрээр нь хөлс гоожсон залуухан дэслэгч ирэв. 

	— Хаанаас хаашаа явж байна? гэж Саша асуув. 

	Дэслэгч цэргүүд рүүгээ дохиж,

	— Явцгаа, би араас чинь очно гэв. 

	Тэгээд цээж дээрээ гар нь зөрүүлээстэй хэвтэж байгаа Варя, булшны нүх хоёрыг ээлжлэн харснаа,

	— Бүслэлтээс гараад, товлосон цэг рүүгээ явж байна гэв. 

	— Аль ангийнх юм?

	— Арван тавдугаар дивиз. Зургаан зуун далан зургаадугаар хороо, дарга нь хурандаа Онуприенко. 

	— Николай, дэслэгчтэй цуг яв! гэж Саша тушаав. 

	— Тангүй бол би явахгүй, нөхөр хошууч гэж Николай зөрөв. 

	— Тушаал биелүүл! гэж Саша дуугаа өндөрсгөв. 

	— Нөхөр хошууч! гэж Николай цухалдав. 

	— Тушаал биелүүл! гэж Саша давтан хэлэв. 

	— Нөхөр хошууч, та ч үлдэж болохгүй, бидний араас германчууд явж байгаа, энэ ойг самнаж таарна гэж дэслэгч хэлэв. 

	— Ойлгомжтой! Николай, намайг Рудово тосгонд үлдсэн гэж илтгээрэй. 

	— Рудово сууриныг дайсан өчигдөр орой яг арван есөн цагт эзэлж авсан гэж дэслэгч өгүүлэв. 

	— Тэгвэл, Рудовогийн ойролцоо ойд үлдсэн гээрэй. 

	Николай Сашаг царайчлан харав. 

	— Бушуухан юмаа ав, дэслэгчийг битгий саатуул гэж Саша тушаав. 

	Николай шинель, автоматаа авч, үүргэвчээ өргөв. 

	— Гранатаа үлдээ. 

	Николай гурван гранат гаргаж унасан модны хажууд тавиад, үүргэвчээ мөрөн дээгүүрээ хаяв. 

	— Дэслэгч, таны овог хэн билээ? гэж Саша асуув. 

	— Никишев хэмээн дэслэгч салаагаа гүйцэх гэсэндээ яаран өгүүлэв. 

	— Минийх Панкратов. Байлдагч Халшинг ангидаа буцаж очихыг таны нүүрэн дээр тушаасныг бичгээр нотолж өгөхийг хүсье. 

	— Ёсоор болгоно! гэж дэслэгч ёслоод, — Явъя, байлдагч аа! гэв. 

	— Үүрд баяртай, нөхөр хошууч хэмээн Николай хоолой нь чичрэн өгүүлэв. 

	— Үүрд баяртай, чамд их баярлаж яваа шүү. Одоо явцгаа!

	Саша ухаад л байв. Тэр газрыг модны бүдүүн төмөр утас шиг бөх хатуу үндэс барьчихсан, хүрз даахгүй заримыг нь сүхээр цавчихаас өөр аргагүй байв. Нэвт хөлөрсөн өмд, цамц нь биед наалдан, хөл нь халуун оргино. Саша гутлаа тайлж модны хавьд тавив. Тэнд түүний автомат, гурван гранат, гар буу, хавчигтай ус энэ тэр байна. 

	Дахиад ухлаа. Тэнгэрт бөөн бөөн цагаан үүлс хөвсийж, тэртээ хаяанд түймэр улалзан, их бууны дуу нэг намдан, нэг нүргэлэн байна. 

	Саша бүсэлхийгээ хүртэл ухаад, нүхнээсээ гарч хөвөөг нь сайхан цэвэрлээд, Варяг хөнжил дээрээ чирч ойртуулснаа, доошоо дэвхрэн бууж, шарилыг хоёр гардан өргөөд булшны ёроолд тавив. Давчуухан байсан ч аяыг нь олж эвтэйхэн байрлуулж шинелиэр хучаад, малгайгаар нь бүтээх учир нүүрийг нь ил орхизнон, Варягийн уруул дээр энэ насандаа анх удаа үнсэв. Энэ нь бас сүүлчийнх. 

	Тэгээд дээшээ гарлаа. Энүүхэнд буун дуу, хөлийн чимээ гарч, германаар ярих, зүхэх, командлах сонстож байна. 

	Саша гранат, гар буугаа зэхээд, унасан модон дээр автоматаа тавьж, ард нь отон хэвтэж авлаа. Бутсын дундуур хар ногоон цэрэг хувцас зуралзан, германчууд юмыг яаж мэдэх вэ гэсэн шиг хий буудан, эгнээгээр урагшилцгааж явна. Тэгээд яг өмнөхөн нь гурван цэрэг ирмэгц Саша автоматаараа шүршиж, цаадуул нь ч уналаа. Дээрээс нь гранатаа шидээд өөрөө бөхийх зуур панхийн дэлбэрлээ, одоо ч эд нар босохгүй ээ!

	Тэгтэл ч хэдэн талаас нь автомат тачигнаад явчихлаа. Одоо хэр цэрэг харагдахгүй, хэвтээд буудацгааж байгаа бололтой, сум нь унамал модыг ороолгох мэт чад чудхийн тусч байна. 

	Саша хүлээзнэв. Тэд нар босож, урагшаа дайрахгүй хаачих вэ дээ?! Санасан ёсоор боллоо. Баруун гар талд бут сэрвэлзэн, ногоон хувцас зуралзан үзэгдээд алга болсноо дахиад зуралзлаа. Саша тийш нь автоматаараа галлангуут араас нь нэг гранатаа шидээд, зүүн тийш эргэн харвал тэнд нь бас ногоон хувцас зуралзлаа, тэр зүгт эцсийн гранатаа шидчихээд хойноос нь шүрших санаатай автоматаа барьж авсан ч буудаж чадсангүй, мод мөргөн унах нь тэр. Түүнийг араас нь автоматаар шүршин алжээ. 

	Улангасаж улайрсан германчууд үсрэн ил гарцгааж, үхсэн Сашаг дахин нэг шүршиж, булаагүй булш руу бас бөөн сум тавиад гүйлдэн одоцгоов... 

	 

	Германы довтолгоог долоодугаар сарын 10-нд зогсоов. Тэд тав хоногийн туршид дөнгөж арван нэгэн километр урагшилжээ. Зөвлөлтийн цэрэг сөрөг дайралт эхэлж, тэр нь хоёр мянган километрийн өргөнтэй ерөнхий довтолгоо болж өрнөлөө. 

	 

	Оршуулгын багийнхан суусан нэг муу хуучин “ГАЗ-АА” Рудово орох зам дээр, ойн хавьд зогсож байна. Багийнхан хэдийн цуглаж, тэвш дээр тамхиа татаад сууцгаачихсан, хоёрхон хүн л дутуу байгаа аж. 

	— Тэр муу хоёр гайг би мэдэж байна, нэг дашмаг олж бутан дотор нуугдчихаад гударч байгаа гэж ахлагч зүхэлдэв. 

	— Юун дашмаг байх вэ дээ?! гэж тэвшний буланд сууж байгаа хөгшин цэрэг зөрөв. — Манай нэг алагдсан генерал юм уу хурандаа дээр орчихоо биз. Эсвэл зүгээр байлдагч нараас хэн нэгнийг оршуулахаар шийдсэн ч байж мэднэ. 

	— Бид биш, дивизийн баг оршуулах ёстой. Бид бол бичиг баримт л цуглуулах үүрэгтэй. Танд заавар уншиж өгөө биз дээ? гэж ахлагч дүрэмдэв. 

	— Заавар бол заавар, хүн бол талийгч ч гэсэн хүн. 

	— Хөгшин төгцөг, чи юу бураад байна гэж ахлагч бухимдав. — Манайх давшиж байгаа! Давшиж байхад хоцрох ямар ч эрх бидэнд байхгүй. Чи ойлгож байна уу?

	— Гүйцээд л очно шүү дээ. 

	Эд нарыг үг сөрөхөд хүргэсэн хоёр бол оршуулгын багийн бусад гишүүдийн адил жагсаалын цэрэг бус ахимаг хүмүүс, тэд модон дундуур бэдэрч яваад булаагүй булштай таарчхаж. Дотор нь офицер эмэгтэй, тэрүүхэнд нь байгаа унамал модны дэргэд бас алуулсан хошууч хэвтэж байж. 

	— Хараач гэм, хошуучийн гутлыг нь хэзээний мулзалчхаж. 

	— Үгүй ээ, тэнд тавьсан байна, өөрөө тайлж л дээ, тэгэхээр, булшийг ч өөрөө ухсан байх нь, тэр хүрзийг харахгүй юү... 

	Тэр хоёр үхсэн Сашаг ар нуруугаараа эргүүлж, цэрэг цамцных нь халааснаас бичиг баримтыг нь авав. 

	— Хараач, хоёулынх нь бичиг баримт байна, тэгэхээр хошууч л хүүхнийг оршуулж байгаад амжаагүй байх нь. Аль вэ, хоёулаа хүний ёсоор оршуулчихъя. 

	— Хожигдчихно оо, нөгөө ахлагч чинь хуцаад эхэлнэ. 

	— Тэгж л байг, тэр муу!

	Тэр хоёр Сашаг Варягийн хажууд байрлуулж нүхийг дүүргэж булаад, овгор шороон дээр нь хоёр гадас хатгаж, малгайг нь өлгөж орхив. 

	— Гутлыг нь авъя, хромон гутал хаяхад хайран юм. 

	— Ахлагчид өгөөд амыг нь таглачихъя. 

	 

	— Хаагуур тэнэж яваад ирэв? гэж ахлагч тэдэн рүү дайрав. 

	— Тэнд нэг хошууч алуулчихсан байна, май, энэ гутал нь. Бас нэг ахмад хүүхэн булшинд байна. Нүх ухчихсан, хажууд нь хүрз байгаа юм чинь гээд бид хоёр шороогоор булчихъя гэж шийдээд. 

	— Тэвш рүү гарцгаа, бичиг баримтыг нь данс хөтлөгчид өгөөрэй. Явцгаая! гэж ахлагч тушаав. 

	Машин хөдөллөө. 

	Данс хөтлөгч бичиг баримтыг нээж үзээд, чанга дуугаар ингэж уншив:

	— Панкратов Александр Павлович, 1911 онд төрсөн, Иванова Варвара Сергеевна, 1917 онд төрсөн. 

	— Энэ чинь хэдтэй гэсэн үг болж байна гэж зүүрмэглэж суусан хөгшин цэрэг асуув. 

	— Эрэгтэй нь гучин хоёртой, эмэгтэй нь хорин зургаатай болж таарах нь. 

	— Мөн ч залуухан байж дээ гэж хөгшин цэрэг өгүүлэв. 

	 

	1991—1994 


(2009 оны) 7 дугаар сарын 21-нд дуусав. 

	50 ажлын өдөрт орчуулсан болно. 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	
Заметки

	 “хэрэглэж байсан”, орч. 




	[←2]
	 халдашгүй нөөцөөс, орч. 

